
wata sii ko manga ama iran.  Ka o di, na pekatalingoma ako sa kasiksaa ko ko inged iyo 
sa paninta." 
 

MATIYO 
MATIYO 1 
So Salsila ki Isa Al Masih 
 
Giyai i salsila ki Isa Al Masih a moriyataw o Daod a moriyataw o Ibrahim:  
  
2 So Ibrahim na aya ama i Iskak,  
si Iskak na ama i Yakob,  
si Yakob na ama i Yodah ago so manga pagari niyan,  
3 Si Yodah na ama i Piris ago si Sirah (aya ina iran na si Tamar),  
Si Piris na ama i Hisron, 
si Hisron na ama i Ram,  
4 Si Ram na ama i Aminadab,  
si Aminadab na ama i Nasin,  
si Nasin na ama i Salmon,  
5 Si Salmon na ama i Bowas (aya ina iyan na si Rahab), 
Si Bowas na ama i Obid (aya ina iyan na si Rota),  
Si Obid na ama i Yasay,  
6 Na si Yasay na ama o Daod a so Dato.  
 
So Daod na ama i Solaiman (aya ina iyan na so karoma  
gowani i Oriyas), 
7 Si Solaiman na ama i Rihobowam,  
si Rihobowam na ama i Abiyas,  
si Abiyas na ama i Asa,  
8 Si Asa na ama i Yahosapat,  
si Yahosapat na ama i Yoram,  
si Yoram na ama i Osiyas,  
9 Si Osiyas na ama i Yotam,  
si Yotam na ama i Ahas,  
si Ahas na ama i Hisikiyas,  
10 Si Hisikiyas na ama i Manasih,  
si Manasih na ama i Amon,  
si Amon na ama i Yosiyas,  
11 Si Yosiyas na ama i Yakoniyas ago si manga pagari niyan sii ko masa a kitataogen ko 
manga Yahodi sa inged a Babilon.  
 
12 Oriyan o kinitaog iran sa Babilon na  
si Yakoniyas na inimbawata iyan si Siyaltiyal,  
si Siyaltiyal na ama i Sorobabil,  
13 Si Sorobabil na ama i Abiyod,  



si Abiyod na ama i Iliyakim,  
si Iliyakim na ama i Asor,  
14 Si Asor na ama i Sadok,  
si Sadok na ama i Akim,  
si Akim na ama i Iliyod,  
15 Si Iliyod na ama i Iliyasar,  
si Iliyasar na ama i Mattan,  
si Mattan na ama i Yakob,  
16 Si Yakob na ama i Yosop a so karoma i Mariyam,  
na si Mariyam na aya ina i Isa a bebetowan sa Al Masih.  
 
17 Ipoon ko Ibrahim taman ko Daod na miyakasapolo ago pat ka apidi. Ipoon ko Daod 
taman ko kinitaog sa Babilon na miyakasapolo ago pat ka apidi, na ipoon peman ko 
kinitaog sa Babilon taman ko kinimbawataan ko Al Masih na miyakasapolo ago pat ka 
apidi. 
 
So Kinimbawataan ki Isa Al Masih 
 
18 Giyai i kiyapakaokit o kinimbawataan ki Isa Al Masih. Si Mariyam a ina iyan na 
matataalik a kapengaromaa on i Yosop. Ogaid na sii ko da iran pen kapakatepi na 
kiyatokawan i Mariyam a miyaogat sekaniyan a nggolalan ko Soti a Roh. 
19 Si Yosop a pengaroma on na maontol a mama, na kagiya di niyan kabaya o ba niyan 
pakapekayaa si Mariyam ko hadapan o manga taw na piyasad iyan sa ginawa niyan a 
makipembelag on sa masolen.  
20 Ogaid na sii ko kapepamimikirana niyan sii na mipeyag rekaniyan so isa a malaikat o 
Kadnan a miyakaokit sa taginepen. Pitero iyan a "Hey Yosop, wata o Daod, di ngka 
keleken a kapengaromaa ngka ki Mariyam, ka so wata a inikaogat iyan na poon ko Soti a 
Roh. 
21 Pembawata sekaniyan sa mama, na betowi ngka sekaniyan sa Isa, ka sebeten iyan so 
manga pagtaw niyan ko manga dosa iran."  
22 Miyanggolaola ini langon kaan mitoman so pitero o Kadnan a nggolalan ko Nabi a: 
23 “Keogat so raga na pembawata sa mama, na mbetowan iran sa Imanowil," a aya maana 
niyan na "Sisii rektano so Allah." 
24 Na kagiya makanaw si Yosop na tiyoman iyan so inisogo on o malaikat o Kadnan na 
piyangaroma niyan si Mariyam. 
25 Ogaid na da niyan den keromaa si Mariyam taman sa da niyan pen mimbawata so wata 
a mama. Na bitowan den i Yosop sa Isa.  
 
MATIYO 2 
So manga Pamimitoon a poon sa Sebangan 
 
Inimbawata si Isa sa siti a Bitlihim sa Yodiya sii ko kandadato i Hirod. Sa masa oto na 
aden a manga pamimitoon a miyakaoma sa Yarosalim a poon sa sebangan. 
2 Miyangingise siran a "Anda so gopen inimbawata a Solotan o manga Yahodi? Miyailay 
ami so bitoon iyan ko kiyasebang iyan, na somiyong kami sii ka simbaan ami." 



3 Kagiya maneg ai o Dato Hirod na miyasosa so pamikiran iyan taman ko langon a taw sa 
Yarosalim. 
4 Na piyakitawag iyan so langon o manga poporo a imam o manga Yahodi ago so manga 
goro ko Kitab, na iniise iyan kiran o anda ipembawata so Al Masih. 
5 Pitero iran on a "Sii sa siti a Bitlihim sa Yodiya, ka giyai i inisorat o Nabi:   
 
6'Seka, Bitlihim, sa inged a Yodah,  
kena a ba ka lebi a mitatanan  
sii ko manga ala a siti sa Yodah 
ka pekapoon reka so isa a dato 
a tegikor ko manga pagtaw aken a Israil.' " 
 
7 So kiyanega sii i Hirod na piyakisogoan iyan so manga pamimitoon sa da a matao ron 
na kiyatokawan iyan kiran so ponto a oras a kiyasebang o bitoon. 
8 Na piyakasong iyan siran sa Bitlihim a tig iyan "Ikano roo den na mbabanoga niyo 
piyapiya angkoto a wata. Amay ka matoon iyo na pakitokawi niyo raken kaan ako ron 
mambo makasong, ka simbaan aken."  
9 Oriyan o kiyapamakinega iran ko dato na lomiyalakaw siran. Na sii ko kapelalakaw iran 
na so bitoon a miyailay iran ko kiyasebang iyan na moona kiran taman sa tomiyareg ko 
kaporoan o walay a katatagoan ko wata. 
10 Kagiya mailay iran so bitoon na tanto siran a miyababaya. 
11 Somiyoled siran ko walay na miyailay iran so wata a ped iyan si Mariyam a ina iyan, 
na miyamanodiyod siran ko wata ago sinimba iran sekaniyan. Na likaan iran so pontir 
iran na bigan iran sa manga pamemegayan a bolawan, doka ago lana mamot a bebetowan 
sa mira.  
12 Oriyan iyan na komiyasoy siran ko inged iran a miyokit ko salakaw a lalan, ka 
piyakaiktiyar siran o Kadnan a nggolalan ko taginepen sa di siran kesoy ki Hirod.  
 
So Kiyapagapas sa Misir 
 
13 Kagiya makalalakaw siran den na mipeyag ki Yosop so isa a malaikat o Kadnan a 
miyakaokit sa taginepen, na tig iyan a "Mbowat ka na kowaa ngka so wata ago si ina iyan 
na pagapas kano sa Misir. Tareg kano roo taman sa matero aken rekano a komasoy kano, 
ka pembabanogen i Hirod so wata, ka mbonoon iyan."  
14 Na mimbowat si Yosop na kinowa niyan so wata ago si ina iyan sangkoto den a 
kagagawii, na somiyong siran sa Misir 
15 A ron siran komiyaden taman ko kiyapatay i Hirod. Miyanggolaola ini a aya kinitoman 
o pitero o Kadnan a nggolalan ko Nabi a "Tiyawag aken so wata aken sa ganat den sa 
inged a Misir." 
 
So Kiyapamonoa ko manga Wata 
 
16 Kagiya masipat i Hirod a miyaakal sekaniyan o manga pamimitoon na tanto a 
kiyararangitan. Na inisogo iyan a pemonoon so langon o manga wata a mama roo sa 
Bitlihim ago so midadair on a manga darpa a miyakadowa ragon a idad iyan ago so da 



pen madowa ragon, a mipepasod ai ko kiyatokawan iyan ko manga pamimitoon 
makapantag ko masa a kiyasebang o bitoon. 
17 Samaoto na minitoman den so pitero o Nabi Yaramiyas a: 
 
18 “Aden a lagam a pekeneg roo sa Ramah  
a dii ndidiyagaw ago tanto a mboboko; 
si Rakil na ipenggoraok iyan so manga wata iyan, 
na di kebaya o ba katayoi 
ka miyamatay siran den." 
  
So Kiyakasoy a poon sa Misir  
 
19 Kagiya matay den si Hirod na mipeyag ki Yosop so malaikat o Kadnan roo sa Misir a 
miyakaokit sa taginepen, 
20 Na tig iyan a "Mbowat ka na kowaa ngka so wata ago si ina iyan na kasoy kano sa 
inged a Israil, ka miyatay den so manga taw a miyanamar sa kambonoa iran ko wata." 
21 Na mimbowat si Yosop na kinowa niyan so wata ago si ina iyan na komiyasoy siran sa 
inged a Israil.  
22 Ogaid na kagiya maneg iyan a si Arkilaos na aya den Dato sa Yodiya a minisambi ki 
Hirod a ama iyan na miyalek si Yosop o ba roo baling.  Na sabap sa piyakaiktiyar 
sekaniyan a nggolalan ko taginepen na somiyong ko probinsiya a Galili 
23 Na sii siran komiyaden ko siti a bebetowan sa Nasarit. Giyanan i kinitoman o pitero o 
manga nabi a "Mbetowan sekaniyan sa taw sa Nasarit." 
 
MATIYO 3 
So Kapepangosiyat i Yahiya a Pananalawat 
 
Sangkoto a manga gawii na miyakagemaw si Yahiya a Pananalawat a dii mangosiyat roo 
ko mitataog a kaden sa Yodiya 
2 A ipepangosiyat iyan a "Talikodi niyo so manga dosa niyo, ka miyakarani den so 
Ndatoan o Allah!" 
3 Si Yahiya i miyaaloy o Nabi Isayas isako teroon iyan a  
 
"Aden a pepananalo roo ko mitataog a kaden:  
'Tiyagara niyo so lalan para ko Kadnan;  
pakatitowa niyo so manga lalan a pagokitan iyan!' "  
 
4 So nditaren i Yahiya na pimbaalan a bombol a onta, na sesambitan sekaniyan sa kobal. 
Aya pangenengken iyan na manga tarapan ago gola a teneb. 
5 Pepamanong on so manga taw a poon sa Yarosalim, ago sa dalem a inged a Yodiya, ago 
poon ko manga darpa a midadair ko lawasaig a Yordan. 
6 Di ran dii teobaten so manga dosa iran, na pepanalawatan iyan siran roo ko lawasaig a 
Yordan.  
7 Ogaid na kagiya mailay i Yahiya a madakel a manga Parisi ago manga Sadosi a 
pepamanong on a pemakisalawat na pitero iyan kiran a "Hey sekano a manga nipay, 



antawaa i miyakalalang rekano sa kapalagowi niyo ko kapendadaneg o Allah a magaan 
den mitalingoma? 8 Alina niyo so manga olaola niyo kaan mailay o ba niyo katalikodi so 
manga dosa niyo. 
9 Na di niyo pipikira i ba niyo kapalagowi so kandanega rekano sabap sa manga 
mbawataan kano o Ibrahim. Ka teroon ko rekano a apiya angkai a manga ator na kebaloy 
o Kadnan a manga mbawataan o Ibrahim. 
10 Mititiyagar den so patok a ipeta ko manga kayo taman ko manga bekaw niyan. Oman i 
kayo a di magonga sa mapiya na petaan na ipelebad ko apoy.  
11 “Ipepanalawat aken rekano so ig sabap ko kapepanalikodi niyo ko manga dosa niyo. 
Ogaid na so pekaoma a telondog raken na lebi a mala i gees a di saken, na apiya so manga 
tinilas iyan na kena a ba ako mapapatot a magawid on. Ipenalawat iyan rekano so Soti a 
Roh ago apoy. 
12 Perambiten iyan so nigo a ipemalid iyan piyapiya ko ilaw. Penimoon iyan so 
malimegas on ko taliyong, ogaid na totongen iyan so okap ko apoy a di den kepareng." 
 
So Kiyasalawati ki Isa 
 
13 Sa masa oto na inawaan i Isa a Galili na somiyong sa lawasaig a Yordan ka 
pekisalawat ki Yahiya. 
14 Ogaid na tipengan somapar i Yahiya a tig iyan a "Aya patot na saken i pekisalawat 
reka, na ino ai a seka baden i somiyong raken?"  
15 Somimbag si Isa a "Nggolalanen ka den ai imanto, ka giyai i patot a katomana ta ko 
langon o ipapaliyogat o Allah." Na miniyog si Yahiya.  
16 Sii den ko kiyasalawati ki Isa na mimbaton sekaniyan ko lawasaig. Sarta den a 
kiyalekaan a kasorgaan, na miyailay niyan so Roh o Allah a petena a datar o marapatik na 
tomiyana rekaniyan. 
17 Na miyakapoon a sowara sa kasorgaan a tig iyan a "Giyanan so pekebabayaan ko a 
Wata aken a tanto aken a ikasosoat." 
 
MATIYO 4 
So Kiyatepengi o Iblis ki Isa 
 
Oriyan iyan na inagak si Isa o Roh roo ko mitataog a kaden kaan katepengi o Iblis. 
2 Da a ba niyan miyakan ko miyakapat polo ka kadaondaw ago kagagawii, na oriyan oto 
na riyaot a ongosongos. 
3 Na miyakaoma rekaniyan so Iblis a tepeng on, na tig iyan a "O Wata ka o Allah na 
sogoon ka sangkai a manga ator a mbabaloy a paan."  
4 Somimbag si Isa a "Misosorat ko Kitab a 'Kena bo a ba aya ipekeoyag o taw na so paan, 
ka so oman i katero a pepekapoon ko ngari o Allah.' " 
5 Na inowit sekaniyan o Iblis roo sa Yarosalim a so Soti a Siti na piyakatindeg iyan ko 
poroporo o Timplo na pitero iyan on a 
6 “O Wata ka o Allah na petiyolog ka roo sa baba, ka misosorat ko Kitab a  
 
'Sogoon iyan so manga malaikat iyan  
sa kapagipata iran reka; 



papaladen ka o manga lima iran  
kaan di kisosong so ai ngka ko ator.' " 
 
7 Na pitero rekaniyan i Isa a "Misosorat mambo ko Kitab a 'Di ngka tepengi so Kadnan a 
Tohan ka.' "  
8 Na inowit sekaniyan peman o Iblis roo ko tanto a maporo a palaw na piyakiilay niyan 
on so langon a ndatoan ko doniya ago so manga kakawasaan on, 
9 Na pitero o Iblis a "O sodiyodi ago simbaan ako ngka na imbegay aken reka ini langon." 
10 Pitero on i Isa a "Awa ka den Iblis! Ka misosorat ko Kitab a 'So Kadnan a Tohan ka i 
simbaa ngka, na sekaniyan bo i pangongonotani ngka!' " 
11 Na inawaan o Iblis si Isa na sarta a aden a miyamakaoma on a manga malaikat na 
piyanalagadan iran.  
 
Inepoonan i Isa so Galebek iyan sa Galili 
 
12 Kagiya maneg i Isa a miyakalaboso si Yahiya na komiyasoy sekaniyan sa Galili. 
13 Inawaan iyan a Nasarit na roo miyaling sa Kapirnaom a matatago ko kilid a Ranaw a 
Galili sii ko masasakop a Sibolon ago Naptali. 
14 Giyanan i kinitoman o pitero o Nabi Isayas a  
 
15 “Giya inged a Sibolon ago inged a Naptali  
sii tampar sa ragat ko sabala a lawasaig a Yordan  
roo sa Galili a babalingan o kena a ba manga Yahodi --  
16 So manga taw a kibabaling sa maliboteng  
na miyamakailay sa tanto a masindaw, 
na siran oto a kipagiinged ko along o kapatay  
na piyanga lilindawan o sindaw." 
 
17 Ipoon roo na dii mangosiyat si Isa a di niyan dii teroon a "Panalikodi niyo so manga 
dosa niyo, ka miyakarani den so Ndatoan o Allah."  
 
Piyanawag i Isa so Paganay a manga Sokbat iyan 
 
18 Sii ko kapelalakaw i Isa ko kilid a Ranaw a Galili na miyailay niyan so dowa kataw a 
magari a si Simon a bebetowan sa Pidro ago so pagari niyan a si Andriyo. Pepamiyala 
siran sa ranaw, ka manga panginginseda siran. 
19 Pitero kiran i Isa a "Song kano sii na onot kano raken, ka mbalowin ko sekano a 
pepamangowa ko manga taw." 
20 Na sarta den a inawaan iran so manga biyala iran na miyonot siran on.  
21 Tomiyaros sekaniyan lomalakaw na miyailay niyan so ped pen a magari a si Santiyago 
ago si Yahiya a manga wata i Sibidi. Sisii siran ko awang a ped iran so ama iran a 
pepangoripan iran so manga poket iran. Tiyawag siran i Isa 
22 Na sarta a inawaan iran so awang ago so ama iran na miyonot siran on. 
 
Piyamakapiya i Isa so Pepanga sasakit  



 
23 Miyagenebeneb si Isa ko dalem a inged a Galili a pepangendao sii ko manga sinagoga 
o manga Yahodi ago pepakalangkapen iyan so Mapiya a Totol makapantag ko Ndatoan o 
Allah. Pepamakapiyaan iyan pen so manga taw a pepanga sasakit a apiya antonaa i 
paniyakit iran o di na gedamen. 
24 Lomiyangkap so totol mipantag rekaniyan sa dalem a inged a Siriya, na pepangowiten 
rekaniyan o manga taw so langon a pepanga sasakit a mbarambarang den i paniyakit, a so 
kikararasay, so kisosookan a saitan, so manga pendalikaanen, ago so kikapaparalais, na 
piyamakapiya niyan siran. 
25 Na tanto a madakel a taw a pepamanondog rekaniyan a poon sa Galili, sa Dikapolis, sa 
Yarosalim, sa Yodiya, ago so manga inged sa sabala a lawasaig a Yordan.  
 
MATIYO 5 
So Kiyapangosiyat i Isa sii ko Bobongan 
 
Kagiya mailay i Isa angkoto a madakel a taw na tomiyakedeg ko bobongan na miyontod 
roo. Mitimotimo on so manga sokbat iyan 
2 Na piyangendao niyan siran a tig iyan a  
 
3 “Rarakmatan so manga miskin a pepamagamal, 
ka rek iran so Ndatoan o Allah.  
4 Rarakmatan so dii mamakamboko,  
ka pekapiyaan bo so manga ginawa iran.  
5 Rarakmatan so dii mangalimbabaan  
ka mapekewali iran so doniya.  
6 Rarakmatan so siran oto a ipekeor ago ipekewaw iran so kaontol,  
ka pekaosogen siran on bo. 
7 Rarakmatan so manga makapediin.  
ka ikepedi siran mambo.  
8 Rarakmatan so manga popoti i poso,  
ka keilay iran so Allah.  
9 Rarakmatan so siran oto a mananamar sa kapakalilintad o manga taw,  
ka mbetowan siran sa manga wata o Allah.  
10 Rarakmatan so siran oto a masasatro sabap ko kaontol iran,  
ka rek iran so Ndatoan o Allah.  
 
11 “Rarakmatan kano igira a piyagongatongat kano ago siyatro o manga taw a di ran dii 
matero so langon a mbarambarang a marata a di benar makapantag rekano sabap raken. 
12 Pakapipiyaa niyo a ginawa niyo na ba kano den pekebabaya, ka mala a balas a 
ititiyagar rekano roo sa kasorgaan. Datar oto mambo a kiyasatroa iran ko manga nabi a 
miyanga oonaan iyo a miyaginetaw.  
 
Timos ago Solo 
 
13 “Sekano i timos o manga manosiya. Ogaid na o so timos na kadaan sa taam na 



andamanaya i kapekaasala ko taam iyan? Kiyadaan den ai sa bali, na baden pelebaden ago 
pendapodapoan o manga taw.  
14 “Sekano i solo o doniya. So siti a miyabangon ko bobongan na di den mapegma. 
15 Na da a taw a tomentem sa palitaan a ba niyan tongkopa, ka imbatog iyan sa poro kaan 
makalindaw ko langon a sisii ko walay. 
16 Datar oto mambo na pakalindawa niyo so sindaw niyo ko kamamasaan o manga taw 
kaan iran mailay so manga pipiya a galebek iyo, na go iran bo mapodi so Ama iyo a 
ndodo sa kasorgaan.  
 
So Kitomanen ko Kitab  
 
17 “Di niyo pipikira i ba aya inisong aken sii na so kapekadaa ko ko Kitab o Mosa o di na 
so manga Sorat o manga nabi. Kena a ba ako sii somiyong sa ba aken ai pekadaa, ka 
sabap sa an aken mitoman. 
18 Ka teroon ko rekano a mataan den a taman sa aden a langit ago lopa, na di den keda so 
apiya satiman bo a batang o di na titik o Kitab taman sa palaya den mitoman. 
19 Kagiya ka maoto na apiya antawaa i pesogok ko apiya miyakaitoito bo a sogoan 
angkai a Kitab ago ipepangendao niyan ko ped so kasogoka iran on, na mbetowan 
sekaniyan sa lebi a mababa ko Ndatoan o Allah. Ogaid na apiya antawaa i petoman 
sangkai a manga sogoan ago ipepangendao niyan ko ped so katomana iran on, na 
mbetowan sekaniyan sa mala ko Ndatoan o Allah. 
20 Teroon ko rekano a o so kapetomana niyo ko kabaya o Allah na kena a ba mapiya a di 
so kapetomana on o manga goro ko Kitab ago so manga Parisi, na di kano den pekasoled 
ko Ndatoan o Allah.  
 
So Rarangit 
 
21 “Katawan iyo a miyatero gowani ko manga taw a 'Di ka pemono; na apiya antawaa i 
makapemono na kewit ko pangongokom.' 
22 Ogaid na teroon ko rekano imanto a oman i isa a pekerarangitan iyan so pagari niyan 
na kewit ko pangongokom; na apiya antawaa i pembasa ko pagari niyan sa 'Da a oked ka,' 
na kewit ko lebi a maporo a kokoman; na apiya antawaa i petero sa 'Lalong ka,' na 
kiyarong ko kilebaden rekaniyan ko apoy sa kanarakaan. 
23 “Sabap san na amay ka isepaat ka so pamemegayan ka ko Allah sii ko aparan na o 
katademi ngka roo a aden a iperido reka o pagari ngka 
24 Na begaken ka pasin so pamemegayan ka sii ko danga o aparan, na song ka ko pagari 
ngka. Daan ka on a pakingginawai, na go ka bo kasoy ko aparan na sapaaten ka on den so 
pamemegayan ka ko Allah. 
 
So Kapasada ko Rido iyo ago so Pendimanda reka 
 
25 “O aden a pendimanda reka na pakipeliwanaga ka rekaniyan nggagaan sii ko kapesong 
iyo ko dii kokoman. Ka amay ka makaoma kano roo sa kapekadarpaa niyan reka ko 
pangongokom, na o ba ka baden palada o pangongokom ko polis, na kekalaboso ka den. 
26 Teroon ko reka a mataan den a di ka on den makaliyo taman sa kabayadan ka sa 



tarotop so molta reka.  
 
So Kasebo 
 
27 “Katawan iyo a miyatero gowani a 'Di ka pesebo.' 
28 Ogaid na teroon ko rekano imanto a apiya antawaa i pegilay ko babay a sarta a 
kagegedian on, na miyakasebo on den sii ko poso iyan. 
29 Kagiya ka maoto na o so kawanan a mata ngka na pekewitwit ka niyan ko 
kapakandosa, na sowata ngka on na lebaden ka. Ka tomo reka a kadaan so lawas ka sa isa 
a anggaota a di sa ba milebad ko kanarakaan so langon o lawas ka. 
30 Na o so kawanan a lima ngka na pekewitwit ka niyan ko kapakandosa, na potola ngka 
on na lebaden ka. Ka tomo reka a kadaan ka sa sabala a lima a di sa ba milebad sa 
kanarakaan so langon o lawas ka.  
 
So Kapakimbelag 
 
31 “Miyatero pen gowani a 'Apiya antawaa i makipembelag ko karoma niyan a babay na 
begi niyan sa sorat a kapasadan ko kambelag.' 
32 Ogaid na teroon ko rekano imanto a apiya antawaa i makipembelag ko karoma niyan a 
babay, asar a da makasebo so babay, na mapakapesina niyan so babay o makipangaroma 
peroman. Na apiya antawaa i pengaroma ko babay a inimbelag na makapesina mambo.  
 
Manga Sapa 
 
33 “Katawan iyo pen a miyatero gowani ko manga taw a 'Di ngka mbarobaa so samaya a 
ka, ka penggolalanen ka baden so inisemaya a ka ko Kadnan.' 
34 Ogaid na teroon ko rekano imanto a di kano den pesepa. Di ngka pesepaan so 
kasorgaan, ka aya korsi o Allah. 
35 Di ngka pesepaan so doniya, ka aya niyan dadapoan. Di ngka pesepaan a Yarosalim, 
ka giyai i siti o Kababantogan a Dato. 
36 Di ngka pesepaan so olo ngka, ka di ngka mapekapoti o di na mapekaitem apiya so 
sawaro bo ko bok ka. 
37 Igira a aden a pemataanan iyo na aya niyo bo teroa na 'Oway,' o di na 'Di,' ka o 
kalawani pen angkai a peteroon iyo na sii oto poon ko Iblis.  
 
So Kasaop 
 
38 “Katawan iyo a miyatero gowani a 'So mata na mbayadan a mata, na so ngipen na 
mbayadan a ngipen.' 
39 Ogaid na teroon ko rekano imanto a di ngka pagatowi so marata a taw. O aden a tepi 
reka ko kawanan a bies ka, na pakitepin ka on pen so diwang. 
40 O aden a pendimanda reka kaan iyan maagaw so bangkala a ka na began ka on pen so 
gerab ka. 
41 O tegela o sondaro sa kaawidi ngka ko awid iyan sa isa ka kilomitro, na awidi ngka sa 
dowa ka kilomitro. 



42 Begi ngka so pepangni reka, na di ngka telikodi so kebaya reka motang.  
 
So Kababayai ko manga Ridoay 
 
43 “Katawan iyo a miyatero gowani a 'Kababayai ngka so siringan ka na kagowaden ka so 
ridoay ngka.' 
44 Ogaid na teroon ko rekano imanto a kababayai niyo so manga ridoay niyo na 
pangangarapanen iyo so manga taw a pesetro rekano. 
45 Ka giyanan i kapepakiilain iyo sa manga wata kano o Ama iyo a ndodoo sa kasorgaan. 
Ka pepakasindaon iyan so alongan ko manga rarata a taw ago so manga pipiya, na 
pembegan iyan mambo sa oran so manga oontol ago so di maontol. 
46 O aya niyo bo pekebabayaan na so manga taw a pekebabaya rekano na ino kano roo 
kebalasi? Apiya so manga panenekat sa bowis na di san dii nggolaola. 
47 Na o aya niyo bo peselamen na so manga pagari niyo na antonaa i di niyo dii 
nggolaolaan a lawan ko makakakalilid a olaola? Apiya so manga kapir na di san dii 
nggolaola. 
48 Kagiya ka maoto na tarotopa niyo so paparangayan iyo a datar o katatarotop o 
paparangayan o Ama iyo a ndodoo sa kasorgaan. 
 
MATIYO 6 
So Kapesidka 
 
"Iktiyari niyo o ba niyo nggolaolaa so ipapaliyogat o agama niyo ko kamamasaan o 
manga taw a kapakiilailain kiran bo. O giyanan i di niyo dii nggolaolaan na da den a 
kibalas rekano o Ama iyo a ndodoo sa kasorgaan. 
2 Kagiya ka maoto na igira a pembegan iyo so manga miskin na di ngka pepakalangkapa 
sa ba ipemogiyong a datar o pesowaan o manga makiilailain sii ko manga sinagoga ago 
manga lalan kaan siran pekebantog o manga taw. Teroon ko rekano a mataan den a roo bo 
taman so imbalas kiran. 
3 Ka igira a pembegan ka so miskin, na di ngka pekitokawi ko diwang a lima ngka o 
antonaa i dii nggolaolaan o kawanan a lima ngka 
4 Kaan mapagema so kapembegay ngka. Na so Ama a ka a pegilay ko dii manggolaola a 
pageemaan na mbalasan ka niyan.  
 
So Ndao i Isa makapantag ko Kapangangarapan 
 
5 “Igira a pepangangarapan kano na di niyo perawata so dii mamagomanta a pekebabaya 
siran tomindeg sii ko manga sinagoga ago sii ko manga mbalakaan o manga lalan kaan 
siran mailay o manga taw. Teroon ko rekano a mataan den a roo bo taman so imbalas 
kiran. 
6 Ogaid na amay ka pengangarapan ka na soled ka ko rowang ka na lekebi ngka so 
pintoan, na ron ka pangangarapan ko Ama a ka a di keilay. Na so Ama a ka a pegilay ko 
dii manggolaola sa masolen na mbalasan ka niyan. 
7 Sii ko kapepangangarapan iyo na di kano pemberak a datar o dii nggolaolaan o manga 
kapir. Ka pipikiren iran a pagamponen siran sabap ko di ran dii katero sa madakel. 



8 Di niyo siran seyani, ka katawan den o Ama iyo o antonaa i kailangan iyo sii ko da niyo 
ron pen kapamangni.  
9 “Giyai i ibarat o kapangangarapan iyo: 
   
'Hey Ama ami a sesan sa kasorgaan,  
kapagadatan so soti a ingaran ka.  
10 Makatalingoma so Ndatoan ka.  
Matoman so kabaya a ka sii sa doniya  
a datar o kapetomana on san sa kasorgaan.  
11 Began ka rekami imanto so pangenengken  
a kailangan ami sangkai a gawii.  
12 Rilaan ka rekami so manga sala ami  
a datar mambo o kiyarilai ami ko miyamakasela rekami.  
13 Di kami ngka pekigawiin  
ka sabeta kami ngka baden ko Iblis.'  
   
14 “Ka o rilai niyo so miyamakasela rekano, na perilaan kano mambo o Ama iyo a 
ndodoo sa kasorgaan. 
15 Ogaid na o di niyo siran rilai, na so Ama iyo na di niyan mambo perilaan so manga 
sala iyo.  
 
So Kapowasa 
 
16 “Igira a di kano dii powasa na di niyo pekiilain a makaririmeng a paras iyo a datar o 
pesowaan o dii mamagomanta. Peparas siran a mararata a ginawa iran kaan mailay o ped 
a taw a di siran dii powasa. Teroon ko rekano a mataan den a roo bo taman so imbalas 
kiran. 
17 Ogaid na igira a di ka dii powasa na panagop ka ago panalday 
18 Kaan da a matao ron o ba ka dii powasa, ka so bo so Ama a ka a di keilay i matao ron. 
Na so Ama a ka a pegilay ko dii manggolaola sa masolen na mbalasan ka niyan.  
 
Kakawasaan sa Kasorgaan  
 
19 “Di kano penimo sa kakawasaan sii sa doniya a ron den binasaa o manga bobok ago 
tangis, ago ron soledi o manga tekew sa kapenekewa iran on. 
20 Ka panimo kano baden sa kakawasaan roo sa kasorgaan a di ron kebinasa o manga 
bobok ago tangis, ago di kesoledan o manga tekew sa kapenekewa iran on. 
21 Ka apiya anda matatago so manga kakawasaan ka, na ndodon mambo so masisingayo 
o poso o ka.  
 
So Solo o Lawas 
 
22 “So mata na aya solo o lawas. O mapiya so mata ngka na kaliliwanagan so langon o 
lawas ka. 
23 Ogaid na o marata so mata ngka na kalilibotengan so langon o lawas ka. Kagiya ka 



maoto na o so kaliwanag a madadalem reka na mbaloy a maliboteng na tanto den ai a 
maliboteng! 
24 “Da a taw a ba makipengongoripen ko dowa a kadnan. Aya sabap iyan na ikegowad 
iyan so isa on ago kebabayaan iyan so ikadowa, o di na petomanen iyan so isa ago 
pesodiin iyan so ikadowa. Di kepakay o ba makaperengan so kapakipengongoripen iyo ko 
Kadnan ago so tamok.  
 
Di Kano Pegawid a Akal 
 
25 “Kagiya ka maoto na teroon ko rekano a di niyo pegawiden a akal so kaoyagoyag iyo o 
antonaa i kekan iyo o di na keinom, aya pen so lawas iyo o antonaa i mapenditar iyo.  
Ba di mala i kipantag so kaoyagoyag a di so manga pangenengken? Na ba di mala i 
kipantag so lawas a di so manga nditaren? 
26 Ilaya niyo so manga papanok. Kena a ba siran peseod aya pen o ba peperagon, na da a 
ba iran peteliyongen. Apiya oto na pepageperen siran o Ama iyo a ndodoo sa kasorgaan. 
Ba kano di lebi a mala i kipantag a di so manga papanok? 
27 Antawaa rekano i ba niyan mapekalendo a omor iyan sa apiya isa bo ka oras ko 
kipegawiden iyan on a akal?  
28 “Na ino niyo pegawiden a akal so manga nditaren? Pandapati niyo o andamanaya i 
kapemangeto o manga obarobar ko pangomaan. Kena a ba siran dii nggagalebek aya pen 
o ba pepangaol sa penditaren iran. 
29 Ogaid na teroon ko rekano a apiya so Solaiman a tanto a mala i kakawasaan na da a 
nditaren iyan a ba datar sa kapiya i paras o isa sangkai a manga obarobar. 
30 Kagiya dii ndiditaran o Allah sa datar ai so paotanotan a sisii den imanto ogaid na 
kebisolan bo mapita, na ba di taralebi pen a penditaran kano niyan. Sayana kano a maito i 
paratiyaya!  
31 “Kagiya ka maoto na di niyo pakaaawida a akal iyo a di niyo dii teroon a 'Antonaa i 
kekan ami?' o di na 'Antonaa i keinom ami?' o di na 'Antonaa i mapenditar ami? 
32 Ka so langon taman ai na pananamaran komowa o manga kapir, na katawan den o 
Ama iyo a ndodoo sa kasorgaan a kailangan iyo angkai a manga nganin. 
33 Ogaid na onai niyo managontaman so Ndatoan iyan ago so katomana niyo ko kabaya 
iyan na go rekano bo mambo kibegay angkai a manga nganin. 
34 Kagiya ka maoto na di niyo pegawiden a akal o antonaa i mapenggolaola mapita, ka 
aden pen a pekatalingoma on a ipegawid a akal iyo. Kiyatangkaan rekano so kipegawiden 
a akal ko manga kamaregenan ko pekepantagan on a gawii.  
 
MATIYO 7 
So Kakokoma ko Ped 
 
"Di niyo kokoma so ped, ka o ba kano mambo makokom. 
2 Ka kokomen kano a datar o kapekokoma niyo ko ped, na saden sa ipekokom iyo kiran 
na aya rekano den mambo kikokom.  
3 “Ino ngka dii sagipaa so bayanek ko mata o pagari ngka a di ngka bo tatagoon sa 
ginawa so troso sa mata ngka? 
4 Ino ngka peteroa ko pagari ngka a 'Pakikowaan ka raken so bayanek sa mata ngka,' 



amay ka aden bo a troso a matatago sa mata ngka? 
5 Seka a dii magomanta! Daan ka a kowaa so troso sa mata ngka na go ka bo makailay 
piyapiya sa kakekowaa ngka ko bayanek ko mata o pagari ngka. 
6 “Di niyo mbegi sa soti a nganin so manga aso, ka o ba kano iran baden atowi ago 
pangekeba. Na di niyo pagitogen so manga pirlas iyo ko danga o manga baboy, ka ba iran 
den ai pelomega.  
 
Pangni kano, Pangiloba kano, Panonotok kano 
 
7 “Pepamangni kano baden, ka mbegan kano bo. Mbabanog kano, ka pekatoon kano. 
Pepanonotok kano ko pintoan, ka pelekaan rekano. 
8 Ka mbegan so oman i isa a pepamangni, na pekatoon so dii mbabanog, na pelekaan so 
pintoan ko pepanonotok.  
9 “Ba aden a isa rekano a mbegan iyan sa ator so wata iyan o pepamangni sa paan? 
10 O di na mbegan ka bes sa nipay o pepamangni sa seda? 
11 Kena! Apiya pen manga baradosa kano na matao kano bo megay sa manga pipiya a 
pamemegayan ko manga wata iyo. Sabap san na so Ama iyo a ndodoo sa kasorgaan na 
taralebi pen a pembegan iyan sa manga pipiya a nganin so pepamangni ron! 
12 “Apiya antonaa i kabaya iyo a penggolaolaan rekano o ped na aya niyo kiran mambo 
nggolaolaa, ka giyai i kiyaompongan ko manga ndao o Kitab o Mosa ago so manga Sorat 
o manga nabi.  
 
So Masimpit ago so Mabelang a Pintoan 
 
13 “Okit kano ko masimpit a gimowa, ka mabelang so gimowa sa kanarakaan ago 
madaya so lalan a isong on, na madakel a pegokit on. 
14 Ogaid na maito so gimowa ago masimpit so lalan a isong ko kaoyagoyag, na maito a 
taw i pepakatoon sii.  
 
So Kayo ago so Onga niyan 
 
15 “Iktiyari niyo so di benar a pepekapayag kon ko lalag o Allah, ka song siran rekano a 
pepanaliba sa manga bilibili, ogaid na datar siran sa paparangayan o manga wawaraw a 
manga iila a aso. 
16 Aya niyo kiran kikilala na so ipegonga o manga galebek iran. Ibarat na so baleteken a 
pamomolan na di magonga sa obas, na so soroken a kayo na di magonga sa korma. 
17 Oman i mapiya a kayo na pepamangonga sa mapiya, ogaid na so kayo a pekesakit na 
pegonga sa marata. 
18 So mapiya a kayo na di pekaonga sa marata, na so kayo a pekesakit na di pekaonga sa 
mapiya. 
19 Oman i kayo a di magonga sa mapiya na petaan ago ipagitagon ko apoy. 
20 Sabap san na aya niyo kikilala ko pepamangendao ko di benar na so ipegonga o manga 
galebek iran.  
21 “Kena a ba so oman i isa a dii tero sa kadnan ako niyan na pekasoled ko Ndatoan o 
Allah, ka so bo so petoman ko kabaya o Ama aken a ndodoo sa kasorgaan. 



22 Sii ko gawii a kapengokom na madakel a penggiraw raken sa 'Kadnan, Kadnan, sii ko 
ingaran ka na piyayag ami so manga lalag o Kadnan. Sii ko ingaran ka na piyakaliyo ami 
so manga saitan ko kisosookan, na madakel a manga ala i kabatowa a galebek a 
miyanggolaola ami sii ko ingaran ka.' 
23 Na peteroon ko kiran a 'Di aken sekano katawan. Awa kano raken a dii nggolaola sa 
marata!' 
 
So Maongangen ago so Lalong a dii Mbalay 
 
24 “Oman i isa a pepakaneg sangkai a manga katero aken ago petomanen iyan na datar o 
maongangen a mama a biyangon iyan so walay niyan sii ko lakongan. 
25 Miyoran sa mala, na pimbagiyawan so manga lawasaig, na somiyamber so mabager a 
ndo ago diyasengan iyan angkoto a walay, ogaid na da maoteng ka miyapagonay sii ko 
lakongan.  
26 “Ogaid na oman i pepakaneg sangkai a manga katero aken ago di niyan tomanen na 
datar o lalong a mama a biyangon iyan so walay niyan sii ko peted. 
27 Miyoran sa mala na pimbagiyawan so manga lawasaig, na somiyamber so mabager a 
ndo ago diyasengan iyan angkoto a walay na miyaoteng, na miyageba den sa tarotop!" 
 
28 Kagiya makapasad mangosiyat si Isa ko madakel a taw na inipamemesa iran so manga 
ndao niyan, 
29 Ka oonotan a kapaar so kapepangendao niyan, ka kena a ba datar o manga goro iran ko 
Kitab.  
 
MATIYO 8 
Piyakapiya i Isa so Mama a Pekebowa 
 
Sii ko kapetondagay niyan ko bobongan na tanto a madakel a taw a miyamanondog on. 
2 Na miyobay rekaniyan so sakataw a mama a pekebowa na somiyodiyod ko hadapan 
iyan ago tig iyan a "Sir, o kebaya ka, na mapekapiya ako ngka."  
3 Kiyawa sekaniyan i Isa na siko iyan a tig iyan a "Kebaya ako. Miyakapiya ka den!" 
Sakotika na miyada so bowa niyan 
4 Na pitero on i Isa a "Iktiyari ngka o ba ngka ini matero ko apiya antawaa, ka ba ka den 
song ko imam na pakiilain ka on a lawas ka. Na sapaaten ka so soasoat a inisogo o Mosa 
a mipemataan ko manga taw a miyada so bowa ngka." 
 
Piyakabager i Isa so Oripen o Olowan a Sondaro  
 
5 Kagiya makaoma si Isa sa Kapirnaom na somiyong on so isa a Iromanen a olowan o 
manga sondaro. Miyangangampedian ki Isa 
6 A tig iyan a "Sir, so oripen aken na makaiiga sa walay aken a mapaparalais so lawas 
iyan, na tanto a mararasay."  
7 Tig i Isa a "Song ako ron ka pekapiyaan ko sekaniyan."  
8 Na somimbag so olowan a "Naino Sir, ka kena a ba ako mapapatot sa kambolos ka ko 
walay aken. Ogaid na teroa ngka baden a pekapiya so oripen aken ka pekapiya den. 



9 Ka saken na mama a mapenonogo o manga poporo aken na aden a mapenonogo aken 
mambo a manga sondaro. Amay ka teroon aken ko isa on a 'Lalakaw ka,' na melalakaw, 
na amay ka teroon aken ko ped a 'Song ka sii,' na song raken, na amay ka teroon aken ko 
oripen aken a 'Nggolaolaa ngka ini,' na penggolaolaan iyan."  
10 So kiyanega sii i Isa na miyamemesa, na pitero iyan ko manga taw a pepamanondog 
rekaniyan a "Teroon ko rekano a mataan den a da den a miyatoon aken ko manga taw sa 
Israil a ba datar ai sa paratiyaya. 
11 Teroon ko rekano a madakel a pemakaoma a poon sa sebangan ago sa sedepan a 
makipegatoang ko Ibrahim, Iskak, ago so Yakob sii ko Ndatoan sa Kasorgaan. 
12 Ogaid na siran oto a pitiyagaran sangkoto a Ndatoan na ipelebad sa liyo roo ko 
maliboteng a ron siran pendidiyagaw a di ran dii pakakitebaan a ngipen iran.' "  
13 Na pitero i Isa ko olowan a "Baling ka, ka kitoman den so paparatiyayaan ka." Na 
miyakapiya so oripen sangkoto den a oras.  
 
Madakel a Miyapamakapiya i Isa  
 
14 Somiyong si Isa ko walay i Pidro na miyailay niyan roo so panogangan a babay i Pidro 
a makaiiga a dii keyaw. 
15 Tiyayongan i Isa a lima niyan na miyada on so mayaw. Na mimbowat sekaniyan na 
pisekasakaw niyan si Isa.  
16 Kagiya perimon den na madakel a kisosookan a saitan a piyangowit rekaniyan o 
manga taw. Piyamakaliyo niyan so manga saitan a nggolalan ko katero bo, na 
piyamakapiya niyan so langon a pepanga sasakit. 
17 Giyanan i kinitomanen ko pitero o Nabi Isayas a  
 
'Kinowa niyan so manga gedamen tano  
na inawidan iyan so manga paniyakit tano.' 
 
So manga Taw a Kebaya Mamangonot ki Isa 
 
18 Kagiya mailay i Isa so madakel a taw a lomilibet on na siyogo iyan so manga sokbat 
iyan sa ripag siran ko ranaw. 
19 Na aden a isa a goro ko Kitab a miyobay rekaniyan a tig iyan a "Goro, magonot ako 
reka apiya anda ka song."  
20 Somimbag si Isa a "So manga tingkalong na aden a manga lekowa iran, ago so manga 
papanok na aden a manga salag iran, ogaid na so Wata o Manosiya na da den a darpa a 
keigaan iyan."  
21 Pitero rekaniyan o isa a sokbat a "Kadnan, peroa ngka a mbaling ako a daan, ka 
ipelebeng aken so ama aken."  
22 Tig i Isa a "Pegonot ka raken, na awai ngka so miyamatay, ka kilebeng iran so 
miyamatay kiran." 
 
Siyaparan i Isa so Sobosobo 
 
23 Mida si Isa ko awang na miyonot on so manga sokbat iyan. 



24 Na tekaw den somiyamber so mabager a sobosobo sii ko ranaw, na pesengkapen o 
manga begel so awang, ogaid na totorogen si Isa. 
25 Miyobay ron so manga sokbat na piyokaw iran a tig iran a "Kadnan, sabeta kami ngka! 
Pekigaled tano!"  
26 Pitero kiran i Isa a "Ino kano tanto a pekelek? Sayana kano a maito i paratiyaya!" Na 
mimbowat sekaniyan na siyaparan iyan so ndo ago so manga begel, na tanto den a 
lomingen.  
27 Miyamemesa siran a tig iran a "Sasoson ai a mama? Ka apiya so ndo ago so manga 
begel na petoman rekaniyan."  
 
Piyakapiya i Isa so Dowa kataw a Sosookan a Saitan 
 
28 Kagiya makaoma siran ko sabala a ranaw sa inged o manga Gadarin na inalaw si Isa o 
dowa kataw a mama a sosookan a saitan. Miyakapoon siran ko manga pelebengan, na 
kagiya tanto siran a piyakalekelek na da a ba pekaraw mokit sangkoto a lalan. 
29 Sarta den a kominisek siran a tig iran a "Hey Wata o Allah, antonaa i pagangin ka 
rekami? Ba ka sii somiyong sa kaperasaya ngka rekami sa da pen kaoma o miyatendo a 
gawii?"  
30 Na aden a talon a madakel a manga baboy a dii mangangan a malo kiran mawatan. 
31 Na miyangangampedian ki Isa so manga saitan a tig iran a "O pakaliyowa kami ngka 
na pakasooka kami ngka sangkoto a talon a manga baboy."  
32 “Ikano kano roo den!" a tig i Isa. Na mililiyo siran ko manga mama na sarta a 
miyamanook ko manga baboy. Na miyalalagoy nggagaan so langon o manga baboy ko 
pampang na miyanga oolog ko ranaw na palaya siran den miyanga aled.  
33 So kitatagikor ko manga baboy na miyamagapas siran ko siti na piyanotol iran roo so 
langon angkai a miyaolaola ago so kiyaokitan o kisosookan a manga mama. 
34 Sabap sii na mililiyo so langon a taw sangkoto a siti ka songowan iran si Isa. Na 
kagiya mailay iran sekaniyan na piyangangampedian iran a mawa ko inged iran.  
 
MATIYO 9 
Piyakapiya i Isa so Taw a Mapaparalais so Lawas iyan 
 
Mida si Isa ko awang na komiyasoy romipag ko ranaw, na miyakaoma sa inged iyan. 
2 Kagiya tomepad sekaniyan na inowitan o manga taw sa mama a mapaparalais so lawas 
iyan a miiga ko dalagan. Miyailay i Isa a aden a paratiyaya iran na pitero iyan ko 
mapaparalais a mama a "Pakapipiyaa ngka a ginawa ngka, wata aken, ka kiyarilaan den so 
manga dosa ngka."  
3 Ndodoo so ped ko manga goro ko Kitab, na pitero iran ko manga ginawa iran a "Si aki 
ini na pepagitowitoon iyan so Allah!"   
4 Katawan i Isa so mapipikir iran na tig iyan a "Ino niyo pepamikira angkanan a marata? 
5 Anda i malebod? Ba so kateroa sangkai a mama sa 'Kiyarilaan den so manga dosa 
ngka,' o di na so kateroa on sa 'Mbowat ka na go ka lalakaw'? 
6 Pekiilay aken rekano a so Wata o Manosiya na aden a kapaar iyan sii sa doniya sa 
kaperilai ko manga dosa." Na giyoto a pitero iyan ko mapaparalais a mama a "Mbowat 
ka. Awidi ngka so dalagan ka na baling ka."  



7 Na mimbowat sekaniyan na miyaling. 
8 Kagiya mailay ai o madakel a taw na miyanga aalek siran, na biyantog iran so Allah a 
migay sangkanan a kaapar ko manosiya.  
 
Tiyawag i Isa si Matiyo 
 
9 Miyawa si Isa sangkoto a darpa na sii ko kapelalakaw niyan na miyailay niyan so isa a 
panenekat sa bowis a aya ngaran iyan na si Matiyo a moontod ko darpa a pepanekatan ko 
bowis. Pitero on i Isa a "Pegonot ka raken," na gomiyanat si Matiyo na miyonot on.  
10 Sii ko kapekan i Isa roo ko walay i Matiyo na madakel a panenekat sa bowis ago 
manga baradosa a miyakaoma a miyatoang siran ki Isa ago so manga sokbat iyan. 
11 Kagiya mailay ai o manga Parisi na iniise iran ko manga sokbat iyan a "Ino dii 
pakipamagatoang so goro niyo ko manga panenekat sa bowis ago manga baradosa?" 
12 Miyaneg siran i Isa na somimbag sekaniyan a "So manga pipiya i lawas na di iran 
kailangan so pamomolong, ka so bo so pepanga sasakit. 
13 Lalakaw kano na paganada niyo o antonaa i maana angkai a kitab a 'Aya kabaya aken 
na limo, a kena a ba so ipesepaat a manga korban.' Kena a ba ako sii somiyong sa 
katewaga ko ko manga oontol, ka so manga baradosa." 
 
So Pakaise makapantag ko Kapowasa 
 
14 Oriyan oto na somiyong ki Isa so manga sokbat i Yahiya a Pananalawat na iniise iran 
on a "Ino sekami ago so manga Parisi a dii powasa, na so manga sokbat ka na di 
pepowasa?"  
15 Pitero kiran i Isa a "So manga biyantowan ko kakewing na ba patot a makamboboko 
sii ko kaaped kiran pen o mangangaroma? Kena, ogaid na pekaoma so manga gawii a 
kebelag kiran so mangangaroma, na giyanan i kapepowasa iran.  
16 “Da a taw a ba niyan tepii so miyaronot a nditaren sa bago a dinis. Ka amay ka 
komengkeng so initapi on na baden kitaralo so kabeberat o nditaren. 
17 So mambo so bago a arak na di tegoon ko miyaronot a pananagoay a kobal a ayam, ka 
o manggolaola oto na kebensi so kobal, na keodod so arak ago kebinasa so pananagoay. 
Kena, ka so bago a arak na sii tegoa ko bago a pananagoay, na palaya den kemboway." 
 
So Miyatay a Bago a Taw ago so Babay a Tetalogedam 
 
18 Sii ko di sii pen dii kateroa i Isa na aden a miyakaoma on a olowan a somiyodiyod ki 
Isa, na tig iyan a "Gopen miyatay so wata aken a babay. Ogaid na onot ka raken na 
dapeneten ka on a lima ngka, ka keoyag sekaniyan bo." 
19 Na gomiyanat si Isa na miyonot siran on ago so manga sokbat iyan.  
20 Na sarta den a so isa a babay a miyakasapolo ago dowa ragon a kaperogoi ron na 
miyobay ko katatalikodan i Isa na siko iyan so sagayadan o kimon iyan. 
21 Ka pitero iyan sa ginawa niyan a "Asar a maseko aken so nditaren iyan na pekapiya 
ako den."  
22 Dominingil si Isa na miyailay niyan so babay na tig iyan a "Pakapipiyaa ngka a ginawa 
ngka, wata aken, ka so paratiyaya ngka na aya ngka inipakabager." Na sii den sa oras oto 



na miyakapiya den angkoto a babay.  
23 Miyakaoma si Isa ko walay o olowan na kagiya mailay niyan so dii mamanginsi ago so 
madakel a taw a magogorigaw 
24 Na tig iyan a "Liyo kano langon! Da matay so wata, ka totorogen baden." Na so 
kiyanega iran sii na inikekala iran si Isa. 
25 Kagiya mapakaliyo den so madakel a taw na somiyoled si Isa ko rowang o wata na 
kiyapetan iyan sa lima, na mimbowat so wata. 
26 Na so totol mipantag sii na lomiyangkap sangkoto a dalem a inged.  
 
Piyakapiya i Isa so Bota ago so Amang 
 
27 Miyawa roo si Isa na sii ko kapelalakaw niyan na petondog on so dowa kataw a bota a 
mama a ipepelalis iran a "Kapediin kami ngka, Wata o Daod."  
28 Kagiya somoled sekaniyan ko walay na miyobay rekaniyan so manga bota na iniise 
kiran i Isa a "Ba niyo paratiyayaa a kegaga ko ai nggolaola?"  
Tig iran a "Oway, Kadnan."  
29 Na siko i Isa so manga mata iran a tig iyan a "Sabap ko paratiyaya niyo na ketoman so 
kabaya iyo", 
30 Na miyakailay siran den. Na inilalang kiran i Isa a "O ba niyo ai pakitokawi ko ped. 
31 Ogaid na lomiyalakaw siran na ba iran den piyakalangkap so totol makapantag ki Isa 
sangkoto a dalem a inged.  
32 Kagiya maipos siran na aden a manga taw a miwit ki Isa sa mama a miyaamang sabap 
sa sosookan a saitan. 
33 Kagiya mapakaliyo i Isa so saitan na miyakatero angkoto a mama. Na miyamemesa so 
manga taw a tig iran a "Da den a ba tano miyailay a datar ai sa inged a Israil." 
34 Ogaid na pitero o manga Parisi a "Pepakaliyon iyan so manga saitan a nggolalan ko 
kapaar o dato o manga saitan." 
 
Inikapedi i Isa so Madakel a taw 
 
35 Inipanagad i Isa so langon a mala maito a inged a pepamangendao sii ko manga 
sinagoga iran ago pepakalangkapen iyan so Mapiya a Totol makapantag ko Ndatoan o 
Allah. Pepamakapiyaan iyan pen so oman i pekesakit a apiya antonaa i paniyakit iran o di 
na gedamen. 
36 Kagiya mailay niyan so madakel a taw na tanto niyan siran a inikapedi, ka kareregenan 
siran a da a ba on pekatabang a datar o manga bilibili a da a ba on tomatagikor. 
37 Na pitero iyan ko manga sokbat iyan a "Madakel a peragonen, ogaid na maito so di ron 
dii nggagalebek. 
38 Sabap san na pangangarapan kano ko Kadnan a kirek ko peragonen; pangniya niyo ron 
a pakasongen iyan roo so ped pen a gomagalebek a makaperagon on.  
 
MATIYO 10 
Pinili i Isa so Sapolo ago Dowa a manga Siyogo 
 
Tinimo i Isa so sapolo ago dowa a manga sokbat iyan na bigan iyan siran sa kapaar sa 



kapakaliyowa iran ko manga saitan ko kisosookan ago so kapakapiyaa iran ko oman i 
pisosonan a gedamen ago paniyakit.  
2 Giyai i manga ngaran o sapolo ago dowa a siyogo: paganay ron si Simon a bebetowan 
sa Pidro ago so pagari niyan a si Andriyo, si Santiyago ago so pagari niyan a si Yahiya a 
manga wata i Sibidi, 
3 Si Pilipi ago si Bartolomiyo, si Tomas ago si Matiyo a panenekat sa bowis, si Santiyago 
a wata i Alpayo, si Tadiyos, 
4 Si Simon a mala i paninindeg, ago si Yodas Iskariyot a aya tominipo ki Isa.  
 
Siyogo i Isa so manga Sokbat 
 
5 Piyakalalakaw i Isa angkai a sapolo ago dowa na ininsaratan iyan siran a tig iyan a "Di 
kano song ko kena a ba manga Yahodi, o di na sii ko apiya antonaa a inged o manga 
Isamariyan. 
6 Ka songowi niyo baden so manga taw sa Israil a miyanga dadadag a datar o manga 
bilibili. 
7 Sii ko kapelalakaw niyo na pakalangkapa niyo a 'Miyakarani den so Ndatoan o Allah.' 
8 Pakapiyaa niyo so pepanga sasakit, pangoyaga niyo so miyamatay, pamakapiyaa niyo so 
pepanga bobowa, na pamakaliyowa niyo so manga saitan ko kisosookan. Miyakatarima 
kano a da a bayad iyan, na pepamemegay kano mambo a di kebayadan. 
9 Di kano pagawid sa bolawan, pirak o di na apiya antonaa kowarta sii ko pitaka iyo. 
10 Di kano pagawid sa pontir sii ko lalakaw niyo, o di na ilisan, o di na tinilas, o di na 
teken. Ka so gomagalebek na patot a mbegan sa ikeoyag iyan.  
11 “Igira a miyakaoma kano ko isa a inged a mala o di na maito na pangiloba kano roo sa 
pagaadatan a taw, na ron kano den kaden taman sa kaawa iyo sangkoto a inged. 
12 Amay ka soled kano ko walay na salama iyo. 
13 O mapapatot so walay na begaken iyo ron so salam iyo a kalilintad. Ogaid na o di 
mapapatot na bawia niyo so salam iyo. 
14 O aden a walay o di na inged a di rekano terima ago di iran pemakinegen so manga 
katero iyo, na popoga niyo so bayanek ko ai niyo amay ka magawa kano ron. 
15 Teroon ko rekano a mataan den a sii ko alongan a kapengokom na lebi pen a makep so 
kandanega ko inged a Sodom ago giya Gomorah a di so kandanega sa inged oto! 
 
So Pekatalingoma a manga Kasatroan 
 
16 “Pamakineg kano! Sogoon ko sekano a datar o manga bilibili sii ko look o manga 
wawaraw a aso. Sabap san na pananggila kano a datar o manga nipay, ago pakaliwanaga 
niyo so manga poso iyo a datar o manga marapatik. 
17 Ogaid na iiktiyar kano, ka aden a manga taw a ndakep rekano a magowit rekano ko 
kokoman, na pemadasan kano iran sii ko manga sinagoga iran. 
18 Pemakadarpaan kano iran ko manga gobirnador ago manga dato sabap raken. Giyanan 
i kakeparo niyo sa kapeseksii niyo raken ko hadapan iran ago sii ko kena a ba manga 
Yahodi. 
19 Ogaid na amay ka mawit kano iran roo na di niyo pagawiden a akal o antonaa i 
peteroon iyo, o di na andamanaya i kapeteroa niyo ron. Ka sii sangkoto a oras na kipansir 



rekano so mapetero iyo. 
20 Ka kena ini a ba rekano pekapoon, ka so Roh o Ama iyo na pakipetero iyan rekano.  
21 “Peladen o manga taw so tito iran a manga pagari kaan mabono, na datar oto mambo a 
kapelada o manga ama ko manga wata iran. So manga wata na makiperidoay ko manga 
lokes iran na pekipamono iran siran. 
22 Ikegowad kano o langon a taw sabap raken, ogaid na so taw a pekatiger sa taman sa 
kaposan na aya kesabet. 
23 Amay ka pesatroon kano ko isa a inged na pagapas kano ko ped a inged. Ka teroon ko 
rekano a mataan den a di niyo kepasad a kapepanadai niyo ko langon a inged sa Israil sa 
di pen kapekaoma o Wata o Manosiya.  
24 “Da a morit a ba lawan ko goro niyan ago da a oripen a ba lawan ko kadnan iyan. 
25 Kasosokodan ko morit o kebaloy a datar o goro niyan, ago so oripen na kebaloy a datar 
o kadnan iyan. O pembetowi o manga taw so olowan ko pamiliya sa Iblis na lebi pen a 
marata so imbeto iran ko ped ko pamiliya! 
 
Antawaa i Patot a Ikelek 
 
26 “Di niyo keleken angkoto a manga taw. Ka oman i pageemaan na kipayag bo, na oman 
i misosolen na ketokawan bo. 
27 So di aken rekano dii teroon sii ko maliboteng, na teroa niyo bo sii ko maliwanag. Na 
so ipepamagtonga ko tangila niyo, na pakalangkapa niyo a poon ko poro o manga walay. 
28 Di niyo keleken so siran oto a pepamono ko lawas a di siran pekagaga mono ko 
niyawa. Ka aya niyo kaleken na so Allah a pekagaga minasa ko niyawa ago so lawas roo 
sa kanarakaan. 
29 So dowa timan a kenti na ba di pepesaa sa salad a kowarta? Oway, ogaid na apiya so 
satiman on na di keolog ko lopa o di katao o Ama iyo. 
30 Na sekano peman na apiya so bok sa olo niyo na palaya den bibilangen. 
31 Kagiya ka maoto na di kano pekelek, ka lebi kano a mala i bali a di so madakel a 
kenti.  
32 “Apiya antawaa i pepamataanan iyan ko hadapan o manga taw a rek aken sekaniyan, 
na aya ko mambo pemataanan sii ko hadapan o Ama aken roo sa kasorgaan. 
33 Na apiya antawaa i ipepelaw ako niyan ko hadapan o manga taw, na ipelaw aken 
mambo ko hadapan o Ama aken a roo sa kasorgaan.  
 
Kena a ba Kalilintad ka Pedang 
 
34 “Di niyo pipikira i ba aya inisong aken sii na pagowitan ko sa kalilintad so doniya. 
Kena a ba ako sii somiyong kaan ako ron makawit sa kalilintad, ka pedang. 
35 Ka somiyong ako sii kaan aken mapakasorang so wata a mama ko ama iyan, ago so 
mambo so wata a babay ko ina iyan, ago so pen so miyakamong a babay ko panogangan 
iyan a babay. 
36 Na aya kebaloy a soranga o taw na so manga ped ko pamiliya niyan.  
37 “So taw a lebi pen a kapekebabayai niyan ko ama iyan o di na ina iyan a di saken na 
kena a ba mapapatot a kaom aken. Na so taw a lebi pen a kapekebabayai niyan ko wata 
iyan a mama o di na babay a di saken na kena a ba mapapatot a kaom aken. 



38 Apiya antawaa i di niyan posain so kros iyan ago pegonot raken na kena a ba 
mapapatot a kaom aken. 
39 Apiya antawaa i pekekamal iyan so kaoyagoyag iyan na pelagaan iyan baden. Na apiya 
antawaa i iperila iyan so kaoyagoyag iyan sabap raken na kekamal iyan.  
 
Manga Imbalas 
 
40 “So taw a terima rekano na saken i peterimaan iyan. Na so terima raken na so 
somiyogo raken na aya niyan peterimaan. 
41 So terima ko siyogo o Allah sabap ko kiyasogoa on na kibalas on so datar o kibalas ko 
siyogo o Allah. Na so terima ko maontol a taw sabap ko kaontol iyan na kibalas on so 
datar o kibalas ko maontol a taw. 
42 Na apiya antawaa i megay sa apiya matag bo paginomen a matenggaw a ig ko isa 
sangkai a mitatanan a manga kaom aken sabap sa kaom aken sekaniyan, na teroon ko 
rekano a mataan den a kebalasan sekaniyan."  
 
MATIYO 11 
Si Isa ago si Yahiya a Pananalawat 
 
Kagiya mapasad minsarat i Isa so sapolo ago dowa a sokbat iyan na inawaan iyan angkoto 
a darpa na lomiyalakaw a pepangendao ago pepangosiyat sii ko midadair on a manga 
inged.  
2 Kagiya maneg i Yahiya a Pananalawat roo sa kalaboso so makapantag ko manga 
galebek o Al Masih na piyakasong iyan ki Isa so ped ko manga sokbat iyan. 
3 Na iniise iran ki Isa a "Ba seka so pitero i Yahiya a pekaoma, o di na ba aden a salakaw 
a disomala a ba ami pen penayawa?" 
4 Somimbag si Isa a "Kasoy kano ki Yahiya na panotola niyo ron so pepanga aneg iyo 
ago pepanga iilay; 
5 So manga bota na pepamakailay, so manga sadir na pepamakalalakaw, so pepanga 
bobowa na pepamakapiyaan, so manga bengel na pepamakaneg, so miyamatay na 
pepanga ooyag, ago pepakalangkapen so Mapiya a Totol ko manga miskin. 
6 Rarakmatan so apiya antawaa i di den keda so paratiyaya niyan raken." 
7 Sii ko kapekesoy o manga sokbat i Yahiya na pitero i Isa ko madakel a taw mipantag ki 
Yahiya a "Sii ko kiyasong iyo ki Yahiya roo ko mitataog a kaden na antonaa i pipikiren 
iyo a pagilain iyo? Ba so taw a lagid o gi a pekipipapipay o ndo? 
8 Antonaa bes i siyongowan iyo roo a pagilain iyo? Ba so mama a ndiditar sa mapiya? 
Kena. Siran oto a ndiditar sa mapiya na roo kibabaling ko manga torogan o dato! 
9 Teroa niyo raken o antonaa bes i siyongowan iyo roo a pagilain. Ba nabi? Oway, na 
teroon ko rekano a lawan sekaniyan pen ko nabi. 
10 Sekaniyan na aya minisorat ko Kitab a: 
  
'Sogoon ko so talasogoay aken a keona a di seka  
a pekatiyagar ko lalan a pagokitan ka.' 
 
11 “Teroon ko rekano a mataan den a so kalangolangon a manosiya na da a isa kiran bo a 



ba lawan ki Yahiya a Pananalawat. Ogaid na so lebi a mitatanan a taw ko Ndatoan o 
Allah na lawan rekaniyan pen. 
12 Ipoon ko masa i Yahiya a Pananalawat taman imanto na matetegel a kapepakalaolada 
ko Ndatoan o Allah, na so manga tetegel a taw na pembaasen iran a kapepekasoled iran 
on. 
13 Ka so langon a manga nabi ago so Kitab o Mosa na miyaalamat iran so makapantag sii 
taman ko kiyapakaoma i Yahiya. 
14 Na o kebayaan iyo ai tomarima na sekaniyan si Iliyas a inalamat iran a pekaoma. 
15 So aden a tangila niyan na pamakineg baden!" 
16 “Antonaa i keibaratan ko sangkai a manga taw a kapapantagan sangkai a masa? Datar 
siran o manga wata a dii nggitagita sa padian a ipepelalis iran ko manga ped iran a 
17'Mimboboniboniyan kami sa kakewing para rekano, na da kano sesayaw. Na 
miyakamboko kami ko lalantangen, na da kano goraok.' 
18 Kagiya makaoma si Yahiya na mipowasa ago da inom sa arak, na pitero o manga taw a 
sosookan sekaniyan a saitan. 
19 Ogaid na miyakaoma so Wata o Manosiya a pekan ago peginom, na di iran dii teroon a 
'Ilaya niyo man angkai a bosaw ago tamereg, a ginawai o manga panenekat sa bowis ago 
manga baradosa!' Ogaid na so ongangen na pekemataanan a ontol a nggolalan ko 
pekeondasan o manga galebek iyan." 
 
So manga Siti a da Pamaratiyaya 
 
20 Na taros a pimbongetan i Isa so manga siti a ron iyan pinggolaola so kadakelan ko 
manga ala i kabatowa a galebek iyan, ka da talikodi o manga taw ron so manga dosa iran. 
21 Pitero iyan a "Kemorkaan kano a manga taw sa Korasin! Kemorkaan kano san sa 
Bitsaida! Ka o so manga ala i kabatowa a galebek a miyanggolaola rekano san na sii 
miyanggolaola sa Tiro ago sa Sidon, na so manga taw ron na miyatey den o kowan a 
kiyatalikodan iran so manga dosa iran a somosolot siran sa sako ago pegombiyan iran a 
olo iran. 
22 Kagiya ka maoto na teroon ko rekano a sii ko gawii a kapengokom na lebi pen a 
makep so kandanega ko manga taw sa Tiro ago sa Sidon a di so kandanega rekano. 
23 Na sekano mambo san sa Kapirnaom, ba kano kipangkat taman sa kasorgaan? Kena, 
ka sii kano kibaba taman sa kanarakaan. Ka o so manga ala i kabatowa a galebek a 
miyanggolaola rekano san na sii miyanggolaola sa Sodom na sesaya pen o kowan imanto. 
24 Na teroon ko rekano a sii ko alongan a kapengokom na makep a kandanega ko manga 
taw sa Sodom a di so kandanega rekano." 
 
So Kapakadeke o Kikadodokawan 
 
25 Samaoto na pitero i Isa a "Hey Ama, a Kadnan o kasorgaan ago so doniya, pepodin ko 
seka, ka so manga nganin a piyagma a ka ko manga oongangen ago so manga ala i katao 
na piyayag ka ko da a manga peleng iyan. 
26 Mataan den, Ama, a miyanggolaola ngka ini ka aya ngka kabaya ago inikasoat.  
27 “So Ama aken na inisarig iyan raken so langon taman. Da a ba matao ko Wata a rowar 
ko Ama, na da a ba matao ko Ama a rowar ko Wata ago so siran oto a kabaya o Wata a 



peyagan iyan ko Ama.  
28 “Sekano langon a dodokawan maawid ko mapened a poposain iyo na song kano raken, 
ka pekadekeen ko sekano. 
29 Sanganen iyo so kokoong aken na pakipangendao kano raken, ka makapediin ako ago 
pepangalimbabaan, na pekadeke kano. 
30 Ka so kokoong aken na malebod, na makep so pekiposai aken rekano." 
 
MATIYO 12 
So dii Mbayabaya ko Gawii a Idedeke 
 
Miyakaisa a Gawii a Idedeke na pelalakaw si Isa a pegokit ko manga pangomaan. 
Pepanga aaor so manga sokbat iyan na miyangowa siran ko manga saway o bantad na 
piyangangan iran. 
2 Kagiya mailay ai o manga Parisi na pitero iran ki Isa a "Ilaya ngka man, ka so manga 
sokbat ka na di ran dii nggolaolaan so da sa Kitab i ba nggolaolaa ko Gawii a Idedeke."  
3 Ogaid na pitero kiran i Isa a "Ba niyo da mabatiya so pinggolaola i Daod isako pepanga 
aaor siran ago so manga kaom iyan? 
4 Somiyoled sekaniyan ko Walay o Allah na komiyan sekaniyan ko paan a isasapaat ko 
Allah, apiya da sa Kitab i ba niyan kana o di na so manga kaom iyan, ka so bo so manga 
imam i mapaparo a koman on. 
5 Na ba niyo da mabatiya ko Kitab o Mosa a sii ko oman Gawii a Idedeke na so manga 
imam sii ko Timplo na pesogoken iran so kokoman o Gawii a Idedeke ko di ran on dii 
kanggalebek, ogaid na kena a ba siran miyakasela? 
6 Teroon ko rekano a sisii den so lawan pen ko Timplo. 
7 O sabota niyo so maana angkai a kitab a 'Aya kabaya aken na limo, a kena a ba so 
ipesepaat a manga korban, na di niyo kedaway so da a sala iyan. 
8 Ka so Wata o Manosiya na aya dii mbayabaya ko Gawii a Idedeke." 
 
So Mama a Mikempis a Lima niyan 
 
9 Miyawa si Isa sangkoto a darpa na somiyoled ko isa a sinagoga iran, 
10 Na aden a mama roo a kekampis a lima niyan. Kagiya kabaya o manga Parisi a 
midimanda iran si Isa na iniise iran on a "Ba sisii ko Kitab so kapamolong sii ko Gawii a 
Idedeke?" 
11 Somimbag si Isa a "So apiya antawaa rekano a aden a isa bo a bilibili niyan a miyaolog 
ko galebo sii ko Gawii a Idedeke, na ba niyan di kepeti ago kowaan iyan on? 
12 Na lebi pen a mala i bali so taw a di so bilibili! Sabap san na sisii ko Kitab so dii 
kanggolaolaa ko mapiya igira a Gawii a Idedeke." 
13 Na pitero iyan ko mama a "Betera ngka a lima ngka," na biter iyan na miyakapiya den 
a lima niyan a datar o sabala on. 
14 Ogaid na miyawa roo so manga Parisi na miyagopakat siran o andamanaya i 
kambonoa iran ki Isa.  
 
So Miyapili a Oripen o Allah 
 



15 Katawan ai i Isa na inawaan iyan a inged oto na madakel a taw a miyamanondog 
rekaniyan. Piyamakapiyaan iyan langon so pepanga sasakit 
16 Na liyalangan iyan siran sa o ba iran pakitokawi o antawaa sekaniyan. 
17 Giyanan i kinitoman o pitero o Nabi Isayas a 
  
18 “Kataya so oripen aken a pinili aken, 
a so pekebabayaan ko a ikasosoat aken.  
Pekatanaan ko rekaniyan so Roh aken, 
na pekalangkapen iyan so matito a kokoman ko manga nasiyon.  
19 Di sekaniyan makipepapawala o di na pelalis, 
aya pen o ba aden a pekaneg ko lagam iyan sii ko manga lalan.  
20 So miyagomek a sesed na di niyan potolen, 
aya pen o ba niyan parenga so pepemereperek a solo 
taman sa di niyan mapakadaag so matito a kokoman.  
21 Na so ingaran iyan na aya serigan o langon o manga nasiyon." 
 
Si Isa ago so Dato o manga Saitan  
 
22 Na inowitan o manga taw si Isa sa mama a miyabota ago miyaamang sabap sa 
sosookan a saitan. Piyakapiya sekaniyan i Isa na miyakatero ago miyakailay. 
23 Na miyamemesa so langon o manga taw na iniise iran a "Sekaniyan nda so Wata o 
Daod?"  
24 Kagiya maneg ai o manga Parisi na pitero iran a "Aya bo a kapepakaliyowa niyan ko 
manga saitan ko kisosookan na nggolalan ko kapaar o Iblis a dato o manga saitan."  
25 Katawan i Isa so mapipikir iran na pitero iyan kiran a "Oman i isa ka ndatoan a 
maooparik a pepamagonaya tidawa so manga taw ron na kebinasa. Na oman i inged o di 
na isa ka walay a mbabagiay a mamagonaya sosopaka so manga taw ron na di kemboway. 
26 O pepakaliyowa o Iblis so manga saitan na makasosopaka so manga sabaad ko 
ndatoan iyan, na andamanaya i kakemboway niyan? 
27 O pepakaliyowa ko ko manga saitan a nggolalan ko kapaar o Iblis, na antonaa i kapaar 
a dii inggolalan o manga kaom iyo ko kapepakaliyowa iran on? Kagiya ka maoto na so di 
ran dii nggolaolaan na aya poriba sa ribat kano. 
28 Ogaid na o pepakaliyowa ko ko manga saitan a nggolalan ko Roh o Allah na 
miyakatalingoma rekano den so Ndatoan o Allah.  
29 “Andamanaya i kapekasoled o taw ko walay o mabager a mama a pemanekew ko 
manga tamok iyan o di niyan daan a mapatong so mabager a mama? Ka giyanan bo i 
kakepanekewa niyan ko tamok iyan.  
30 “So kena a ba raken tomatampil na makasosopak raken. Na so di raken magogop 
makipetimo na baden makapembelabelag. 
31 Sabap sii na teroon ko rekano a kirila ko manga taw so oman i dosa iran ago so 
miyatero iran a ipepakaito. Ogaid na so kiyapagitowitoa ko Soti a Roh na di den kerilaan. 
32 Apiya antawaa i makapetero sa sopak ko Wata o Manosiya na kerilaan. Ogaid na apiya 
antawaa i makapetero sa sopak ko Soti a Roh na di den perilaan sangkai a masa o di na sa 
maori a alongan. 
 



So Kayo ago so Onga niyan 
 
33 “O ibilang iyo a mapiya so onga o kayo na mapiya oto a kayo, na o ibilang iyo a 
marata so onga o kayo na marata oto a kayo. Ka so onga o kayo na aya on kitendo. 
34 Sekano a manga nipay, andamanaya i kapetero iyo sa manga pipiya a nganin a manga 
rarata kano? Ka saden sa mipepeno ko poso na aya mambo dii teroon o ngari. 
35 So mapiya a taw na pepakaliyon iyan so manga pipiya a nganin a poon ko mapiya a 
matatago ko poso iyan. Na so marata a taw na pepakaliyon iyan so marata a poon ko 
marata a matatago ko poso iyan.  
36 “Teroon ko rekano a oman i basa a da a lalaw niyan a miyatero o manga taw na 
isomariya kiran sii ko gawii a kapengokom. 
37 Ka so manga katero o ka na aya reka ikokom, o da a sala a ka, o di na miyakasela."  
 
So Pangni ko Piyakamemesa a Nanao 
 
38 Na so ped ko manga goro ko Kitab ago manga Parisi na pitero iran ki Isa a "Goro, 
kabaya ami a pakailain kami ngka sa piyakamemesa a nanao."  
39 Ogaid na pitero iyan kiran a "So manga rarata a taw a tomiyalikod ko Allah na aya 
pepamangni sa piyakamemesa a nanao! Ogaid na da a nanao a ba kiran imbegay a rowar 
ko piyakamemesa a nanao a miyaolaola o Nabi Yonas. 
40 Ka madadalem si Yonas ko tiyan o miyakaselasela a seda ko miyakatelo ka 
kadadaondaw ago miyakatelo ka kagagawii, na datar oto mambo a so Wata o Manosiya 
na kedalem ko lembak o doniya ko makatelo ka kadadaondaw ago makatelo ka 
kagagawii. 
41 Sii ko gawii a kapengokom na pemangembowat so manga taw sa Ninibah na selaan 
iran so manga taw a kapapantagan sangkai a masa, ka tiyalikodan o manga taw sa 
Ninibah so manga dosa iran sii ko kiyanega iran ko ipepangosiyat o Yonas. Na imanto na 
sisii den so lawan pen ki Yonas. 
42 Sii ko gawii a kapengokom na pembangon so Bai sa Pagabagatan na selaan iyan so 
kapapantagan ai a manga taw, ka lomiyalakaw sekaniyan a poon sa tanto a mawatan a 
inged kaan makapamakineg ko ongangen i Solaiman. Na imanto na sisii den so lawan pen 
ki Solaiman! 
 
So Kiyakasoy o Saitan 
 
43 “Amay ka lomiyo so isa a saitan ko lawas o taw na pepegenebeneb ko kamara a manga 
darpa a dii mbabanog sa kedekean iyan, ogaid na di on pekatoon. 
44 Na giyoto a peteroon iyan a 'Kesoy ako baden ko andang a babalingan aken a inawaan 
ko.' Na amay ka makakasoy ron na keoma niyan ai a da kabalingi, lompiyo ago 
matatanor. 
45 Mandiyadi na melalakaw peroman na pekionot sa pito a ped a saitan a lebi pen a 
marata a di sekaniyan, na pemanoled siran a mbeling roo. Na lebi pen a marata so a 
mapembetad angkoto a taw a di isako paganay. Giyai mambo i keokitan o kapapantagan a 
manga rarata a taw."  
 



So Ina i Isa ago so manga Pagari niyan 
 
46 Sii ko di pen dii katero i Isa ko madakel a taw na miyakaoma si ina iyan ago so manga 
pagari niyan. Kititindeg siran roo sa liyo a kebayaan iran sekaniyan mimbitiyarai. 
47 Pitero on o sakataw a mama a "Si ina a ka ago so manga pagari ngka na kititindeg sa 
liyo a kebaya siran reka makimbitiyarai."  
48 Somimbag si Isa a "Antawaa i ina aken ago antawaa i manga pagari aken?" 
49 Na initoro iyan so manga sokbat iyan a tig iyan a "Katii so ina aken ago manga pagari 
aken. 
50 Ka apiya antawaa i dii nggolaola sa kabaya o Ama aken a ndodoo sa kasorgaan na aya 
ken pagari a mama, pagari a babay ago ina aken." 
 
MATIYO 13 
So Bayambayanan makapantag ko Peseod 
 
Sii sangkoto a gawii na lominiyo si Isa ko walay na somiyong ko kilid a ranaw na 
miyontod roo. 
2 Tanto a madakel a manga taw a mitimotimo on, na sabap sii na miyageda sekaniyan ko 
isa a awang na miyontod on, na roo kititindeg so langon o madakel a taw ko ipameted ko 
kilid a ranaw. 
3 Madakel a pitero iyan kiran a miyakaokit sa bayambayanan. Tig iyan a "Somiyong so 
taribasok ko lopa iyan ka seod. 
4 Sii ko kipepiriken iyan ko oniin na sii minisogat so ped on ko lalan, na miyamakaoma 
so manga papanok na piyanoka iran ai. 
5 So ped ko oniin na sii minisogat ko saliwaton a lopa, na magaan a kiyalonaw niyan ka 
kena a ba madalem a bote on. 
6 Ogaid na kagiya somebang so alongan na kiyarantian so manga pamomolan, na 
miyanga lalayon ai ka kagiya da mamakambekaw piyapiya. 
7 So ped pen ko oniin na sii minisogat ko soroken a lopa, na miyamangeto so manga 
sorok na tiyanongan iyan so manga pamomolan. 
8 Ogaid na so sabagi ko oniin na sii minisogat ko masibokar a lopa na miyamangeto. So 
ped on na miyamangonga sa mbabagatos, so ped na ndenempolo, ago so pen so ped na 
tetelopolo. 
9 So aden a tangila niyan na pamakineg baden!" 
 
So Antap o manga Bayambayanan 
 
10 Miyobay ki Isa so manga sokbat na iniise iran a "Ino a so di ngka dii teroon ko manga 
taw na pepakaokiten ka ko manga bayambayanan?"  
11 Somimbag si Isa a "Miyaparo rekano so kaketokawi niyo ko manga pageemaan 
makapantag ko Ndatoan o Allah, ogaid na kena ini a ba kiran miyaparo. 
12 Ka apiya antawaa i aden a rek iyan na mbegan pen, na kitaralo so rek iyan. Ogaid na so 
da a rek iyan na apiya so maito bo a rek iyan na kowaan on. 
13 Giyai i sabap a pepakaokiten ko ko manga bayambayanan so di aken kiran dii teroon, 
ka kagiya  



 
'Apiya pen pepangilailay siran na di siran pemakailay,  
na apiya pen pepamakineg siran na di siran pemakaneg  
o di na pemakasabot.'  
 
14 Sii kiran den minitoman so miyaalamat o Nabi Isayas a tig iyan a 
 
'Pepamakineg kano ago pepamakineg kano peparoman 
ogaid na di kano den pekasabot; 
na pepangilailay kano ago pepangilailay kano peparoman 
ogaid na di kano den pekakilala.  
15 Ka giyangkai a manga taw na miyamakategas a olo iran, 
na inolen iran a manga tangila iran, 
ago pinideng iran a manga mata iran; 
ka o di giyoto na mamakailay so manga mata iran, 
makaaaneg so manga tangila iran, 
ago makasasabot so manga poso iran 
na makapeteklid siran kaan aken mapakapiya.'  
 
16 “Ogaid na sekano peman na rarakmatan kano ka pepakailay so manga mata niyo ago 
pepakaneg so manga tangila niyo. 
17 Teroon ko rekano a mataan den a madakel a manga nabi ago manga oontol a taw a 
inikadali iran a kailaya iran ko pekeilay niyo ogaid na da iran mailay, ago so kakenega 
iran ko pepamakinegen iyo ogaid na da iran maneg." 
 
So Osayan ko Bayambayanan makapantag ko Peseod 
 
18 “Na pamakinega niyo so kapagosaya ko bayambayanan ko peseod. 
19 Igira a aden a pepakaneg ko katero makapantag ko Ndatoan o Allah a di niyan bo 
seboten, na pekaoma so Iblis na pagagaon iyan so katero a inisaod ko poso iyan. Giyanan 
so oniin a minipirik ko lalan. 
20 So oniin a minipirik ko saliwaton a lopa na aya ibarat o taw a miyakaneg ko katero na 
sarta a tiyarima iyan sa kapekebabaya. 
21 Ogaid na da ini makambekaw ko poso iyan, na di sekaniyan tetas. Ka amay ka 
pekatalingoma so simoket o di na kasatroan sabap ko katero, na sarta a telikodan iyan. 
22 So oniin a minipirik ko soroken a otan na aya ibarat o taw a miyakaneg ko katero, 
ogaid na so manga iaawid a akal iyan makapantag ko kapepaginetaw niyan, ago so 
kababaya ko manga tamok, na pekatanong ko katero na di pekaonga. 
23 So oniin a minipirik ko masibokar a lopa na aya ibarat o taw a miyakaneg ko katero 
ago miyakasabot on. Na magonga sekaniyan sa mbabagatos, o di na ndenempolo, o di na 
tetelopolo." 
 
So Bayambayanan makapantag ko Marata a Otan 
 
24 Piyanotol kiran i Isa so ped a bayambayanan a: "So Ndatoan o Allah na kiibarat ko 



mama a somiyaod sa mapiya a oniin sii ko lopa iyan. 
25 Ogaid na sii ko katotoroga kiran langon na somiyong on so ridoay niyan na somiyaod 
on sa oniin a marata a otan a minisembor ko bantad, na miyalagoy. 
26 Kagiya makalonaw so bantad ago mipoon den monga, na romitok mambo so otan.  
27 “So manga talasogoay o taribasok na somiyong on a tig iran a 'Sir, ba ngka da saoden 
so mapiya a oniin ko lopa a ka? Na anda miyakapoon so marata a otan?'  
28 “ 'Aden a ridoay tano a minggolaola sii.' a inisembag iyan.  
"Na iniise o manga talasogoay a 'Ba ngka kabaya a pamadoten ami so manga otan?'  
29 “Tig iyan a 'Di, ka sii ko kapepamadota niyo ko otan na o ba niyo baden mirakes on so 
bantad. 
30 Pakaperengana niyo pasin meto so otan ago so bantad taman sa kaperagona on, ka 
teroon ko bo ko peraragon a 'Onai niyo madot so manga otan na bekesa niyo ago totonga 
niyo, na go niyo bo panimoa so bantad na tagoa niyo ko taliyong aken.' " 
 
So Bayambayanan makapantag ko Oniin a Mostard 
 
31 Piyanotol kiran i Isa so ped a bayambayanan a: "So Ndatoan o Allah na kiibarat ko 
oniin a mostard a piyamola o mama ko lopa iyan. 
32 Lebi ini a maito a oniin ko langon a oniin, ogaid na sii ko kiyato iyan na lebi a mala ko 
langon a pamomolan, ka pembaloy a kayo, na peselasalagan o manga papanok so manga 
sapak iyan."  
 
So Bayambayanan makapantag ko Tapay 
 
33 Piyanotol kiran i Isa so ped a bayambayanan a: "So Ndatoan o Allah na kiibarat ko 
tapay a inisaog o babay ko telo ka asada a tapong taman sa palaya den miyakakembang."  
 
So dii kinggolalanen i Isa ko manga Bayambayanan 
 
34 Langon ai a dii teroon i Isa ko madakel a taw na piyakaokit iyan ko manga 
bayambayanan, ka da den a ba niyan kiran pitero o ba di makaookit sa bayambayanan. 
35 Giyanan i kinitoman o pitero o nabi a 
 
"Ipenggolalan aken so manga bayambayanan sii ko di aken dii katero; 
iperopa aken so manga pageemaan ipoon ko kiyaadena ko doniya." 
 
So Osayan o Bayambayanan makapantag ko Marata a Otan 
 
36 Oriyan oto na inawaan i Isa so madakel a taw na somiyoled sa walay. Miyobay ron so 
manga sokbat iyan a tig iran a "Osaya ngka rekami so bayambayanan ko marata a otan a 
inisaod ko lopa."  
37 Na pitero iyan kiran a "So somiyaod sa mapiya a oniin na aya den so Wata o 
Manosiya. 
38 So lopa na aya den so doniya. So mapiya a oniin na giyoto so manga taw a dii ndatoan 
o Allah. So marata a otan na giyoto so manga taw a dii ndatoan o Iblis. 



39 So ridoay a somiyaod sa otan na aya den so Iblis. So kaperagon na giyoto so kaposan 
angkai a masa, na so panggagarab on na giyoto so manga malaikat.  
40 “So kiyapamadota ko manga otan a tiyotong ko apoy, na datar ai so kesowasowa ko 
kaposan angkai a masa. 
41 So Wata o Manosiya na sogoon iyan so manga malaikat iyan na penimoon iran a poon 
ko Ndatoan iyan so langon a pekesabapan ko dosa ago so dii nggolaola sa marata. 
42 Ipelebad siran o manga malaikat ko pekerab a apoy a roo siran pendidiyagaw a di ran 
dii pakakitebaan a ngipen iran sabap ko kararasay iran. 
43 Sa masa oto na pemakasindaw so manga oontol a datar o alongan roo ko Ndatoan o 
Ama iran. So aden a tangila niyan na pamakineg baden! 
 
So Bayambayanan makapantag ko Tamok a Inigadong  
 
44 “So Ndatoan o Allah na kiibarat ko tamok a inigadong ko lopa. Miyasalak a miyatoon 
ai o sakataw a mama, na tiyambonan iyan peroman. Kagiya tanto a miyababaya na 
lomiyalakaw na pipesa niyan so langon taman iyan na piyamasa niyan angkoto a lopa.  
 
So Bayambayanan makapantag ko Pirlas 
 
45 “So peman so Ndatoan o Allah na kiibarat ko padagang a dii mbanog sa manga pipiya 
a pirlas. 
46 Kagiya matoon iyan so isa a tanto a mala i bali a pirlas, na lomiyalakaw na pipesa 
niyan so langon taman iyan na piyamasa niyan angkoto a pirlas. 
 
So Bayambayanan makapantag ko Biyala 
 
47 “So Ndatoan o Allah na kiibarat pen ko biyala a inisisir ko ranaw a miyakakowa ko 
langon a pitibarangan a seda. 
48 Kagiya mapeno na giyamit o manga panginginseda ko ipameted. Miyontod siran na 
piyanago iran so manga pipiya a seda ko manga reban, ogaid na inilelebad iran so da a 
bali niyan on. 
49 Kiibarat ai ko keolaola sii ko kaposan angkai a masa. Song sii so manga malaikat na 
mbelagen iran so manga rarata a taw ko manga oontol, 
50 Na ipelebad iran so manga rarata a taw roo ko pekerab a apoy a ron siran 
pendidiyagaw a di ran dii pakakitebaan a ngipen iran sabap ko kararasay ran." 
 
So Bago ago so Andang a manga Nganin 
 
51 Iniise kiran i Isa a "Siyabot iyo langon angkai a manga bayambayanan?"  
Tig iran a "Oway."  
52 Na pitero iyan kiran a "Kagiya ka maoto na oman i goro ko Kitab a miyapangendao ko 
makapantag ko Ndatoan o Allah na datar o kiwalay a ipeliyo niyan so bago ago so andang 
a manga nganin a poon ko rowang a petegoan ko manga tamok iyan." 
 
Da Tarimaa si Isa sa Nasarit  



 
53 Kagiya mapasad manotol i Isa angkai a manga bayambayanan na inawaan iyan 
angkoto a inged 
54 Na komiyasoy ko inged iyan. Piyangendao niyan so manga taw sii ko sinagoga iran, na 
miyamemesa siran a tig iran a "Anda miyakowa a mama ini angkai a ongangen ago 
kabatowa sa kapenggolaolaa niyan ko manga ala a galebek? 
55 Ba kena a sekaniyan so wata o panday sa kayo? Ba kena a si ina iyan so babay a 
bebetowan sa Mariyam? Ba di pembetowan si ina iyan sa Mariyam? Ba kena a si 
Santiyago, si Yosop, si Simon ago si Yodas na manga pagari niyan? 
56 Ba kena a sii rektano man mababaling so langon a pagari niyan a babay? Anda ini 
miyakowa langon angkai a mama?" 
57 Na da iran tarimaa si Isa.  
Ogaid na pitero kiran i Isa a "So nabi na seselaan o langon o manga taw a rowar ko 
manga taw ko inged iyan ago sii ko walay niyan." 
58 Na kena a ba madakel a manga ala i kabatowa a galebek a miyanggolaola niyan roo 
sabap ko da iran kaparatiyaya.  
 
MATIYO 14 
So Kiyapatay i Yahiya a Pananalawat 
 
Sa masa oto na si Hirod a dato sa Galili na miyaneg iyan so manga totol makapantag ki 
Isa. 
2 Na pitero iyan ko manga sanasanaan iyan a "Sekaniyan den si Yahiya a Pananalawat a 
miyaoyag a poon ko miyamatay! Giyanan i sabap a aden a kabatowa iyan sa kanggolaola 
niyan sa piyakamemesa a manga galebek." 
3 Ka da pen ai matey na piyakidakep i Hirod si Yahiya na piyatong iyan ago kiyalaboso 
niyan sabap ki Hirodiyas a karoma o pagari niyan a si Pilipi, 
4 Ka kagiya lalayon dii teroon i Yahiya ki Hirod a "Sombang reka o ba ngka pangaromaa 
so ipag ka." 
5 Kabaya i Hirod a mbonoon iyan si Yahiya, ogaid na ipekelek iyan so madakel a taw, ka 
tatarimaan iran a nabi sekaniyan.  
6 Sii ko gawii a kiyaselaselaa ko kinimbawataan ki Hirod, na so wata i Hirodiyas a babay 
na miseyaw ko hadapan o manga biyantowan. Na kagiya tanto oto a inikasoat i Hirod 
7 Na tomiyopa sekaniyan ko raga a rakes a misepa sa imbegay niyan on so apiya antonaa i 
pengnin iyan. 
8 Sa da pen ai kanggolaola na so ina o raga na iniinsarat iyan on o antonaa i patot a 
pengnin iyan, na tig o raga ki Hirod a "Began ka raken sii so olo i Yahiya a Pananalawat a 
tatangelen sa talam."  
9 So kiyanega sii o Dato na mikerata a ginawa niyan, ogaid na sabap ko sapa iyan ko 
hadapan o manga banto, na inisogo iyan a imbegay rekaniyan so piyangni niyan, 
10 Na piyakipotolan iyan si Yahiya sa olo roo sa kalaboso. 
11 Miyawit roo so olo niyan a tatangelen sa talam na minibegay ko raga, na inowit iyan ki 
ina iyan. 
12 Na miyakaoma so manga sokbat i Yahiya na kinowa iran so lawas iyan na inilebeng 
iran. Oriyan oto na siyongowan iran si Isa na piyanotol iran on so miyanggolaola.  



 
Piyakakan i Isa so Lima nggibo a Taw 
 
13 Kagiya maneg i Isa angkoto a totol na miyawa sekaniyan roo a meeda ko awang, na 
somiyong ko matatanaw a darpa. Ogaid na kiyatokawan ai o madakel a taw na 
miyamanondog siran on a pepelalalag a miyamakapoon ko manga pagingedingedan. 
14 Sii ko kiyatepad i Isa ko awang na miyailay niyan so miyakadakedakel a taw, na tanto 
niyan siran a inikapedi, na piyamakapiyaan iyan so pepanga sasakit kiran.  
15 Kagiya magabi den na miyobay ron so manga sokbat iyan a tig iran a "Matatanaw ai a 
darpa na magaan den makaliboteng. Pakalalakawa ngka so madakel a taw kaan siran 
makasong ko manga inged ago makapamasa sa kekan iran." 
16 Pitero kiran i Isa a "Di den kailangan a melalakaw siran. Sekano den i pamegay kiran 
sa kekan iran." 
17 “Aya bo a pangenengken a sisii rekami na lima timan a paan ago dowa timan a seda," 
a inisembag iran.  
18 Na pitero i Isa a "Wita niyo raken." 
19 Na pitero iyan ko madakel a taw a ontod siran ko otan. Kinowa niyan so lima timan a 
paan ago dowa timan a seda na lomiyangag sa langit, na miyanalamat. Piyangopak iyan so 
manga paan na inibegay niyan ko manga sokbat, na inipamagana iran ko madakel a taw. 
20 Komiyan siran langon na miyanga oosog. Na piyanimo o manga sokbat so miyasama 
iran na minipeno ko sapolo ago dowa a reban. 
21 Lima nggibo a kadakel o manga mama a komiyan a di ron ped so manga babay ago 
manga wata.  
 
Pelalakaw si Isa ko Liyawaw o Ig 
 
22 Oriyan oto na piyakada i Isa so manga sokbat ko awang na piyakaona niyan siran ko 
sabala a ranaw, ka pekabalingen iyan so madakel a taw. 
23 Kagiya mapakabaling iyan siran na tomiyakedeg sekaniyan ko bobongan a da a ped 
iyan, ka pengangarapan. Kagiya magagawii den na ndodoo den si Isa, 
24 Ogaid na so awang na sisii pen sa laod a dii kosokoson o manga begel, ka 
masosonsang iran so ndo.  
25 Kagiya magaan den pekelibabas, na siyono siran i Isa a pelalakaw ko liyawaw o 
ranaw. 
26 Kagiya mailay sekaniyan o manga sokbat a pelalakaw ko liyawaw o ranaw na 
miyabengang siran a tig iran a "Arowak oto!" na miyakakisek siran sa kiyalek iran.  
27 Ogaid na sarta a pitero kiran i Isa a "Pakapipiyaa niyo a ginawa niyo, ka saken bo! Di 
kano pekelek!"  
28 Na gominiraw si Pidro a "Kadnan, o seka na sogoa ko ngka a song ako reka san ko 
liyawaw o ig."  
29 “Song ka sii," a tig i Isa. 
Na tomipad si Pidro ko awang na lomiyalakaw ko liyawaw o ig a pesong ki Isa. 
30 Ogaid na so kiyainengkaa niyan ko mabager a ndo na miyalek sekaniyan, na sarta a 
pekigaled. Inilalis iyan a "Sabeta ko ngka, Kadnan!"  
31 Na magaan so magaan na kiyawa sekaniyan i Isa na kiyapetan iyan a tig iyan a "Sayana 



ka a maito i paratiyaya! Ino ka pendowadowa?" 
32 Na kagiya makada siran ko awang na lomingen so ndo. 
33 So manga sokbat a ndodoo ko awang na sominimba ki Isa a tig iran a "Mataan a seka 
den so Wata o Allah!" 
 
Piyamakapiyaan i Isa so Pepanga sasakit sa Ginasarit 
 
34 Kagiya makaripag siran ko ranaw na domiyongko siran sa inged a Ginasarit. 
35 Kagiya makilala si Isa o manga taw sangkoto a darpa na piyakalangkap iran so 
kiyapakaoma niyan ko langon a midadair on a manga a inged. Na piyangowit iran 
rekaniyan so langon a pepanga sasakit 
36 Na piyamangni iran on a giya bo a kasekoa iran ko sagayadan o kimon iyan. Na so 
langon a miyakaseko on na miyamakapiya.  
 
MATIYO 15 
So manga Taritib o manga Apo 
 
So ped ko manga Parisi ago manga goro ko Kitab na somiyong ki Isa a poon sa Yarosalim 
na iniise iran on a 
2 “Ino pesogok so manga sokbat ka ko taritib a initanan rektano o manga apo tano? Ka di 
iran pagonaban a lima iran ko osto a okit ko di iran pen kaken."  
3 Somimbag si Isa a "Na ino niyo pesogoka so sogoan o Allah kaan aya matoman na so 
taritib iyo? 
4 Ka inisogo o Allah a 'Pagadati ngka so ama a ka ago so ina a ka,' ago 'Apiya antawaa i 
ndaora ko ama iyan o di na ina iyan na kebono.' 
5 Ogaid na aya di niyo dii teroon na o teroa o taw ko ama iyan o di na ina a 'Saden sa rek 
aken a kepakay a kitabang aken reka na minisenggay den a rek o Allah,' 
6 Na di rekaniyan den paliyogat a kapagogopi niyan ki ama iyan o di na ina iyan. Sangkai 
a okit na pepakadaan iyo so kipantag o katero o Allah kaan so taritib iyo na aya matoman. 
7 Sekano a dii mamagomanta! Benar so miyaalamat o Isayas makapantag rekano:  
 
8'Giyangkai a manga taw na seselaan ako iran a sii bo ko manga modol iran  
ogaid na mawatan raken so manga poso iran.  
9 Ilang baden a kapesimbaa iran raken,  
na aya ipepamangendao iran a kitab kon o Allah  
na matag baden manga kokoman o manosiya.' " 
 
So Pepekasebo ko Taw 
 
10 Tiyalowan i Isa so madakel a taw a somong siran on na pitero iyan kiran a "Pamakineg 
kano na sabota niyo ai. 
11 Kena a ba so pepekasoled ko ngari o taw i ba aya on pekasebo, ka so pepekaliyo ko 
ngari iyan na aya on pekasebo."  
12 Na miyobay ki Isa so manga sokbat na iniise iran on a "Katawan ka a inotegan so 
manga Parisi sabap ko pitero o ka?"  



13 Somimbag si Isa a "Oman i pamomolan a da pamolaa o Ama aken a ndodoo sa 
kasorgaan na mbedoten. 
14 Di niyo siran pesegipaa. Manga bota siran a nakoda, na o pegagaka o bota so isa a bota 
na palaya siran keolog ko kakar."  
15 Na gominiraw si Pidro a "Pagosaya ngka rekami so bayambayanan."  
16 Na iniise kiran i Isa a "Ba kano pen di pekasabot? 
17 Ba niyo di sebota a apiya antonaa i pepekasoled ko ngari na pegokit sa tiyan, na go bo 
peliyo ko lawas? 
18 Ogaid na so pepekaliyo ko ngari na poon ko poso, na giyoto i pepekasebo ko taw. 
19 Ka pepekapoon ko poso so manga rarata a pamikiran a so kapamono, kasebo, 
kambarabowat maasiya, kapamanekew, kapamamokeg ago so kapagitowito. 
20 Giyai i pepekasebo ko taw, ogaid na so kakan sa da kaonabi a lima na di ron 
pekasebo." 
 
So Paratiyaya o Ikanaanen a Babay  
 
21 Inawaan i Isa angkoto a darpa na somiyong ko pagingedingedan a midadair ko manga 
siti a Tiro ago Sidon. 
22 Na aden a babay a Ikanaanen a mababaling sangkoto a kaingedan, na somiyong 
sekaniyan ki Isa na inilalis iyan on a "Kadnan, Wata o Daod, kapediin ako ngka! So wata 
aken a babay na sosookan a saitan, na tanto a mararasay."  
23 Ogaid na da a sataga bo a ba inisembag i Isa, na so manga sokbat iyan na piyangni iran 
on a "Pakaawaa ngka angkai a babay, ka petondog rektano a dii melalis!"  
24 Mandiyadi na pitero i Isa ko babay a "Sii ako bo siyogo ko manga taw sa Israil a 
miyanga dadadag a datar o manga bilibili."  
25 Ogaid na somiyodiyod sekaniyan ki Isa a tig iyan a "Ogopi ako ngka, Kadnan!"  
26 Na pitero on i Isa a "Kena a ba patot i ba kowaa so pangenengken o manga wata na ba 
itogen ko manga aso."  
27 “Benar anan, Kadnan," a tig o babay "ogaid na apiya so manga aso na pepekakan man 
ko pangenengken a pekeroro a poon ko lamisaan o kadnan iran."  
28 So kiyanega sii i Isa na tig iyan a "Mala a paratiyaya ngka, Babay. Miyatoman den so 
kabaya a ka." Na miyakapiya den so wata iyan sangkoto bo a oras.  
 
Madakel a Miyapakapiya i Isa 
 
29 Inawaan i Isa angkoto a darpa na somiyong ko marani ko Ranaw a Galili, na taros a 
tomiyakedeg ko bobongan na miyontod roo. 
30 Na tanto a madakel a taw a miyamanong rekaniyan a pepamangowit siran on sa manga 
sadir, manga bota, manga lepo, manga amang ago madakel a ped a pepanga sasakit. 
Inipamametad iran ko hadapan iyan na piyamakapiya niyan siran. 
31 Miyamemesa so manga taw kagiya mailay iran so manga amang a miyamakatetaro, 
miyamakapiya so manga sadir, pepamakalalakaw so manga lepo ago pepamakailay so 
manga bota. Na biyantog iran so Tohan o Israil.  
 
Pat nggibo a taw a Piyakakan i Isa  



 
32 Tinimo i Isa so manga sokbat iyan na tig iyan a "Ipekepedi aken angkai a manga taw, 
ka miyakatelo den gawii a kiyaped iran raken na da den a kekan iran imanto. Di aken 
kabaya i ba ko siran pakalalakawa a penga aaor, ka o ba siran baden mikopay ko 
kapembaling iran."  
33 Pitero rekaniyan o manga sokbat a "Anda tano makakowa sa petoon a paan sangkai a 
matatanaw a darpa a pekikan sangkai a madakel a taw?"  
34 “Pira timan i paan iyo?" a iniise i Isa.  
"Pito timan," a tig iran "ago maito a manga roroni a seda."  
35 Na pitero i Isa ko madakel a taw a ontod siran ko lopa, 
36 Na kinowa niyan so pito timan a paan ago so manga seda, na kagiya makapanalamat 
na piyangopak iyan na inipamegay niyan ai ko manga sokbat, na inipamagana iran pen ko 
manga taw. 
37 Palaya siran den komiyan na miyanga oosog. Na piyanimo o manga sokbat so 
miyasama iran, na minipeno ko pito timan a reban. 
38 Pat nggibo a kadakel o manga mama a komiyan a di ron ped so manga babay ago 
manga wata.  
39 Kagiya mapakalalakaw i Isa so madakel a taw na mida sekaniyan ko awang na 
somiyong sa inged a Magadan.  
 
MATIYO 16 
So Pangni ko Nanao 
 
Somiyong ki Isa so manga Parisi ago so manga Sadosi sa katepengi iran on, na piyangni 
iran a pakailain iyan siran sa piyakamemesa a nanao a poon sa kasorgaan.  
2 Pitero kiran i Isa a "Amay ka sedep so alongan na peteroon iyo a 'Tetaid a doniya, ka 
mariga a langit.' 
3 Na amay ka kapipita na peteroon iyo a 'Magoran imanto, ka mariga a langit ago 
domadatem.' Katawan iyo i kapemaanai niyo ko paras o langit, ogaid na di niyo 
kapemaanaan so manga nanao a mipantag sangkai a masa. 
4 So manga rarata a taw a tomiyalikod ko Allah na aya pepamangni sa piyakamemesa a 
nanao, ogaid na da a ba kiran imbegay a nanao a rowar ko nanao a miyaolaola i Yonas."  
Na inawaan siran i Isa na lomiyalakaw.  
 
So Tapay o manga Parisi ago so manga Sadosi 
 
5 Kagiya makaripag so manga sokbat ko ranaw na kiyatokawan iran a miyakalipat siran 
romoran sa paan. 
6 Na pitero kiran i Isa a "Iktiyar kano; pananggilai niyo so tapay o manga Parisi ago so 
manga Sadosi."  
7 Na miyapemasak oto o manga sokbat a tig iran a "Aya kiyateroa niyan sii na sabap sa da 
tano makaawid sa paan."  
8 Katawan i Isa so di ran dii teroon na tig iyan a "Ino niyo dii pemasaka so da niyo 
kapakaawid sa paan? Sayana kano a maito i paratiyaya! 
9 Ba kano pen di pekasabot? Ba niyo di ketademi so lima timan a paan a piyakikan ko 



lima nggibo a taw? Pira timan a reban i kiyapenoan ko sama a piyanimo iyo? 
10 Na so pito timan a paan a piyakikan ko pat nggibo a taw, na pira timan a reban i 
kiyapenoan ko sama a piyanimo iyo? 
11 Ino niyo di sebota a kena a ba aya ko dii teroa so makapantag ko paan? Pananggilai 
niyo so tapay o manga Parisi ago so manga Sadosi."  
12 Na giyoto a siyabot o manga sokbat a kena a ba so tapay sa paan i ba di kiran dii 
teroon i Isa, ka so manga ndao o manga Parisi ago so manga Sadosi.  
 
So Piyayag i Pidro makapantag ki Isa  
 
13 Kagiya makaoma si Isa ko inged a Kaisariya Pilipi, na inisean iyan so manga sokbat 
iyan a "Antawaa kon so Wata o Manosiya a kabasa o manga taw?"  
14 Tig iran a "Aden a dii tero sa si Yahiya a Pananalawat. So ped na di ran dii teroon a si 
Iliyas, na tig o manga ped a si Yarimiyas o di na isa ko manga nabi."  
15 Na pitero i Isa a "Sekano den, antonaa i mapetero iyo o antawa ako?"  
16 Somimbag si Simon Pidro a "Seka so Al Masih, a so Wata o oyagoyag a Tohan."  
17 Na pitero on i Isa a "Rarakmatan ka Simon, a wata i Yonas, ka kena a ba manosiya i 
miyakapayag reka sii, ka so Ama aken a ndodoo sa kasorgaan. 
18 Teroon ko reka a seka na Pidro, na sii sangkai a lakongan na mbangonen aken on so 
Agama ko. Na so langon o kapakagaga sa kanarakaan na di on den pekadaag. 
19 Imbegay aken reka so manga gonsi o Ndatoan o Allah, na apiya antonaa i ipesepar ka 
sii sa doniya na isesapar roo sa kasorgaan, na apiya antonaa i peperon ka sii sa doniya na 
mapeparo roo sa kasorgaan."  
20 Kagiya matero ai i Isa na liyalangan iyan so manga sokbat iyan sa di ran petetaroa ko 
apiya antawaa a sekaniyan so Al Masih.  
 
Inaloy i Isa so Kakerasay ago Kapetay niyan 
 
21 Ipoon den sangkoto a oras na penggogoden i Isa ko manga sokbat iyan a disomala a 
song sekaniyan sa Yarosalim na madakel a iperomasay rekaniyan roo o manga 
pelokelokesen, ago so manga poporo a imam, ago so manga goro ko Kitab, na kebono 
sekaniyan na keoyag bo sii ko ikatelo gawii.  
22 Na si Pidro na inisibay niyan si Isa na pimbongetan iyan a tig iyan a "Di den, Kadnan! 
Di ngka den ai keokitan!"  
23 Somiyangor si Isa ki Pidro na pitero iyan on a "Awa ka raken Iblis! Pepekaalang ka ko 
lalan aken, ka so manga pamikiran ka na kena a ba poon ko Allah, ka poon ko manosiya."  
24 Mandiyadi na pitero i Isa ko manga sokbat iyan a "O aden a kebaya raken tomondog 
na disomala a itolak iyan a ginawa niyan ago posain iyan so kros iyan ago pegonot raken. 
25 Ka apiya antawaa i kebayaan iyan somabet so kaoyagoyag iyan na pelagaan iyan 
baden. Ogaid na apiya antawaa i iperila iyan so kaoyagoyag iyan sabap raken na kekamal 
iyan.  
26 O miyakowa o taw so dalem a doniya a sarta a miyalaga so niyawa niyan, na antonaa i 
miyanggona niyan on? Na antonaa i kibegay o taw a kiaon ko niyawa niyan? 
27 Ka pekaoma so Wata o Manosiya a misasarta on so bantogan o Ama iyan ago 
makaoonot on so manga malaikat iyan. Amay ka makaoma na mbelasan iyan so oman i 



isa a taw a ipepasod ko miyanggolaola niyan. 
28 Teroon ko rekano a mataan den a aden a ped ko makadadarpa sii a keilay iran so 
kapekaoma o Wata o Manosiya a pendato sa di iran pen kapamatay."  
 
MATIYO 17 
So Kiyasalin o Paras i Isa 
 
Kagiya makanem gawii na piyakaonot i Isa si Pidro ago so magari a si Santiyago ago si 
Yahiya, na inowit iyan siran ko maporo a palaw sa da a ped iran. 
2 Sii ko kapegilaya iran ki Isa na miyasalin den. Sominindaw so paras iyan a datar o 
alongan, na miyakapoti so nditaren iyan a miyakakindakindat. 
3 Na sarta den a mipeyag kiran si Mosa ago si Iliyas a dii makimbitiyarai ki Isa.  
4 Na pitero i Pidro ki Isa a "Kadnan, mapiya ka sisii tano. O kebaya ka na magembaal ako 
sii sa telo a lawig, a so isa on na para reka, so isa na para ki Mosa, ago so isa pen na para 
ki Iliyas."  
5 Sii ko di niyan dii katero na siyayapan siran o masindaw a gabon. Na miyakapoon a 
sowara ko gabon a tig iyan a "Giyai so pekebabayaan ko a Wata aken a tanto aken a 
ikasosoat. Pamakinega niyo sekaniyan!"  
6 Kagiya maneg ai o manga sokbat na gomipe siran a tanto a miyanga alek. 
7 Miyobay kiran si Isa na siko iyan siran a tig iyan a "Mbowat kano. Di kano pekelek." 
8 Na miyangilailay siran na da a ba iran miyailay a taw a rowar ki Isa.  
9 Sii ko kapetondagay iran ko palaw na ininsaratan siran i Isa a tig iyan a "Di niyo 
petetaroa ko apiya antawaa angkai a miyailay niyo taman sa maoyag den so Wata o 
Manosiya a poon ko miyamatay."  
10 Na iniise on o manga sokbat a "Ino dii teroa o manga goro ko Kitab a disomala a 
keona makaoma si Iliyas a di so Al Masih?" 
11 Tig i Isa a "Benar den a pekaoma si Iliyas na petiyagaren iyan so langon taman. 
12 Ogaid na teroon ko rekano a miyakaoma den si Iliyas na da sekaniyan makilala o 
manga taw, na pinggolaola iran on langon so kabaya iran. Datar oto mambo na perasain 
iran so Wata o Manosiya."  
13 Kagiya maneg ai o manga sokbat na siyabot iran a aya di niyan kiran dii teroon na so 
makapantag ki Yahiya a Pananalawat.  
 
Piyakapiya i Isa so Wata a Sosookan 
 
14 Sii ko kiyakasoy iran ko madakel a taw na miyobay ki Isa so isa a mama a 
somiyodiyod on 
15 A tig iyan a "Sir, kapediin ka so wata aken a mama. Pendalikaanen sekaniyan na tanto 
a mararasay, ka omanoman milampes ko apoy o di na sa ig. 
16 Inowit aken sekaniyan ko manga sokbat ka, ogaid na da iran mapakapiya."  
17 Pitero kiran i Isa a "Sekano a da a paratiyaya niyan ago manga tetegas i olo a taw! Ay 
katey a disomala a kipageepedaan aken rekano? Ay katey a disomala a kapanginginsabari 
aken rekano? Wita niyo raken so wata." 
18 Na siyaparan i Isa so saitan a somosook on na lominiyo ron, na miyakapiya den so 
wata ipoon den sangkoto a oras.  



19 Oriyan oto na miyobay ki Isa so manga sokbat a siran bo na iniise iran on a "Ino ami 
da mapakaliyo so saitan?"  
20 Pitero kiran i Isa a "Sabap sa maito a paratiyaya niyo. Ka teroon ko rekano a mataan 
den a o aden a paratiyaya niyo a datar sa kala o miyakaitowito a oniin a mostard na 
mapetero iyo sangkai a palaw a 'Tepas ka roo!' na tepas roo den. Na da den a ba niyo di 
kegaga!" 
 
Inaloy peman i Isa so Kapetay niyan 
 
22 Miyakaisa a gawii a miyakakasoy siran den sa Galili na pitero i Isa ko manga sokbat 
iyan a "So Wata o Manosiya na magaan den mapalad ko kapaar o manga taw 
23 Na mbonoon iran, ogaid na sii ko ikatelo gawii na keoyag bo."  
So kiyanega sii o manga sokbat na tanto a mikerata a ginawa iran.  
 
So Imbowis ko Timplo 
 
24 Kagiya makaoma siran roo sa Kapirnaom na so manga panenekat sa bowis para ko 
Timplo na somiyong ki Pidro na iniise iran a "Ba pembayaden o goro niyo so bowis para 
ko Timplo?"  
Tig iyan a "Oway."  
25 Na kagiya somoled si Pidro ko walay na miyona tero si Isa a tig iyan a "Simon, so 
manga dato sa doniya na antawaa i pepanekatan iran sa bowis o di na bayad? Ba so 
manga pagtaw iran o di na so manga mananangga? Antonaa i pamikiran ka?"  
26 Tig i Pidro a "So manga mananangga."  
Na pitero i Isa a "Kagiya ka maoto na di pekabayad so manga magiinged. 
27 Ogaid na sabap sa di ta kabaya i ba ta mapakapagoteg angkai a manga taw na song ka 
roo ko ranaw na pamanowit ka. Na so keona a seda a kekowa ngka na pakanggangaa ngka 
na keilay ngka sii ko ngari iyan so pelata a pirak. Kowaa ngka na began ka kiran a 
imbowis aken ago seka." 
 
MATIYO 18 
So Lebi a Mala ko Ndatoan o Allah 
 
Sa masa oto na miyobay ki Isa so manga sokbat na iniise iran a "Antawaa i lebi a mala ko 
Ndatoan o Allah?"  
2 Tiyalowan i Isa so isa a wata na piyakatindeg iyan ko seronsarongan iran, 
3 Na tig iyan a "Teroon ko rekano a mataan den a taman sa di kano makatekelid ago 
mbeloy a datar o manga wata na di kano den pekasoled ko Ndatoan o Allah. 
4 Kagiya ka maoto na apiya antawaa i pepangalimbabaan a datar angkai a wata na aya 
lebi a mala ko Ndatoan o Allah. 
5 Na apiya antawaa i terima sa wata a datar angkai a wata sii ko ingaran aken na saken i 
peterimaan iyan. 
 
So manga Nganin a Ipekedosa o manga Taw 
 



6 “Ogaid na apiya antawaa i mapakandosa niyan so isa bo sangkai a mitatanan a manga 
taw a peparatiyaya raken na tomo on pen a iketan a lig iyan sa mala a ator a galingan na 
igaled sekaniyan ko pitidaleman ko ragat. 
7 Kemorkaan so doniya sabap ko manga nganin a ipekedosa on o manga taw. Mataan a 
mapenggolaola so manga nganin a ipekedosa iran, ogaid na kemorkaan so taw a ron 
makapenggolalan a kanggolaola ini!  
8 “O ikedosa ngka so lima ngka o di na so ai ngka na potola ngka on na lebaden ka. Ka 
tomo reka a makasoled ka sa kaoyagoyag a sadir o di na lepo a di sa ba ana dowa a lima 
ngka o di na ai ngka a ba ka den milebad ko apoy a da a ikepareng iyan. 
9 O ikedosa ngka so mata ngka na sowata ngka on na lebaden ka. Ka tomo reka a 
makasoled ka ko kaoyagoyag a sabala ka i mata a di sa ba dowa ka i mata a ba ka den 
milebad ko apoy sa kanarakaan. 
 
So Bayambayanan makapantag ko Miyadadag a Bilibili 
 
10 “Iktiyari niyo o ba niyo masodi apiya so isa sangkai a mitatanan a manga taw. Ka 
teroon ko rekano a so manga malaikat iran na ndodoo lalayon ko kamamasaan o Ama 
aken roo sa kasorgaan.  
12 “Antonaa i pamikiran iyo sii: Antonaa i penggolaolaan o mama a aden a magatos iyan 
a bilibili na miyadadag so isa on? Ba niyan di pagawai pasin so siyaw polo ago siyaw a 
bilibili na pegenebeneb sekaniyan ko manga bobongan a di niyan dii mbabanogen so 
miyadadag on? 
13 Na amay ka matoon iyan na teroon ko rekano a mataan den a tanto niyan a ikebabaya 
angkoto a isa a bilibili a di so siyaw polo ago siyaw a da manga dadadag. 
14 Datar oto mambo a kena a ba kabaya o Ama iyo a ndodoo sa kasorgaan a ba madadag 
apiya so isa bo sangkai a mitatanan a manga taw. 
 
So Ped ka a Peparatiyaya a Miyakandosa 
 
15 “O miyakandosa reka so ped ka a peparatiyaya na songowi ngka na pakitokawi ngka 
on so dosa niyan a sekano bo a dowa kataw. O pemakinega ka niyan na miningginawai 
ngka bo so pagari ngka. 
16 Ogaid na o di ka niyan pemakinega na pakaonota ngka so isa o di na dowa kataw kaan 
so langon a peteroon na kapemataani o dowa o di na telo a saksi. 
17 Na o di niyan siran den pemakinega na pakitokawi ngka ko manga magaagama, na o di 
niyan mambo pemakinega so magaagama na kidian ka on den so datar o kapir, o di na 
panenekat sa bowis.  
 
So Kasapar ago so Kapero 
 
18 “Teroon ko rekano a mataan den a apiya antonaa i ipesepar iyo sii sa doniya na 
isesapar roo sa kasorgaan, na apiya antonaa i peperon iyo sii sa doniya na mapepero roo 
sa kasorgaan.  
19 “Na teroon ko rekano pen a amay ka magayon so dowa rekano sii sa doniya mipantag 
ko apiya antonaa i pengnin iyo ko kapepangangarapan iyo, na penggolaolaan rekano den 



ai o Ama aken a ndodoo sa kasorgaan. 
20 Ka apiya anda matitimo so dowa o di na telo kataw sii ko ingaran aken na ndodon ako 
a ped iran." 
 
So Bayambayanan makapantag ko da a Kapedi iyan a Oripen 
 
21 Oriyan oto na miyobay si Pidro ki Isa na iniise iyan a "Kadnan, makapira raken 
makandosa so pagari ko a patot a perilaan aken pen? Ba taman sa makapito?  
22 Pitero rekaniyan i Isa a "Kena a ba makapito, ka teroon ko reka a taman sa pitopolo na 
takepen sa makapito.  
23 “Sabap sii na so Ndatoan o Allah na kiibarat ko dato a kebayaan iyan somekat so 
manga otang o manga oripen iyan. 
24 Kagiya pepoon sekaniyan magitong, na inowit rekaniyan so sakataw a miyakaotang on 
sa pipira nggibo a pirak. 
25 Ogaid na kagiya da a kibayad iyan ko otang iyan na inisogo o kadnan iyan a pepasaan 
angkoto a oripen a rakes o karoma niyan, so manga wata iyan ago so langon taman iyan 
kaan mibayad ko otang.  
26 “Na somiyodiyod on so oripen a tig iyan a 'Panginsabari ako ngka, ka mbeyadan ko 
reka so langon a otang aken!'  
27 Na inikapedi o kadnan iyan na inirila iyan on so otang iyan, na piyakalalakaw niyan.  
28 “Ogaid na kagiya makaawa roo angkoto a oripen na minimbalaka iyan so ped iyan a 
oripen a makaootang on sa da mapiralad a pirak. Na giyardot iyan a sarta a pikel iyan a tig 
iyan a 'Bayadi ngka so otang ka raken!'  
29 “Tominikoro so ped iyan a oripen na miyangangampedian on a tig iyan a 'Panginsabari 
ako ngka, ka mbeyadan ko seka bo.' 
30 Ogaid na da sekaniyan iyog, na ba niyan den piyakikalaboso taman sa makabayad ko 
otang iyan. 
31 So kiyailaya o ped a manga oripen ko miyanggolaola na tanto a mikerata a ginawa 
iran, na siyongowan iran so kadnan iran na piyanotol iran on so langon a miyanggolaola.  
32 “Kagiya maneg ai o kadnan iran na piyakitawag iyan angkoto a oripen na pitero iyan a 
'Marata ka a oripen. Inirila aken langon so otang ka raken ka kagiya miyangangampedian 
ka raken. 
33 Ba di patot a ikapedi i ka so ped ka a oripen a datar o kinikapediin aken reka?' 
34 Na tanto a kiyararangitan so kadnan iyan, na piyalad iyan ko merasay ron taman sa 
kabeyadan iyan langon so otang iyan.  
35 “Datar ai mambo a ikidia rekano o Ama aken a ndodoo sa kasorgaan taman sa di rilaan 
o oman i isa rekano so pagari niyan sa iklas ko poso iyan." 
 
MATIYO 19 
Inipangendao i Isa so makapantag ko Kapakimbelag 
 
Kagiya mapasad ai tero i Isa na inawaan iyan a Galili na somiyong sa inged a Yodiya a 
masesebangan o Lawasaig a Yordan. 
2 Tanto a madakel a taw a miyamanondog on, na piyamakapiya niyan siran roo.  
3 Somiyong on so ped ko manga Parisi sa katepengi ran on na pitero iran a "Ba sisii ko 



Kitab i ba kendai o mama so karoma niyan ko apiya antonaa sabap iyan?" 
4 Tig iyan a "Ba niyo da kapangadii a sii sa pagampaganay na inaden o Allah so manosiya 
a mama ago babay, 
5 Na pitero iyan a 'Sabap sii na magawa so mama ki ama iyan ago ina iyan na tepi ko 
karoma niyan na siran a dowa na keisaisa?' 
6 Kagiya ka maoto na kena den o ba siran madodowa ka maiisaisa. Sabap sii na di 
pakapembelaga o manosiya so piyakatepi o Allah."  
7 Iniise o manga Parisi a "O giyanan na ino sogoon o Mosa a begi o mama so karoma 
niyan sa sorat a kapasadan ko kambelag na go niyan bo mapakaawa?"  
8 Pitero kiran i Isa a "Sabap sa manga tetegas kano i poso, na miyaparo rekano o Mosa a 
makimbelag kano ko manga karoma niyo, ogaid na kena den a ba anan takdir o Allah 
ipoon ko kiyaadena ko doniya. 
9 Na teroon ko rekano a apiya antawaa mama i ndaan iyan so karoma niyan liyo ron o ba 
miyakasebo, ago mangaroma sa ped a babay na miyakasina sekaniyan." 
10 Na pitero rekaniyan o manga sokbat iyan a "O giyai i kokoman ko kakeromai na tomo 
den a di den pengaroma so taw."  
11 Tig i Isa a "Kena a ba so langon a taw i ba pekatarima sangkai a ndao, ka siran oto bo 
a bigan on o Allah. 
12 Madakel a sabap a di kapakapengaroma o manga mama. Aden a inimbawata a di 
makapengaroma. Aden a ped a di makapengaroma ka kiyapon siran o manga taw. Na 
aden pen a ped a piyasad iran sa ginawa iran a di pengaroma sabap ko Ndatoan o Allah. 
So pekatarima sii na tarimaa niyan." 
 
Riyakmatan i Isa so manga Wata  
 
13 Samaoto na piyangowitan o manga taw si Isa sa manga wata kaan iyan kiran 
mipanapenet a lima niyan ago karakmatan iyan siran. Ogaid na pimbobongetan o manga 
sokbat so manga taw.  
14 Pitero i Isa a "Pakasonga niyo raken so manga wata. Di niyo siran pesepari, ka so 
Ndatoan o Allah na rek o datar iran a manga taw." 
15 Na inipanapenet iyan kiran a lima niyan, na oriyan ai na inawaan iyan angkoto a darpa.  
 
So Kawasa a Mangoda a Mama 
 
16 Na aden a mama a somiyong ki Isa a iniise iyan on a "Goro, antonaa i mapiya a 
disomala a penggolaolaan ko kaan ako kabegi sa da a kaposan iyan a kaoyagoyag?"  
17 Pitero i Isa a "Ino ngka raken pegisean o antonaa i mapiya? Isaisa bo a mapiya. Ogaid 
na o kebaya ka somoled ko kaoyagoyag a da a kaposan iyan na tomana ngka so manga 
sogoan o Kitab."  
18 Iniise iyan a "Antonaa manga sogoan?"  
Tig i Isa a "Di ka pemono, di ka pesebo, di ka pemanekew, di ka pemamokeg, 
19 Pagadati ngka so ama a ka go so ina a ka, ago kababayai ngka so siringan ka a datar a 
ginawa ngka."  
20 Tig o mangoda a mama a "Tiyoman aken den ai langon. Antonaa pen i makakawang 
raken?"  



21 Inisembag i Isa a "O kebaya ka a matarotop so kapetoman ka na baling ka na pesaa 
ngka so manga tamok ka na pamegan ka so pirak ko manga miskin, na kebegan ka sa 
kakawasaan roo sa kasorgaan; na go ka sii kasoy na pegonot ka raken."  
22 Kagiya maneg ai o mangoda na miyawa roo a mararata a ginawa niyan, ka tanto a mala 
i tamok.  
23 Mandiyadi na pitero i Isa ko manga sokbat iyan a "Teroon ko rekano a mataan den a 
maregen so kapekasoled o kawasa ko Ndatoan o Allah. 
24 Teroon ko rekano peroman a malebod so kapekaokit o onta ko peso a ragom a di so 
kapekasoled o kawasa ko Ndatoan o Allah."  
25 Kagiya maneg ai o manga sokbat na tanto siran a miyamemesa a tig iran a "O benar 
oto na antawaa bes i kesabet?"  
26 Na tintengan siran i Isa na pitero iyan a "Di ini kegaga o manosiya, ogaid na kegaga o 
Allah so langon taman."  
27 Mandiyadi na pitero rekaniyan i Pidro a "Ilaya ngka man, ka inawaan ami so langon 
taman kaan kami reka makaonot. Na antonaa i kekowa ami?"  
28 Pitero kiran i Isa a "Teroon ko rekano a mataan den a amay ka makaontod so Wata o 
Manosiya ko kababantogan a korsi iyan sii ko masa a kiyambagowi ko langon taman na 
sekano a miyakaonot raken na pemakaontod mambo ko sapolo ago dowa a korsi a 
pepangokom ko sapolo ago dowa a mbatabataa a manga Israil. 
29 Na so oman i isa a inawaan iyan so manga walay niyan, manga pagari niyan a mama o 
di na babay, so ama iyan, so ina iyan, so manga wata iyan, o di na so lopa iyan sabap 
raken na kebadalan sekaniyan sa makamagatos matakep, na makapekawali pen sa da a 
kaposan iyan a kaoyagoyag. 
30 Ogaid na madakel a maoona imanto a keori bo, na madakel a maoori imanto a keona 
bo.  
 
MATIYO 20 
So Bayambayanan makapantag ko manga Minggagalebek ko Asinda 
 
"So Ndatoan o Allah na kiibarat ko kirek ko asinda a komiyabalaga lomalakaw ka 
pengiloba sa kasokayan iyan a manga mama a makanggalebek ko asinda niyan. 
2 Miyagayon siran a sokayan iyan siran sa satiman a pelata a pirak oman salongan, na 
piyakasong iyan siran ko asinda niyan.  
3 “Kagiya magalas nowibi na somiyong peman so kirek roo sa padian, na miyailay niyan 
so ped a kititindeg ko padian a da a galebek iran. 
4 Pitero iyan kiran a 'Nggalebek kano mambo ko asinda ko, ka mbeyadan ko sekano sa 
osto a sokay.' 
5 Na somiyong siran on.  
"Kagiya magalas dosi ago magalas tris na pinggolaola niyan oto bo. 
6 Na sii ko magaan den magalas singko na somiyong sekaniyan peman sa padian na 
miyailay niyan on so ped a kititindeg roo. Na iniise iyan kiran a 'Ino kano sii kititindeg sa 
mababasa alongan a da den a galebek iyo?'  
7 “Inisembag iran a 'Kagiya da a taw a ba rekami sokay.'  
"Na pitero iyan a 'Song kano mambo roo ko asinda ko na nggalebek kano ron.'  
8 “Kagiya perimon den na pitero o kirek ko asinda ko komikibir ko galebek a 'Talowi 



ngka so kigagalebek na bayadi ngka so manga sokay iran a ipoon ko miyanga oori a 
piyakanggalebek na sii pagposa ko miyanga oona.'  
9 “Na miyamangobay so manga mama a mipoon nggagalebek ko alas singko sa kegabi, 
na oman i isa kiran na siyokayan sa satiman a pelata. 
10 So kiyaobay roo o miyanga oona nggalebek na pipikiren iran a mala a kekowa iran a di 
giyoto. Ogaid na siyokayan mambo so oman i isa kiran sa satiman a pelata. 
11 Kagiya makadawat siran on na piyanarotaroan iran so kirek ko asinda a pitero iran on 
a 
12'Giyangkai a miyanga oori a piyakanggalebek na isaisa bo ka oras a kiyanggalebekan 
iran, na siyokayan ka siran a datar ami a minggagalebek ko ranti o miyababasa alongan.'  
13 “Simbag o kirek so isa kiran a 'Pamakineg ka ki. Da ko seka lingowi. Ba ka da ayon ko 
sokay a satiman a pelata? 
14 Awidi ngka so sokay ngka na baling ka. Kabaya aken a mbegan ko a mama ini a 
miyaori nggalebek sa sokay a datar o inibegay aken reka. 
15 Ba da a kabenar aken ko kapenggolaolaa ko ko kabaya aken ko rek aken a pirak? O di 
na ba ka kiyatagoan sa napso sabap ko kapepamemegayan aken?' " 
16 Na pitero pen i Isa a "Datar oto mambo a so siran oto a maoori imanto na keona bo, na 
so maoona imanto na keori bo."  
 
Inaloy Peman i Isa so Kapetay niyan 
 
17 Sii ko kapelalakaw i Isa a song sa Yarosalim na inisibay niyan so sapolo ago dowa a 
sokbat na pitero iyan kiran a 
18 “Pamakineg kano. Pesong tano sa Yarosalim a ron kepalad so Wata o Manosiya ko 
manga poporo a imam ago manga goro ko Kitab. Kisala iran on so kambonoa on 
19 Na go iran bo pelada ko kena a ba manga Yahodi, na pegongatongaten iran ago 
pemadasan, na totoken iran ko kros. Na sii ko ikatelo gawii na keoyag sekaniyan bo." 
 
So Pangni o Ina i Santiyago ago si Yahiya 
 
20 Oriyan oto na somiyong ki Isa so ina o dowa a wata i Sibidi a oonotan o manga wata 
iyan. Somiyodiyod sekaniyan ki Isa ka aden a pengnin iyan on.  
21 Iniise on i Isa a "Antonaa i kabaya a ka?"  
Tig iyan a "Itopa ngka a so isa sangkai a dowa kataw a wata aken na makaontod ko 
kawanan ka ago so isa on sa diwang ka sii ko Ndatoan ka."  
22 Na pitero kiran i Isa a "Di niyo katawan i pepangnin iyo. Ba kano pekagaga minom ko 
mapait a tagayan a magaan aken paginoman?"  
Inisembag iran a "Oway, kegaga mi."  
23 Pitero i Isa a "Mataan a pekainom kano ko tagayan aken, ogaid na kena a ba saken i 
pemili o antawaa i pekaontoden ko kawanan aken ago sa diwang, ka giyangkoto a ontoda 
na rek o pitiyagaran on o Ama aken."  
24 Kagiya katokawan o sapolo a ped a manga sokbat ko piyangni i Yahiya ago si 
Santiyago na inotegan siran sangkoto a dowa a magari. 
25 Na tinimo siran i Isa na pitero iyan kiran a "Katawan iyo a so manga dato o manga 
nasiyon na pepangondatoan iran so manga pagtaw iran, na so manga olowan iran na 



pepekapaar kiran. 
26 Ogaid na kena o ba patot ai a sowaan iyo. Ka apiya antawaa i kebaya makala sii rekano 
na disomala a pembaloy a pepanalagad rekano. 
27 Na apiya antawaa rekano i kebaya mona na disomala a makipangongoripen rekano, 
28 A datar bo o Wata o Manosiya a kena a ba sii somiyong kaan kapenalagadi, ka sabap 
sa an makapenalagad ko manga ped, ago an iyan mibegay so kaoyagoyag iyan a ipagaon 
ko madakel a taw." 
 
Miyapakailay i Isa so Dowa kataw a Bota 
 
29 Sii ko kapegawa i Isa ago so manga sokbat iyan sa Yariko na tanto a madakel a taw a 
pepamanondog kiran. 
30 Na aden a dowa a bota a mama a moontod ko kilid a lalan, na kagiya maneg iran a 
segad roo si Isa na miyananalo siran a "Hey Kadnan, Wata o Daod, kapediin kami ngka!"  
31 Pimbobongetan siran o madakel a taw na pitero iran a rerenek siran. Ogaid na ba iran 
den piyakalalo a di ran dii kapananalo a "Hey Kadnan, Wata o Daod, kapediin kami 
ngka!"  
32 Na tomiyareg lomalakaw si Isa na tiyalowan iyan siran. "Antonaa i kabaya iyo a ikidia 
ko rekano?" a iniise iyan.  
33 “Kadnan," a inisembag iran, "kabaya ami a makailay kami."  
34 Na inikapedi siran i Isa na siko iyan a manga mata iran. Na sakotika den a 
kiyapakailay iran, na miyonot siran on.  
 
MATIYO 21 
So Piselasela a Kiyasoled i Isa sa Yarosalim 
 
Sii ko kapepakarani iran sa Yarosalim na miyakaoma siran sa Bitpagi sii ko Palaw a 
Olibi. Na siyogo i Isa so dowa a sokbat 
2 A pitero iyan kiran a "Song kano sangkoto a inged a maoonaan tano, na sii den ko 
kasoled iyo ron na keoma niyo so isa a kimar a iiket a rakes o nati niyan. Bokaa niyo siran 
na wita niyo raken. 
3 O aden a magise rekano, na teroa niyo ron a aden a ikidia on o Kadnan, na sagogona a 
pekikowa niyan rekano."  
4 Miyanggolaola ini kaan mitoman so pitero o nabi a 
 
5 “Teroa niyo ko manga taw sa Siyon a  
'Ilaya niyo ka pepekaoma rekano so Dato iyo! 
Mangangalimbabaan sekaniyan a kokoda sa kimar, 
a so kangodaan a nati o kimar.' " 
 
6 Na lomiyalakaw so manga sokbat na ininggolalan iran so inisogo kiran i Isa. 
7 Lnowit iran on so kimar ago so nati na iniampido iran on so manga gerab iran, na 
mikoda on si Isa. 
8 Tanto a madakel a taw a piyangayat iran so manga nditaren iran sii ko lalan a pagokitan 
iyan. So ped na miyamotol sa manga raon a kayo na piyanempas iran ko lalan. 



9 Na so madakel a taw a pepangonaan ki Isa a datar peman o pepamanondog on na 
ipepelalis iran a  
 
"Podin so wata o Daod! 
Rarakmatan so pepekaoma sii ko ingaran o Kadnan! 
Podin roo ko pipeporoan ko kasorgaan!" 
 
10 Kagiya somoled si Isa sa Yarosalim na miyagorigaw so langon o manga taw ko dalem 
a siti a di ran dii teroon a "Antawaa ini?"  
11 Somimbag so madakel a taw a tig iran a "Giyai si Isa, a so Nabi a poon sa Nasarit sii 
sa Galili." 
 
Somiyoled si Isa ko Timplo 
 
12 Somiyoled si Isa ko Timplo o Allah na piyamogaw niyan so langon a dii ndadagang 
ago so dii mamamasaan roo. Pilelekeb iyan so manga lamisaan o dii sesambiay sa pirak, 
ago so manga ontoda o dii pepasa sa marapatik. 
13 Pitero iyan kiran a "Misosorat ko Kitab a pitero o Allah a 'So Walay aken na 
mbetowan sa Walay a Pesimbaan,' ogaid na ba niyo den mbaloya a dii tepokan o manga 
tekew." 
14 So manga bota ago so manga sadir na miyamanong ki Isa ko Timplo, na piyamakapiya 
niyan siran. 
15 Ogaid na kiyararangitan so manga poporo a imam ago so manga goro ko Kitab ko 
kiyailaya iran ko manga piyakamemesa a pinggolaola niyan ago so manga wata a 
ipepelalis iran sii ko Timplo a "Podin so Wata o Daod!" 
16 Na iniise iran ki Isa a "Ba ngka miyaneg so di ran dii teroon?"  
Tig i Isa a "Oway. Ba niyo da mabatiya angkai a misosorat ko Kitab a 'So manga modol o 
manga wata ago manga ikaririga na piyakipodi ngka on a ginawa ngka'?"  
17 Na miyawa kiran si Isa na lominiyo ko siti a somiyong sa Bitani a ron miyakaiga.  
 
Mirayong so Kayo a Higos 
 
18 Sii ko kapekasoy niyan sa Yarosalim ko teked a kapipita na miyaor sekaniyan. 
19 Na miyakailay sekaniyan sa kayo a higos ko kilid a lalan, na miyobay ron ogaid na da 
a ba niyan on miyatoon a onga, ka manga raon bo. Pitero iyan ko kayo a "Di ka den 
pekaonga!" Na sakotika den a mirayong so kayo.  
20 Kagiya mailay ai o manga sokbat na miyamemesa siran a tig iran a "Andamanaya i 
kiyaperayong sa sagogona angkai a kayo a higos?"  
21 Pitero kiran i Isa a "Teroon ko rekano a mataan den a o aden a paratiyaya niyo ago di 
kano pendowadowa, na mapenggolaola niyo so inikidia ko sangkai a kayo a higos, na 
kena a ba giyai bo, ka mapetero iyo mambo sangkai a palaw a 'Mbowat ka na go ngka 
lebaden a ginawa ngka ko ragat,' na mipenggolalan den. 
22 Na o peparatiyaya kano na apiya antonaa i pengnin iyo ko di niyo dii kapangangarapan 
na ketarima iyo." 
 



So Pakaise makapantag ko Kapaar i Isa 
 
23 Komiyasoy si Isa ko Timplo, na sii ko kapepamangendao niyan na somiyong on so 
manga poporo a imam ago so manga pelokelokesen o manga taw. Iniise iran on a 
"Antonaa i kapaar ka sa di ngka dii kanggolaolaa sangkai a manga nganin? Na antawaa i 
migay reka sangkanan a kapaar?" 
24 Somimbag kiran si Isa a "Aden a ipagise aken rekano mambo, na o kesembag iyo na 
peteroon ko rekano o antonaa i kapaar aken sa di aken sii dii kanggolaolaa. 
25 Si Yahiya na anda poon so sangan iyan sa kapepanalawat? Ba poon ko Allah o di na 
poon ko manosiya?"  
Na pinggedageda iran ai a tig iran a "Opama ka aya tano isembag na 'Poon ko Allah,' na 
peteroon iyan rektano a 'O benar oto na ino kano da paratiyaya ki Yahiya?' 
26 Ogaid na o teroa tano a 'Poon ko manosiya,' na ipekelek tano o ba antonaa i ikidia 
rektano o madakel a taw, ka tatarimaan iran langon a nabi si Yahiya."  
27 Na inisembag iran ki Isa a "Di ami katawan."  
Na pitero iyan kiran a "Di aken rekano mambo peteroon o antonaa i kapaar aken sa di 
aken sii dii kanggolaolaa.  
 
So Bayambayanan makapantag ko Dowa a Wata a Mama 
 
28 “Antonaa i pamikiran iyo makapantag sii? Aden a mama a dowa i wata a mama. 
Somiyong sekaniyan ko kaka on na pitero iyan a "Wata ko, song ka ko asinda na 
nggalebek ka on imanto.'  
29 “Na somimbag sekaniyan a 'Di, di ako roo song,' ogaid na da matey na misendit, na 
somiyong roo.  
30 “Na somiyong so mama ko isa a wata iyan na datar bo oto a pitero iyan on. Aya 
inisembag iyan na 'Oway sir, song ako ron,' ogaid na da on song.  
31 “Antawaa ko dowa oto kataw i tomiyoman ko kabaya o ama iran?"  
Tig iran a "So kaka."  
Na pitero kiran i Isa a "Teroon ko rekano a mataan den a so manga panenekat sa bowis 
ago so manga sondal na maoona rekano somoled ko Ndatoan o Allah. 
32 Ka somiyong sii rekano si Yahiya sa kapakiilain iyan rekano ko ontol a lalan, na da 
niyo paratiyayaa. Ogaid na miyamaratiyaya rekaniyan so manga panenekat sa bowis ago 
so manga sondal. Na apiya niyo pen ai miyailay, na da niyo alina a pamikiran iyo kaan 
kano ron makaparatiyaya.  
 
So Bayambayanan makapantag ko manga Ogopa ko Asinda a Obas  
 
33 “Pamakineg kano sa isa pen a bayambayanan: Aden a kirek ko asinda a piyamolaan 
iyan sa manga obas. Inalad iyan ai ago komiyalot sekaniyan sa ketagoan ko petemekan ko 
obas, na mimbaal sa lantawa. Kagiya mapasad oto na piyagapin iyan so asinda ko manga 
ogopa na lomiyalakaw. 
34 Sii ko kaperagona den ko onga o obas na siyogo iyan so manga talasogoay niyan roo 
ko manga ogopa, ka pekikowa niyan kiran so bagian iyan on.  
35 “Na giyander o manga ogopa so manga talasogoay na piyamadasan iran so isa on, 



biyono iran so isa peman, na riyobakan iran a ator so ped. 
36 Mandiyadi na siyogo peroman o kirek so ped a manga talasogoay a madakel a di so 
miyaona. Na datar bo a inikidia kiran o manga ogopa. 
37 Moripori na piyakasong iyan kiran so wata iyan, ka tig iyan a 'Pagadatan iran so wata 
aken.'  
38 “Ogaid na kagiya mailay o manga ogopa so wata iyan na pitero o oman i isa ko ped 
iyan a 'Sekaniyan so wata o kirek. Na, bonoon tano, ka kekowa tano angkai a asinda a 
mapekewali niyan!' 
39 Na giyander iran ago inowit iran ko liyo o asinda na biyono iran."  
40 Na iniise i Isa a "Amay ka makaoma so kirek ko asinda na antonaa i ikidia niyan 
sangkoto a manga ogopa?"  
41 Inisembag iran a "Mataan a pemonoon iyan angkoto a manga rarata a taw sa 
piyakalekelek a kapatay, na pegapinen iyan so asinda ko ped a manga ogopa a pekabegay 
ron ko bagian iyan ko kaperagona on." 
42 Na pitero kiran i Isa a "Ba niyo da mabatiya angkai a misosorat ko Kitab? 
 
'So ator a inisili o manga panday sa walay 
na miyabaloy a aya kaoonayan ko kaoontodan o walay.  
So Kadnan i minggolaola sii, 
na tanto ini rektano a piyakamemesa!'  
 
43 “Kagiya ka maoto na teroon ko rekano a kowaan rekano so Ndatoan o Allah, ka 
imbegay ko manga taw a ipegonga iran so manga galebek a domadait sangkai a Ndatoan."  
45 Kagiya maneg o manga poporo a imam ago so manga Parisi angkai a manga 
bayambayanan i Isa na siyabot iran a siran i piyakailatan iyan. 
46 Na kabaya iran a madakep iran sekaniyan, ogaid na ipekelek iran so madakel a taw ka 
tatarimaan iran a nabi si Isa.  
 
MATIYO 22 
So Bayambayanan makapantag ko Kakendori ko Kiyawing 
 
Miyanotol peroman si Isa ko madakel a taw sa manga bayambayanan a tig iyan a 
2 “So Ndatoan o Allah na kiibarat ko dato a mitiyagar sa kakendori ko kakewinga ko 
wata iyan a mama. 
3 Siyogo iyan so manga talasogoay niyan a pakitokawan iran ko manga biyantowan a 
talabok siran ko kakendori, ogaid na da siran on mabaya tomalabok.  
4 “Na somiyogo peman so dato sa ped a manga talasogoay a tig iyan a 'Teroa niyo ko 
manga biyantowan a miyatiyagar aken den so ipegana ko. Miyasombali den so manga 
sapi aken ago so piyakakekaolit a manga nati a pangangayamen. Miyatiyagar den so 
langon taman. Talabok kano ko kaken ko kakewing.'  
5 “Ogaid na da ini tagoa sa ginawa o manga biyantowan, ka ba siran den somiyong ko 
manga galebek iran. So isa on na somiyong ko lopa iyan, ago so ped na sii ko tinda niyan. 
6 Na so manga ped na giyander iran so manga talasogoay na piyakakeyakaya iran ago 
piyamono. 
7 Tanto a kiyararangitan so dato, na siyogo iyan so manga sondaro niyan na piyaminasa 



iran angkoto a miyamono ago tiyotong iran so inged iran.  
8 “Na giyoto a pitero iyan ko manga talasogoay niyan a 'Matitiyagar den so kaken ko 
kakewing, ogaid na di ron mapapatot so manga biyantowan. 
9 Sabap roo na song kano ko manga mbalakaan o manga lalan na apiya antawaa i 
peketoon iyo na bantowi niyo a telabok ko kakendori.' 
10 Na somiyong so manga talasogoay roo ko manga lalan na piyanimo iran so langon a 
taw a miyatoon iran a mapiya ago marata. Na so darpa a kenanan na miyapenopeno a 
taw.''  
11 “Ogaid na kagiya somoled so dato ka pagilain iyan so manga banto na miyainengka 
iyan so isa a mama a da nditar sa nditaren ko kalilimod ko kakewing. 
12 Na iniise rekaniyan o dato a 'Aki, andamanaya i kiyapakasoled ka sii a da ka 
makanditar sa nditaren ko kalilimod ko kakewing?' Na da den a kisembag iyan.  
13 “Mandiyadi na pitero o dato ko manga talasogoay a 'Patonga niyo a manga lima niyan 
ago ai, na lebaden iyo sa liyo roo ko maliboteng a ron pendiyagaw a di niyan dii 
pakakitebaan a ngipen iyan.'" 
14 Pitero pen i Isa a "Madakel a kiyabantowan, ogaid na maito a miyapili on." 
 
So Pakaisa makapantag ko Kabayad sa Bowis 
 
15 Oriyan oto na miyawa roo so manga Parisi na pimomosawiraan iran o andamanaya i 
kapakateroa iran ki Isa sa midimanda iran on. 
16 Na piyakasong iran rekaniyan so manga sokbat iran ago so manga kaom i Dato Hirod 
na pitero iran ki Isa a "Goro, katawan ami a maontol ka a mama. Ipepangendao ngka so 
tito a benar makapantag ko lalan ko Allah, na da a taw a ba ngka peramigi, ka di ngka 
tegoon sa ginawa so kapakanggegerar o taw. 
17 Kagiya ka maoto na teroa ngka rekami i pamikiran ka makapantag sii. Ba sii ko Kitab 
o ba tano pembayadi so bowis ko Solotan sa Roma, o di na di den?"  
18 Ogaid na miyasipat i Isa so marata a kadiyat iran na tig iyan a "Sekano a dii 
mamagomanta, ino ako niyo petepengi lomitag? 
19 Pakiilain iyo raken so pirak a ipembayad ko bowis." Inowitan iran sa pelata 
20 Na iniise iyan kiran a "Antawaa i kiparas ago ngaran a minitombok sii?"  
21 Tig iran a "So Solotan sa Roma."  
Na pitero kiran i Isa a "Kagiya ka maoto na began iyo ko Solotan so kak o Solotan, na 
began iyo ko Allah so kak o Allah."  
22 Kagiya maneg iran ai na miyamemesa siran, na inawaan iran sekaniyan ago 
lomiyalakaw.  
 
So Pakaisa makapantag ko Kakeoyag o Miyamatay 
 
23 Sangkoto a gawii na somiyong ki Isa so manga Sadosi a di pemaratiyaya i ba keoyag 
so miyamatay. Inisean iran si Isa a 
24 “Goro, pitero o Mosa a 'O matay so mama a da a wata iyan na disomala a so pagari 
niyan na pengaromaan iyan so balo a babay kaan siran makambawata sa moriyataw o 
miyatay.' 
25 Gowani na aden a pito kataw a mama a magariyari a kibabaling sii rekami. 



Miyakapangaroma so kaka na miyatay a da a ba niyan miniganat a wata. Minibagak iyan 
so karoma niyan ko pagari niyan. 
26 Datar oto a miyanggolaola o ikadowa a pagari niyan, ago so ikatelo, ago langon siran 
taman ko ikapito. 
27 Aya kiyaposan on na miyatay mambo so babay. 
28 Na amay ka maoyag so miyamatay na antawaa ko pito to kataw a mama i kikaroma 
rekaniyan, ka palaya siran on miyakapangaroma?"  
29 Somimbag si Isa a "Mariribat kano den, ka di niyo katawan so manga ndao o Kitab o 
di na so kabatowa o Allah. 
30 Ka amay ka maoyag so miyamatay na kedatar siran o manga malaikat sa kasorgaan a 
di den makapetepitapi so manga mama ago manga babay. 
31 Na makapantag ko kakeoyag o miyamatay na ba niyo da mabatiya ko Kitab so pitero 
rekano o Allah? 
32 Ka miyatey den a kiyaipos o kiyapamatay o Ibrahim, Iskak, ago so Yakob na pitero 
iyan a 'Saken so Tohan o Ibrahim, so Tohan o Iskak, ago so Tohan o Yakob'? So Allah na 
kena a ba so Tohan o miyamatay, ka so Tohan o manga oyagoyag." 
33 Kagiya maneg ai o madakel a taw na miyamemesa siran ko ipepangendao niyan.  
 
So Lebi a Mala i Kipantag a Sogoan 
 
34 Kagiya maneg o manga Parisi a kiyalawanan i Isa so manga Sadosi ko manga sembag 
iyan na somiyong siran rekaniyan. 
35 So isa kiran a alim ko Kitab na tipengan iyan si Isa sangkai a pakaise: 
36 “Goro, antonaa i lebi a mala i kipantag a sogoan o Kitab?"  
37 Tig i Isa a " 'Kababayai ngka so Kadnan a Tohan ka sa iklas ko poso o ka, ago iklas ko 
niyawa ngka, ago iklas ko iman ka.' 
38 Giyai i pagampaganay ago lebi a mala i kipantag a sogoan. 
39 So ikadowa na datar iyan: 'Kababayai ngka so siringan ka a datar a ginawa ngka.' 
40 So dalem o Kitab o Mosa ago so Sorat o manga nabi na sii bo mipepasod sangkai a 
dowa a sogoan." 
 
So Pakaisa makapantag ko Al Masih 
 
41 Sii ko katitimo o manga Parisi ki Isa na iniise iyan kiran a 
42 “Antonaa i pamikiran iyo makapantag ko Al Masih? Antawaa i kiwata rekaniyan?"  
Tig iran a "Wata sekaniyan o Daod."  
43 Na pitero kiran i Isa a "O benar oto, na ino sekaniyan mbetowi o Daod sa Kadnan sii 
ko di on dii kapakateroa o Soti a Roh? Ka pitero iyan a  
  
44'So Allah na pitero iyan ko Kadnan aken a 
"Ontod ka sii sa kawanan aken 
taman sa matago aken so manga ridoay ngka 
ko didalem o palad a ai ngka." ' 
 
45 Na kagiya bitowan sekaniyan o Daod sa Kadnan na andamanaya i kiyambaloy niyan a 



Wata o Daod?"  
46 Na da den a miyakasembag ki Isa sa sataga bo, na ipoon den sangkoto a gawii na da 
den a ba on miyakaraw mise sa ped a pakaise.  
 
MATIYO 23 
Lalangan i Isa mipantag ko manga Goro ko Kitab ago so manga Parisi 
 
Kagiya maipos oto na pitero i Isa ko madakel a taw ago so manga sokbat iyan a 
2 “So manga goro ko Kitab ago so manga Parisi na aya kikilalaan a pegosay rekano ko 
maana o Kitab o Mosa. 
3 Kagiya ka maoto na tagoa niyo sa ginawa ago tomana niyo so langon a di ran rekano dii 
teroon. Ogaid na di niyo sowaa so di ran dii nggolaolaan, ka di iran tomanen so 
ipepangosiyat iran. 
4 Pembekesen iran so manga awid a maregen a kapegawidi ron na pepakiposai iran ai ko 
manga taw, ogaid na di iran kabaya i ba siran den i magawid on ko apiya isa bo ko kemer 
iran.  
5 “So langon a di ran dii nggolaolaan na sabap bo sa an mailay o manga taw. Maolad so 
manga pananagoay ko inipanorat a manga ayat o Kitab a tatagoon iran sa beneng iran ago 
barokan, na matas so manga garigay ko sagayadan o manga kimon iran. 
6 Pekebabayaan iran so manga darpa o seselaan a taw ko kalilimod ago so isesenggay a 
manga ontoda ko manga sinagoga. 
7 Pekebabayaan iran so kapesalama kiran sii ko manga padian, ago so kapembetowi kiran 
o manga taw sa 'Goro.'  
8 “Ogaid na di patot i ba kano kabetowi sa 'Goro,' ka palaya kano magariyari, na isa bo a 
Goro niyo. 
9 Na di niyo mbetowi so apiya antawaa sa 'Ama,' sii sa doniya, ka isaisa bo a Ama iyo a 
ndodoo sa kasorgaan. 
10 Na di patot i ba kano kabetowi sa 'Kadnan,' ka isa bo a Kadnan iyo, a so Al Masih. 
11 So lebi rekano a mala na disomala a pembaloy baden a pepanalagad rekano. 
12 Apiya antawaa i pepangimporoan na imbaba, na apiya antawaa i pepangalimbabaan na 
iporo." 
 
Pimbongetan siran i Isa sabap ko di ran dii Kapagomanta 
 
13 “Kemorkaan kano a manga goro ko Kitab ago manga Parisi a dii mamagomanta! 
Pelekeban iyo so pintoan ko Ndatoan o Allah ko manga taw. Di kano ron soled, na siran 
oto a petepeng on somoled na di niyo pekasoleden.  
15 “Kemorkaan kano a manga goro ko Kitab ago manga Parisi a dii mamagomanta! 
Pepalayalayag kano sa ragat ago pelalakawan iyo so kalopaan kaan iyo mapakaparatiyaya 
so isa a taw ko kepit iyo. Na amay ka mapesokbat iyo na mbalowin iyo a dowa takep sa 
kakepatot iyan sa kapekanaraka iyan a di sekano.  
16 “Kemorkaan kano a manga bota a nakoda, ka ipepangendao niyo a o pesepaan o taw 
so Timplo na di ron paliyogat i ba niyan mitoman so inisepa iyan, ogaid na o pesepaan 
iyan so bolawan a sisii ko Timplo na paliyogat on a kitomanen niyan on. 
17 Bota kano a manga lalong! Anda i lebi a mala i kipantag ko bolawan ago so Timplo a 



aya pepekasoti ko bolawan? 
18 Ipepangendao niyo pen a o pesepaan o taw so aparan na di ron paliyogat i ba niyan 
mitoman so inisepa iyan, ogaid na o pesepaan iyan so soasoat a isepaat ko aparan na 
paliyogat on a kitomanen iyan on. 
19 Manga bota kano! Anda i lebi a mala i kipantag ko soasoat ago so aparan a aya 
pepekasoti ko soasoat? 
20 Kagiya ka maoto na igira a dii sesapa o taw so aparan na aya niyan dii sesapa na so 
aparan ago so langon a ndodon. 
21 Na igira a dii sesapa o taw so Timplo na aya niyan dii sesapa na so Timplo ago so 
Allah a mababaling roo. 
22 Na igira a dii sesapa o taw a kasorgaan na aya niyan dii sesapa na so korsi o Allah ago 
so moontod on. 
23 “Kemorkaan kano a manga goro ko Kitab ago manga Parisi a dii mamagomanta! 
Apiya so ba bo palapa a lagid o kemi, loya, tidek ago kadingag na di niyo dii ndiyakatan, 
ogaid na inindarainon iyo so lebi pen a mala i kipantag a manga sogoan o Kitab mipantag 
ko kapaginontolan, kapedi ago kapetoman sa pasad. Giyai i patot a penggolaolaan iyo a 
sarta a di niyo pendarainonen so ped a pesowaan. 
24 Manga bota kano a nakoda! Peseraan iyo ron so tendek ko peginomen iyo, ogaid na 
pelamed kano sa onta. 
25 “Kemorkaan kano a manga goro ko Kitab ago manga Parisi a dii mamagomanta! 
Pelompiyon iyo so liyo o tagayan ago pinggan ogaid na so soled iyan na mapepeno a 
kanggagasab ago napso. 
26 Bota a Parisi! Daan iyo a lompiyowi so soled o tagayan na go bo mambo malompiyo 
so liyo niyan. 
27 “Kemorkaan kano a manga goro ko Kitab ago manga Parisi a dii mamagomanta! Datar 
kano o manga kobor a pipintoraan sa mapoti a mapiya a pegilain sa liyo, ogaid na so 
soled iyan na mapepeno a manga tolan o miyamatay ago langon a maresik a manga 
nganin. 
28 Datar oto mambo a malagilagid kano o ba manga oontol igira a pegilain kano o manga 
taw, ogaid na so soled iyo na mapepeno a kapamagomanta ago kadostaan. 
 
Piyayag i Isa so Kandanega kiran 
 
29 “Kemorkaan kano a manga goro ko Kitab ago manga Parisi a dii mamagomanta! 
Pepangembaal kano sa manga pipiya a kobor para ko manga nabi, na di niyo dii 
pendaraan iyo so manga lebeng o manga oontol, 
30 A di niyo dii teroon a 'O miyakapaginetaw tano ko miyanga oona a gawii o manga apo 
tano na di tano kiran den pemangeped o kowan sa kambonoa ko manga nabi.' 
31 Sii ko di niyo sii dii kateroa na pepamataanan iyo a manga mbawataan kano angkoto a 
miyamamono sa manga nabi. 
32 Na, tarosen iyo baden ago imasada niyo so inepoonan o manga apo iyo!  
33 “Sekano a manga nipay ago mbawataan o manga nipay! Andamanaya i kapelagowi 
niyo ko kapagowita rekano roo sa kanarakaan? 
34 Sogo ako rekano sa manga nabi, manga oongangen a mama, ago manga goro. 
Pemonoon iyo so ped kiran, penotoken iyo so ped ko kros, na so ped na pemadasan iyo sii 



ko manga sinagoga niyo, ago penalobaan iyo siran ko pisetimanan a siti. 
35 Na sabap sii na kidaneg rekano so kiyapamonoa ko langon o manga oontol a taw a 
miyapamono sa doniya ipoon ko kiyabonoa ki Abil a maontol a mama taman ko 
kiyabonoa ki Sakariyas a wata o Barakiyas a biyono iyo ko pageletan o Timplo ago so 
aparan. 
36 Teroon ko rekano a mataan den a palaya ini kidaneg ko manga taw a kapapantagan 
sangkai a masa! 
 
So Gagaw i Isa sa Yarosalim  
 
37 “Aidaw, Yarosalim, Yarosalim, a aya pepamono ko manga nabi ago perobak a ator ko 
siran oto a siyogo reka! Omanoman aken kabaya a pelimoden aken so langon o manga 
taw ngka a datar o gopoan a petimoon iyan so manga piyak iyan ko atag o manga papak 
iyan, ogaid na da niyo kabayai. 
38 Ilaya niyo man, ka kiyaawaan den so babalingan iyo. 
39 Ka teroon ko rekano a ipoon imanto na di ako niyo den keilay taman sa matero iyo a 
'Podin tano so pepekaoma sii ko ingaran o Kadnan.' " 
 
MATIYO 24 
Inaloy i Isa so Kakegeba o Timplo 
 
Sii ko kapegawai i Isa ko lamalama o Timplo na miyobay rekaniyan so manga sokbat iyan 
na initoro iran on so manga walay a matatago ko darpa a Timplo. 
2 Na iniise kiran i Isa a "Miyailay niyo bes angkai a langon taman? Teroon ko rekano a 
mataan den a da a isa bo a ator sii a ba kibagak ko kabebetadan on, ka langon den ai 
penga gegeba." 
 
So manga Kamaregenan ago Kasatroan 
 
3 Sii ko kaoontod i Isa ko Palaw a Olibi na somiyong on so manga sokbat a siran bo na 
pitero iran a "Teroa ngka rekami o anda i kakitoman angkai a pitero o ka, ago antonaa i 
toos ko kapekaoma ngka go so kaposan angkai a masa."  
4 Somimbag si Isa a "Iktiyari niyo o ba kano masaliba o apiya antawaa. 
5 Ka madakel a pemakaoma a pegingaranen iran so ngaran aken, a peteroon iran a 'Saken 
so Al Masih,' na madakel a penga sesaliba iran. 
6 Keneg iyo so makapantag ko dii katidawa ago so manga totolan ko manga katidawa, 
ogaid na pangalii niyo o ba kano malek, ka disomala a mapenggolaola ini. Ogaid na kena 
a ba giyanan i kaposan, 
7 Ka so isa a nasiyon na makipetidawa ko salakaw a nasiyon, na so isa a ndatoan na 
makipetidawa ko salakaw a ndatoan. Teonen ago pelinogen so mbarambarang a manga 
inged. 
8 Langon ai na datar bo o poonan o kambalilita ko babay.  
 
So Kasetroa ko manga Sokbat 
 



9 “Sa masa oto na pendadakepen kano o manga taw, na peladen kano iran sa kaperasaya 
rekano, na pemonoon kano iran. Ikegowad kano o langon o manga nasiyon sabap raken. 
10 Sangkoto a masa na telikodan o madakel a taw so paratiyaya iran, na petitipowa siran 
ago pekekagowada. 
11 Madakel a di tito a manga nabi a pemakagemaw, na madakel a penga sesaliba iran. 
12 Na sabap ko kapekalangkap o kamarataan na ketenggaw so kapekebabaya o kadakelan 
ko taw. 
13 Ogaid na so makatiger sa taman sa kaposan na aya kesabet. 
14 Na giyangkai a Mapiya a Totol makapantag ko Ndatoan o Allah na pekalangkapen ko 
dalem a doniya kaan maneg o langon o manga nasiyon, na sii sangkoto a masa na 
pekatalingoma so kaposan.  
 
So Piyakagowagowad a Pekamorala 
 
15 “Na amay ka mailay niyo so 'Piyakagowagowad a Pekamorala,' a miyatero o Nabi 
Daniyal a makatitindeg ko soti a darpa (so pepangadi sii na tanodi niyan ai) 
16 Na siran oto a ndodoo sa Yodiya na pamalagoy a pagagaw ko manga bobongan. 
17 So taw a sii kapantagi ko liyoliyo o walay niyan amay ka pelagoy na di den soled ko 
walay sa kakowaa niyan ko tamok iyan. 
18 Na so taw a sii kapantagi ko pangomaan na di kesoy ko walay niyan sa kakowaa niyan 
ko gerab iyan. 
19 Dowandowaan iyan so manga oogat ago manga maritan a babay sangkoto a manga 
gawii! 
20 Pangniya niyo ko Allah a so kapekapalagoy niyo na kena a ba sii ko rendeng o di na so 
Gawii a Idedeke. 
21 Ka so karomasayan a pekatalingoma sa masa oto na tanto a mala a da den kaokiti so 
datar iyan ipoon ko kiyaadena ko doniya taman imanto, na di den mambo 
kapeparomanan. 
22 O da kalebati so kadakel angkoto a manga gawii na da den a ba on kelamba a 
oyagoyag. Ogaid na sabap ko manga taw a piyamili o Allah na kelebatan iyan angkoto a 
manga gawii.  
23 “Sa masa oto na o aden a petero rekano sa 'Ilaya niyo, katii so Al Masih!' o di na 
'Kaoto roo!' na di niyo mbenara. 
24 Ka pekagemaw so di tito a manga Al Masih ago di tito a manga nabi. Pemangembaal 
siran sa manga ala a nanao ago piyakamemesa kaan apiya so manga taw a piyamili o 
Allah na masaliba iran o kepakay. 
25 Tanodi niyo ai, ka miyatero aken rekano sa da niyan pen kapakatalingoma.  
26 “Kagiya ka maoto na o aden a petero rekano sa 'Ilaya niyo man, ka ndodoo so Al 
Masih ko disirto,' na di kano roo song. O di na o teroa iran a 'Ilaya niyo, ka miyagna 
sekaniyan sa walay,' na di niyo mbenara. 
27 Ka so kapekaoma o Wata o Manosiya na datar o kilakilat roo sa sebangan a pesindaw 
taman sa sedepan.  
28 “Apiya anda a aden a bangkay ron na ron mambo petimo so manga garoda.  
 
So Kapekaoma o Wata o Manosiya 



 
29 “Anda den i kaipos o karomasayan sangkoto a manga gawii na pekaliboteng so 
alongan ago di sindaw so olan, so manga bitoon na penga oolog a poon sa langit, na 
keselenseleng so manga kabatowa roo sa langit. 
30 Sa kapapantagan oto na pekagemaw so nanao ko Wata o Manosiya roo sa langit, na 
pemboboko so langon o manga nasiyon sa doniya. Keilay iran so Wata o Manosiya a 
pepekaoma a sisii ko manga gabon sa langit a misasarta on so mala a kabatowa ago 
bantogan. 
31 Na sogoon iyan so manga malaikat iyan a sarta a magoni a bogiyong sa matanog, na 
penimoon iran so piyamili iyan a manga taw a poon ko pat a pidoro a alam, a poon ko isa 
a kaposan o doniya taman ko sabala a kaposan iyan.  
 
So Indao o Kayo a Higos 
 
32 “Paganada niyo angkai a indao o kayo a higos. Amay ka melita so manga sapak iyan 
ago mamagombos na ketokawan iyo a magaan lomaon. 
33 Datar oto mambo a amay ka mailay niyo so langon angkai a pekeolaola na ketokawan 
iyo a magaan den so kapekaoma niyan, ka sisii den ko pintoan. 
34 Teroon ko rekano a mataan den a palaya ini den mapenggolaola sa di pen malengan 
mamatay so kapapantagan ai a manga taw. 
35 Penga ada so langit ago so doniya, ogaid na di den keda so manga katero aken.'' 
 
Da a Taw a Matao ko Gawii o di na Oras 
 
36 “Da a taw a ba matao sangkoto a gawii o di na oras. Apiya so manga malaikat roo sa 
kasorgaan ago so Wata na di iran katawan, ka so bo so Ama i matao ron. 
37 So kapekaoma o Wata o Manosiya na kedatar o miyaolaola isako kiyapaginetaw o 
Nok. 
38 Ka sii sangkoto a manga gawii sa da pen kapakaoma o bagiyaw na so manga taw na 
pepamakakan ago pepamakainom, pepamangaroma ago pepamangaromaan taman den ko 
gawii a kiyapakasoled o Nok ko mala a kapal. 
39 Na di iran katawan o antonaa i keolaola taman ko kiyapakaoma o bagiyaw na 
minigaled siran langon. Datar ai mambo a kesowasowa amay ka pekaoma so Wata o 
Manosiya. 
40 So dowa kataw a mama sa masa oto a dii nggagalebek ko pangomaan na kowaan on so 
isa on ago imbagak so ped iyan. 
41 So dowa kataw a babay a pembowayo na kowaan on so isa on ago imbagak so ped 
iyan.  
42 “Kagiya ka maoto na pagaalataw kano baden, ka di niyo katawan o antonaa i gawii a 
kapekaoma o Kadnan iyo. 
43 Tanodi niyo ai: o katawi o kiwalay so oras ko kagagawii a kapekaoma o tekew na 
magaalataw sekaniyan ago di niyan pekisoledan so walay niyan. 
44 Sabap sii na lalayon kano mambo titiyagar, ka pekaoma so Wata o Manosiya ko oras a 
kena o ba niyo pakatatalingomaa.  
 



So Petoman ago so di Petoman a Talasogoay 
 
45 “Antawaa so kasasanaan ago maongangen a talasogoay? Sekaniyan so piyakakibir o 
kadnan iyan ko ped a manga talasogoay kaan iyan siran mapakakan ko ponto a oras. 
46 Mapipiya a ginawa angkoto a talasogoay amay ka makaoma so kadnan iyan o maoma 
o kadnan a petomanen iyan ai. 
47 Teroon ko rekano a mataan den a pekikibir on o kadnan so langon o tamok iyan. 
48 Ogaid na opama ka marata angkoto a talasogoay na mapemikir iyan a 'Matey pen 
komasoy so kadnan aken,' 
49 Na peranegen iyan so ped iyan a manga talasogoay, na magatoang mambo ko manga 
tamereg. 
50 Na pekaoma so kadnan angkoto a talasogoay ko alongan a kena o ba niyan 
pakatatalingomaa sii ko oras a di niyan katawan. 
51 Na pesetepeden sekaniyan o kadnan, na isenggay niyan a keped ko dii mamagomanta, 
na ron pendiyagaw a di niyan dii pakakitebaan a ngipen iyan.  
 
MATIYO 25 
So Bayambayanan makapantag ko Sapolo a Raga 
 
"Sii sangkoto a gawii na so Ndatoan o Allah na kiibarat ko sapolo a raga. Lomiyalakaw 
siran a kiaawid sa manga palitaan iran, ka pagalaon iran so mangangaroma. 
2 So lima on kataw na da a manga lalag iyan, ago so lima on kataw na manga oongangen. 
3 Sii ko kiyaawidi o da a manga lalag iyan ko manga palitaan iran na da iran pangolambai 
sa lanawato. 
4 Ogaid na so manga oongangen na miyawid siran sa manga pananagoay a mapepeno a 
lanawato a rakes o manga palitaan iran. 
5 Kagiya matey a da makaoma so mangangaroma na petoratoden so manga raga na sarta a 
tiyorog siran.  
6 “Kagiya kalookan den a gawii na aden a miyananalo a tig iyan a 'Katii so 
mangangaroma. Song kano sii na alawa niyo!'  
7 “Na miyakanaw langon angkoto a manga raga na tiyanor iran so manga palitaan iran. 
8 Pitero o da a manga lalag iyan ko manga oongangen a 'Saadi kami niyo ko lanawato 
niyo, ka magaan den kepareng so manga solo ami.'  
9 “Tig o manga oongangen a 'Di, ka masiken a di rekami petoon ago sii rekano. Song 
kano baden ko tinda na pamasa kano sa keosar iyo.' 
10 Na sii ko kapesong iran roo a pemasa siran na miyakaoma so mangangaroma. So 
manga raga a makatitiyagar na miyonot siran on na somiyoled siran ko kenanan ko 
kakewing na likeban so pintoan.  
11 “Da peman matey na miyakaoma mambo so ped a manga raga, na miyananalo siran a 
'Sir, Sir, lekai ngka rekami so pintoan!'  
12 “Ogaid na inisembag iyan a 'Teroon ko rekano a mataan den a di ko sekano katawan.' "   
13 Pitero pen i Isa a "Kagiya ka maoto na pagaalataw kano, ka di niyo katawan so gawii o 
di na so oras. 
 
So Bayambayanan makapantag ko Telo a Talasogoay 



 
14 “So Ndatoan o Allah na kiibarat pen ko mama a magaan den lomalakaw. Tiyawag iyan 
so manga talasogoay niyan na inisana niyan kiran so manga tamok iyan. 
15 Bigan iyan so oman i isa kiran sa domadait ko kapasang iyan. So isa on na bigan iyan 
sa lima nggibo a pelata a bolawan, so isa na dowa nggibo, ago so ped pen na sanggibo. 
Na lomiyalakaw sekaniyan. 
16 Sii den ko kiyaipos iyan na lominiyo so kiyabegan sa lima nggibo a pelata na 
inindagang iyan, na miyakalaba sa lima nggibo. 
17 Datar oto mambo a so kiyabegan sa dowa nggibo a pelata na miyakalaba sa dowa 
nggibo. 
18 Ogaid na so kiyabegan sa sanggibo a pelata na lomiyalakaw na komiyalot sa lopa na 
piyagna iyan on so pirak o kadnan iyan.  
19 “Kagiya den a matey na komiyasoy so kadnan angkoto a manga talasogoay na tinimo 
iyan siran kaan iyan mapagitong so pirak iyan. 
20 Miyobay ron so kiyabegan sa lima nggibo a pelata na inawidan iyan so isa pen a lima 
nggibo a tig iyan a 'Inisana ngka raken so lima nggibo a pelata a bolawan, Sir, na ilaya 
ngka ngkai a isa pen a lima nggibo a miyalaba ko!'  
21 “Pitero o kadnan iyan a 'Mapiya oto! Mapiya ka ago kasasarigan a talasogoay! 
Kiyasarigan ka ko kiyakibira ngka ko maito a manga nganin na pekikibir aken reka so 
madakel. Bagian ka so kapipiya a ginawa o kadnan ka!'  
22 “Miyobay ron mambo so kiyabegan sa dowa nggibo a pelata a tig iyan a 'Inisana ngka 
raken so dowa nggibo a pelata a bolawan, Sir, na ilaya ngka angkai a isa pen a dowa 
nggibo a miyalaba ko!'  
23 “Pitero o kadnan iyan a 'Mapiya oto! Mapiya ka ago kasasarigan a talasogoay! 
Kiyasarigan ka ko kiyakibira ngka ko maito a manga nganin na pekikibir aken reka so 
madakel. Bagian ka so kapipiya a ginawa o kadnan ka!'   
24 “Moripori na miyobay ron so kiyabegan sa sanggibo a pelata a tig iyan a 'Sir, katawan 
aken a masingit ka a mama a peperagon sa da ngka pamolaa ago pepangowa sa pereperan 
a da ngka saoden. 
25 Na kagiya miyalek ako na lomiyalakaw ako na piyagna aken so pirak ka ko lopa. Ilaya 
ngka, ka katii so rek ka!'  
26 “Somimbag so kadnan iyan a 'Marata ka ago tapolan a talasogoay! O mapipikir ka a 
peperagon ako sa da ko pamolaa ago pepangowa ako sa pereperan a da ko saoden 
27 Na patot a katagoa ngka ko pirak aken sa bangko kaan amay ka komasoy ako na 
makowa ko so rek aken ago so iseg iyan.  
28 “ 'Na kowaa niyo ron so sanggibo a pelata na began iyo ko sapolo nggibo i pelata. 
29 Ka so oman i isa a aden a rek iyan na kebegan pen, na kitaralo so rek iyan. Ogaid na so 
da a rek iyan na apiya so maito bo a rek iyan na kowaan on. 
30 Na giyangkai a da a bali niyan a talasogoay na lebaden iyo sa liyo roo ko maliboteng a 
ron pendiyagaw a di niyan dii pakakitebaan a ngipen iyan.'  
 
So manga Bilibili ago so manga Kambing 
 
31 “Amay ka makaoma so Wata o Manosiya sa kapendato iyan a oonotan o langon o 
manga malaikat iyan na magontod ko seselaan a korsi iyan. 



32 Na ketimotimo ko hadapan iyan so langon o manga nasiyon sa doniya na mbegiin iyan 
siran sa dowa lompok a lagid o pananagikor sa bilibili a di niyan dii pakapesibayaan so 
manga bilibili ago so manga kambing. 
33 Tegoon iyan so manga bilibili sa kawanan iyan na so manga kambing na sii sa diwang 
iyan.  
34 “Na peteroon o Dato ko manga taw a sisii sa kawanan iyan a 'Sekano a rarakmatan o 
Ama aken, song kano sii na tarimaa niyo so kawali niyo, a so Ndatoan a ititiyagar rekano 
ipoon den ko kiyaadena ko doniya. 
35 Ka miyaor ako na piyakakan ako niyo. Miyawaw ako na piyakainom ako niyo. 
Miyakapanaget ako rekano na siyakaw ako niyo. 
36 Kagiya talandiyang ako na pinditaran ako niyo. Miyasakit ako na piyanisekit ako niyo. 
Miyakalaboso ako na inibentel ako niyo.'  
37 “Na sembag rekaniyan so manga oontol a peteroon iran a 'Kadnan, anda i kiyailaya mi 
reka a pekeor na piyakakan ami seka, o di na pekewaw na piyakainom ami seka? 
38 Anda i kiyailaya mi reka a mananaget ka na siyakaw ami seka, o di na talandiyang na 
pinditaran ami seka? 
39 Anda i kiyailaya mi reka a pekesakit o di na makakalaboso na inibentel ami seka?'  
40 “Na isembag kiran o Dato a 'Teroon ko rekano a mataan den a igira a pinggolaola niyo 
ai ko isa sangkai a manga pagari aken apiya lebi a mitatanan na saken i pinggolaolaan iyo 
ron.'  
41 “Oriyan oto na peteroon iyan ko manga taw sa diwang iyan a 'Awa kano raken a 
misisinta o Allah! Roo kano ko apoy a da a ikepareng iyan a ititiyagar ko Iblis ago so 
manga saitan iyan! 
42 Ka miyaor ako na da ako niyo pakakana. Miyawaw ako na da ako niyo pakainoma. 
43 Miyakapanaget ako rekano na da ako niyo sakawa. Talandiyang ako na da ako niyo 
nditari. Miyasakit ako ago miyakalaboso na da ako niyo mbentelen.'  
44 “Na sembagen iran sekaniyan a 'Kadnan, anda i kiyailaya mi reka a pekeor, o di na 
pekewaw, o di na mananaget, o di na talandiyang, o di na pekesakit, o di na 
makakalaboso a da ami seka ogopi?'  
45 “Na isembag iyan kiran a 'Teroon ko rekano a mataan den a igira a minda kano mogop 
ko isa sangkai a mitatanan a manga taw na saken i da niyo ogopi.'  
46 “Mandiyadi na giyangkai a manga taw na pekasong ko da a ikepos iyan a 
kapendadaneg, ogaid na pekasong so manga oontol ko kaoyagoyag a da a kaposan iyan."  
 
MATIYO 26 
So Kadiyat a Kambonoa ki Isa 
 
Kagiya langon ai mapasad tero i Isa na pitero iyan ko manga sokbat iyan a 
2 “Katawan iyo a dowa pen gawii a da kaomai ko Paska, na so Wata o Manosiya na 
kepalad ko katotoka on ko kros."  
3 Samaoto na mitimotimo so manga poporo a imam ago so manga pelokelokesen o 
manga Yahodi roo ko torogan i Kayapas a so maporo a imam. 
4 Na pikediyat iran a ndakepen iran si Isa sa da a matao ron ago mbonoon iran. 
5 Ogaid na pitero iran a "Di tano ai nggolaolaan sii ko kapepista, ka o ba baden sesamok 
so manga taw." 



 
Inododan si Isa sa Lana roo sa Bitani 
 
6 Sii ko kandodoo i Isa sa Bitani sii ko walay o pekebowa, a si Simon, 
7 Na somiyong rekaniyan so isa a babay a maawid sa maito a omoy a mapepeno a lana 
mamot a tanto a mala i arga, na inododan iyan on a olo i Isa sii ko kapekan iyan.  
8 Kagiya mailay ai o manga sokbat na inotegan siran a tig iran a "Ino pegolai a lana ini? 
9 Mapepasa nda sa mala a pirak a mibegay ko manga miskin!"  
10 Katawan i Isa so di ran dii teroon, na pitero iyan kiran a "Ino niyo dii tekora angkai a 
babay? Mapiya angkai a pinggolaola niyan raken. 
11 Lalayon rekano sisii so manga miskin, ogaid na saken na kena a ba lalayon iyo dii 
mipagepeda. 
12 So kiyaododa niyan sangkai a mamot ko lawas aken na giyoto i kinitiyagaren iyan on 
ko kipelebengen raken. 
13 Teroon ko rekano a mataan den a apiya anda ko dalem a doniya a mapakalangkap on 
angkai a Mapiya a Totol na mapenotol mambo so inikidia niyan raken a pekipananadem 
on." 
 
Miyayon si Yodas sa Katipowa niyan ki Isa 
 
14 Oriyan oto na si Yodas Iskariyot, a isa ko sapolo ago dowa a sokbat, na somiyong ko 
manga poporo a imam 
15 Na pitero iyan kiran a "Antonaa i imbegay niyo raken o palada ko rekano si Isa?" Na 
minilang siran sa telo polo a pelata a pirak na inibegay iran on. 
16 Ipoon den sangkoto a oras na pepangiloba si Yodas sa kapekaparo niyan sa katipowa 
niyan ki Isa.  
 
So Kiyagabi i Isa ago so manga Sokbat iyan 
 
17 Sii ko paganay a gawii ko Pista ko Kakan sa Paan a da a Tapay ron na somiyong ki Isa 
so manga sokbat na iniise iran a "Anda i kabaya a ka a petiyagaran ami sa kanggabi ngka 
ko Paska?"  
18 Tig iyan a "Songowi niyo angkoto a isa a taw roo ko siti na teroa niyo ron a 'Pitero o 
Goro a: Magaan mitalingoma so oras aken. Saken ago so manga sokbat aken na 
peselaselaan ami so Paska sii ko walay ngka.' "  
19 Na tiyoman o manga sokbat so pitero kiran i Isa, na pitiyagar iran so inggabi ko Paska.  
20 Kagiya magagawii na miyamagatoang si Isa ago so sapolo ago dowa a sokbat. 
21 Na sii ko kapekan iran na pitero i Isa a "Teroon ko rekano a mataan den a so isa 
rekano na tipo raken."  
22 Kagiya maneg iran ai na tanto a mikerata a ginawa iran, na iniise on o oman i isa kiran 
a "Kena bes a ba saken, Kadnan? 
23 Somimbag si Isa a "So isa rekano a ped aken a sominindot sa paan sii sa ladiya na aya 
raken tipo. 
24 Mataan a petay so Wata o Manosiya a kitoman so misosorat ko Kitab makapantag 
rekaniyan, ogaid na kemorkaan angkoto a mama a tipo ko Wata o Manosiya! Tomo 



rekaniyan a da den mbawataan."  
25 Na giyoto a iniise i Yodas a aya on tipo a "Kena bes a ba saken, Goro?"  
Na tig i Isa a "Seka den i mitero on." 
 
So Paan ago so Arak 
 
26 Sii ko kapekan iran na kominowa si Isa sa paan, na kagiya kapanalamatan iyan so 
Allah, na piyangopak iyan na inibegay niyan ko manga sokbat a tig iyan a "Kowa kano 
ron na kana niyo; giyai so lawas aken."  
27 Na kinowa niyan so tagayan, na kagiya makapanalamat na inidawag iyan kiran a tig 
iyan a "Palaya kano ron inom. 
28 Giyai so rogo aken a ron mipepasod so kapasadan o Allah, a so rogo a keodod para ko 
madakel a taw kaan karilai so manga dosa iran. 
29 Teroon ko rekano a ipoon imanto na di ako den maginom sangkai a arak taman ko 
gawii a paginomen aken so bago a sasoson a arak a ped iyo roo ko Ndatoan o Ama aken."  
30 Na kagiya domikir siran na lominiyo siran na somiyong ko Palaw a Olibi.  
 
Inalamat i Isa so Kapepalaw i Pidro 
 
31 Pitero kiran i Isa a "Sangkai a kagagawii na pagawaan ako niyo langon, ka misosorat 
ko Kitab a:  
 
'Mbonoon ko so pananagikor  
na pemangiparak so manga bilibili ko talon.'  
 
32 Ogaid na amay ka maoyag ako na keona ako rekano somong sa Galili."  
33 Pitero on i Pidro a "Apiya pen awaan ka o langon a ped na di aken seka den 
pagawaan."  
34 Tig i Isa a "Teroon ko reka a mataan den a giyangkai a kagagawii sa di pen komoko so 
manok na ipepelaw ako ngka sa makatelo."  
35 Tig i Pidro a "Apiya ako reka mirakes a mbonoon na di aken seka den ipepelaw." Na 
pitero mambo o langon o manga sokbat.  
 
Miyangangarapan si Isa roo sa Gitsimani  
 
36 Miyakaoma si Isa ago so manga sokbat iyan ko darpa a bebetowan sa Gitsimani. Pitero 
iyan kiran a "Ontod kano sii pasin sii ko kapepangangarapan aken roo." 
37 Na piyakaonot iyan si Pidro ago so dowa a wata i Sibidi, na miyarata a ginawa niyan 
ago miyasosa a pamikiran iyan. 
38 Na pitero iyan kiran a "Minitaralo so kararata a ginawa ko a kiyarong ko kapatay. 
Telimbagak kano sii na totoday kano a ped aken."  
39 Malo iyan siran inawat na gomipe sa lopa na miyangangarapan a tig iyan a "Ama aken, 
o kepakay na kowaa ngka raken angkai a tagayan! Ogaid na pengnin ko a kena a ba so 
kabaya aken i ketoman, ka so kabaya a ka."  
40 Na komiyasoy sekaniyan ko telo a sokbat na miyaoma niyan siran a kitotorogen.  Na 



pitero iyan ki Pidro a "Ba kano di pekatoday a ped aken apiya isa bo ka oras? 
41 Totoday kano ago pepangangarapan kaan kano di ketepengi. Mateterang so niyawa, 
ogaid na malobay so lawas."  
42 Miperoman roo somong si Isa na miyangangarapan a tig iyan a "Ama aken, o di 
kepakay a kekowa raken angkai a tagayan taman sa di ako ron makainom na matoman so 
kabaya a ka."  
43 Na komiyasoy peroman na miyaoma niyan siran a kitotorogen sabap ko kapened o 
manga mata iran. 
44 Na inawat iyan siran peman na somiyong roo ago miyangangarapan sa miyakatelo a 
siyoson iyan tero so miyaona a pangni niyan.  
45 Oriyan oto na komiyasoy sekaniyan ko manga sokbat na pitero iyan kiran a "Ba kano 
pen totoroga ago domedeke? Ilaya niyo man, ka miyakatalingoma den so oras a peladen 
so Wata o Manosiya ko kapaar o manga baradosa. 
46 Mbowat kano! Itano roo ka pekaoma den so tipo raken!"  
 
So Kiyadakepa ki Isa 
 
47 Sii ko di niyan pen dii katero na miyakaoma si Yodas a isa ko sapolo ago dowa a 
sokbat. Oonotan sekaniyan o tanto a madakel a taw a kiaawid sa manga pedang ago 
manga bentol a piyakasong roo o manga poporo a imam ago so manga pelokelokesen o 
manga Yahodi. 
48 So tipo rekaniyan na miyatero iyan kiran den a mbegan iyan siran sa toos a tig iyan a 
"So mama a pagarekan ko na giyoto den i pepangilobaan iyo. Dakepa niyo sekaniyan!"  
49 Na miyobay somambot si Yodas ki Isa a tig iyan a "Mapipiya a ginawa ngka, Goro!" 
na inarekan iyan.  
50 Na pitero on i Isa a "Nggolaolaa ngka, Aki, so inisong ka sii."  
Giyoto a miyamangobay ki Isa so manga taw na diyakep iran ago piyamageran iran 
komapet. 
51 Mandiyadi na isa ko ped i Isa na binindas iyan so pedang iyan na liyakot iyan so 
oripen o maporo a imam, na miyasapil on a tangila niyan.  
52 Pitero rekaniyan i Isa a "Tagoba ngka so pedang ka, ka so langon a pegosar sa pedang 
na kepatay mambo a pedang. 
53 Ba ngka di katawi a keampit aken so Ama aken na sagogona a sogoon iyan raken so 
pipira nggibo a manga malaikat? 
54 Ogaid na o nggolaolaa ko ini na andamanaya i kakitoman o misosorat ko Kitab a 
disomala a mapenggolaola ini sangkai a okit?"  
55 Na giyoto a pitero i Isa ko madakel a taw a "Ba ako tanganiyaya? Ino kano kiaawid sa 
manga pedang ago manga bentol ko kiyasong iyo sii a ndakep raken? Oman gawii na 
moontod ako roo ko Timplo a pepangendao na da ako niyo dakepa. 
56 Ogaid na palaya ini miyanggolaola kaan mitoman so miyamangisorat o manga nabi."  
Na sarta den a inawaan sekaniyan o langon o manga sokbat, na miyamalagoy siran.  
 
Si Isa ko Hadapan o manga Pangongokom  
 
57 So manga taw a domiyakep ki Isa na inowit iran roo ko torogan o maporo a imam, a si 



Kayapas, a ron mitimotimo so manga goro ko Kitab ago so manga pelokelokesen. 
58 Tomiyondog rekaniyan si Pidro a malo on maaawat taman ko kalamalama o torogan o 
maporo a imam. Somiyoled sekaniyan den na miyontod ko obay o manga gordiya, ka 
pagilain iyan i keondasan angkai a miyaolaola.  
59 So manga poporo a imam ago so langon o manga pangongokom na pembabanog sa 
manga taw a ipeseksi iran so di benar a isendit iran ki Isa kaan iran mabono. 
60 Ogaid na da a ba iran miyatoon apiya pen madakel a miyamamokeg a saksi a miyadap 
kiran.  
Moripori ron na tominindeg so dowa kataw a mama 
61 A tig iran a "Si aki ini na pitero iyan a 'Kegaga ko gomeba so Timplo o Allah ago 
kebangon aken peroman ko soled o telo gawii.' "  
62 Na tominindeg so maporo a imam na pitero iyan ki Isa a "Ba da a kisembag ka sii? 
Antona ini a dimanda reka angkai a manga mama?" 
63 Na da den tero si Isa.  
Pitero on peroman o maporo a imam a "Pakapesepaan ko seka sii ko ingaran o oyagoyag 
a Tohan; teroa ngka rekami o ba seka so Al Masih a so Wata o Allah!"  
64 Somimbag si Isa a "Benar so pitero o ka. Na teroon ko rekano a ipoon imanto na 
keilay niyo so Wata o Manosiya a makaoontod ko kawanan o Lebi a Mamaapaar ago 
pepekaoma a sisii ko manga gabon sa langit."  
65 Kagiya maneg ai o maporo a imam na kinisi iyan so kimon iyan sa kiyararangiti ron na 
tig iyan a "Piyagitowito iyan so Allah! Di den kailangan a kapakapeseksia tano ko ped. 
Miyaneg iyo imanto so kiyapagitowito iyan! 
66 Antonaa i pamikiran iyo?"  
Somimbag siran a "Patot a mbonoon sekaniyan!" 
67 Mandiyadi na piyanodaan iran a paras i Isa ago piraraneg iran. Pisetengela sekaniyan 
pen o manga ped 68 A tig iran a "Hey Al Masih, iring ka sa nabi; antawaa i somiyontok 
reka?" 
 
Inipelaw i Pidro si Isa  
 
69 Si peman si Pidro na moontod ko kalamalama roo sa liyo o walay. Miyobay ron so isa 
a babay a talasogoay a tig iyan a "Ped ka mambo i Isa a taw sa Galili."  
70 Ogaid na niyokol i Pidro ko kamamasaan iran langon a tig iyan a "Di ko katawan i di 
ngka dii teroon."  
71 Na somiyong sekaniyan ko pintoan o kalamalama a ron den miyailay o ped a babay a 
pitero iyan ko kititindeg roo a "Ped sekaniyan i Isa a taw sa Nasarit."  
72 Niyokol peroman i Pidro a sarta a misepa a "Di aken katawan angkanan a mama!"  
73 Da peman matey na miyamangobay ki Pidro so kititindeg roo a tig iran a "Mataan den 
a isa ka kiran, ka so sigeng o lago ngka i kitendo reka a taw ka sa Galili."  
74 Na tig i Pidro a "Kamorkaan ako o pepamokeg ako! Ipesepa aken a di aken katawan 
angkanan a mama!"  
Na sarta den a komiyoko so manok, 
75 Na kiyatademan i Pidro so pitero on i Isa a "Sa da pen kakoko o manok na ipepelaw 
ako ngka sa makatelo." Na lominiyo sekaniyan na gomiyoraok a tanto a misendit.  
 



MATIYO 27 
Piyakaadap si Isa ki Pilato 
 
Kagiya pekelibabas na miyagayonayon so kalangolangon o manga poporo a imam ago 
manga pelokelokesen o manga Yahodi sa mbonoon iran si Isa. 
2 Na piyatong iran na piyakaonot iran ago piyalad iran ki Pilato a so gobirnador.  
 
Binitin i Yodas a Ginawa niyan ko Kayo 
 
3 Si peman si Yodas a tominipo ron na kagiya katokawan iyan a miyasala si Isa sa 
kambonoa on na misendit sekaniyan, na inikasoy niyan so telo polo a pelata a pirak ko 
manga poporo a imam ago so manga pelokelokesen 
4 A tig iyan a "Miyakandosa ko, ka tinipo aken so da a sala iyan a mama."  
"Antonaa i labet ami san?" a tig iran. "Seka i matao ron."  
5 Na inikayamber i Yodas so pirak sii ko Timplo na miyawa roo. Mandiyadi na lominiyo 
sekaniyan na miyageget a binitin iyan a ginawa niyan ko kayo.  
6 Piyamorot o manga poporo a imam so manga pelata a tig iran a "Da sa Kitab i ba tano 
tagoa ko baitalmal, ka tendan ko miyamono." 
7 Kagiya memomosawira siran makapantag ko pirak na inipamasa iran ko lopa a 
bebetowan sa 'Lopa o Panday sa Koden,' kaan mabaloy a pelebengan ko manga 
mananangga ko inged. 
8 Sabap saya na bebetowan angkoto a lopa sa 'Lopa o Rogo,' taman den imanto.  
9 Giyanan i kinitoman o miyatero o Nabi Yaramiyas a "Kinowa iran so telo polo a pelata 
a pirak a piyagayonan o manga taw sa Israil a imbayad iran rekaniyan, 
10 Na inipamasa iran ko lopa o panday sa koden a aya raken inisogo o Kadnan." 
 
Piyangingisean i Pilato si Isa 
 
11 Si peman si Isa na tomitindeg ko hadapan o gobirnador. Na iniise rekaniyan o 
gobirnador a "Ba seka so Dato o manga Yahodi?"  
"Benar so pitero o ka," a pitero on i Isa.  
12 Ogaid na sii ko kapesenditi ron o manga poporo a imam ago manga pelokelokesen na 
da den a ba niyan inisembag.  
13 Pitero rekaniyan i Pilato a "Ba ngka da maneg so langon ai a dimanda iran reka?"  
14 Na da den sembag si Isa sa apiya sataga bo, na tanto a miyamemesa so gobirnador.  
 
Minisela ki Isa so Kambonoa on  
 
15 Oman maoma angkoto a Pista na aya adat o gobirnador na mbokaan iyan so isa a 
kalaboso a pepangnin o malilimod a taw. 
16 Sa masa oto na aden a makakalaboso a lomalangkap so totolan on a aya ngaran iyan na 
Barabas. 
17 Sabap roo na kagiya matimo so madakel a taw na iniise kiran i Pilato a "Antawaa i 
kabaya iyo a aya ko rekano mbokaan: si Barabas, o di na si Isa a bebetowan sa Al 
Masih?" 



18 Ka katawan i Pilato a piyalad iran on si Isa ka periiten iran.  
19 Sii ko kaoontod i Pilato ko dii kokoman na piyakawitan o karoma niyan sangkai a 
toma a "Di ngka petekora ngkanan a mama a da a sala iyan, ka tanto ako a miyarasay 
kagiya ko gagawii sabap ko piteginep aken makapantag rekaniyan."  
20 Ogaid na so manga poporo a imam ago manga pelokelokesen na piyangonsi iran so 
madakel a taw sa pangnin iran a si Barabas i mbokaan, na mbonoon si Isa.  
21 Na iniise kiran peman o gobirnador a "Antawaa sangkai a dowa kataw i kabaya iyo a 
aya ko rekano mbokaan?"  
Na inisembag iran a "Si Barabas!"  
22 Tig i Pilato a "O giyanan, na antonaa bes i ikidia ko ki Isa a betetowan sa Al Masih?"  
Na somimbag siran langon a "Totoka ngka ko kros!"  
23 “Ngkaino?" a iniise i Pilato. "Antonaa marata i miyanggolaola niyan?"  
Ogaid na ba siran den miyamanamar melalalis a "Totoka ngka ko kros!"  
24 Kagiya mailay i Pilato a da a gona a kipeterosen iyan sii ka ba siran den kegorigaw, na 
kominowa sekaniyan sa ig na inonaban iyan a lima niyan ko hadapan o madakel a taw a 
tig iyan a "Kena a ba aken sala so kambonoa sangkai a mama. Sekano i matao ron!"  
25 Somimbag langon so madakel a taw a "Mitana rekami ago so manga wata ami so 
kambonoa on!" 
26 Mandiyadi na biyokaan kiran i Pilato si Barabas, na kagiya pakipamadasan iyan si Isa 
na piyalad iyan ko katotoka on ko kros.  
 
Piyagongatongat o manga Sondaro si Isa  
 
27 So manga sondaro i Pilato na piyakasoled iran si Isa ko torogan o gobirnador na 
piyakalibet iran rekaniyan so langon o salompok iran. 
28 Likas iran on so nditaren iyan na piyakasolot iran sekaniyan sa kimon a maloto i 
kariga. 
29 Na somiyolampid siran sa sangkad a soroken a waged na inisangkad iran on, na 
piyakakapet iran sa badas ko kawanan a lima niyan. Somiyodiyod siran rekaniyan na 
piyagongatongat iran a tig iran a "Mapipiya a ginawa ngka, hey, Solotan o manga 
Yahodi!" 
30 Na piyanodaan iran, na kinowa iran so badas na piyamadasan iran sa olo. 
31 Kagiya mapasad iran magongatongat na likas iran on so kimon na piyakinditar iran on 
bo so rek iyan a nditaren, na piyakaonot iran ka totoken iran ko kros. 
 
Tiyotok si Isa ko Kros 
 
32 Sii ko kapelalakaw iran na minimbalaka iran so sakataw a magiinged sa Sirini a aya 
ngaran iyan na si Simon, na tigel iran sekaniyan makaposai ko kros a totokan ki Isa. 
33 Miyakaoma siran ko darpa a bebetowan sa 'Golgota,' a aya maana niyan na 'Darpa a 
Lagas a Olo.' 
34 Ron iran bigan sa arak a sasaogan sa mapait a bolong ka pekiinom iran on. Ogaid na 
kagiya kataaman iyan na minda o ba on inom.  
35 Kagiya matotok iran sekaniyan ko kros na pimbagibagi iran so manga nditaren iyan a 
nggolalan ko kaperipa. 



36 Oriyan iyan na miyontod siran roo sa kapepagipata iran on. 
37 Sii ko kaporoan o olo niyan na tiyago iran on so isosorat a dimanda rekaniyan a "Giyai 
si Isa a Dato o manga Yahodi." 
38 Na aden a dowa kataw a tanganiyaya a tiyotok iran mambo ko manga kros a ped i Isa, 
a so isa on na sii sa kawanan iyan ago so isa on na sii sa diwang.  
39 So manga taw a pepamanagad roo na pepengelengkeleng siran a pepagitowitoon iran 
si Isa 
40 A di ran dii teroon a "Seka a nggeba ko Timplo ago mbengonen ka peroman sii ko 
soled o telo gawii na sabeta ngka a ginawa ngka! O seka so Wata o Allah na tepad ka 
sangkanan a kros!"  
41 Datar oto mambo a pepagongatongaten sekaniyan o manga poporo a imam ago manga 
goro ko Kitab ago so manga pelokelokesen 
42 A di ran dii teroon a "Siyabet iyan so ped, ogaid na di niyan kesabet a ginawa niyan! 
Ba kena a sekaniyan so Dato sa Israil? O tepad imanto ko kros na paratiyayaan tano! 
43 Sasarigan iyan so Allah. Kapanabangan sekaniyan imanto o Allah o kabaya iyan, ka 
pitero iyan a 'Wata ako o Allah!' "  
44 Apiya so manga tanganiyaya a ped iyan a miyatotok ko kros na miyanonongka 
rekaniyan sa datar ai.  
 
So Kiyapatay i Isa 
 
45 Sii ko kiyaoto o alongan na miyakaliboteng a dalem a inged oto a iniraot sa miyakatelo 
ka oras. 
46 Kagiya magalas tris na miyananalo si Isa sa matanog a "Ili, Ili, lama sabaktani" a aya 
maana niyan na "Hey Tohan ko, Tohan ko, ino ako ngka telikodi?"  
47 Miyaneg ai o ped ko kititindeg roo na pitero iran a "Petelowan iyan si Iliyas!"  
48 Na magaan so magaan na miyalalagoy so isa kiran na kominowa sa pangamek. Biyasa 
iyan a soka na tiyangen iyan ko poro o raros na inikawit iyan ki Isa ka pekiinom iyan on. 
49 Ogaid na tig o manga ped a "Taregi ngka sekaniyan, ka ilain tano o ba pekaoma si 
Iliyas a ba niyan sebeta."  
50 Na miyanabenar peman melalis si Isa, na inirila iyan so niyawa niyan.  
51 Na sii den sangkoto a sakotika na so rending a bibitinen ko Timplo na miyakisi a 
miyadowa timan a poon sa poro taman sa baba. Tiyabeker so lopa, na miyanga oopak so 
manga lakongan, 
52 Na piyanga lelekaan so manga kobor na madakel a miyamatay a manga kaom o Allah 
a miyanga ooyag. 
53 Na oriyan o kiyaoyaga ki Isa na miyamakaliyo siran ko manga kobor iran, na 
somiyong siran ko Soti a Siti na roo siran miyakiilay ko madakel a taw.  
54 So olowan o manga sondaro ago so manga ped iyan a pepagipat ki Isa na kagiya 
mailay iran so linog ago so langon taman a miyaolaola, na tanto siran a miyalek a tig iran 
a "Mataan den a Wata sekaniyan o Allah!"  
55 Aden a madakel a babay roo a kilalangkaw a poon sa mawatan. Siran i miyamangonot 
ki Isa gowani ko kiyalalakaw niyan a poon sa Galili a pepamanalagad rekaniyan. 
56 Maaped kiran si Mariyam Magdalina, si Mariyam a ina i Santiyago ago si Yosop, ago 
so ina o manga wata i Sibidi.  



 
So Kinikoboren ki Isa 
 
57 Kagiya magabi den na aden a miyakaoma a kawasa a mama a poon sa Arimatiya. Aya 
ngaran iyan na si Yosop, na miyakisokbat mambo ki Isa. 
58 Somiyong sekaniyan ki Pilato na piyangni niyan on so lawas i Isa, na inisogo i Pilato a 
imbegay ron. 
59 Mandiyadi na kinowa i Yosop so lawas na biyongkosan iyan sa onong a bago a sotra, 
60 Na tiyago iyan ko rek iyan a kobor a gopen iyan kiyalotan ko kilid a lakongan. Linilid 
iyan on so mala a ator a inilekeb ko gimowa o kobor na miyaling. 
61 Na makaoontod roo si Mariyam Magdalina ago so isa a Mariyam a marani ko kobor a 
mbabantayan iran ai.  
 
So Gordiya ko Kobor 
 
62 Sii ko tomiyalondog a gawii ko kiyaipos o Gawii a Ipetiyagar na mitimotimo so manga 
poporo a imam ago so manga Parisi ko walay i Pilato 
63 Na pitero iran a "Sir, katatademan ami a isako da pen matay angkoto a tagakal na 
pitero iyan a keoyag bo amay ka makatelo gawii. 
64 Sabap roo na sogoon ka a nggordiyaan piyapiya so kobor apiya taman ko telo gawii, ka 
o ba roo baden makasong so manga sokbat iyan na ba iran panekewa so lawas iyan, na 
teroon iran ko manga taw a miyaoyag sekaniyan a poon ko miyamatay. O giyanan, na 
giyangkai a keori a kapamagakal na lebi pen a marata a di so miyaona."  
65 Pitero kiran i Pilato a "Mapekaonot iyo roo so manga gordiya na pakabagera niyo so 
ilelekeb ko kobor sa taman sa kegaga niyo."  
66 Na somiyong siran roo na piyakabager iran so kobor ka piyatri iran on so ator a 
ilelekeb on, na piyakinggordiyaan iran.  
 
MATIYO 28 
So Kiyaoyag i Isa 
 
Kagiya maipos so Gawii a Idedeke a magaan somebang so alongan sii ko Akad na 
somiyong si Mariyam Magdalina ago so isa a Mariyam ko kobor, ka pagilain iran.  
2 Na minitekaw a mabager a linog, na tomiyana a malaikat o Kadnan a poon sa kasorgaan 
na somiyong ko kobor, na linilid iyan so ator a poon ko gimowa iyan, na miyontod on. 
3 Pesigay so paras iyan a lagid o kilakilat, na miyakapotipoti so nditaren iyan. 
4 Tatabaden so manga gordiya ka tanto iran a inikalek, na mimbaloy siran a datar o 
miyamatay.  
5 Pitero o malaikat ko manga babay a "Di kano pekelek. Katawan ko a pepangilobaan iyo 
si Isa a tiyotok ko kros. 
6 Da sekaniyan sii ka miyaoyag den, ka giyoto so pitero iyan. Song kano sii na ilaya niyo 
so darpa a kiyaigaan o lawas iyan. 
7 Na song kano nggagaan ko manga sokbat iyan na teroa niyo kiran a 'Miyaoyag 
sekaniyan a poon ko miyamatay na pesong sekaniyan sa Galili a keona a di sekano, na roo 
niyo mipetoona. Tatanodi niyo so pitero aken rekano."  



8 Mandiyadi na minggagaan siran mawa ko kobor a pepanga aalek a sarta a tanto siran a 
pekebabaya. Miyalalagoy siran ka penotolen iran ko manga sokbat iyan.  
9 Minitekaw den a minimbalaka siran i Isa a tig iyan a "Mapipiya a ginawa niyo." 
Miyobay siran on na kiyapetan iran a manga ai niyan na sinimba iran. 
10 Na giyoto a pitero kiran i Isa a "Di kano pekelek. Songowi niyo so manga pagari aken 
na teroa niyo kiran a song siran baden sa Galili, na roo ako iran mipetoona."  
 
So Totol o manga Gordiya 
 
11 Sii ko kapelalakaw o manga babay na so ped ko manga gordiya ko kobor na 
komiyasoy ko siti na piyanotolan iran so manga poporo a imam ko langon a 
miyanggolaola. 
12 Na mimomosawira siran ago so manga pelokelokesen na miyakapagantang siran. 
Piyamegan iran so manga sondaro sa mala a pirak 
13 A pitero iran kiran a "Pamanotola niyo ko manga taw a somiyong roo so manga sokbat 
iyan kagiya ko gagawii na piyanekew iran so lawas iyan sii ko katotoroga rekano. 
14 Na o ketokawi ini o gobirnador na sekami den i magakol on kaan kano kadai sa awid a 
akal mipantag sii."  
15 Na kinowa o manga sondaro so pirak na ininggolalan iran so iniinsarat kiran. Na 
giyangkai a totol na pepakalangkapen den sii ko manga Yahodi taman den imanto a 
gawii.  
 
So Kiyasogoa i Isa ko manga Sokbat iyan   
 
16 So peman so sapolo ago isa a sokbat na somiyong siran sa Galili roo ko bobongan a 
pitero kiran i Isa a songowan iran. 
17 Kagiya mailay iran sekaniyan na sinimba iran apiya pen pekedowadowaan so ped 
kiran. 
18 Na miyobay kiran si Isa na pitero iyan a "Minibegay raken so langon a kapaar roo sa 
kasorgaan ago sii sa doniya. 
19 Kagiya ka maoto na song kano ko manga taw ko langon o manga nasiyon na baloya 
niyo siran a manga sokbat aken. Pamanalawati niyo siran sii ko ingaran o Ama, ago so 
Wata, ago so Soti a Roh, 
20 Na pamangendaon iyo kiran so kapetomana ko langon taman a inisogo aken rekano. 
Na tanodi niyo a lalayon ako niyo mipageepeda taman sa kaposan angkai a masa." 
 
 

MARKO 
  
MARKO 1 
So Kapepangosiyat i Yahiya a Pananalawat 
 
Giyai i pamekasan o Mapiya a Totol makapantag ki Isa Al Masih, a so Wata o Allah.  
2 Misosorat ko Kitab o Nabi Isayas angkai a katero o Allah a 
 



"Sogoon ko so talasogoay aken a keona a di seka 
a pekatiyagar ko lalan a pagokitan ka.  
3 Pepananalo sekaniyan roo ko mitataog a kaden a 
'Tiyagara niyo so lalan para ko Kadnan; 
pakatitowa niyo so manga lalan a pagokitan iyan!' " 
  
4 Giyangkai a talasogoay na si Yahiya. Gomimaw sekaniyan sii ko mitataog a kaden a 
pepanalawatan iyan so manga taw ago ipepangosiyat iyan kiran a "Talikodi niyo so 
manga dosa niyo ago pakisalawat kano kaan karilai so manga dosa niyo." 
5 Madakel a manga taw a pepamanong rekaniyan a poon ko dalem a inged a Yodiya ago 
giya siti a Yarosalim. Na sii ko di ran dii kateobata ko manga dosa iran na pepanalawatan 
iyan siran roo ko lawasaig a Yordan.  
6 Ndiditar si Yahiya sa manga nditaren a pimbaalan a bombol a onta, na sesambitan 
sekaniyan sa kobal. Aya pangenengken iyan na manga tarapan ago gola a teneb. 
7 Di sekaniyan dii mangosiyat a tig iyan a "Aden a pekaoma a telondog raken a mala i 
gees a di saken; apiya so gakot o tinilas iyan na kena a ba ako mapapatot a tikoro sa 
kambokaa ko ron. 
8 Ipepanalawat aken rekano so ig, ogaid na na aya ipenalawat iyan rekano na so Soti a 
Roh."  
 
So Kiyasalawati ki Isa ago so Kiyatepengi ron o Iblis 
 
9 Sii sangkoto a manga gawii na miyakaoma si Isa a poon sa Nasarit sii sa Galili na 
siyalawatan sekaniyan i Yahiya roo ko lawasaig a Yordan. 
10 Sii den ko kiyapakambaton i Isa ko ig na miyailay niyan a pekebengkag a kasorgaan, 
ago so Roh a petena rekaniyan a datar o marapatik. 
11 Na aden a sowara a miyakapoon sa kasorgaan a tig iyan a "Seka so pekebabayaan ko a 
Wata aken. Tanto aken seka a ikasosoat!"   
12 Na sagogona den a so Roh na tigel iyan si Isa makasong ko mitataog a kaden. 
13 Komiyaden sekaniyan roo sa miyakapat polo gawii a petepengan o Iblis. Aden a 
kikakaden roo mambo a manga binatang, ogaid na pepanalagadan sekaniyan o manga 
malaikat.  
 
Piyanawag i Isa so Paganay a manga Sokbat iyan 
 
14 Oriyan o kiyakalabosowa ki Yahiya na somiyong si Isa sa Galili a pepakalangkapen 
iyan so Mapiya a Totol a poon ko Allah. 
15 “Miyakatalingoma den so masa," a tig iyan, "na miyakarani den so Ndatoan o Allah! 
Talikodi niyo so manga dosa niyo ago paratiyayaa niyo so Mapiya a Totol!" 
16 Sii ko kapelalakaw niyan ko kilid a Ranaw a Galili na miyailay niyan si Simon ago si 
Andriyo a pagari niyan. Pepamiyala siran sa ranaw, ka manga panginginseda siran. 
17 “Pegonot kano raken," a pitero i Isa, "ka pangendaon ko sekano sa kapangowaa ko 
manga taw." 
18 Na sagogona den a inawaan iran so manga biyala iran na miyonot siran on.  
19 Sii ko kapeteros iyan den ko da on pen kawatani na miyailay niyan si Santiyago ago si 



Yahiya a manga wata i Sibidi. Ndodoo siran ko awang iran a pepangoripan iran so manga 
poket iran. 
20 Sarta a tiyalowan iyan siran, na inawaan iran si ama iran a si Sibidi sii ko awang a ped 
o manga kisosokayan, na miyonot siran ki Isa.  
 
So Mama a Sosookan 
 
21 Somiyong siran sa Kapirnaom, na kagiya raoten so Gawii a Idedeke na somiyoled si 
Isa ko sinagoga na miyangendao. 
22 Miyamemesa so manga taw roo, ka so kapepangendaowa niyan kiran na aden a kapaar 
iyan, ka kena a ba datar o manga goro ko Kitab. 
23 Na aden a mama a ndodoo ko sinagoga iran a sosookan a saitan. Na sarta den a 
inikisek iyan a 
24 “Hey Isa a Taw sa Nasarit, antonaa i pagangin ka rekami? Ba ka sii somiyong kaan 
kami ngka mabinasa? Katawan aken o antawaa ka. Seka so Soti a Siyogo o Allah!"  
25 Na siyaparan i Isa so saitan a tig iyan a "Rerenek ka na liyo ka rekaniyan!" 
26 Na piyakatetaliya o saitan so lawas o mama na kominisek sa matanog na lominiyo ron.  
27 Tanto a miyamemesa so manga taw, na iniise o oman i isa so ped iyan a "Antona ini? 
Bago a ndao! Aden a kapaar iyan, ka apiya so manga saitan a pesogoon iyan na petoman 
siran on!" 
28 Na magaan den a kiyalangkap o manga totol makapantag ki Isa ko dalem o manga 
inged a midadair sa Galili.  
 
Madakel a Taw a Piyamakapiya i Isa 
 
29 Kagiya mawa si Isa ko sinagoga na somiyong sekaniyan ko walay i Simon ago si 
Andriyo a moonot on mambo si Santiyago ago si Yahiya. 
30 Samaoto na so panogangan i Simon a babay na makaiiga roo a dii keyaw, na pitero 
iran ki Isa. 
31 Inobay niyan so babay na kiyapetan iyan a lima niyan na biyowat iyan. Na miyada on 
so mayaw na pikormat iyan siran.  
32 Kagiya magabi den ko kiyasedep o alongan na piyamangowit o manga taw ki Isa so 
langon a pepanga sasakit ago kisosookan a saitan. 
33 Na so langon a taw sangkoto a siti na mitimotimo ko obay o pintoan o walay. 
34 Mandiyadi na madakel a piyamakapiya i Isa a gomegedam siran sa mbarambarang den 
a paniyakit, na madakel a piyamakaliyo niyan a manga saitan ko kisosookan. Na da niyan 
pakateroa so manga saitan, ka katawan iran o antawaa sekaniyan.  
 
Miyangosiyat si Isa sa Galili 
 
35 Sobo pen na mimbowat si Isa na lominiyo ko walay na somiyong ko tanaw a darpa a 
ron miyangangarapan. 
36 Da matey na si Simon ago so manga ped iyan na pimbabanog iran. 
37 Kagiya matoon iran na pitero iran on a "Langon a taw na di reka dii mbanog."  
38 Somimbag si Isa a "Tomaros tano roo ko midadair sii a manga inged kaan ako ron 



mambo makapangosiyat, ka giyoto i inisong aken sii." 
39 Na ineneb iyan a dalem a inged a Galili a dii mangosiyat sii ko manga sinagoga iran 
ago pepamakaliyon iyan so manga saitan ko kisosookan.  
 
Piyakapiya i Isa so Mama a Pekebowa 
 
40 Somiyong ki Isa so isa a mama a pekebowa, na somiyodiyod sekaniyan on ago 
miyangni ron a "O kebaya ka na kelompiyo ako ngka."   
41 Inikapedi sekaniyan i Isa na kiyawa iyan ago siko iyan a tig iyan a "Kebaya ako. 
Miyalompiyo ka den!" 
42 Na sagogona a miyada on so bowa na miyalompiyo. 
43 Na piyakalalakaw sekaniyan i Isa a sarta a inilalang iyan on a 
44 “Iktiyari ngka o ba ngka matero ko apiya antawaa so inikidia ko reka, ka song ka 
baden ko imam na pakiilain ka on a lawas ka, na sapaaten ka so soasoat a inisogo o Mosa 
sabap ko kiyalompiyowa reka kaan mipemataan ko manga taw a miyada so bowa ngka."  
45 Ogaid na kagiya maipos angkoto a mama na pipoonan iyan a di kerintas a 
kapepakalangkapa niyan ko totol makapantag sangkai a miyanggolaola. Na sabap sii na di 
den makaperinayag somoled si Isa ko apiya anda inged, na baden komiyaden ko tanaw a 
manga darpa. Ogaid na miyamanong on so manga taw a poon ko mbalabala.  
 
MARKO 2 
Piyakapiya i Isa so Taw a Mapaparalais so Lawas iyan 
 
Kagiya makapira gawii na komiyasoy si Isa sa Kapirnaom na miyaneg o manga taw a sisii 
sekaniyan sa walay. 
2 Sabap roo na madakel a manga taw a mitimotimo on, na apiya so liyo o pintoan na da 
den a kedarpaan on. Na sii ko kapepangosiyati niyan kiran 
3 Na aden a miyamakaoma a maawid sa mama a mapaparalais so lawas iyan a 
dadalaganen o pat kataw. 
4 Kagiya di siran pekaobay ki Isa sabap ko madakel a taw na biyabasan iran so 
mapapantar a atep o walay ko maatag iyan. Na so kiyalebowa iran on na inalogan iran so 
dalagan a iigaan o mapaparalais a lawas iyan. 
5 Kagiya mailay i Isa a aden a paratiyaya iran na tig iyan ko mapaparalais a mama a 
"Wata aken, kiyarilaan den so manga dosa ngka."  
6 Ndodoo so ped ko manga goro ko Kitab a moontod roo, na mapipikir iran a 
7 “Ino dii tero a mama ini sa datar ai? Pepagitowitoon iyan so Allah! Antawaa i pekarila 
sa dosa a rowar bo ko Allah?"  
8 Sarta den a katawan i Isa so mapipikir iran, na pitero iyan kiran a "Ino niyo anan 
pepamikira? 
9 Anda i malebod: so kateroa sangkai a mapaparalais a mama sa 'Kiyarilaan den so 
manga dosa ngka,' o di na so kateroa on sa 'Mbowat ka, na awidi ngka so dalagan ka na 
lalakaw ka den'? 
10 Pekiilay aken rekano a so Wata o Manosiya na aden a kapaar iyan sii sa doniya sa 
karilai niyan ko manga dosa." Na giyoto a pitero iyan ko mapaparalais a mama a 
11 “Teroon ko reka a mbowat ka! Awidi ngka so dalagan ka na baling ka den."  



12 Na mimbowat sekaniyan na kinowa niyan den so dalagan iyan na lomiyalakaw sii ko 
kamamasaan iran langon. Na palaya siran den miyamemesa, na biyantog iran so Allah a 
tig iran a "Da tano den makailay sa miyanggolaola a ba datar ai a rowar sii!" 
 
Tiyawag i Isa si Libi 
 
13 Komiyasoy si Isa ko kilid a ranaw na tanto a madakel a taw a miyamanong on, na 
piyangendao niyan siran. 
14 Na sii ko kapeteros iyan lomalakaw, na miyailay niyan si Libi a wata i Alpayo a 
moontod ko darpa a pepanekatan ko bowis. Pitero on i Isa a "Pegonot ka raken." Na 
gomiyanat si Libi na miyonot on.  
15 Da matey na sii ko kapekan i Isa roo ko walay i Libi na madakel a panenekat sa bowis 
ago manga baradosa a pepamagatoang ki Isa ago so manga sokbat iyan, ka madakel a 
miyamanondog rekaniyan roo. 
16 Na so manga goro ko Kitab a maaped ko manga Parisi na kagiya mailay iran si Isa a 
dii makipagatoang ko manga baradosa ago manga panenekat sa bowis na iniise iran ko 
manga sokbat iyan a "Ino sekaniyan dii makipagatoang ko manga panenekat sa bowis ago 
manga baradosa?"  
17 Kagiya maneg ai i Isa na pitero iyan kiran a "So manga pipiya i lawas na di iran 
kailangan so pamomolong, ka so bo so pepanga sasakit. Kena a ba aya ko sii inisong na 
so katawaga ko ko manga oontol, ka so manga baradosa." 
 
So Pakaise makapantag ko Kapowasa  
 
18 Miyakaisa a gawii a dii popowasa so manga sokbat i Yahiya ago so manga Parisi na 
aden a manga taw a somiyong ki Isa, na iniise iran on a "Ino dii powasa so manga sokbat i 
Yahiya ago so manga sokbat o manga Parisi, ogaid na so manga sokbat ka na di 
pepowasa?"  
19 Pitero kiran i Isa a "Pepowasa bes so manga banto ko kakewing sii ko kaaped kiran 
pen o mangangaroma? Kena, ka sii ko kipageepedaan kiran o mangangaroma na di siran 
makapepowasa. 
20 Ogaid na maoma so manga gawii a kebelag kiran so mangangaroma, na giyangkoto a 
gawii i kapepowasa iran.  
21 “Da a taw a ba niyan tepii so miyaronot a nditaren sa bago a dinis. Ka amay ka 
komengkeng so bago a dinis na kebelag ko miyaronot na baden keomani a kabeberat o 
nditaren. 
22 Na da a taw a ba niyan tegoa so bago a arak ko miyaronot a pananagoay a kobal a 
ayam. Ka o nggolaolaa niyan ai na kebensi o arak so kobal, na keolaan so arak, ago 
kebinasa so pananagoay. Kena, ka so bago a arak na sii tegoa ko bago a pananagoay." 
 
So Pakaise makapantag ko Gawii a Idedeke 
 
23 Miyakaisa a Gawii a Idedeke na pegokit si Isa ko dii mbabasokan. Na sii ko 
kapelalakaw roo o manga sokbat iyan na miyangowa siran ko manga saway o bantad. 
24 Na pitero o manga Parisi ki Isa a "Ilaya ngka man, ino iran dii nggolaolaa so da sa 



Kitab i ba nggolaolaa ko Gawii a Idedeke?"  
25 Somimbag si Isa a "Ba niyo da mabatiya so pinggolaola o Daod ago so manga kaom 
iyan isako kareregenan siran ago pepanga aaor? 
26 Somiyoled sekaniyan ko walay o Allah isako aya maporo a imam na si Abiyatar, na 
komiyan ko paan a isasapaat ko Allah a da sa Kitab i ba kana o apiya antawaa, ka so bo so 
manga imam i pekakan on, na piyamegan iyan on pen so manga kaom iyan."  
27 Na pitero kiran pen i Isa a "So Gawii a Idedeke na inaden para ko kamapiyaan o 
manga taw; kena a ba inaden so manga taw para ko kamapiyaan o Gawii a Idedeke. 
28 Kagiya ka maoto na so Wata o Manosiya na aya dii mbayabaya apiya sii ko Gawii a 
Idedeke." 
 
MARKO 3 
So Mama a Mikempis a Lima niyan 
 
Miyakaisa peman a somiyoled si Isa ko sinagoga na aden a mama on a kekampis a lima 
niyan. 
2 Ndodoo mambo so manga taw a kabaya iran a midimanda iran si Isa, na di ran dii 
simaan o ba niyan pakapiyaa angkoto a mama ko Gawii a Idedeke. 
3 Na pitero i Isa ko sadir i lima a "Song ka sii ko hadapan o kalangolangon."  
4 Na iniise i Isa ko manga taw a "Antonaa i sisii ko Kitab a penggolaolaan ko Gawii a 
Idedeke? So katabang o di na so kapakabinasa? So kapangoyag o di na so kapamono?" 
Na ba siran den romerenek.  
5 Liyayas iyan siran milay a pekerarangitan ago mararata a ginawa niyan sabap ko kategas 
iran i poso. Na pitero iyan ko mama a "Betera ngka a lima ngka." Na biter iyan na 
miyakapiya den a lima niyan. 
6 Na mililiyo roo somambot so manga Parisi na miyakipagopakat siran ko manga kaom i 
Dato Hirod o andamanaya i kambonoa iran ki Isa.  
 
So Madakel a Taw a Matitimo ko Ranaw 
 
7 Miyawa roo si Isa ago so manga sokbat iyan na somiyong siran ko ranaw, na tanto a 
madakel a taw a miyamanondog kiran a poon sa Galili, Yodiya, 
8 Yarosalim, Idomiya, poon ko pagingedingedan sa sabala a lawasaig a Yordan ago poon 
ko manga inged a midadair ko manga siti a Tiro ago Sidon. Miyamanong siran rekaniyan 
ka miyaneg iran den so makapantag ko langon a di niyan dii nggolaolaan. 
9 Na pitero i Isa ko manga sokbat iyan a tiyagari ran sekaniyan sa awang ka o ba baden 
magompit o madakel a taw. 
10 Ka pepamagagaw rekaniyan mobay so pepanga sasakit kaan iran sekaniyan maseko, ka 
madakel a piyamakapiya niyan. 
11 Igira a pekeilay si Isa o kisosookan a saitan na penggepe siran ko hadapan iyan a 
ipekisek iran a "Seka so Wata o Allah!"  
12 Ogaid na liyalangan iyan siran sa di iran petetaroa o antawaa sekaniyan.  
 
Pinili i Isa so Sapolo ago Dowa a Siyogo 
 



13 Oriyan oto na tomiyakedeg si Isa ko bobongan na tiyawag iyan so manga taw a 
kebayaan iyan na somiyong siran on. 
14 Na miyamili sekaniyan sa sapolo ago dowa kataw (a bitowan iyan sa manga siyogo) 
kaan iyan siran mipagepeda ago an iyan mapanonogo a mamakapangosiyat, 
15 Ago an iyan siran kabegi sa kapaar sa kapakaliyowa ko manga saitan ko kisosookan.  
16 Giyai so sapolo ago dowa a piyamili iyan: si Simon (a bitowan iyan sa Pidro); 
17 Si Santiyago a wata i Sibidi ago si Yahiya a pagari i Santiyago (a bitowan iyan sa 
'Bowanirgas' a aya maana niyan na 'Manga Wata o Dalendeg'); 
18 Si Andriyo, si Pilipi, si Bartolomiyo, si Matiyo, si Tomas, si Santiyago a wata i 
Alpayo, si Tadiyos, si Simon a mala i paninindeg, 
19 Ago si Yodas Iskariyot a aya tominipo ki Isa.  
 
Si Isa ago so Dato o manga Saitan 
 
20 Kagiya maling si Isa na madakel a manga taw a mitimotimo on peroman sa apiya so 
kapekakan iran ago so manga sokbat iyan na di siran on pekaparo. 
21 Kagiya katokawan ai o pamiliya iyan na siyongowan iran sekaniyan kaan iran mipaar, 
ka pitero iran a "Pembetengen sekaniyan!"  
22 So mambo so manga goro ko Kitab a miyamakaoma roo a poon sa Yarosalim na pitero 
iran a "Sosookan sekaniyan a Iblis! Pepakaliyon iyan so manga saitan ko kisosookan a 
nggolalan ko kapaar o dato o manga saitan."  
23 Sabap sii na piyakaobay siran i Isa na piyanotol iyan kiran angkai a bayambayanan: 
"Andamanaya i kapekaliyowa o Iblis ko manga saitan? 
24 O maooparik so isa a ndatoan a pepamagonaya tidawa so manga taw ron, na di 
kemboway angkoto a ndatoan. 
25 Na o maooparik so isa ka walay a mamagonaya siran sosopaka, na kebinasa angkoto a 
isa ka walay. 
26 Na o somosopak so Iblis ko manga saitan ago miyakambagiay so ndatoan iyan na di 
sekaniyan tetas, na aden a sendadan iyan. 
27 “Da a ba pekasoled ko walay o mabager a mama a makapanekew ko manga tamok 
iyan o di niyan daan a mapatong so mabager a mama, na go niyan bo mapanekew so 
langon taman ko walay niyan.  
28 “Teroon ko rekano a mataan den a kerilaan so manga taw ko langon a dosa iran ago so 
langon a ipekaito a matero iran. 
29 Ogaid na apiya antawaa i pagitowitoon iyan so Soti a Roh na di den kerilaan, ka 
miyakasela ko dosa a da den a ikeda iyan." 
30 Pitero ai i Isa ka kagiya dii teroon o manga goro a sosookan sekaniyan a saitan.  
 
So Ina i Isa ago so manga Pagari niyan 
 
31 Na miyakaoma si ina i Isa ago so manga pagari niyan a mama. Tomitindeg siran sa 
liyo o walay na piyakisongowan iran. 
32 Samaoto na madakel a manga taw a kioontod sii ko walay a makalilibet ki Isa, na 
pitero iran rekaniyan a "Si ina a ka ago so manga pagari ngka na ndodoo sa liyo, na 
kebaya siran reka makipegilaya."  



33 Simbag siran i Isa a "Antawaa i ina aken ago manga pagari?"  
34 Na liyayas iyan milay so manga taw a makalilibet on na tig iyan a "Katii si ina aken 
ago manga pagari. 
35 Ka apiya antawaa i dii nggolaola sa kabaya o Allah na aya ko pagari a mama ago 
pagari a babay ago ina." 
 
MARKO 4 
So Bayambayanan makapantag ko Peseod 
 

Miyangendao peroman si Isa sii ko kilid a ranaw, na sabap sa mitimotimo on so tanto a 
madakel a taw na miyageda sekaniyan sa awang sii sa ranaw na miyontod on, na so 
langon o madakel a taw na kititindeg ko ipameted sa kilid a ranaw. 
2 Madakel a inipamangendao niyan kiran a piyakaokit sa bayambayanan. Sii ko 
kapepangendao niyan na tig iyan a 
3 “Pamakinega niyo ai! Somiyong so taribasok ko lopa iyan ka seod. 
4 Sii ko kipepiriken iyan ko oniin na sii minisogat so ped on ko lalan, na miyakaoma so 
manga papanok na piyanoka iran. 
5 So ped ko oniin na sii minisogat ko saliwaton a lopa a maito a bote on, na magaan a 
kiyalonaw niyan ka kena a ba madalem a bote on. 
6 Kagiya miporo a alongan na kiyarantian so pamomolan, na sabap sa da makambekaw 
piyapiya na miyalayon. 
7 So ped ko oniin na sii minisogat ko manga soroken a otan na mito so otan na 
kiyatanongan iyan so pamomolan na da makaonga. 
8 Ogaid na so sabagi ko oniin na sii minisogat ko masibokar a lopa na miyonga. 
Milolonaw ai ago miyamakalala, na kiyaragonan so ped on sa tetelopolo, so ped on na 
ndenempolo, ago so pen so ped na mbabagatos."  

9 Na pitero pen i Isa a "So aden a tangila niyan a ipemakineg iyan na pamakineg baden!" 

So Antap o manga Bayambayanan 

10 Kagiya mawa roo so madakel a taw na so manga ped i Isa a rakes o sapolo ago dowa a 
sokbat na iniise iran o antonaa i maana o bayambayanan. 
11 Na pitero iyan kiran a "Kiyabegan kano sa kaketokawi ko miyapagma gowani 
makapantag ko Ndatoan o Allah. Ogaid na so ped a taw sa liyo na pepakaokiten ko 
manga bayambayanan so langon a di aken kiran dii teroon. 
12 Aya sabap iyan na  
 
'an siran makapangilailay ago makapangilailay peparoman  
a di siran bo pekakilala, 
ago an siran makapamakineg ago makapamakineg peparoman  
a di siran bo pekasabot,  
ka o di giyoto na o ba siran baden teklid na go siran bo karilai.' "  
 
So Osayan ko Bayambayanan makapantag ko Peseod 
 
13 Na pitero kiran pen i Isa a "Ba niyo da sabota angkai a bayambayanan? O da, na 



andamanaya den i kakesabota niyo ko apiya antonaa bayambayanan? 
14 So taribasok na ipeseod iyan so katero o Allah. 
15 So ped ko manga taw na datar o oniin a minipirik ko lalan a kiyasaodan ko katero. Ka 
sii den ko kapemakinega iran on na pekaoma so Iblis, ka pagagaon iyan so katero a 
inisaod ko poso ran. 
16 So ped pen a taw na datar o oniin a minipirik ko saliwaton a lopa. Ka amay ka 
pemakinegen iran so katero na sarta den a terimaan iran a mabababaya siran. 
17 Ogaid na di ini makapembekaw ko poso iran, na di tetas. Ka amay ka makatalingoma 
so karomasayan o di na kasatroan sabap ko katero na sarta a telikodan iran. 
18 So pen so ped a taw na datar o oniin a minipirik ko soroken a otan. Pepamakinegen 
iran so katero, 
19 Ogaid na so manga awid a akal mipantag ko kapepaginetaw iran, ago so kikasosoaten 
iran ko manga tamok, ago so manga kabaya ko ped a manga nganin na ketago sa ginawa 
iran na pekatanong ko katero, na di den pekaonga. 
20 Ogaid na aden a ped a taw a datar o oniin a inisaod ko masibokar a lopa. 
Pepamakinegen iran so katero na peterimaan iran, na pemangonga siran sa tetelopolo, o di 
na ndenempolo, o di na mbabagatos." 
 
So Itatapok a Palitaan 
 
21 Pitero kiran pen i Isa a "Ba ino niyo tentemi so palitaan kaan iyo mitapok ko didalem a 
asada, o di na sii ko didalem a katri? Kena, ka imbatog iyo sa poro. 
22 So langon a isosolen na kipayag bo, ago so langon a pageemaan na kerinayag. 
23 So aden a tangila niyan a ipemakineg iyan na pemakineg baden!"  
24 Na pitero iyan pen a "Tagoa niyo sa ginawa niyo so pekeneg iyo. Saden sa kala a 
ipembegay niyo na aya kala a imbegay rekano, na pagomanan pen sii rekano. 
25 Ka so aden a rek iyan na kebegan pen, ogaid na so da a rek iyan na apiya so maito bo a 
rek iyan na kowaan on." 
 
So Bayambayanan makapantag ko Pegto a Oniin 
 
26 Pitero iyan pen a "So Ndatoan o Allah na kiibarat ko mama a minirik sa oniin ko lopa. 
27 Na gagawii daondaw, apiya sii ko kapepekatorog iyan o di na kapepekanaw, na 
pelonaw so oniin ago pepakala a di niyan katawan o andamanaya i kapegto iyan. 
28 So bo so bote i miyakato ko pamomolan, a aya keona na so reti, na seromanan na so 
onga, na seromanan na miyakatoa den. 
29 Anda den i kapakatoa niyan na nggaraben iyan, ka riyaot so kaperagona on."  
 
So Bayambayanan makapantag ko Oniin a Mostard 
 
30 Pitero iyan pen a "Antonaa i mapetero tano a datar o Ndatoan o Allah, ago antonaa i 
bayambayanan a keibaratan tano ron? 
31 Datar o oniin a mostard a aya lebi a maito ko langon a oniin a pepamolaan ko lopa. 
32 Ogaid na amay ka mapamola na meto ago pembaloy a lebi a mala ko langon a 
pamomolan. Na kagiya pesepasapak sa manga ala na makapeselag so manga papanok ko 



kasisirongan on."   
33 Madakel a datar ai a manga bayambayanan a pegosaren i Isa ko kipepangendaon iyan 
ko manga taw ko katero o Allah sa taman sa kakesabota iran on. 
34 Da den a ba niyan kiran pitero a ba da makaokit sa bayambayanan, ogaid na igira a aya 
niyan bo ped so manga sokbat iyan na pegosain iyan kiran so langon taman.  
 
Siyaparan i Isa so Barabarat 
 
35 Kagiya magabi den sangkoto a gawii na pitero i Isa ko manga sokbat iyan a "Romipag 
tano ko ranaw." 
36 Na inawaan iran so madakel a taw, na miyageda so manga sokbat ko awang a eedaan i 
Isa, ka iperipag iran. Na aden pen a ped a manga awang roo. 
37 Da matey na somiyamber so tanto a mabager a ndo, na pendansalan o manga begel so 
awang, na pekepeno a ig. 
38 Na totorogen si Isa a moolon sii ko olinan a awang, na piyokaw iran sekaniyan a tig 
iran a "Goro, ba ngka di tegoa sa ginawa ngka a pekigaled tano?"  
39 Na mimbowat si Isa na siyaparan iyan so ndo, na pitero iyan ko manga begel a "Genek 
ka! Lengen ka!" Na gominek so ndo, na tanto den a lomingen.  
40 Na pitero kiran i Isa a "Ino kano pekelek? Ba da pen a paratiyaya niyo?"  
41 Tanto siran a miyanga alek, na tig o oman i isa ko ped iyan a "Antawa ini a apiya so 
ndo ago so manga begel na petoman rekaniyan?" 
 
MARKO 5 
Piyakapiya i Isa so Mama a Sosookan 
 

Miyakaoma siran ko sabala a ranaw roo ko inged o manga Girasin. 
2 Na sii den ko kiyatepad i Isa ko awang na inalaw sekaniyan o mama a sosookan a saitan 
a miyakapoon ko manga koba 
3 A ron mababaling. Da a ba rekaniyan pekapatong, apiya rantayan pen, 
4 Ka omanoman den a pepatongen a manga ai niyan ago giya lima niyan, ogaid na 
pekeredot iyan baden so manga rantay ago pekepotol iyan pen so potaw ko ai niyan, na da 
a taw a ba on pekapeges. 
5 Gagawii daondaw na di sekaniyan dii magenebeneb ko manga kobor ago sii ko manga 
bobongan a lalayon pekisek ago pekerosen iyan a ator a lawas iyan.  

6 Kagiya mailay niyan si Isa a mawatan pen na piyalalagoy niyan na siyododan iyan, 
7 Na inilalis iyan sa matanog a "Hey Isa, a Wata o Allah a Lebi a Maporo, antonaa i 
pagangin ka raken? Sepa ka ko Allah sa di ako ngka perasain!" 
8 Ka di ron dii teroon i Isa a "Hey saitan, liyo ka sangkanan a mama!"  

9 Na iniise i Isa a "Antawaa i ngaran ka?"  

"Aya ngaran aken na 'Sagorompong,' a tig iyan, "ka madakel kami." 
10 Na piyangni niyan sebenar ki Isa a di niyan siran pekaawaan sangkoto a darpa.  

11 Kapapantagan oto a mala a talon a manga baboy a pepangangan roo ko silid a 
bobongan. 



12 Na miyangangampedian so manga saitan ki Isa a tig iran a "Pakasonga kami ngka 
sangkoto a manga baboy kaan ami kapamanooki." 
13 Na miniyog si Isa, na mililiyo so manga saitan ko mama a sarta a miyamanook ko 
manga baboy. Na so langon angkoto a manga baboy a manga dowa nggibo na 
minggagaan siran malalagoy na miyanga oolog ko pampang o ranaw, na palaya siran den 
miyanga aled.  

14 So kitatagikor ko manga baboy na miyalalagoy siran na piyamanotol iran ai sii ko siti 
ago sii ko dii pagonayonayan. Na miyamanong roo so manga taw kaan iran mapariksa o 
antonaa i miyanggolaola. 
15 Kagiya makaoma siran ki Isa na miyailay iran roo so mama a sosookan gowani a 
madakel a saitan a moontod roo a makandiditar ago matatanor a pikir iyan, na miyanga 
alek siran. 
16 Siran oto a miyakailay ron na piyamanotol iran ko ped so kiyaokitan angkoto a 
sosookan ago so manga baboy. 
17 Kagiya maneg iran ai inakol ki Isa a awa ko inged iran.  

18 Sii ko kapageda iyan ko awang na piyangni ron o sosookan gowani a makaonot on.  

19 Ogaid na da miyog si Isa, ka tig iyan a "Baling ka ko manga tonganay ngka na teroa 
ngka kiran o ay kala a miniogop reka o Kadnan, ago so kinikapediin iyan reka."  

20 Na lomiyalakaw so mama a pepakalangkapen iyan so inikidia on i Isa sii ko 'Sapolo a 
manga Siti,' na tanto a miyamemesa so langon a miyakaneg on.  

So Wata i Yairos ago so Babay a Tetalogedam 
 
21 Kagiya romipag peroman si Isa ko ranaw a mida ko awang na tanto a madakel a taw a 
mitimotimo rekaniyan sii ko kasisii niyan pen ko kilid a ranaw. 
22 Na miyakaoma roo so isa a olowan sa sinagoga a aya ngaran iyan na si Yairos. Kagiya 
mailay niyan si Isa na somiyodiyod sekaniyan ko hadapan iyan, 
23 Na miyangangampedian on a tig iyan a "So maito a wata aken a babay na 
pakapapatain. Kapedipedi ka bo na onot ka raken na dapeneten ka on a manga lima ngka 
kaan makapiya ago pekeoyag."  
24 Na miyonot on si Isa, na tanto a madakel a taw a miyamangonot rekaniyan mambo a 
makarorompir siran on. 
25 Aden a babay a lomolook kiran a lalayon den perogoan ko miyakasapolo ago dowa 
ragon. 
26 Tanto sekaniyan a miyarasay ko kapembolongi ron o madakel a pamomolong, na 
miyanggasto niyan langon so tamok iyan ogaid na da mapinda so sakit iyan, ka baden 
kiyalonsanan. 
27 Somiyong sekaniyan ki Isa ka miyaneg iyan den so totolan on. Na sii sekaniyan 
miyokit ko madakel a taw ko katatalikodan i Isa na siko iyan so nditaren iyan, 
28 Ka miyatero iyan sa ginawa niyan a "Asar a maseko aken apiya so bo so nditaren iyan 
na pekapiya ako den."  
29 Na sakotika den a gominek so kapendogayas o rogo iyan, na miyagedam iyan a miyada 
ko lawas iyan so paniyakit. 
30 Na sagogona a katawan den i Isa a aden a kabatowa a lominiyo ron, na dominingil 



sekaniyan a makalolook ko madakel a taw na iniise iyan a "Antawaa i somiko ko nditaren 
aken?"  
31 Somimbag so manga sokbat iyan a "Pekeilay ngka angkai a madakel a taw a 
makarorompir reka, na ino ngka pagiseen o antawaa i somiko reka?"  
32 Ogaid na miyangilailay si Isa ko melilibeta on sa kaperiksaa niyan o antawaa i 
minggolaola sii. 
33 Na so babay, a katawan iyan i miyaolaola rekaniyan, na miyobay ki Isa a tatabaden sa 
kalek, na somiyodiyod rekaniyan na piyanotol iyan on so benar makapantag ko 
pinggolaola niyan. 
34 Na pitero on i Isa a "Wata aken a babay, so paratiyaya ngka na aya ngka inipakapiya. 
Baling ka a makalilintad a ginawa ngka a kiyadaan ka sa paniyakit." 
35 Sii ko di niyan pen dii katero na aden a miyamakaoma a poon ko walay o Yairos a 
olowan sa sinagoga, na pitero iran on a "Miyatay so wata a ka. Ino ngka pen dii semoka 
so Goro?"  
36 Na man den da maneg i Isa so pitero iran, na tig iyan ko olowan a "Di ka pekelek. Ba 
ka den paratiyaya." 
37 Ipoon roo den na da a ba niyan piyakaonot a rowar ki Pidro, ago si Santiyago, ago si 
Yahiya a pagari i Santiyago. 
38 Kagiya makaoma siran ko walay o olowan sa sinagoga na miyailay i Isa so 
magogorigaw a manga taw a dii nggogoraok ago dii ndidiyagaw sa matanog. 
39 Somiyoled sekaniyan na pitero iyan kiran a "Ino kano pekegorigaw ago dii 
nggogoraok? Da matay so wata, ka totorogen baden." 
40 Na ba iran den inikekala si Isa.  
Mandiyadi na palaya iyan siran piyakaliyo, na piyakaonot iyan so ama o wata, ago so ina 
iyan, ago so manga sokbat a ped iyan na somiyoled siran ko katatagoan ko wata. 
41 Na kiyapetan iyan so lima o wata na pitero iyan on a "Talita kom" (a aya maana niyan 
na "Bago a Raga, teroon ko reka a mbowat ka!").  
42 Na sagogona a mimbowat sekaniyan ago mipoon lomalakaw (aya idad iyan na sapolo 
ago dowa ragon). Na so kiyailaya iran sii na tanto siran a miyamemesa. 
43 Na liyalangan siran i Isa sa di iran petetaroa ko apiya antawaa so miyanggolaola, na 
pitero iyan pen a pakakana iran so wata.  
 
MARKO 6 
Da Tarimaa si Isa sii sa Nasarit  
 
Inawaan i Isa angkoto a darpa na komiyasoy ko inged iyan a oonotan o manga sokbat 
iyan. 
2 Kagiya raoten so Gawii a Idedeke na miyangendao sekaniyan sii ko sinagoga.  
Miyamemesa so madakel a miyamakaneg rekaniyan a tig iran a "Anda langon ai 
miyakowa a mama ini? Antona ini a kaongangen a minibegay ron? Andamanaya i di 
niyan dii kanggolaolaa sangkai a manga ala i kabatowa a galebek? 
3 Ba kena a sekaniyan so panday sa kayo, a wata i Mariyam ago pagari i Santiyago, si 
Yosis, si Yoda, ago si Simon? Ba kena a sii rektano kibabaling so manga babay niyan?" 
Na da iran tarimaa si Isa.  
4 Na pitero iyan kiran a "So nabi na seselaan o langon o manga taw a rowar ko manga 



taw sii ko inged iyan, ago sii ko manga tonganay niyan, ago sii ko walay niyan."  
5 Na da a mala i kabatowa a galebek a ba niyan roo manggolaola liyo ko kinidapeneten 
iyan ko lima niyan ko maito a pepanga sasakit a piyamakapiya niyan. 
6 Na miyamemesa sekaniyan ko da iran kaparatiyaya.  
 
Siyogo i Isa so Sapolo ago Dowa a Sokbat 
 
Oriyan oto na lomiyalakaw si Isa ko melilibeta roo a manga inged a pepamangendao. 
7 Na linimod iyan so sapolo ago dowa a sokbat na piyakalalakaw niyan siran a 
kangginadowa. Bigan iyan siran sa kapaar ko manga saitan 
8 Na inisogo iyan kiran a da a ba iran pagawidi ko kapelalakaw iran a rowar ko teken; da 
a pangenengken, da a pontir, ago da a pirak ko bolosan iran. 
9 Pitero iyan a petalompa siran, ogaid na di siran pagawid sa ped a bangkala a liyo bo ko 
sosoloten iran. 
10 Tig iyan pen a "Saden sa walay a kebolosan iyo na roo kano bo kakaden taman sa 
awaan iyo angkoto a inged. 
11 O aden a inged a so manga taw ron na di rekano terima o di na pemakineg, na amay ka 
pagawaan iyo na popoga niyo so bayanek ko ai niyo sa kapelalangi niyo kiran."  
12 Na lomiyalakaw siran a ipepangosiyat iran ko manga taw a panalikodi iran so manga 
dosa iran. 
13 Madakel a saitan a piyamakaliyo iran ko kisosookan, ago madakel a pepanga sasakit a 
pilalanaan iran, na piyamakapiya iran siran.  
 
So Kiyapatay i Yahiya a Pananalawat 
 
14 So Dato Hirod na miyaneg iyan so di ran dii nggolaolaan ka miyakalangkap den so 
totolan ki Isa. So ped ko manga taw na tig iran a "Sekaniyan si Yahiya a Pananalawat a 
miyaoyag a poon ko miyamatay, na giyanan i sabap a mapenggolaola niyan so manga ala i 
kabatowa a galebek."  
15 Ogaid na tig o manga ped a "Sekaniyan si Iliyas" na so pen so ped na tig iran a "Nabi 
sekaniyan a datar o isa ko miyanga oona a nabi."  
16 Ogaid na kagiya maneg ai i Hirod na tig iyan a "Sekaniyan si Yahiya a piyakipotaan 
aken sa olo a miyaoyag bo!"  
17 Ka da pen ai matey na piyakidakep i Hirod si Yahiya na piyakikalaboso niyan sabap ki 
Hirodiyas a karoma o pagari i Hirod a si Pilipi. Ka si Hirod na miyakapangaroma ki 
Hirodiyas, 
18 Na lalayon dii teroon i Yahiya ki Hirod a "Sombang reka o ba ngka pangaromaa so 
ipag ka."  
19 Sabap roo na pepamagitaan i Hirodiyas si Yahiya na kebayaan iyan makibono, ogaid 
na di niyan ai kegaga 
20 Ka pelindingen sekaniyan i Hirod. Ipekelek iyan si Yahiya ka katawan iyan a maontol 
ago soti sekaniyan a mama. Oman iyan maneg si Yahiya na masosa a pamikiran iyan, 
ogaid na pekebabayaan iyan mamakineg.  
21 Da matey na aden a kiyapakaparo i Hirodiyas sa katomana niyan ko kabaya iyan sii ko 
gawii a kiyaselaselaa ko kinimbawataan ki Hirod. Pipakaradiyaanan iyan so manga 



poporo a sanasanaan ko gobirno, ago so manga olowan o manga sondaro, ago so manga 
barabangensa a mama roo sa Galili. 
22 Kagiya somoled roo so wata i Hirodiyas a babay a misayaw na miyanga babaya si 
Hirod ago so manga biyantowan iyan.  
Na pitero o Dato ko raga a "Pangniya ngka raken so apiya antonaa i kebayaan ka, ka 
imbegay aken reka." 
23 Na misepa sekaniyan a tig iyan a "Apiya antonaa i pengnin ka, apiya so sabagi ko 
ndatoan aken, na imbegay aken reka."   
24 Na lominiyo so raga na iniise iyan ki ina iyan a "Antonaa i pengnin aken?"  
"So olo i Yahiya a Pananalawat," a inisembag iyan.  
25 Na sarta a minggagaan komasoy so raga ki Hirod na miyangni ron a "Aya kabaya aken 
na began ka raken imanto den so olo i Yahiya a Pananalawat a matatangel sa talam."  
26 Kagiya maneg ai o Dato na tanto a mikerata a ginawa niyan. Ogaid na di niyan 
kebayaan i ba sekaniyan makanda sabap ko minisepa iyan ko kamamasaan o manga 
banto. 
27 Kagiya ka maoto na sagogona den a siyogo iyan so isa ko manga gordiya niyan sa 
kowaan iyan so olo i Yahiya. Na somiyong sekaniyan ko kalaboso na piyotaan iyan sa olo 
si Yahiya. 
28 Na inowit iyan so olo niyan a matatangel sa talam, na inibegay niyan ko raga, na 
inibegay o raga ki ina iyan. 
29 Kagiya katokawan ai o manga sokbat i Yahiya na somiyong siran roo na kinowa iran 
so lawas iyan na inilebeng iran ko kobor.  
 
Piyakakan i Isa so Lima nggibo a Taw 
 
30 So peman so manga siyogo i Isa, na komiyasoy siran rekaniyan na piyanotol iran on so 
langon a miyanggolaola iran ago minipamangendao. 
31 Na pitero iyan kiran a "Onot kano raken, ka somibay tano ko darpa a da a taw ron kaan 
kano ron pasin makadeke." Ka madakel a pepamakaoma ago di bo dii mbabaling sa apiya 
so kapekakan iran na di keparoan. 
32 Na mida siran ko awang na somiyong siran ko tanaw a darpa a siran bo.  
33 Ogaid na madakel a miyamakailay ko kiyaawa iran roo, na miyakakilala kiran. Na 
miyalalagoy siran a sii pepamakapoon ko langon a melilibeta on a manga inged, na 
miyaona siran pen makaoma ko pesongowan iran. 
34 Sii ko kiyatepad i Isa ko awang a miyailay niyan so tanto a madakel a taw na inikapedi 
iyan siran, ka datar siran o manga bilibili a da a ba on tomatagikor. Na pipoonan iyan 
siran mangendao sa madakel a manga nganin.  
35 Kagiya magabi den na miyobay rekaniyan so manga sokbat iyan a tig iran a "Mitataog 
ai a darpa na miyagabi den. 
36 Pakalalakawa ngka angkai a manga taw kaan siran makasong ko melilibeta rektano a 
dii pagonayonayan ago manga inged an siran on makapamasa sa kekan iran."  
37 Ogaid na pitero kiran i Isa a "Sekano den i pamegay kiran sa kekan iran."  
Na pitero iran on a "Na, ba sekami i pakapemasaan ka sa paan a arga a dowa gatos a 
pelata a pirak a pekikan ami kiran?"  
38 “Pira timan i paan iyo?" a iniise iyan. "Ikano roo na pariksaa niyo."  



Kagiya mapariksa iran na tig iran a "Lima timan a paan ago dowa timan a seda."  
39 Na inisogo iyan iran a pamakaontoden iran so langon angkoto a manga taw a 
pelompolompoken siran sii ko lombay a balili. 
40 Milompolompok siran mamangontod sa mbabagatos ago ndilima polo. 
41 Na kinowa i Isa so lima timan a paan ago dowa timan a seda na lomiyangag sekaniyan 
sa langit na miyanalamat. Na piyangopak iyan so paan na inipamegay niyan ko manga 
sokbat a ipemagana ko manga taw. So mambo so dowa timan a seda na pimbagibagi iyan 
kiran langon. 
42 Na palaya siran den komiyan taman sa miyanga oosog. 
43 Piyanimo o manga sokbat so miyasama ko manga paan ago manga seda na minipeno 
ko sapolo ago dowa a reban. 
44 Na lima nggibo a kadakel o manga mama a komiyan.  
 
Pelalakaw si Isa ko Liyawaw o Ig 
 
45 Oriyan oto na piyakada i Isa so manga sokbat iyan ko awang na piyakaona niyan siran 
sa Bitsaida roo ko sabala a ranaw, ka pekabalingen iyan so madakel a taw. 
46 Kagiya makaodas sekaniyan kiran na tomiyakedeg ko bobongan, ka ron 
pengangarapan.  
47 Kagiya magagawii na ndodoo den so awang sa laod, na sii sekaniyan pen sa gilopa a 
da a ped iyan. 
48 Miyailay niyan a tanto siran a kareregenan ko kapepora iran, ka masosonsang iran so 
ndo. Na kagiya magaan den kelibabas na somiyong kiran si Isa a pelalakaw ko liyawaw o 
ig. Ba niyan siran den segadi 
49 Ogaid na kagiya mailay iran sekaniyan a pelalakaw ko liyawaw a ig na miyapikir iran 
o ba arowak. Na kominisek siran, 
50 Ka palaya siran rekaniyan miyakailay, na tanto a miyanga alek.  
Sagogona den a gominiraw kiran si Isa a "Pakapipiyaa niyo a ginawa niyo, ka saken den! 
Di kano pekelek." 
51 Na miyobay sekaniyan ko awang na miyageda on, na lomingen so ndo. Na tanto siran 
a miyamemesa, 
52 Ka da iran sabota so mala a galebek iyan ko manga paan, ka manga bababaw siran i 
panarima.  
 
Piyamakapiya i Isa so Pepanga sasakit sa Ginasarit 
 
53 Kagiya romipag siran ko ranaw na miyakaoma siran sa Ginasarit na domiyongko siran 
roo. 
54 Sii den ko kiyatepad iran ko awang na miyakilala o manga taw si Isa, 
55 Na miyalalagoy siran a poon sangkoto a dalem a inged na piyangowit iran ki Isa so 
pepanga sasakit a kidadalaganen iran sa apiya anda iran maneg i katatagoan on. 
56 Apiya anda sekaniyan song ko maroni mala a inged, o di na sii ko dii pagonayonayan, 
na ipepamametad iran so dii pemakarag roo ko manga padian. Na piyamangni iran ki Isa 
a o ba iran bo maseko so sagayadan o kimon iyan, na so langon a miyakaseko on na 
miyamakapiya.  



 
MARKO 7 
So manga Taritib o manga Apo 
 

Mitimotimo ki Isa so manga Parisi ago so ped ko manga goro ko Kitab a miyamakapoon 
sa Yarosalim. 
2 Na miyainengka iran a komiyan so ped ko manga sokbat iyan a di soti a lima iran, ka da 
kaonabi ko okit a ipepangendao o manga Parisi.  

3 Ka aya adat iran ago so langon a ped a Yahodi na di siran ken o di iran daan a kaonabi 
so manga lima iran ko osto a okit, ka petomanen iran so taritib o manga pelokelokesen. 
4 Na apiya antonaa nganin i pekipoon sa padian na di iran ken o di iran pen ai kaonabi. 
Madakel pen a manga taritib a initanan kiran a petomanen iran, a lagid opama o osto a 
kapangonabi ko manga tagayan, ago manga ladiya ago manga koden.  

5 Kagiya ka maoto na giyangkai a manga Parisi ago manga goro ko Kitab na iniise iran ki 
Isa a "Ino a so manga sokbat ka na di iran tomanen so taritib o manga pelokelokesen, ka 
pekan siran a di soti a lima iran."  

6 Somimbag si Isa a "Benar so miyaalamat o Isayas makapantag rekano a dii 
mamagomanta a inisorat iyan a:  

'Giyangkai a manga taw na seselaan ako iran a nggolalan bo ko manga modol iran 
ogaid na mawatan raken so manga poso iran.  
7 Ilang ba den a kapesimbaa iran raken  
na aya ipepamangendao iran a kitab kon o Allah  
na matag baden manga kokoman o manosiya.' 
 
8 “Di niyo dii ndarainon so manga sogoan o Allah ka pesembian iyo baden sa manga 
taritib o manga taw." 
9 Pitero kiran pen i Isa a "Pipiyapiyaan iyo den tomalikod so manga sogoan o Allah kaan 
iyo matoman so manga taritib iyo. 
10 Ka inisogo o Mosa a 'Pagadati ngka so ama a ka ago so ina a ka,' ago 'Apiya antawaa i 
ndaora ko ama iyan o di na ina iyan na kebono.' 
11 Ogaid na aya di niyo dii teroon na o teroa o mama ko ama iyan o di na ina a 'Saden sa 
rek aken a kepakay a kitabang aken reka na minisenggay den a pamemegayan ko Allah,' 
12 Na di niyo den peparon a ba niyan kaogopi ko ama iyan o di na ina iyan. 
13 Giyai i okit a kapepakadaa niyo ko kipantag o katero o Allah sabap ko taritib iyo a di 
niyo dii tetanana. Na madakel pen a datar ai a di niyo dii nggolaolaan." 
 
So Pepekasebo ko Taw 
 
14 Na piyamakaobay peroman i Isa so madakel a taw na pitero iyan kiran a "Pamakineg 
kano langon na sabota niyo so peteroon ko. 
15 Apiya antonaa i makaliliyo ko lawas o taw a pekasoled on na di rekaniyan pekasebo. 
Ka so pepekaliyo ko taw na aya on pepekasebo. 
16 So aden a manga tangila niyan na pamakineg baden!"  



17 Kagiya somoled si Isa ko walay oriyan o kiyaawai niyan ko madakel a taw na iniise 
rekaniyan o manga sokbat iyan o antonaa i maana o bayambayanan. 
18 Na pitero iyan a "Da kano bes mambo makasabot? Ba niyo di sebota a saden sa 
pekasoled ko lawas o taw a poon sa liyo na di rekaniyan pekasebo? 
19 Ka di ini pekasoled ko poso niyan ka pegokit sa tiyan na go bo peliyo ko lawas." 
Giyanan i kiyateroa i Isa sa sak so langon a pangenengken.  
20 Tig iyan pen a "So pepekaliyo ko taw na aya on pepekasebo 
21 Ka pepekaliyo ron so manga rarata a pamikiran a madadalem ko poso o manga taw: so 
kambarabowat maasiya, kapamanekew, kapamono, 
22 Kasebo, kanapso, kapanabasabap, kapamagakal, mitataralo a kababaya, kariit, 
kapagitowito, katekabor, ago kapelalalong. 
23 Langon ai a kamarataan a pepekapoon ko soled o taw na aya on pepekasebo.  
 
So Paratiyaya o Ikanaanen a Babay  
 
24 Miyawa roo si Isa na somiyong ko pagingedingedan a marani sa siti a Tiro. Somiyoled 
sekaniyan ko isa a walay, na kabaya iyan a da a makatokaw o anda sekaniyan. Ogaid na 
da den makapagma 
25 Ka so isa a babay a aden a wata iyan a babay a sosookan a saitan na miyaneg iyan a 
ndodoo sekaniyan. Na sarta den a somiyong sekaniyan ki Isa na somiyodiyod ko hadapan 
iyan. 
26 Giyangkai a babay na kena a ba Yahodi ka taw sa inged a Ponisiya roo sa Siriya. Na 
piyangni niyan ki Isa a pakaliyon iyan so saitan ko wata iyan.  
27 Na pitero iyan ko babay a "Disomala a kapakakana ko mona ko manga wata, ka di 
patot i ba kowaa so pangenengken o manga wata na ba itogen ko manga aso."  
28 Somimbag so babay a "Oway Sir, ogaid na apiya so manga aso ko didalem o lamisaan 
na pepekakan man ko manga ropod ko paan o manga wata!"  
29 Na pitero on i Isa a "Sabap sangkai a pitero o ka na song ka ko walay ngka, ka 
lominiyo den so saitan ko wata a ka a babay."  
30 Na miyaling sekaniyan na miyaoma niyan so wata iyan a miiga ko igaan a da on den so 
saitan.  
 
Piyakapiya i Isa so Mama a Bengel ago Amang 
 
31 Oriyan oto na inawaan i Isa a Tiro na miyokit sa Sidon ago tomiyaros ko Ranaw a 
Galili. Sii ko kapegokit iyan ko pagingedingedan a bebetowan sa Dikapolis 
32 Na inowitan sekaniyan o manga taw sa mama a bengel ago amang, na piyangni iran ki 
Isa a idapenet iyan on a lima niyan.  
33 Inawat sekaniyan i Isa ko madakel a taw na inisisok iyan a manga tindoro iyan ko 
tangila o mama, na go niyan bo dodai a tindoro iyan na iniseko iyan ko dila o mama. 
34 Na lomiyangag si Isa sa langit na gomininawa sa madalem, na pitero iyan ko mama a 
"Ipepata!" (a aya maana niyan na "Leka ka baden!") 
35 Na sagogona a kiyalekaan so manga tangila niyan ago kiyabokaan so dila iyan, na 
miyakabales tero.  
36 Pisanaan siran langon i Isa sa di iran ai petataroa ko apiya antawaa, ogaid na sa 



kapepanamari niyan kiran on sana na baden salebilebi a kapepakalangkapa iran on. 
37 Tanto siran den a miyamemesa a tig iran a "So kalangolangon a miyanggolaola niyan 
na mapiya. Apiya so manga bengel na mapekaneg iyan ago so manga amang na 
mapakapetero iyan." 
 
MARKO 8 
Pat nggibo a taw a Piyakakan i Isa  
 
Sii sangkoto a manga gawii na mitimotimo peman ki Isa so tanto a madakel a taw. Na 
kagiya da den a kekan iran na piyakaobay niyan so manga sokbat na pitero iyan kiran a 
2 “Ipekepedi aken angkai a madakel a taw, ka miyakatelo gawii a kiyatareg iran raken na 
da den a ba iran kekan imanto. 
3 O pakabalinga ko siran a penga aaor na pelipadengan siran sa kapembaling iran, ka so 
ped kiran na mawatan i poonan."  
4 Na pitero rekaniyan o manga sokbat iyan a "Anda i kekowaan o apiya antawaa sa paan 
sangkai a mitataog a kaden a petoon a pekikan sangkai a madakel a taw?"  
5 “Pira timan i paan iyo?" a iniise i Isa.  
"Pito timan," a inisembag iran.  
6 Na siyogo iyan mamangontod sa lopa so madakel a taw. Na kinowa niyan so pito timan 
a paan na miyanalamat, na piyangopak iyan ai na inipamegay niyan ko manga sokbat a 
ipemagana iran ko madakel a taw, na piyamagana iran siran. 
7 Aden mambo a maito a manga roroni a seda iran, na kagiya makapanalamat na pitero 
iyan pen ko manga sokbat a ipemagana iran. 
8 Na komiyan so manga taw taman sa miyanga oosog. Oriyan ai na piyanimo o manga 
sokbat so miyasama iran na minipeno ko pito timan a reban. 
9 Manga pat nggibo a kadakel angkoto a manga taw. Na kagiya mapakabaling siran i Isa 
10 Na miyageda sekaniyan ko awang a ped o manga sokbat iyan na somiyong siran sa 
inged a Dalmanota.  

So Pangni ko Nanao 
 
11 Somiyong ki Isa so ped ko manga Parisi na miyakindaowa siran on. Piyamangni iran a 
pakailain iyan siran sa nanao a poon sa kasorgaan, ka petepengan iran sekaniyan. 
12 Miyakaginawa si Isa sa madalem na pitero iyan a "Ino mangaday pepamangni sa nanao 
so manga taw sangkai a masa? Teroon ko rekano a mataan den a da a ba kiran imbegay a 
nanao."  
13 Na inawaan iyan siran na miyageda peman ko awang ka meripag siran ko ranaw.  
 
So Tapay o manga Parisi ago si Hirod 
 
14 Miyakalipat mawid so manga sokbat sa paan, na sasatiman bo a paan iran sii ko 
awang. 
15 Na tiyapaosan siran i Isa a tig iyan a "Iktiyar kano na pananggilai niyo so tapay o 
manga Parisi ago so tapay i Hirod."  
16 Na mimbibitiyarai siran a tig iran a "Aya kiyateroa niyan sii na sabap sa da a paan 
tano."  



17 Katawan i Isa o antonaa i di ran dii mbibitiyaraiyan na iniise iyan kiran a "Ino niyo dii 
ndadaowai a kada a paan iyo? Ba kano pen di pekasarino o di na pekasabot? Ba 
miyakategas so manga poso iyo? 
18 Aden a mata niyo; ba kano di pekailay? Aden a manga tangila niyo; ba kano di 
pekaneg? Ba niyo di ketademi 
19 So kiyapangopaka ko ko lima timan a paan a piyakikan ko lima nggibo a taw? Pira 
timan a reban i kiyapenoan ko sama iran a piyanimo iyo?"  
Tig iran a "Sapolo ago dowa."  
20 “So mambo so pito timan a paan a piyakikan ko pat nggibo a taw, na pira timan a 
reban i kiyapenoan ko sama iran a piyanimo iyo?"  
Tig iran a "Pito timan."  
21 Na pitero kiran i Isa a "Ba kano pen di pekasabot?" 
 
Piyakapiya i Isa so Bota roo sa Bitsaida 
 
22 Miyakaoma siran sa Bitsaida na inowitan o manga taw si Isa sa bota a mama, na 
piyangni iran rekaniyan a sekoon iyan so bota. 
23 Na kiyapetan i Isa a lima niyan na inowit iyan ko liyo o inged. Tiyopean iyan a manga 
mata o mama ago inidapenet iyan on a lima niyan, na iniise iyan a "Ba aden a pekeilay 
ngka?"  
24 Miyangilailay so mama na tig iyan a "Pepekailay ako sa manga taw, ogaid na 
maparaparas siran a manga kayo a dii ndadalakaw."  
25 Na piparomanan i Isa a kinidapenet iyan a lima niyan ko mata o mama, na 
miyangilailay sekaniyan sebenar na miyakanono den, na miyakailay piyapiya ko langon 
taman. 
26 Na piyakabaling i Isa a tig iyan a "Di ka pagokit sangkai a siti." 
 
So Piyayag i Pidro makapantag ki Isa  
 
27 Oriyan iyan na tomiyaros si Isa ago so manga sokbat iyan ko manga iito a inged a 
midadair sa siti a Kaisariya Pilipi. Sii ko kapelalakaw iran na iniise iyan ko manga sokbat 
iyan a "Antawaa kon ako a kabasa o manga taw?"  
28 Inisembag iran a "Seka kon si Yahiya a Pananalawat; na dii tero so ped sa seka si 
Iliyas; na so pen so ped na tig iran a isa ka ko manga nabi."  
29 Na iniise kiran i Isa a "Sekano, antonaa i mapetero iyo o antawa ako?"  
Somimbag si Pidro a tig iyan a "Seka so Al Masih."   
30 Na liyalangan iyan siran sa o ba iran petataroa ko apiya antawaa so makapantag 
rekaniyan.  
 
Inaloy i Isa so Kakerasay ago Kapetay niyan 
 
31 Mandiyadi na pipoonan iyan kiran magosay a so Wata o Manosiya na disomala a 
madakel a ikerasay niyan, na di terimaan o manga pelokelokesen, ago manga poporo a 
imam, ago manga goro ko Kitab, na kebono sekaniyan, na amay ka makatelo gawii na 
keoyag bo. 



32 Giyogod iyan ai kiran, na inisibay i Pidro si Isa na pimbongetan iyan.  
33 Ogaid na dominingil si Isa na inilay niyan so manga sokbat iyan, na pimbongetan iyan 
si Pidro a tig iyan a "Awa ka raken Iblis, ka so mapipikir ka na kena a ba poon ko Allah, 
ka poon ko manosiya." 
34 Na giyoto a piyamakaobay i Isa so madakel a taw ago so manga sokbat iyan na pitero 
iyan kiran a "O aden a kebaya raken tomondog na disomala a itolak iyan a ginawa niyan 
ago posain iyan so kros iyan ago pegonot raken. 
35 Ka apiya antawaa i kebayaan iyan somabet so kaoyagoyag iyan na pelagaan iyan 
baden. Ogaid na apiya antawaa i iperila iyan so kaoyagoyag iyan sabap raken ago so 
Mapiya a Totol na kesabet iyan. 
36 O miyakowa o taw so dalem a doniya a sarta a miyalaga so niyawa niyan na antonaa i 
miyanggona niyan on? 
37 Na antonaa i kibegay o taw a kiaon ko niyawa niyan? 
38 Apiya antawaa i ikeya ako niyan ago so manga katero aken sii ko hadapan angkai a 
manga baradosa a miyamanalikod ko Allah, na so mambo so Wata o Manosiya na ikeya 
iyan angkoto a taw amay ka makaoma a misasarta on so bantogan o Ama iyan ago 
oonotan o soti a manga malaikat."  
MARKO 9 
Na pitero kiran pen i Isa a "Teroon ko rekano a mataan den a aden a ped ko makadadarpa 
sii a kemasaan iran so Ndatoan o Allah a pekatalingoma a sarta o mala a kabatowa sa di 
iran pen kapatay."  
 
So Kiyasalin o Paras i Isa 
 
2 Kagiya makanem den gawii na piyakaonot i Isa si Pidro, si Santiyago, ago si Yahiya, na 
inowit iyan siran roo ko maporo a palaw sa da a ped iran. Na sii ko kapegilaya iran ki Isa 
na miyasalin sekaniyan den. 
3 Miyabaloy so manga nditaren iyan a pesigay sa tanto a kiyapakapoti iyan a da a 
pamimipi ko doniya a ba niyan mapakapoti a datar oto. 
4 Na miyamakiilay kiran si Iliyas ago si Mosa a dii makimbitiyarai ki Isa.  
5 Gominiraw si Pidro a tig iyan ki Isa a "Goro, mapiya kagiya sisii tano. Magembaal kami 
sa telo a lawig, a so isa on na para reka, so isa na para ki Mosa, ago so isa pen na para ki 
Iliyas.' 
6 Aya kiyateroa niyan sii na kagiya tanto siran a miyalek, na da a katawan iyan i ba patot 
a mapetero iyan.  
7 Na miyakagemaw a gabon na siyayapan iyan siran, na aden a sowara a miyakapoon ko 
gabon a tig iyan a "Giyai so pekebabayaan ko a Wata aken. Pamakinega niyo sekaniyan!"  
8 Na sarta den a miyangilailay siran, ogaid na da a ped iran a ba iran miyailay a rowar ki 
Isa.  
9 Sii ko kapetondagay ran ko palaw na pisana niyan kiran a di iran petataroa ko apiya 
antawaa so miyailay iran taman sa maoyag so Wata o Manosiya a poon ko miyamatay. 
10 Sabap sii na piyagma iran ai ko ginawa iran, ogaid na ipegise o oman i isa ko ped iyan 
o antonaa i maana o kakeoyag a poon ko miyamatay.  
11 Na iniise iran ki Isa a "Ino dii teroa o manga goro ko Kitab a keona makaoma si Iliyas 
a di so Al Masih?"  



12 Inisembag i Isa a "Mataan den a pekaoma mona si Iliyas na petiyagaren iyan so langon 
taman. Na o giyanan, na antonaa i maana o misosorat ko Kitab makapantag ko Wata o 
Manosiya a kerasay a tanto ago pesodiin? 
13 Ogaid na teroon ko rekano a miyakaoma den si Iliyas, na pinggolaola on o manga taw 
so langon a kabaya iran a so den so minisorat a makapantag on." 
 
Piyakapiya i Isa so Wata a Sosookan 
 
14 Kagiya maoma iran so ped ko manga sokbat na miyailay iran a lilibeten siran o 
madakel a taw a ped iran so manga goro ko Kitab a dii makindadaowa ko manga sokbat. 
15 So den so kiyailaya o langon o manga taw ki Isa na tanto siran a miyamemesa, na 
miyalalagoy siran on na siyalam iran.  
16 Iniise kiran i Isa o antonaa i di ran dii ndadaowaiyan ago so manga sokbat.  
17 Na somimbag so isa a taw ko malilimod a tig iyan a "Goro, inowit aken reka so wata 
aken a mama a sosookan a saitan a miyakabaloy rekaniyan a amang. 
18 Igira a pepakapasangan sekaniyan o saitan na ipepapes iyan, na pendidi so ngari iyan a 
dii makakiteb a manga ngipen iyan, ago pepaninder sekaniyan. Piyangni aken ko manga 
sokbat ka a pakaliyowa iran so saitan, na da iran magaga."  
19 Na pitero kiran i Isa a "Da a paratiyaya niyo a manga taw!" Ay katey a disomala a 
kipageepedaan aken rekano? Ay katey a disomala a kapanginginsabari aken rekano? Wita 
niyo raken so wata."  
20 Na inowit iran on so wata. Na kagiya mailay o saitan si Isa na sagogona den a 
piyakatataliya iyan a lawas o wata, na minilampes sekaniyan ko lopa a dii tetambalilid 
ago pendidi a ngari iyan.  
21 Iniise i Isa ko ama o wata a "Ay kiyatey a kiyagedama niyan sii?"  
"Ipoon den ko kaito iyan pen" a inisembag iyan, 
22 “na omanoman den ipepapes sekaniyan o saitan ko apoy ago sii ko ig a pepanamaren 
iyan mono. O kegaga ngka na kapediin kami ngka na ogopi kami ngka."  
23 Na tig i Isa a "Ino ngka peteroa a 'O kegaga ngka?' So langon taman na kegaga para ko 
taw a peparatiyaya."  
24 Na sarta a pitero sebenar o ama o wata a "Peparatiyaya ako. Ogopi ako ngka ko 
kapakadaa ko ko di aken kaperatiyaya!"  
25 Kagiya mailay i Isa a madakel a ped a manga taw a pepamakaoma a dii malalagoy na 
siyaparan iyan so saitan a "Seka a bengel ago amang a saitan; sogoon ko seka a liyo ka ko 
lawas iyan na di ka on den soled peroman!"   
26 Na kominisek so saitan na piyakatataliya iyan manamar so lawas o wata, na lominiyo. 
Mimbaloy so paras o wata a datar o mait, na pitero o kadakelan ko manga taw a "Miyatay 
den." 
27 Ogaid na kiyapetan i Isa so lima niyan na biyowat iyan, na tominindeg so wata.  
28 Kagiya somoled si Isa ko walay na iniise on o manga sokbat iyan sa da a ped iran a 
"Ino ami da mapakaliyo so saitan?"  
29 Na pitero iyan kiran a "Aya bo a kapakaliyowa sangkai a sasoson a saitan na nggolalan 
ko kapangangarapan." 
 
Inaloy peman i Isa so Kapetay niyan 



 
30 Inawaan iran angkoto a darpa na miyokit siran sa Galili. Di kabaya i Isa o ba ana 
makatokaw o anda siran matatago, 
31 Ka kagiya pepamangendaon iyan so manga sokbat iyan. Pitero iyan kiran a "So Wata o 
Manosiya na kepalad ko kapaar o manga taw na mbonoon iran, na amay ka makatelo 
gawii na keoyag bo." 
32 Ogaid na da iran sabota i maana angkoto a pitero iyan, na ipekelek iran o ba iran on 
miise.  
 
Antawaa i Lebi a Mala 
 
33 Miyakaoma siran sa Kapirnaom, na kagiya makasoled siran den ko walay na iniise i 
Isa ko manga sokbat iyan a "Antonaa i di niyo dii ndadaowaiyan ko kapelalakaw tano?" 
34 Ogaid na da siran sembag, ka aya iran dii ndadaowaiyan ko kapelalakaw iran na 
antawaa i lebi kiran a mala.  
35 Mandiyadi na miyontod si Isa na piyakaobay niyan so sapolo ago dowa a sokbat na 
pitero iyan a "O aden a kebaya mona ko manga taw na disomala a pembaloy a keori ko 
langon iran ago matag pepanalagad ko kalangolangon iran."  
36 Na kinowa niyan so isa a wata na piyakatindeg iyan ko look iran. Riyaben iyan so wata 
na pitero iyan kiran a 
37 “Apiya antawaa i terima sa isa sangkai a manga wata sii ko ingaran aken na saken i 
terimaan iyan. Na apiya antawaa i terima raken na kena a ba saken i terimaan iyan ka so 
somiyogo raken." 
 
So Kena a ba Rektano Somosopak na Tomatampil Rektano 
 
38 Pitero rekaniyan i Yahiya a "Goro, miyakailay kami sa mama a pepakaliyon iyan so 
manga saitan sii ko ingaran ka na tipengan ami somapar, ka kena a ba tano sekaniyan 
ped."  
39 Tig i Isa a "Di niyo pesepari, ka da a taw a dii nggolaola sa manga ala i kabatowa a 
galebek sii ko ingaran aken a ba magaan makatero sa marata makapantag raken. 
40 Ka apiya antawaa i kena a ba rektano pesopak na tomatampil rektano. 
41 Apiya antawaa i megay rekano sa isa ka tagayan a ig a mainom iyo sabap sa manga 
kaom kano o Al Masih na teroon ko rekano a mataan den a kebalasan sekaniyan.  
 
So manga Nganin a Ipekedosa o manga Taw 
 
42 “Apiya antawaa i mapakandosa niyan so isa sangkai a mitatanan a manga taw a 
peparatiyaya raken na tomo on a ba den kaiketi a lig iyan sa mala a ator na milebad sa 
ragat. 
43 O ikedosa ngka so lima ngka na potola ngka on. Tomo sii reka a makasoled ka sa 
kaoyagoyag a sadir a di sa ba dowa ka i lima a ba ka den pekasong sa kanarakaan ko apoy 
a da den a ikepareng iyan. 
45 Na o ikedosa ngka so ai ngka na potola ngka on, ka tomo sii reka a makasoled ka sa 
kaoyagoyag a lepo a di sa ba dowa ka i ai a ba ka den kilebad sa kanarakaan. 



47 O ikedosa ngka so mata ngka na sowata ngka on, ka tomo sii reka a makasoled ka ko 
Ndatoan o Allah a isaisa ka i mata a di sa ba dowa ka i mata a ba ka den kilebad sa 
kanarakaan. 
48 Roo na 'di den petay so manga oled iran ago di kepareng so apoy.'  
49 “So oman i isa a taw na petimosen a apoy.  
50 “Mala i kipantag so timos, ogaid na o mada so katimos iyan na andamanaya i 
kitimosen on peroman? Petimosi niyo a manga ginawa niyo ago pelilintada kano." 
 
MARKO 10 
Inipangendao i Isa so makapantag ko Kapakimbelag 
 
Inawaan i Isa angkoto a darpa na somiyong sa inged a Yodiya na miyalepas iyan a 
lawasaig a Yordan. Na pitimoan sekaniyan peman o tanto a madakel a manga taw, na 
piyangendao niyan siran, ka aya niyan olaola.  
2 Na aden a miyakaoma rekaniyan a manga Parisi, ka tepengan iran. Iniise iran on a "Ba 
sisii ko Kitab i ba kendai o mama so karoma niyan?"  
3 “Antonaa i inisogo rekano o Mosa?" a inisembag iyan. 
4 Pitero iran a "Iniiyog o Mosa a makapesorat so mama sa kapasadan ko kapakimbelag ko 
karoma niyan na go niyan bo mapekaawa."  
5 Na pitero kiran i Isa a "Inisorat rekano o Mosa angkai a sogoan sabap ko kategas iyo i 
poso. 
6 Ogaid na sii sa poonan isako kiyaadena ko doniya na inaden o Allah so manosiya a 
mama ago babay. 
7'Sabap sii na magawa so mama ki ama iyan ago ina iyan na makipetepi ko karoma niyan, 
8 Na siran a dowa na keisaisa.' Kagiya ka maoto na kena den a ba siran madodowa, ka 
maiisaisa. 
9 Sabap sii na di pakapembelaga o manosiya so piyakatepi o Allah."  
10 Kagiya somoled siran peman ko walay na inisean o manga sokbat si Isa makapantag 
sii. 
11 Na inisembag iyan a "Apiya antawaa mama i makipembelag ko karoma niyan ago 
mangaroma sa ped a babay na miyakasina sekaniyan ago miyakandosa ko miyaona a 
karoma niyan. 
12 Na o so babay na makipembelag ko karoma niyan ago makipangaroma sa ped a mama 
na miyakasina mambo." 
 
Riyakmatan i Isa so manga Wata  
 
13 Aden a manga taw a pepamangowitan iran si Isa sa manga wata kaan iyan siran 
maseko, ogaid na pimbobongetan siran o manga sokbat. 
14 Kagiya mailay ai i Isa na inotegan sekaniyan, na pitero iyan kiran a "Pakasonga niyo 
raken so manga wata. Di niyo siran pesepari, ka so Ndatoan o Allah na rek o datar iran a 
manga taw. 
15 Teroon ko rekano a mataan den a apiya antawaa i di niyan terimaan so Ndatoan o 
Allah a datar o katerimaa on o wata na di on den pekasoled." 
16 Na piraraben iyan angkoto a manga wata na riyakmatan iyan siran a ipepanapenet iyan 



kiran a manga lima niyan.  
 
So Kawasa a Mama 
 
17 Sii ko kangganat i Isa ka melalakaw na miyalalagoy ron so isa a mama na 
somiyodiyod ko hadapan iyan, na iniise iyan a "Goro a mapiya, antonaa i disomala a 
penggolaolaan ko kaan aken makewali so kaoyagoyag a da a kaposan iyan?"  
18 Na pitero on i Isa a "Ino ako ngka mbetowi sa mapiya? Da a ba mapiya a rowar ko 
Allah. 
19 Katawan ka so manga sogoan o Kitab: 'Di ka pemono, di ka pesebo, di ka pemanekew, 
di ka pemokeg, di ka pengasab, pagadati ngka si ama a ka ago si ina a ka.' " 
20 Tig o mama a "Goro, langon angkai a sogoan na petomanen aken ipoon den ko 
kawawatai raken."  
21 Na inilay sekaniyan i Isa na kiyababayaan iyan. "Satiman bo a disomala a 
penggolaolaan ka." a tig iyan. "Baling ka na pesaa ngka so langon a tamok ka na pamegi 
ngka sa pirak so manga miskin, na kebegan ka sa kakawasaan roo sa kasorgaan. Oriyan 
oto na kasoy ka na pegonot ka raken."  
22 Kagiya maneg ai o mama na miyakarimeng a paras iyan. Na miyawa roo a mararata a 
ginawa niyan, ka tanto den a mala i tamok.  
23 Si Isa na liyayas iyan milay so manga sokbat iyan na pitero iyan kiran a "Tanto a 
maregen a kapekasoled o kitatamoken ko Ndatoan o Allah!"  
24 Na inipamemesa o manga sokbat angkai a manga katero iyan, na pitero kiran pen i Isa 
a "Manga wata, tanto a maregen a kapekasoled ko Ndatoan o Allah! 
25 Lebi a malebod a kapegokit o onta ko peso o ragom a di so kapekasoled o kawasa ko 
Ndatoan o AIlah."  
26 Na tanto siran a miyamemesa na iniise o oman i isa ko ped iyan a "O giyanan na 
antawaa bes i kesabet?"  
27 Tintengan siran i Isa na pitero iyan a "Di ini kegaga o manosiya, ogaid na kegaga o 
Allah, ka so langon taman na palaya den kegaga o Allah."  
28 Na pitero rekaniyan i Pidro a "Ilaya ngka man, ka tiyalikodan ami so langon taman 
kaan kami reka makaonot."  
29 “Teroon ko rekano a mataan den," a tig i Isa, "a apiya antawaa i tomiyalikod ko walay 
niyan, o di na so manga pagari niyan a mama o di na babay, o di na so ina iyan, o di na so 
ama iyan, o di na so manga wata iyan, o di na so lopa iyan sabap raken ago so Mapiya a 
Totol 
30 Na pekatarima sekaniyan sa masa imanto sa magatos takep ko manga walay, manga 
pagari a mama ago babay, manga ina, manga wata, ago manga lopa a rakes o manga 
kasatroan. Na sii ko maori a alongan na kebegan siran sa kaoyagoyag a da a kaposan iyan. 
31 Ogaid na madakel a maoona imanto a keori bo, na madakel a maoori imanto a keona 
bo." 
 
Inaloy Peman i Isa so Kapetay niyan 
 
32 Pelalakaw siran ko lalan a isong sa Yarosalim, na moona kiran si Isa. Pepamemesa so 
manga sokbat, na pepanga aalek so manga tomotondog on. Na inisibay peman i Isa so 



sapolo ago dowa a sokbat na pitero iyan kiran o antonaa i keokitan iyan. 
33 “Pamakineg kano!" a tig iyan. "Pesong tano sa Yarosalim a ron kepalad so Wata o 
Manosiya ko manga poporo a imam ago manga goro ko Kitab, na kisala iran on so 
kambonoa on. Peladen iran sekaniyan ko kena a ba manga Yahodi, 
34 Na pegitowitoon iran, penodaan, pemadasan, ago mbonoon, na amay ka makatelo 
gawii na keoyag sekaniyan bo." 
 
So Pangni i Santiyago ago si Yahiya 
 
35 Oriyan oto na miyobay ki Isa si Santiyago ago si Yahiya a manga wata i Sibidi a tig 
iran a "Goro, kebayaan ami a tomanen ka so pengnin ami reka."  
36 “Antonaa i kabaya iyo a ikidia ko rekano?" a iniise iyan.  
37 Inisembag iran a "Amay ka pendato ka a kababantogan na pakaontoda ngka so isa 
rekami sa kawanan ka, ago so isa sa diwang ka."  
38 “Di niyo katawan i pepangnin iyo." a tig i Isa. "Ba kano pekainom ko tagayan a 
paginoman ko? Na ba kano kasalawati ko iselawat raken?"  
39 Inisembag iran a "Kegaga mi anan."  
Na pitero kiran i Isa a "Mataan a so tagayan a paginoman ko na paginoman iyo mambo, 
ago so iselawat raken na iselawat rekano pen. 
40 Ogaid na kena a ba saken i pemili o antawaa i magontod sa kawanan aken ago sa 
diwang aken. Ka aya pekaontoden roo na so siran oto a pitiyagaran on o Ama aken."  
41 Kagiya katokawan ai o sapolo a ped a manga sokbat na inotegan siran ki Santiyago 
ago si Yahiya. 
42 Na piyakaobay siran i Isa na pitero iyan kiran a "Katawan iyo a so siran oto a 
bebetowan sa manga dato o manga nasiyon na pepangondatoan iran so manga pagtaw 
iran, na so manga olowan iran na pepekapaar kiran. 
43 Ogaid na kena a ba datar ai sii rekano. Ka apiya antawaa rekano i kebaya makala na 
disomala a pembaloy a pepanalagad rekano. 
44 Na apiya antawaa rekano i kebaya mona na disomala a makipangongoripen rekano 
langon. 
45 Ka apiya so Wata o Manosiya na aya inisong iyan sii na kena a ba so kapenalagadi ron, 
ka so kapenalagadi niyan ko ped ago so kiperilaan iyan ko kaoyagoyag iyan a ipagaon ko 
madakel a taw." 
 
Piyakapiya i Isa so Bota a si Bartimayos 
 
46 Miyakaoma siran sa Yariko, na sii ko kapegawa roo i Isa a ped o manga sokbat iyan 
ago so madakel a ped a taw na aden a bota a mama a dii mamamangni a moontod ko kilid 
a lalan. Aya ngaran iyan na si Bartimayos a wata i Timayos. 
47 Kagiya maneg iyan a giyoto bes si Isa a Taw sa Nasarit na miyananalo sekaniyan a 
"Hey Isa, a Wata o Daod, kapediin ako ngka!"  
48 Na madakel a mimbonget rekaniyan a tig iran a "Rerenek ka!" Ogaid na miyanamar 
sekaniyan baden mananalo a "Hey Wata o Daod, kapediin ako ngka!"  
49 Na tomiyareg lomalakaw si Isa na tig iyan a "Talowi niyo sekaniyan."  
Na tiyalowan iran so bota a mama a tig iran a "Pakapipiyaa ngka a ginawa ngka! Tindeg 



ka ka petelowan ka niyan!" 
50 Na inipisi niyan so gerab iyan na tominikeras tomindeg na somiyong ki Isa.  
51 “Antonaa i kabaya a ka a ikidia ko reka?" a iniise on i Isa. 
Na pitero o bota a "Goro, kabaya aken a makailay ako peroman."  
52 “Baling ka," a tig i Isa, "ka so paratiyaya ngka na aya ngka inipakapiya." Na sarta den 
a miyakailay so bota na miyonot ki Isa ko kapelalakaw niyan.  
 
MARKO 11 
Piselasela si Isa ko Kiyasoled iyan sa Yarosalim 
 

Sii ko kapepekarani iran sa Yarosalim na miyakaoma siran sa Bitpagi ago giya Bitani a 
marani ko Palaw a Olibi. Na somiyogo si Isa sa dowa ko manga sokbat iyan 
2 A tig iyan a "Song kano sangkoto a inged a maoonaan tano, na anda den i kapekasoled 
iyo ron na keilay niyo so isa a nati a kimar a iiket a da den kakodai. Bokaa niyo na wita 
niyo sii. 
3 O aden a magise rekano o ino niyo anan penggolaolaa na teroa niyo a 'Aden a ikidia on 
o Kadnan, na pekikasoy niyan sii bo sa di matey.' "  

4 Na lomiyalakaw siran na miyatoon iran so nati a kimar roo ko lalan a iiiket ko pintoan o 
walay. Na sii ko kapembokaa iran on 
5 Na iniise o ped ko kititindeg roo a "Ino niyo pembokaa angkanan a kimar?"  

6 Inisembag iran so pitero kiran i Isa na piyakalalakaw siran angkoto a manga taw. 
7 Inowit iran so kimar ki Isa na iniampido iran on so manga gerab iran na mikoda on 
sekaniyan. 
8 Na piyangayat o madakel a taw so manga gerab iran ko lalan a pagokitan iyan, na 
piyanempas on o manga ped so manga ala a raon a piyamotol iran roo ko manga 
pangomaan. 
9 So manga taw a pepangonaan ki Isa ago so pepamanondog on na ipepelalis iran a 

"Podin so Allah! 

Rarakmatan so pepekaoma sii ko ingaran o Kadnan! 
10 Rarakmatan so pekatalingoma a ndatoan o apo tano a so Daod! 
Podin roo sa pipeporoan a kasorgaan!" 
 
11 Na somiyoled si Isa sa Yarosalim na somiyong ko Timplo. Liyayas iyan milay so 
langon taman roo, ogaid na kagiya miyagabi den na somiyong roo sa Bitani a oonotan o 
sapolo ago dowa a sokbat.  
 
Inisinta i Isa so Kayo a Higos 
 
12 Kagiya mapita sii ko kapekesoy iran a poon sa Bitani na miyaor si Isa. 
13 Na miyainengka iyan a aden a kayo a higos a marabong i raon roo ko malo mawatan. 
Na siyongowan iyan ka o ba ana matoon iyan on a onga. Kagiya maoma niyan na da a ba 
niyan on miyatoon ka so bo so raon iyan, ka kena a ba mosim a ipemangonga o higos.  



14 Na pitero iyan ko kayo a "Da den a ba pekakan peroman ko onga ngka." Na miyaneg 
ai o manga sokbat iyan.  
 
Somiyoled si Isa ko Timplo 
 
15 Kagiya makaoma siran sa Yarosalim na somiyoled si Isa ko Timplo na pipoonan iyan 
mamogaw so dii ndadagang ago dii mamamasaan roo ko Timplo. Pilelekeb iyan so 
manga lamisaan o dii sesambiay sa pirak ago so manga ontoda o dii pepasa sa manga 
marapatik. 
16 Na da niyan pakaokita ko lamalama o Timplo so apiya antawaa a pegawid sa 
dagangan. 
17 Na piyangosiyatan iyan angkoto a manga taw a tig iyan a "Ba da misorat ko Kitab a tig 
o Allah a 'So Walay aken na mbetowan sa Walay a Pesimbaan para ko langon a taw?' 
Ogaid na ba niyo den mbaloya a dii tepokan o manga tekew!"  
18 Kiyatokawan ai o manga poporo a imam ago so manga goro ko Kitab na mipoon siran 
mangiloba sa okit sa kambonoa iran ki Isa. Ogaid na ipekelek iran sekaniyan, ka so 
langon o madakel a taw na pepamemesa siran ko ipepamangendao niyan.  
19 Kagiya merimon den na lominiyo si Isa ago so manga sokbat sa siti. 
 
So Indao o Kayo a Higos 
 
20 Kagiya mapita sii ko kapelalakaw iran na miyailay iran so kayo a higos a mirayong 
den taman ko bekaw. 
21 Kiyatademan i Pidro so pitero i Isa ko kayo na tig iyan a "Goro, ilaya ngka man ka so 
kayo a pisintaan ka na mirayong!"  
22 Na pitero kiran i Isa a "Paratiyayaa niyo so Allah. 
23 Teroon ko rekano a mataan den a apiya antawaa i teroon iyan sangkai a palaw a 'Awa 
ka san na roo ka sa ragat' na o di sekaniyan pekedowadowai ko poso niyan ka 
peparatiyayaan iyan baden a mapenggolaola so pitero iyan na ketoman den para 
rekaniyan. 
24 Kagiya ka maoto na teroon ko rekano a apiya antonaa i pengnin iyo sii ko 
kapepangangarapan iyo na paratiyayaa niyo a miyatarima iyo den na imbegay rekano den. 
25 Oman kano tindeg a pepangangarapan na o aden a kararangit iyo ko apiya antawaa, na 
rilai niyo sekaniyan kaan so Ama iyo a ndodoo sa kasorgaan na an kano niyan mambo 
karilai ko manga sala iyo." 
 
So Pakaise makapantag ko Kapaar i Isa 
 
27 Miyakaoma siran peman sa Yarosalim na sii ko dii kandalakaw i Isa ko lamalama o 
Timplo na miyamangobay ron so manga poporo a imam ago manga goro ko Kitab ago 
manga pelokelokesen. 
28 Na iniise iran on a "Antonaa i kapaar ka sa di ngka sii dii kanggolaolaa? Na antawaa i 
migay reka sangkai a kapaar sa kapesowaa ngka sii?"  
29 Somimbag si Isa a "Aden pasin a ipagise aken rekano, na o kesembag ako niyo na 
peteroon ko rekano o antonaa i kapaar aken sa di aken sii dii kanggolaolaa. 



30 So sangan i Yahiya sa kapepanalawat na ba poon ko Allah o di na poon ko manosiya? 
Sembaga ko niyo."  
31 Na mindadaowaiya siran a tig iran a "O teroa tano a poon ko Allah na keliden tano 
niyan mise a teroon iyan a 'O benar oto na ino niyo da paratiyayaa si Yahiya?' 
32 Ogaid na o teroa tano a poon ko manosiya na ipekelek tano o ba antonaa i ikidia 
rektano o madakel a taw, ka tatarimaan iran langon a tito a nabi si Yahiya."  
33 Na inisembag iran ki Isa a "Di ami katawan."  
Na pitero i Isa a "Di aken rekano mambo peteroon o antonaa i kapaar aken sa di aken sii 
dii kanggolaolaa." 
 
MARKO 12 
So Bayambayanan makapantag ko manga Ogopa ko Asinda a Obas  
 

Mandiyadi na mipoon kiran manotol si Isa sa manga bayambayanan a tig iyan a "Aden a 
mama a miyamola sa manga obas ko asinda niyan. Na inalad iyan ai, na komiyalot 
sekaniyan sa ketagoan ko petemekan ko obas, na mimbalay sa lantawa. Kagiya mapasad 
oto na piyagapin iyan so asinda ko manga ogopa na lomiyalakaw sa mawatan a inged. 
2 Kagiya raoten so kaperagona on na siyogo iyan so isa a talasogoay niyan roo ko manga 
ogopa ka pekikowa niyan on so bagian iyan ko onga o pamomolan. 
3 Ogaid na diyakep iran so talasogoay ago piyamadasan iran, na piyakabaling iran sa da a 
ba niyan miyakowa. 
4 Na somiyogo peroman so kirek sa salakaw a talasogoay, na biyasal iran sa olo ago 
piyakakeyakaya iran. 
5 Na somiyogo sekaniyan sa isa pen a talasogoay na biyono iran sekaniyan. Madakel pen 
a ped a siyogo iyan na so ped on na piyamadasan iran, ago so pen so ped na piyamono 
iran.  

6 “Na sakataw pen a kesogo iyan, a so pekebabayaan iyan a wata iyan a mama. Na 
moripori na siyogo iyan sekaniyan, ka tig iyan a 'Pegadatan iran so wata aken.'  

7 “Ogaid na tig o oman i isa a ogopa ko ped iyan a 'Sekaniyan so wata o kirek sii. Itano 
roo ka bonoon tano na kekowa tano angkai a asinda!' 
8 Na diyakep iran sekaniyan ago biyono iran, na inilebad iran ko liyo o asinda."  

9 “Na antonaa den i penggolaolaan o kirek ko asinda? Songowan iyan angkoto a manga 
ogopa na pemonoon iyan siran, na pegapinen iyan so asinda ko salakaw a manga taw. 
10 Ba niyo da mabatiya angkai a misosorat ko Kitab a 

'So ator a inisili o manga panday sa walay  
na miyabaloy a aya kaoonayan ko kaoontodan o walay. 
11 Pinggolaola ini o Kadnan  
na sayana rektano a piyakamemesa'?" 
 
12 Kagiya maneg ai angkoto a manga olowan na kebayaan iran domakep si Isa ka siyabot 
iran a siran i piyakailatan iyan ko bayambayanan, ogaid na ipekelek iran so madakel a 
taw. Sabap roo na inawaan iran si Isa na lomiyalakaw.  
 



So Pakaisa makapantag ko Kabayad sa Bowis 
 
13 Da matey na siyogo iran ki Isa so ped ko manga Parisi ago manga kaom i Dato Hirod 
kaan iran mapakatero sa midimanda on. 
14 Kagiya makaoma siran na tig iran a "Goro, katawan ami a maontol ka a mama a da a 
taw a ba ngka peramigi, ka di ngka tegoon sa ginawa ngka so kapakanggegerar o taw, na 
tito a benar so ipepangendao ngka makapantag ko lalan ko Allah. Na teroa ngka rekami: 
ba sisii ko Kitab o ba tano pembayadi so bowis ko Solotan sa Roma o di na di den? 
Mbayadan tano o di?"  
15 Ogaid na katawan i Isa so kapemagomanta iran na iniise iyan a "Ino ako niyo 
petepengi? Witi ako niyo sa pelata a pirak ka ilain aken."  
16 Na inowit iran on so pelata na iniise iyan a "Antawaa ini kiparas ago ngaran a 
mitotombok sii?"  
Tig iran a "So Solotan sa Roma."   
17 Na pitero kiran i Isa a "Began iyo ko Solotan so kak o Solotan na began iyo ko Allah 
so kak o Allah."  
Na miyamemesa siran ko inisembag iyan.  
 
So Pakaisa makapantag ko Kakeoyag o Miyamatay 
 
18 Somiyong ki Isa so ped ko manga Sadosi a di pemaratiyaya i ba keoyag so miyamatay. 
Na pitero iran on a 
19 “Goro, inisorat rektano o Mosa a 'O petay so mama a aden a miniganat iyan a karoma 
niyan ogaid na da a wata iyan, na so pagari o miyatay na disomala a pengaromaan iyan so 
balo kaan siran makambawata sa kebabadan ko miyatay.' 
20 Na aden a pito kataw a mama a magariyari, na miyakapangaroma so kaka on na 
miyatay a da a bowad iyan. 
21 So tomalondog on na piyangaroma niyan so balo na miyatay peman so mama a da on 
makabowad. Giyai mambo i kiyaokitan o ikatelo 
22 Na iniraot ko ikapito. Palaya siran den miyatay a da den a miyabowad iran. Oriyan 
iyan na miyatay so babay. 
23 Na sii ko alongan a penga ooyag so miyamatay na antawaa i kikaroma rekaniyan, ka 
langon angkoto a pito kataw na miyakapangaroma on?"  
24 Tig i Isa a "Mariribat kano den, ka di niyo katawan so manga ndao o Kitab o di na so 
kabatowa o Allah. 
25 Ka amay ka manga ooyag so miyamatay na kedatar siran o manga malaikat sa 
kasorgaan, ka di den makapetepitapi so manga mama ago manga babay. 
26 Na makapantag ko kakeoyag o miyamatay na ba niyo da mabatiya so Kitab a inisorat o 
Mosa makapantag ko kayo a pekadeg? Ka roo na pitero o Allah ko Mosa a 'Saken so 
Tohan o Ibrahim, so Tohan o Iskak, ago so Tohan o Yakob.' 
27 Na kagiya Tohan iran sekaniyan na aya maana ini na oyagoyag siran pen apiya 
miyamatay. Tanto kano a mariribat!" 
 
So Lebi a Mala i Kipantag a Sogoan 
 



28 Ndodoo so isa ko manga goro ko Kitab a miyakaneg sa di ran dii kandadaowai. Na 
kagiya mainengka iyan a mapiya so inisembag kiran i Isa na iniise iyan on a "Antonaa 
sogoan i lebi a mala i kipantag ko langon a sogoan?"  
29 Inisembag i Isa a "Giyai i Lebi a mala i kipantag; 'Pamakineg kano a manga taw sa 
Israil; so Kadnan a Tohan tano na isaisa a Kadnan, 
30 Na kababayai ngka so Kadnan a Tohan ka sa iklas ko poso o ka, go iklas ko niyawa 
ngka, go iklas ko iman ka, go iklas ko bager ka.' 
31 So ikadowa a sogoan na giyai: 'Kababayai ngka so siringan ka a datar a ginawa ngka.' 
Da a ped a sogoan a ba lebi pen a mala i kipantag a di giyangkai a dowa."  
32 Tig o goro ko Kitab a "Mapiya oto Goro! Benar so pitero o ka a isaisa a Tohan ago da 
den a rimbang iyan; 
33 Na so kapekebabayai ron sa iklas ko poso, ago iklas ko pamikiran, ago iklas ko bager, 
ago so kapekebabayai o taw ko siringan iyan a datar a ginawa niyan na lebi a mala i 
kipantag a di so langon a petotongen a manga korban ago ped a soasoat a ipesepaat ko 
Allah."  
34 Kagiya mainengka i Isa a kaongangen so inisembag o goro ko Kitab na pitero iyan on 
a "Kena a ba ka mawatan ko Ndatoan o Allah."  
Na ipoon roo den na da den a ba pekaraw rekaniyan mise sa apiya antonaa pakaise.  
 
So Pakaisa makapantag ko Al Masih 
 
35 Sii ko kapepangendao i Isa roo ko Timplo na tig iyan a "Ino dii teroa o manga goro ko 
Kitab a so Al Masih na Wata o Daod? 
36 Ka sii ko kipapaaren o Soti a Roh ko Daod na tig iyan a  
 
So Allah na pitero iyan ko Kadnan aken a 
'Ontod ka sii sa kawanan aken 
taman sa matago aken so manga ridoay ngka  
ko didalem o palad a ai ngka.' 
 
37 Si den si Daod na bitowan iyan so Al Masih sa Kadnan. Kagiya ka maoto na 
andamanaya i kiyambaloy niyan a Wata o Daod?"  
 
Lalangan i Isa mipantag ko manga Goro ko Kitab 
 
So tanto a madakel a taw a ndodoo na miyanga bababaya mamakineg ki Isa. 
38 Na sii ko kapepangendaowa niyan kiran na tig iyan a "Iktiyar kano ko manga goro ko 
Kitab a mababaya magenebeneb a ndiditar ko manga pipiya a kimon, ago mababaya sa 
kapeselama kiran sa manga padian, 
39 Ago pepamilin iran so isesenggay a manga ontoda ko sinagoga ago so lebi a mapiya a 
manga darpa ko kalilimod. 
40 Pepangasaben iran so tamok o manga balo a sarta a pepakalayaten iran so manga 
dowaa iran a makiilailain siran sa manga oontol. Lebi den a mala so indaneg kiran." 
 
So Sidka o Balo a Babay 



 
41 Sii ko kaoontod i Isa ko sakeb o baitalmal ko Timplo na pegilain iyan so madakel a 
taw a pepamanago on sa pirak. Madakel a manga kawasa a miyamanago on sa mala a 
pirak, 
42 Na miyakaoma so isa a balo a babay a miskin a tomiyago roo sa dowalad a kowarta. 
43 Piyakaobay i Isa so manga sokbat iyan na pitero iyan a "Teroon ko rekano a mataan 
den a giyangkoto a balo a miskin na so tiyago iyan ko baitaimal na makalalawan den ko 
inipamegay o langon a miyamanago on. 
44 Ka palaya siran migay ko sobra o tamok iran, ogaid na giyangkoto a babay na apiya 
tanto a miskin na inibegay niyan so da a rowar on a rek iyan, a aya niyan bo langon 
ikeoyag." 
 
MARKO 13 
Inaloy i Isa so Kakegeba o Timplo 
 
Sii ko kapegawa i Isa ko Timplo na pitero on o isa a sokbat iyan a "Ilaya ngka Goro, 
angkai a manga ala a ator ago manga walay a mapiya a pegilain!"  
2 Tig i Isa a "Pegilain ka bes angkai a manga ala a walay? Na da den a satiman bo a ator 
sii a ba kibagak ko kabebetadan on, ka penga gegeba ini langon."  
 

So manga Kamaregenan ago Kasatroan 
 
3 Sii ko kaoontod i Isa sii ko Palaw a Olibi a masasakeb iyan so Timplo na si Pidro, si 
Santiyago, si Yahiya, ago si Andriyo na inisean iran sekaniyan sa da a ped iran a 
4 “Teroa ngka rekami o anda i kapenggolaola ini ago antonaa i toos sa kakitoman o 
langon a pitero o ka?"  
5 Pitero kiran i Isa a "Iktiyari niyo o ba kano masaliba o apiya antawaa. 
6 Madakel a pemakaoma a pegingaranen iran so ngaran aken a peteroon iran a 'Saken so 
Al Masih,' na madakel a manga taw a penga sesaliba iran. 
7 Amay ka maneg iyo so makapantag ko dii katidawa ago so manga totolan ko manga 
katidawa na di kano kelek, ka disomala a mapenggolaola ini, ogaid na kena a ba aya 
maana niyan na aya den kaposan, 
8 Ka makipetidawa so isa a nasiyon ko salakaw a nasiyon, na makipetidawa so isa a 
ndatoan ko salakaw a ndatoan. Pelinogen ago teonen so mbarambarang a manga inged. 
Giyai na datar bo o poonan o kambalilita ko babay.  
9 “Iktiyari niyo a ginawa niyo, ka pendadakepen kano ago pagowiten kano ko manga 
kokoman, na pemadasan kano sii ko manga sinagoga. Pemakadarpaan kano ko manga 
olowan ago sii ko manga dato sabap raken, na makapeseksi kano kiran. 
10 Disomala a daan a pekalangkapen so Mapiya a Totol ko langon a manga nasiyon. 
11 Amay ka madakep kano a pagowiten ko kokoman na di niyo pegawiden a akal o 
antonaa i patot a peteroon iyo. Ka saden sa kipansir rekano sangkoto a oras na aya niyo 
baden teroa, ka so peteroon iyo na kena a ba rekano pekapoon, ka pekapoon ko Soti a 
Roh.  
12 “Tipon o manga taw so tito iran a manga pagari kaan mabono, na datar oto mambo a 
katipowa o manga ama ko manga wata iran. So manga wata na makiperidoay ko manga 



lokes iran na pakipemono iran siran. 
13 Ikegowad kano o langon a taw sabap raken, ogaid na so pekatiger sa taman sa kaposan 
na aya kesabet." 
 
So Piyakagowagowad a Pekamorala 
 
14 “Amay ka mailay niyo so 'Piyakagowagowad a Pekamorala' a makatitindeg ko darpa a 
di ron domadait (so pepangadi sii na tanodi niyan ai) na so siran oto a ndodoo sa Yodiya 
na disomala a pemalagoy a pegapas ko manga bobongan. 
15 So taw a sii kapantagi ko liyoliyo o walay niyan amay ka pelagoy na di den soled ko 
walay sa kakowaa niyan ko apiya antonaa ko tamok iyan. 
16 So taw a sii kapantagi ko pangomaan na di den kesoy ko walay niyan sa kakowaa 
niyan ko gerab iyan. 
17 Dowandowaan iyan so manga oogat ago manga maritan a babay sangkoto a manga 
gawii. 
18 Pangniya niyo ko Allah a so kapakapelagoy niyo na kena a ba rendeng. 
19 Ka so karomasayan a pekatalingoma sangkoto a manga gawii na da den a kiyaokitan a 
datar iyan a poon ko kiyaadena o Allah ko doniya taman imanto, na di den mambo 
kapeparomanan. 
20 O di kalebati o Kadnan so kadakel angkoto a manga gawii na da den a ba kelamba a 
oyagoyag. Ogaid na sabap ko rek iyan a manga taw a piyamili iyan na libatan iyan 
angkoto a manga gawii.  
21 “Sa masa oto na o aden a petero rekano sa 'Ilaya niyo, katii so Al Masih' o di na 'Kaoto 
roo' na di niyo mbenara. 
22 Pemakagemaw so di tito a manga Al Masih ago manga nabi, na pengembaal siran sa 
manga nanao ago manga piyakamemesa, ka o kepakay na an iran masaliba so piyamili o 
Allah. 
23 Kagiya ka maoto na iktiyar kano. Pitero aken rekano den ai langon sa da niyan pen 
kapakatalingoma." 
 
So Kapekaoma o Wata o Manosiya 
 
24 “Sangkoto a manga gawii amay ka maipos angkoto a karomasayan na pekaliboteng so 
alongan ago di sindaw so olan. 
25 Penga oolog so manga bitoon a poon sa langit, na keselenseleng so manga kabatowa 
roo sa langit.  
26 “Sa masa oto na keilay o manga taw so Wata o Manosiya a pepekaoma a sisii ko 
manga gabon a misasarta on so mala a kabatowa ago bantogan. 
27 Na sogoon iyan so manga malaikat ko pat pidoro a alam, ka pakipenimo iyan so 
manga taw a piyamili o Allah a poon ko kaposan o doniya taman ko sabala a kaposan 
iyan.  
 
So Indao o Kayo a Higos 
 
28 “Paganada niyo angkai a indao o kayo a higos. Anda den i kapelita o manga sapak iyan 



ago mamagombos na ketokawan iyo a magaan den lomaon. 
29 Sakamaoto mambo a amay ka mailay niyo angkai a kesowasowa na ketokawan iyo a 
magaan den so kapekaoma niyan, ka sisii den ko pintoan. 
30 Teroon ko rekano a mataan den a palaya ini mapenggolaola sa di pen malengan 
mamatay so kapapantagan ai a manga taw. 
31 Keda so langit ago so doniya ogaid na di den keda so manga katero aken.  
 
Da a Taw a Matao ko Gawii o di na Oras 
 
32 “Giyangkoto a gawii o di na oras na da a ba on matao. Apiya so manga malaikat sa 
kasorgaan ago so Wata na di iran katawan, ka so bo so Ama i matao ron. 
33 Iktiyar kano ago totoday, ka di niyo katawan o anda i kapekatalingoma angkoto a oras. 
34 Aya ibarat iyan na so mama a melalakaw sa mawatan. Sa da niyan pen kalalakaw na 
piyakikibir iyan so walay niyan ko manga talasogoay niyan na piyakisengansangan iyan 
ko oman i isa so galebek. Na pitero iyan ko pepagipat ko pintoan a tatamengi niyan. 
35 Kagiya ka maoto na totoday kano, ka di niyo katawan i kambaling o kadnan ko walay, 
o magabi, o di na sii ko kalookan a gawii, o di na sii ko kakoko o manok, o di na kapipita. 
36 Ka o ba amay na mitekaw a makaoma na maoma kano niyan a kitotorogen. 
37 Na so insana ko rekano na insana ko ko langon a taw: Totoday kano!" 
 
MARKO 14 
So Kadiyat a Kambonoa ki Isa 
 

Sa masa oto na dowa gawii bo a da kaomai ko Paska ago so Pista ko Kakan sa Paan a da a 
Tapay ron, na so manga poporo a imam ago manga goro ko Kitab na pipikiren iran o 
andamanaya i kandakepa iran ki Isa sa da a matao ron kaan iran mabono. 
2 Lnonta bo na pitero iran a "Di tano ai nggolaolaan a mipantag ko pista, ka o ba baden 
sesamok so manga taw." 

Inododan si Isa sa Lana roo sa Bitani 
 
3 Ndodoo si Isa sa Bitani ko walay o pekebowa a si Simon. Sii ko kapekan iyan na aden a 
miyakaoma on a babay a maawid sa maito a omoy a mapepeno a lana mamot o 
pamomolan a nardo a da a saog iyan ago tanto a mala i arga. Piyotol iyan so lig o omoy na 
inododan iyan on a olo i Isa.  
4 Ogaid na inotegan so ped ko manga taw roo, na tig o oman i isa ko ped iyan a "Ino 
pegolai a lana ini? 
5 Mapepasa nda ini sa kelawanan so telo gatos a pelata a pirak a mibegay ko manga 
miskin." Na pimbongetan iran a tanto so babay.  
6 Ogaid na pitero kiran i Isa a "Taregi niyo sekaniyan. Ino niyo dii tekora? Mapiya ini a 
pinggolaola niyan raken. 
7 Ka lalayon rekano sisii so manga miskin, na apiya anda i kakebayai niyo kiran mogop 
na mapenggolaola niyo anan. Ogaid na saken, na kena a ba lalayon a mipageepeda iyo. 
8 Giyangkai a babay na pinggolaola niyan so taman a kegaga niyan raken; pikekamotanan 
iyan a lawas aken sa da aken pen kapatay sa kiyatiyagara niyan on ko kipelebengen raken. 



9 Teroon ko rekano a mataan den a apiya anda ko dalem a doniya a ron mapakalangkap 
so Mapiya a Totol na mapenotol mambo so inikidia raken angkai a babay a 
pekipananadem on." 
 
Miyayon si Yodas sa Katipowa niyan ki Isa 
 
10 Oriyan oto na si Yodas Iskariyot a isa ko sapolo ago dowa a sokbat na somiyong ko 
manga poporo a imam, ka tipon iyan si Isa sii kiran. 
11 Miyababaya siran ko kiyanega iran sii, na initopa iran a mbegan iran sa pirak. Na 
mipoon meloloba si Yodas sa kakeparowi niyan tomipo ki Isa.  
 
So Kiyagabi i Isa ago so manga Sokbat iyan 
 
12 Riyaot so paganay a gawii ko Pista ko Kakan sa Paan a da a Tapay ron, a so gawii a 
kapenombalia ko manga nati a bilibili a ken igira a dii selaselaan so Paska. Na iniise o 
manga sokbat ki Isa a "Anda i kabaya a ka a songowan ami a petiyagaran ami ko kaken ka 
ko inggabi ko Paska?"  
13 Na somiyogo sekaniyan sa dowa ko manga sokbat iyan a tig iyan kiran a "Song kano 
sangkoto a inged, na mbelaken kano o mama a maawid sa omoy a tatagoan sa ig, na 
tondoga niyo. 
14 Na apiya anda sekaniyan soled a walay na teroa niyo ko kiwalay a 'Pitero o Goro a: 
Anda so rowang a kekanan aken ko inggabi ko Paska a ped o manga sokbat aken?' 
15 Na pekiilay niyan rekano so mala a rowang sa poro a kaaasaan ago matitiyagar den. Na 
tiyagara niyo roo so inggabi tano."  
16 Lomiyalakaw so manga sokbat na somiyong siran sangkoto a inged, na miyaoma iran 
oto langon a datar bo o pitero iyan kiran, na roo iran pitiyagar so inggabi ko Paska.  
17 Kagiya magagawii na miyakaoma si Isa ago so sapolo ago dowa a sokbat. 
18 Na sii ko kaoontod iran roo a pekan siran na pitero i Isa a 'Teroon ko rekano a mataan 
den a so isa rekano na tipo raken, a so isa a makipepagatoang raken."  
19 Mikerata a ginawa iran na iniise on o oman i isa kiran a "Kena bes a ba saken?"  
20 Na inisembag iyan a "Isa sekaniyan rekano a sapolo ago dowa, a so ped aken a 
pesindot sa paan ko ladiya. 
21 Mataan a petay so Wata o Manosiya a kitoman so misosorat ko Kitab makapantag 
rekaniyan, ogaid na kemorkaan angkoto a mama a tipo ko Wata o Manosiya. Tomo on a 
da den mbawataan.  
 
So Paan ago so Arak 
 
22 Sii ko kapekan iran na kominowa si Isa sa paan, na kagiya kapanalamatan iyan so 
Allah na inopak iyan ago inibegay niyan kiran a tig iyan a "Kowa kano ron. Giyai so 
lawas aken."  
23 Na kinowa niyan so tagayan, na kagiya makapanalamat na inidawag iyan kiran na 
miyamanginom siran on langon.  
24 Na pitero iyan kiran a "Giyai so rogo aken a ron mipepasod so kapasadan o Allah, a so 
rogo a keodod para ko madakel a taw. 



25 Teroon ko rekano a mataan den a di ako den maginom peroman sa arak taman ko 
gawii a kapaginoma ko ko bago a sasoson a arak roo ko Ndatoan o Allah."  
26 Na kagiya makadikir siran na lominiyo siran ago miyamanong ko Palaw a Olibi.  
 
Inalamat i Isa so Kapepalaw i Pidro 
 
27 Pitero kiran i Isa a "Pagawaan ako niyo langon, ka misosorat ko Kitab a:  
 
'Mbonoon ko so tomatagikor ko bilibili  
na pemangiparak so manga bilibili.'  
 
28 Ogaid na amay ka maoyag ako na magona ako rekano somong sa Galili."  
29 Na pitero rekaniyan i Pidro a "Apiya pen awaan ka o langon a taw na di aken seka den 
pagawaan!"  
30 “Teroon ko rekano," a tig i Isa, "a mataan den a imanto a gagawii sa di pen komoko so 
manok sa makadowa na ipepelaw ako ngka sa makatelo."  
31 Ogaid na piyakaibet tero i Pidro a "Apiya ako reka mirakes a mbonoon na di aken seka 
den ipepelaw!" Na datar ai mambo a pitero iran langon.  
 
Miyangangarapan si Isa roo sa Gitsimani  
 
32 Miyakaoma siran ko darpa a bebetowan sa Gitsimani. Na pitero i Isa ko manga sokbat 
iyan a "Sii kano den pasin sii ko kapepangangarapan aken." 
33 Na piyakaonot iyan si Pidro, si Santiyago, ago si Yahiya, na miyagedam iyan so tanto 
a mala a kapakamboboko ago awid a akal. 
34 Na pitero iyan kiran a "Minitaralo a kararata a ginawa ko a kiyarong ko kapatay. 
Telimbagak kano sii na totoday kano."  
35 Malo iyan siran inawat na gomipe ko lopa, na piyangni niyan ko Allah a o kepakay na 
malepas sekaniyan o oras a ikerasay niyan. 
36 “Ama," a tig iyan, "Ama aken, kegaga ngka so langon taman. Kowaa ngka raken 
angkai a tagayan, ogaid na pengnin ko a kena a ba so kabaya aken i ketoman, ka so 
kabaya a ka."  
37 Na komiyasoy sekaniyan ko telo a sokbat, na miyaoma niyan siran a kitotorogen. Na 
pitero iyan ki Pidro a "Totorogen ka bes, Simon? Ba ka di pekatoday apiya isa bo ka oras? 
38 Totoday kano ago pepangangarapan kaan kano di ketepengi. Mateterang so niyawa, 
ogaid na malobay so lawas."  
39 Miperoman roo somong si Isa na miyangangarapan a siyoson iyan tero so paganay a 
pangni niyan. 
40 Ogaid na kagiya makakasoy sekaniyan na miyaoma niyan siran peman a kitotorogen 
sabap ko kapened o manga mata iran. Na da iran katanodi i isembag iran on.  
41 So ikatelo niyan komasoy na pitero iyan kiran a "Ba kano pen kitotoroga ago 
kidedeke? Kiyatangkaan den! Miyakatalingoma den so oras. Ilaya niyo man, ka so Wata o 
Manosiya na peladen ko kapaar o manga baradosa. 
42 Ganat kano! Itano roo ka pekaoma den so tominipo raken!" 
 



 So Kiyadakepa ki Isa 
 
43 Sii ko di niyan pen dii katero na miyakaoma si Yodas a isa ko sapolo ago dowa a 
sokbat. Oonotan sekaniyan o madakel a taw a kiaawid sa manga pedang ago manga 
bentol a piyakasong roo o manga poporo a imam, ago manga goro ko Kitab, ago manga 
pelokelokesen.  
44 Sa da pen ai kanggolaola na bigan siran den o tominipo sa toos, a tig iyan a "So mama 
a pagarekan ko, na giyoto so mama. Dakepa niyo ago wita niyo roo a pepagipaten iyo 
piyapiya." 
45 Na sii den ko kiyapakaoma i Yodas na miyobay sekaniyan ki Isa a tig iyan a "Goro!" a 
sarta a inarekan iyan. 
46 Na diyakep iran si Isa na kiyapetan iran manamar. 
47 Na giyoto a so isa ko kititindeg roo na binindas iyan so pedang iyan na liyakot iyan so 
oripen o maporo a imam, na miyasapil on a tangila niyan.  
48 Pitero kiran i Isa a "Ba ako tanganiyaya? Ino kano kiaawid sa manga pedang ago 
manga bentol sa kiyasong iyo sii a ndakep raken? 
49 Oman gawii na sisii ako rekano ko Timplo a pepangendao na da ako niyo dakepa. 
Ogaid na disomala a mitoman so misosorat ko Kitab."  
50 Na sarta a inawaan sekaniyan o langon o manga sokbat, na miyamalagoy siran.  
51 Aden a mangoda a mama a tomiyondog ki Isa, a aya bo a mandiditar iyan na mapoti a 
dinis a mibobongkos sa lawas iyan. Na tipengan sekaniyan mambo domakep o manga 
taw, 
52 Ogaid na so bo so imbobongkos iyan i kiyakapetan iran, na miyalagoy sekaniyan a 
matatalandiyang.  
 
Si Isa ko Hadapan o manga Pangongokom  
 
53 Inowit iran si Isa roo ko torogan o maporo a imam a ron mitimotimo so langon o 
manga poporo a imam, ago manga pelokelokesen, ago manga goro ko Kitab. 
54 Si Pidro na tomiyondog rekaniyan a malo on maaawat taman ko soled o kalamalama o 
torogan o maporo a imam. Na miyontod sekaniyan roo ko obay o manga gordiya kaan 
makapepaig ko apoy.  
55 So manga poporo a imam ago so langon o manga pangongokom na pepangiloba siran 
sa karina a kisala iran ki Isa kaan iran mabono, ogaid na da a ba iran miyatoon. 
56 Madakel a manga taw a iniseksi iran so di benar makapantag rekaniyan, ogaid na da 
pagayonayon so manga totol iran.  
57 Na giyoto a tominindeg so manga ped a miseksi sa di benar a inisendit iran on a 
58 “Miyaneg ami a pitero iyan a 'Nggebaan aken angkai a Timplo a pimbalay o manosiya, 
na amay ka makatelo gawii na mbangonen aken so salakaw a kena a ba pimbalay a 
manosiya.' " 
59 Ogaid na apiya anan na da pagayonayon so manga totol iran.  
60 Mandiyadi na tominindeg so maporo a imam ko hadapan iran langon, na iniise iyan ki 
Isa a "Ba da a kisembag ka sangkai a dimanda reka angkai a manga mama?" 
61 Na da den tero si Isa apiya sataga bo.  
Piperomanan mise o maporo a imam a "Ba seka so Al Masih, a so Wata o Mapopodi a 



Tohan?"  
62 Tig i Isa a "Oway, saken den. Na keilay niyo so Wata o Manosiya a makaoontod ko 
kawanan o Lebi a Mamaapaar ago pepekaoma a sisii ko manga gabon sa langit."  
63 Na kinisi o maporo a imam so kimon iyan sa kiyararangiti ron, na pitero iyan a "Di 
den kailangan a kapakapeseksia tano ko ped. 
64 Miyaneg iyo angkai a kiyapagitowitoa niyan ko Allah. Antonaa i pamikiran iyo?"  
Na inikokom iran on langon a patot a mbonoon sekaniyan. 
65 So manga ped na piyanodaan iran si Isa, na pinilesan iran a manga mata niyan na 
piyanontok iran a tig iran a "Iring ka sa nabi! Antawaa i somiyontok reka?" Na kinowa 
sekaniyan o manga gordiya na pisetengela iran.  
 
Inipelaw i Pidro si Isa  
 
66 Si peman si Pidro na ndodoo pen ko kalamalama roo salopa na somiyagad roo so isa 
ko manga raga a talasogoay o maporo a imam. 
67 Kagiya mailay niyan si Pidro a dii pepaig na tiyobos iyan na pitero iyan on a "Ped ka 
mambo angkoto a Taw sa Nasarit, a si Isa."   
68 Na mipelaw sekaniyan a "Di aken katawan aya pen o ba ko sabota so di ngka dii 
teroon," na lominiyo sekaniyan ko obay o pintoan.  
69 Miyailay roo peman o raga na pitero iyan peman ko kititindeg roo a "Giya mama ini na 
isa kiran." 
70 Na mipelaw peroman si Pidro.  
Da peman matey na pitero rekaniyan o kititindeg roo a "Mataan den a isa ka kiran, ka taw 
ka sa Galili."  
71 Na misepa si Pidro a "Kamorkaan ako o pepamokeg ako! Ipesepa aken a di aken 
katawan angkanan a mama a di niyo dii teroon!"  
72 Sagogona den a komiyoko so manok sa miyakadowa, na kiyatademan i Pidro so 
kabasa on i Isa a "Sa di pen komoko so manok sa makadowa na ipepelaw ako ngka sa 
makatelo." Na gomiyoraok sekaniyan a da den makapentang.  
 
MARKO 15 
Piyakaadap si Isa ki Pilato 
 
Sii ko teked a kapipita na so manga poporo a imam na miyakisebota ko manga 
pelokelokesen, ago so manga goro ko Kitab, ago so langon a pangongokom. Na piyatong 
iran si Isa, na inowit iran ko gobirnador Pilato na piyalad iran on.  
2 “Ba seka so Solotan o manga Yahodi?" a iniise rekaniyan i Pilato. 
Inisembag i Isa a "Benar so di ngka dii teroon."   
3 Na madakel a inisendit o manga poporo a imam ki Isa, 
4 Na inisean peman i Pilato a "Ba da a kisembag ka? Ilaya ngka man angkai a madakel a 
dimanda iran reka."   
5 Ogaid na da peman sembag si Isa, na miyamemesa si Pilato.  
 
Minisela ki Isa so Kambonoa on  
 



6 Oman maoma angkoto a Pista na mbokaan i Pilato so isa a kalaboso a pepengnin o 
manga taw. 
7 Sa masa oto na aden a makakalaboso a aya ngaran iyan na Barabas. Miyadakep a 
minirakes ko manga kontra a miyamakapamono sii ko kiyaridoa iran ko gobirno. 
8 Kagiya matimo so madakel a taw na mipoon siran mamangni ki Pilato sa nggolaolaa 
niyan so asal a pesowaan iyan kiran.  
9 Na iniise kiran i Pilato a "Ba niyo kabaya a mbokaan aken rekano so Solotan o manga 
Yahodi?" 
10 Ka masisipat iyan a piyalad rekaniyan si Isa o manga poporo a imam sabap sa periiten 
iran. 
11 Ogaid na piyangondoy o manga poporo a imam so madakel a taw sa pengnin iran 
baden ki Pilato a si Barabas na aya niyan mbokaan.  
12 Iniise kiran peroman i Pilato a "Antonaa bes i ikidia ko ko mama a bebetowan iyo sa 
Solotan o manga Yahodi?"  
13 Na inipelalis iran a "Totoka ngka ko kros!"  
14 “Ngkaino? Antonaa marata i miyanggolaola niyan?" a iniise i Pilato.  
Ogaid na baden minilalo a kiyapelalis iran a "Totoka ngka ko kros!"  
15 Na kagiya kabaya i Pilato a masoat iyan so madakel a taw na biyokaan iyan kiran si 
Barabas. Na piyakipamadasan iyan si Isa na piyalad iyan ko katotoka on ko kros.  
 
Piyagongatongaten o manga Sondaro si Isa  
 
16 So manga sondaro na piyakasoled iran si Isa ko kalamalama o torogan o gobirnador na 
piyanimo iran so ped ko salompok kiran. 
17 Piyakasolot iran si Isa sa kimon a maloto i kariga, na somiyolampid siran sa sangkad a 
soroken a waged na inisangkad iran on. 
18 Na liyalisan iran sekaniyan a "Mapipiya a ginawa ngka, hey, Solotan o manga 
Yahodi!" 
19 Na piyamadasan iran sa olo ago piyanodaan iran, na pisodiyosodiyodan iran sa omanta 
sa pesimbaan iran. 
20 Kagiya mapasad so kiyapagongatongata iran on na likas iran on so kimon a maloto i 
kariga na siyambian iran so rek iyan a nditaren. Na tiyonda iran sekaniyan sa liyo ka 
totoken iran ko kros.  
 
Tiyotok si Isa ko Kros 
 
21 Na aden a mama a segad roo a pesong ko siti a poon ko dii pagonayonayan. Aya 
ngaran iyan na si Simon a magiinged sa Sirini, a ama i Alihandro ago si Ropos, na tigel 
iran sekaniyan makaposai ko kros a totokan ki Isa. 
22 Inowit iran si Isa ko darpa a bebetowan sa 'Golgota' (a aya maana niyan na 'Kaden a 
Lagas a Olo'). 
23 Na piyaladan iran sa arak a sasaogan sa bolong a bebetowan sa mira, ogaid na da niyan 
inoma. 
24 Na tiyotok iran sekaniyan ko kros, na pimbagibagi iran so manga nditaren iyan a 
nggolalan ko kaperipa kaan matendo o antonaa i kekowa o oman i isa.  



25 Aya oras a kiyatotoka iran on ko kros na alas noibi sa kapipita. 
26 So dimanda on a misosorat ko karatola na giyai: "So Solotan o manga Yahodi." 
27 Aden a dowa kataw a tanganiyaya a tiyotok iran mambo ko manga kros a ped i Isa, a 
so isa on na sii sa kawanan iyan, ago so isa on na sii sa diwang."  
29 So manga taw a pepamanagad roo na pepamangelengkeleng siran a di ran dii 
pagongatongaten si Isa a "A, seka bes so nggeba ko Timplo ago mbangon on peroman ko 
makatelo gawii, 
30 Na sabeta ngka a ginawa ngka, na tepad ka sangkanan a kros!" 
31 Datar oto mambo a di on dii kasosodia o manga poporo a imam ago manga goro ko 
Kitab a tig iran ko manga ped iran a "Miyasabet iyan so ped, ogaid na giya ginawa niyan 
na di niyan kesabet! 
32 Patot ko Al Masih, a so Solotan sa Israil, a tepad imanto ko kros kaan tano ron 
makailay ago makaparatiyaya!"  
Na apiya so dowa kataw a tiyotok ko kros a ped iyan na piyanonongka iran.  
 
So Kiyapatay i Isa 
 
33 Kagiya maoto den a alongan na miyakaliboteng a dalem a inged oto a iniraot sa 
miyakatelo ka oras. 
34 Kagiya magalas tris na miyananalo sebenar si Isa a "Iloy, Iloy, lama sabaktani?" a aya 
maana niyan na "Hey Tohan ko, Tohan ko ino ako ngka telikodi?"  
35 So kiyanega on o ped ko kititindeg roo na tig iran a ''Pamakinega niyo! Petelowan iyan 
si Iliyas!"  
36 Na miyalalagoy so isa kiran a maawid sa pangamek a biyasa iyan a soka, na tiyangen 
iyan ko poro o raros, na inikawit iyan ki Isa a pekiinom iyan on a tig iyan a "Apa kano 
pasin. Ilain tano o ba pekaoma si Iliyas a ba niyan kowaa ko kros."   
37 Na milalis si Isa sa matanog na miyatay.  
38 So rending a bibitinen ko Timplo na miyakisi a miyadowa timan a poon sa poro taman 
sa baba. 
39 Na so olowan o manga sondaro a tomitindeg ko danga o kros, na kagiya mailay niyan 
o andamanaya i kiyapatay i Isa na pitero iyan a "Mataan den a giyangkai a mama na Wata 
o Allah!" 
40 Ndodoo mambo so ped a manga babay a kilalangkaw sa di bo tanto mawatan. Maaped 
kiran si Mariyam Magdalina, si Mariyam a ina i Santiyago a mangoda ago si Yosis, ago si 
Salomi. 
41 Giyangkai a manga babay na pepamangonot ki Isa a pepamanalagad on isako ndodoo 
sekaniyan pen sa Galili. Aden pen a madakel a manga babay roo a miyamangonot 
rekaniyan isako somong sa Yarosalim.  
 
So Kinikoboren ki Isa 
 
42 Gawii oto a Ipetiyagar (maana a isa pen gawii a di kakeomai ko Gawii a Idedeke). 
Kagiya magabi den 
43 Na somiyong ki Pilato si Yosop a taw sa Arimataya, ka kiyarawan iyan den a 
kapengniya niyan ko lawas i Isa. Pagaadatan sekaniyan a pangongokom, na 



pakatatalingomaan iyan mambo so Ndatoan o Allah. 
44 Na miyamemesa si Pilato ko kiyanega niyan sa miyatay den bes si Isa. Na 
piyakisongowan iyan so olowan o manga sondaro na iniise iyan on o ba miyatay den. 
45 Kagiya teroon rekaniyan o olowan a benar oto na piyakikowa niyan ki Yosop so lawas 
iyan. 
46 Na miyamasa si Yosop sa onong a sotra, na inibaba iyan so lawas ko kros. Kagiya 
kabongkosan iyan ko onong na tiyago iyan ko kobor a kiyalotan ko kilid a lakongan, na 
linilid iyan so mala a ator a ipelekeb ko gimowa o kobor. 
47 Si Mariyam Magdalina ago si Mariyam a ina i Yosis na miyailay iran o anda miyatago 
so lawas iyan.  
 
MARKO 16 
So Kiyaoyag i Isa 
 
Kagiya maipos so Gawii a Idedeke na si Mariyam Magdalina, si Salomi, ago si Mariyam 
a ina i Yakob na miyamamasaan sa manga ikekamotan a pagawidan iran ko kobor kaan 
iran miibong ko lawas i Isa. 
2 Na teked a kapipita ko Akad sii ko kiyasebang o alongan na somiyong siran ko kobor. 
3 Sii ko kapelalakaw iran na di ran dii mbibitiyaraiyan o antawaa i mapakalilid iran so 
ator ko gimowa o kobor 
4 Ka tanto ini a mala a ator. Kagiya makaoma siran on na miyailay iran a miyalilid den so 
ator. 
5 Na somiyoled siran ko kobor, na miyailay iran so mangoda a mama a moontod ko 
makakawanan iran a ndiditar sa mapoti a kimon, na tanto siran a miyamemesa.  
6 Na pitero iyan kiran a "Di kano pepamemesa. Katawan aken a pepangilobaan iyo si Isa 
a Taw sa Nasarit a miyatotok ko kros. Miyaoyag den na da sii! Ilaya niyo so kiyabetadan 
iran on, ka da on. 
7 Ogaid na song kano ko manga sokbat iyan a rakes i Pidro na teroa niyo kiran a "Pesong 
sekaniyan sa Galili a maoona rekano, na roo niyo keilay ka giyanan i pitero iyan rekano.' "   
8 Na miyalalagoy siran lomiyo ko kobor, ka tatabaden siran sa kiyapamemesa iran. Na da 
den a ba iran miyatero ko apiya antawaa, ka pekelek siran.  
 
Miyakiilay si Isa ki Mariyam Magdalina 

9 Kagiya maoyag si Isa ko teked a kapipita ko Akad na miyakiilay mona ki Mariyam 
Magdalina, a sekaniyan so miyapakaliyo niyan on so pito a saitan. 
10 Na somiyong si Mariyam ko siran oto a mipageepeda gowani i Isa na piyanotol iyan ai 
kiran, ka di siran dii mboboko ago pepamanegad. 
11 Ogaid na kagiya maneg iran a miyaoyag si Isa ago miyailay i Mariyam, na da iran 
benara.  
 
Miyakiilay si Isa ko Dowa a Sokbat iyan 
 
12 Oriyan ai na miyakiilay si Isa ko salakaw a ropa ko dowa kiran a pelalakaw ko dii 
pagonayonayan. 
13 Na komiyasoy siran na piyanotol iran ai ko manga ped, ogaid na da iran mambo 



benara.  
 
So Kiyasogoa i Isa ko manga Sokbat iyan   
 
14 Da peman matey na miyakiilay si Isa ko sapolo ago isa a sokbat sii ko kapekan iran. 
Na pimbongetan iyan siran sabap ko da iran kaparatiyaya ago so kategas iran i pamikiran, 
ka da iran benara so siran oto a miyamakailay rekaniyan oriyan o kiyaoyag iyan.  
15 Na pitero iyan kiran a "Lalakaw kano ko dalem a doniya na pakalangkapa niyo so 
Mapiya a Totol roo ko langon o manga manosiya. 
16 Apiya antawaa i peratiyaya ago pekisalawat na kesabet. Ogaid na apiya antawaa i di 
peratiyaya na kesala. 
17 Giyangkai a manga nanao na pekaonot ko siran oto a peparatiyaya: Sii ko ingaran aken 
na mapekaliyo iran so manga saitan ko kisosookan, na makapetero siran sa bago a manga 
basa. 
18 O makaporot siran sa manga nipay, o di na makainom sa pakatowa, na di siran 
kesakitan. Pemangidapenet iran a manga lima iran ko pepanga sasakit na pemakabager 
siran." 
 
Minibayaw si Isa sa Kasorgaan 
 
19 Na oriyan o kinimbitiyarain kiran o Kadnan a Isa na minibayaw sekaniyan sa 
kasorgaan, na miyontod ko kawanan o Allah. 
20 Na lomiyalakaw so manga sokbat a dii mamangosiyat ko mbalabala. Na so den so 
Kadnan na ipesarta iyan kiran so galebek iyan, na pepamataanan iyan a benar so 
ipepangosiyat iran a nggolalan ko piyakamemesa a manga nanao a pepemakaonot ko 
manga katero iran.  
 

LOKAS 
 
LOKAS 1 
Pamekasan 
 
Alamat sorat ako i Lokas makasampay ki Tiyopilas a tanto a taw. Madakel a miyangako 
sorat sa totol makapantag ko miyasowasowa sii rektano. 
2 Mipepasod angkai a manga totol ko manga ripot a initenan rekami o siran oto a 
miyamakailay sangkai a manga nganin ago miyamakalangkap mambo ko katero o Allah 
ipoon sa kiyapakapoon iran. 
3 Na kagiya miyapariksa aken piyapiya angkai langon ipoon sa poonan na miyapikir aken 
a aya mapiya na isorat aken mambo so matatanor a totol makapantag sii para reka 
4 Kaan ka katokawi so tito a benar ko manga nganin a inipangendao reka.  
 
Miyaalamat so Kipembawataan ki Yahiya a Pananalawat 
 
5 Sii ko masa a kandadato i Hirod sa Yodiya na aden a imam a bebetowan sa Sakariyas a 



maaped ko salompok o manga imam a kiyababadan ki Abiyah. So karoma niyan a si 
Ilisabit na moriyataw mambo i Aron. 
6 Siran a dowa na manga oontol ko hadapan o Allah a petomanen iran so langon o manga 
sogoan ago kokoman o Kadnan sa da a ba kiran kidaway. 
7 Ogaid na da a wata iran ka balek si Ilisabit, na malo den minitolod a idad iran.  
8 Miyakaisa a gawii na pegiman si Sakariyas ko hadapan o Allah, ka riyaot so 
kapepanalagad o salompok a kaapedan on. 
9 Miyatoman so adat o manga imam na pinili sekaniyan a nggolalan ko ripa a aya 
pekatotong sa doka sii ko Timplo o Kadnan. 
10 Sii ko wakto a katotonga ko doka na dii sesambayang so malilimod a madakel a taw sa 
liyo o Timplo.  
11 Sarta den a miyakimasa ki Sakariyas so isa a malaikat o Kadnan a tomitindeg sa 
kawanan o aparan a petotongan sa doka. 
12 So kiyailaya on i Sakariyas na kiyalibogan ago tanto a miyalek. 
13 Ogaid na pitero on o malaikat a "Di ka pekelek Sakariyas, ka inampon o Allah so 
pangni ngka. So karoma ngka a si Ilisabit na pembawata sa mama na betowi ngka sa 
Yahiya. 
14 Kebabaya ka ago pekapiya a ginawa ngka sabap ko kipembawataan on, na ikebabaya 
ini mambo o madakel a taw 
15 Ka pembaloy sekaniyan a mala sii ko hadapan o Kadnan. Di sekaniyan pekainom sa 
arak o di na ped a panginginomen a pakabereg. Ipoon ko kipembawataan on na 
masesenep sekaniyan a Soti a Roh. 
16 Madakel a manga taw sa Israil a mapakasangor iyan ko Kadnan a Tohan iran. 
17 Magona sekaniyan ko Kadnan, na kedalem rekaniyan so niyawa ago kabatowa a datar 
o madadalem ki Iliyas. Pekasangoren iyan so manga poso o manga ama ko manga wata 
iran, ago so manga pamikiran o manga taongkir sii ko kaontol kaan iyan matiyagar so 
manga taw ko kapekaoma o Kadnan.”  
18 Na pitero i Sakariyas ko malaikat a "Andamanaya i kaketangkeda ko sa 
mapenggolaola ini? Ka miyalokes ako den, na so karoma ko na minitolod a idad iyan."  
19 Somimbag so malaikat a "Saken so Diyabarail a tomitindeg ko hadapan o Allah, na 
siyogo ako niyan kaan aken reka matero angkai a mapiya a totol. 
20 Ogaid na kagiya da ka pangimbenar so manga katero aken a kitoman ko osto a gawii 
na keamang ka imanto a di ka den makapetero pasin taman ko gawii a kanggolaola ini."  
21 So peman so manga taw a penayaw ki Sakariyas na miyamemesa siran o ino sekaniyan 
ketey roo ko soled o Timplo. 
22 Kagiya lomiyo sekaniyan na di kiran makipembitiyarai, na miyasarino iran a 
miyakailay sekaniyan sa pangingilain roo ko soled o Timplo. Na kagiya di den 
makapetero, na petiniyasan iyan siran baden. 
23 Kagiya mapasad so sangan iyan sii ko Timplo na miyaling sekaniyan. 
24 Da matey na miyaogat si Ilisabit a karoma niyan, na da den awa sa walay ko soled o 
miyakalima olan. 
25 Pitero iyan a "So Kadnan i minggolaola sii para raken. Inikalimo ako niyan sii sangkai 
a manga gawii na kinowa niyan raken so kababalek aken a ipekeya aken sii ko manga 
taw." 
 



Miyaalamat so Kipembawataan ki Isa 
 
26 Sii ko ikanem olan a kiyaogat i Ilisabit na siyogo o Allah so malaikat a si Diyabarail 
roo sa Nasarit, a isa a siti sa Galili. 
27 Piyakasong sekaniyan ko raga a matataalik a kapengaromaa on o mama a bebetowan 
sa Yosop a moriyataw o Daod. Aya ngaran angkoto a raga na si Mariyam. 
28 Somiyong on so malaikat na pitero iyan a "Mapipiya a ginawa ngka, a tanto a 
inikalimo! Lalayon reka so Kadnan!"   
29 Kagiya maneg i Mariyam angkai a manga katero na tanto a kiyalibogan na 
pepamimikiranen iyan o antonaa i maana angkai a salam. 
30 Tig o malaikat a "Di ka pekelek Mariyam, ka inikalimo ka o Allah. 
31 Keogat ka ago pembawata sa mama, na betowi ngka sa Isa. 
32 Pembaloy sekaniyan a mala, na kebetowan sa Wata o Lebi a Maporo. So Kadnan a 
Tohan na pakapendatoon iyan ko ndatoan o Daod a apo iyan 
33 Na pendatoan iyan so kiyababadan ko Yakob sa taman sa pakataman; na di den kepos 
so ndatoan iyan."  
34 Tig i Mariyam ko malaikat a "Andamanaya i kakitoman ai a da a karoma ko?"  
35 Somimbag so malaikat a tig iyan a "Kitemo reka so Soti a Roh, na so kabatowa o Lebi 
a Maporo na kidalong reka. Kagiya ka maoto na so Soti a ipembawata a ka na mbetowan 
sa Wata o Allah. 
36 So tonganay ngka a si Ilisabit na pembawata mambo sa mama sii sangkai a kiyalokes 
iyan. Bebetowan sekaniyan gowani sa balek, ogaid na miyakanem den olan imanto a 
kiyaogat iyan. 
37 Ka da den a ba di kegaga o Allah!"  
38 Tig i Mariyam a "Oripen ako o Kadnan. Pengnin ko a manggolaola raken so pitero o 
ka." Na inawaan sekaniyan den o malaikat.  
 
Inibentel i Mariyam si Ilisabit 
 
39 Da matey sangkoto a manga gawii na miyaninimo si Mariyam na minggagaan somong 
ko isa a siti ko kapalawan sii sa Yodiya. 
40 Somiyoled sekaniyan ko walay i Sakariyas na siyalam iyan si Ilisabit. 
41 Kagiya maneg i Ilisabit so salam i Mariyam na mikeokaog so wata sa soled a tiyan 
iyan. Sarta a sinep si Ilisabit a Soti a Roh 
42 Na mitero sa matanog a "Tanto ka a rarakmatan a di so kalangolangon a ped a babay, 
na rarakmatan so wata a ipembawata a ka! 
43 Ino ako kelimoon sangkai a kinibentelen raken o ina o Kadnan aken? 
44 Ka sii den ko kiyanega ko ko salam ka na so wata sa soled a tiyan aken na mikeokaog 
sa kababaya. 
45 Rarakmatan ka a miyaratiyaya a kitoman den so pitero reka o Kadnan!" 
 
So Dikir i Mariyam a Podipodi 
 
46 Mandiyadi na pitero i Mariyam a  
"Pepodin ko so Kadnan sa iklas ko poso aken.  



47 Tanto a mabababaya so niyawa ko sii ko Allah a Pepanabet raken  
48 Ka tiyago iyan sa ginawa niyan  
so mababa a kapakambebetad aken a oripen iyan.  
Ipoon imanto na so langon o manga apid a manosiya  
na mbetowan ako iran sa rarakmatan  
49 Sabap ko manga ala a pinggolaola raken o Lebi a Mala i Kabatowa.  
Soti so ingaran iyan.  
50 Ipekepedi iyan so langon a maaleken rekaniyan  
sii ko oman i pekatalingoma a masa.  
51 Piyakiilay niyan so kabager o barokan iyan;  
piyakambelabelag iyan so manga takabor a ipoporo iran a ginawa iran.  
52 Kinowaan iyan sa kadato so manga pangolo  
na iniporo iyan so manga dii mangalimbabaan.  
53 Piyakaosog iyan sa manga pipiya a nganin so pepanga aaor  
na piyakaawa iyan so manga kawasa sa da a ba iran kiyaawidan.  
54 Inogopan iyan si Israil a oripen iyan  
ka da niyan kalipati a kipekepediin iyan  
55 Ki Ibrahim ago so langon o kiyababadan on sa dayon sa dayon  
a so den so initopa niyan ko manga apo tano." 
  
56 Na manga miyakatelo olan a kagegenek i Mariyam ko walay i Ilisabit na go bo kasoy 
ko walay niyan.  
 
So Kinimbawataan ki Yahiya a Pananalawat 
 
57 Riyaot so masa a kapembawata i Ilisabit na mimbawata sa mama. 
58 So manga siringan iyan ago manga tonganay na miyaneg iran a tanto a inikapedi o 
Kadnan si Ilisabit, na miyanga bababaya siran langon a ped iyan.  
59 Sii ko ikawalo gawii ko kinimbawataan ko wata na miyamanong siran on ka toriin 
iran. Na mbetowan iran o kowan sa sagit o ngaran i ama iyan a si Sakariyas 
60 Ogaid na pitero i ina iyan a "Di, ka mbetowan sekaniyan sa Yahiya!"  
61 Na pitero iran ki Ilisabit a "Da a ba niyo tonganay a ba bebetowi sangkanan a ngaran!"  
62 Na pitiniyasan iran so ama iyan ka iniise iran on o antonaa i kabaya iyan a ngaran o 
wata. 
63 Miyangni si Sakariyas sa karatas na inisorat iyan on a "Aya ngaran iyan na si Yahiya," 
na palaya siran den miyamemesa. 
64 Sarta den a miyapekas so dila i Sakariyas na miyakatero a pepodin iyan so Allah.  
65 Miyanga alek so langon a siringan iran, na sii sangkoto a dalem a kapalawan a inged 
sa Yodiya na dii mbibitiyaraiyan o manga taw so langon angkai a miyanggolaola. 
66 So langon a miyamakaneg on na tiyago iran sa ginawa iran a tig iran a "Antonaa 
mangaday i pembaloyan angkai a wata?" Ka marinayag a sisii rekaniyan so kabatowa o 
Kadnan.  
 
So Miyaalamat i Sakariyas 
 



67 Si Sakariyas a ama iyan na sinep a Soti a Roh na miyangalamat sekaniyan a tig iyan a  
 
68 “Podin tano so Kadnan a Tohan o Israil  
ka somiyong sekaniyan sii sa kasebeta niyan ko manga pagtaw niyan.  
69 Piyakagemaw niyan so mala i kabatowa a Pepanabet rektano,  
a so kiyababadan ko oripen iyan a si Daod  
70 Ka giyoto i pitero iyan ko a nggolalan ko manga sosoti a nabi niyan ko miyanga oona a 
manga gawii.  
71 Initopa niyan a sebeten tano niyan poon ko manga ridoay tano 
ago poon ko kapaar o langon a magogowad rektano.  
72 Pitero iyan a ikepedi iyan so manga apo tano  
ago tedeman iyan so soti a kapasadan iyan,  
73 Ka inisepa iyan ko apo tano a so Ibrahim   
74 A mbokaan tano niyan ko kapaar o manga ridoay tano  
kaan tano sekaniyan kapanalagadi sa da a ba tano kalek   
75 Sii ko kasosoti ago kaontol tano  
ko hadapan iyan ko tenday a omor tano.  
76 Na seka, wata aken na mbetowan ka sa nabi o Lebi a Maporo,  
ka magona ka ko Kadnan kaan ka matiyagar so lalan iyan.  
77 Pekitokawan ka ko manga pagtaw niyan a kesabet siran  
a nggolalan ko kakerilai ko manga dosa iran,  
78 Ka makapediin ago masalinggagaw so Tohan tano.  
Sabap sii na pekasongen iyan a poon sa kasorgaan so sebet rektano  
a datar o kasebang o alongan  
79 A pelindaw ko manga taw a kibabaling ko maliboteng  
ago sii ko along o kapatay,  
na penakodaan tano niyan ko lalan ko kalilintad." 
  
80 Na miyakala si Yahiya ago mimbaloy a mabager i niyawa. Mababaling sekaniyan roo 
ko mitataog a kaden taman den ko gawii a miyakiilay sekaniyan ko manga taw sa Israil.  
 
LOKAS 2 
So Kinimbawataan ki Isa Al Masih 
 
Sa kapapantagan oto na inisogo i Agosto a Solotan sa Roma a milista so langon a taw a 
kibabaling ko ndatoan iyan. 
2 Giyangkai a paganay a kinilistaan ko manga taw na sii ko kanggogobirnador i Kiriniyo 
sa Siriya. 
3 Somiyong so oman i isa a taw sa siti a pimbawataan on kaan milista. 
4 Si mambo si Yosop na giyanatan iyan so siti a Nasarit roo sa Galili na somiyong sa 
Yodiya ko siti o Daod a bebetowan sa Bitlihim, ka kiyababadan sekaniyan ko Daod. 
5 Miyonot on si Mariyam a mitataalik on kaan siran milista. Samaoto na maogat si 
Mariyam.  
6 Sii ko katatago iran sa Bitilihim na miyaoma den so gawii a kapembawata i Mariyam. 
7 Mimbawata sekaniyan sa mama a popaw sa lawas iyan, na biyongkosan iyan so wata sa 



manga dinis ago liyokan iyan sii ko manga ragami ko pekenan o manga ayam, ka da den a 
ba kiran keminan ko walay a pembolosan.  
 
So manga Pananagikor sa Bilibili ago so manga Malaikat 
 
8 Sangkoto a gagawii na aden a manga tomatagikor sa bilibili sii ko manga pangomaan a 
kena a ba mawatan sa Bitlihim ka pepagipaten iran so manga bilibili iran. 
9 Na miyakimasa kiran so isa a malaikat o Kadnan, na sominindaw kiran so sigay o 
Kadnan, na tanto siran a miyanga alek. 
10 Ogaid na pitero kiran o malaikat a "Di kano pekelek, ka inowitan ko sekano sa mapiya 
a totol a tanto a ikebabaya o langon a taw. 
11 Sii sangkai a gawii na inimbawata ko siti o Daod so Pepanabet rekano. Sekaniyan so 
Al Masih a aya Kadnan. 
12 Giyai i kikilala niyo ron: ketoon iyo so maito a wata a bobongkosan sa manga dinis a 
lolokanen sii ko manga ragami ko kodal."  
13 Na sagogona den a tanto a madakel a ped a manga malaikat a poon sa kasorgaan a 
miyamangeped sangkoto a isa a malaikat, na pepodin iran so Allah a tig iran a 
 
14 “Mabantog so Allah roo sa kasorgaan,  
na sii sa doniya na makalilintad so manga taw a ikasosoat iyan!" 
 
15 Kagiya mamakakasoy so manga malaikat sa kasorgaan na mimbibitiyarai so manga 
tomatagikor ko manga bilibili na tig o oman i isa ko ped iyan a "Mamanong tano sa 
Bitlihim kaan tano mailay angkai a miyanggolaola a piyakitokawan rektano o Kadnan."  
16 Na minggagaan siran roo somong, na miyatoon iran si Mariyam ago si Yosop, na 
miyailay iran so wata a pakaiigaan ko manga ragami ko kodal. 
17 Na oriyan o kiyailaya iran on na piyakalangkap iran so pitero kiran o malaikat 
makapantag sangkoto a wata, 
18 Na so langon o miyamakaneg sii na miyamemesa ko pitero kiran o manga 
tomatagikor. 
19 Ogaid na si Mariyam na katatanodan iyan langon angkai a miyanggolaola a di niyan 
dii pamimikiranen. 
20 Na mimbabaling so manga tomatagikor sa bilibili a pembantogen ago pepodin iran so 
Allah sabap ko langon a miyaneg iran ago miyailay iran, ka datar bo o pitero kiran o 
malaikat.  
 
Iningaranan so Wata sa Isa 
 
21 Sii ko ikawalo gawii a aya den katoria ko wata na iningaranan sekaniyan sa Isa, a so 
ngaran a inibegay rekaniyan o malaikat sa da on pen kikeraringen.  
 
Piyalad si Isa ko Kadnan 
 
22 Kagiya maipos so manga gawii a kelompiyowa ki Mariyam ago si Yosop a miyatoman  
so sogoan o Kitab o Mosa na inowit iran so wata roo sa Yarosalim ka peladen iran ko 



Kadnan. 
23 Ka misosorat ko Kitab o Kadnan a "Oman i mama a popaw sa lawas na paliyogat a 
isenggay a rek o Kadnan." 
24 Inawidan iran mambo so isepaat iran on a aya iran kiyatomana ko katero o Kitab o 
Kadnan a "Apiya anda ko dowa timan a marapatik o di na dowa timan a kangodaan a 
pagapak."  
 
So Miyaalamat i Simiyon 
 
25 Sa masa oto na aden a mama a mababaling sa Yarosalim a aya ngaran iyan na si 
Simiyon. Maontol sekaniyan ago baraamal a penayaon iyan so kakesabet a Israil. Lalayon 
rekaniyan so Soti a Roh, 
26 Na miyapayag on o Soti a Roh a di petay taman sa di niyan mailay so Al Masih a 
initopa o Kadnan. 
27 Somiyong si Simiyon ko Timplo a pesogoon o Roh, na samaoto na so wata, a si Isa, na 
mawit roo o manga lokes iyan sa katomana iran ko sogoan o Kitab makapantag 
rekaniyan. 
28 Na kinowa i Simiyon so wata na siyakopo niyan, na piyanalamatan iyan so Allah a tig 
iyan a 
 
29 “Imanto, Kadnan, na perowa ngka a matay so oripen ka a lomilintad  
ka initoman ka so initopa ngka raken,  
30 Na so den so manga mata ko i miyakailay ko kapenabet ka  
31 A miyatiyagar ka ko kamamasaan o langon a taw.  
32 Sekaniyan i solo a pekapayag ko lalan ka sii ko langon o manga nasiyon  
ago mabantog mambo o manga pagtaw ngka a manga Israil." 
 
33 Miyamemesa so ama ago so ina o wata kagiya maneg iran so pitero i Simiyon 
makapantag ko wata iran. 
34 Mandiyadi na inipangangarapan siran i Simiyon, na pitero iyan ki Mariyam a ina o 
wata a "Giyangkai a wata na kebaloy a kesabapan ko kakebinasa ago kakesabet o madakel 
a manga taw sa Israil; na kebaloy mambo a nanao a sopaken o madakel a taw 
35 A aya kesabapan ko kakepayag o manga pamikiran a migegaib ko manga poso iran. 
Seka mambo na tanto a kerata a ginawa ngka a datar a kesoker a pedang."  
36 Aden a babay roo a pepakapayag ko lalag o Allah a aya ngaran iyan na si Ana, a wata 
o Panowil a maaped ko mbatabataa a Asir. Miyalokelokes sekaniyan a miyakatepi ago so 
karoma niyan ko miyakapito ragon ipoon ko kararagai ron 
37 Na miyabalo ko miyakawalo polo ragon ago pat. Da sekaniyan den awa ko Timplo, ka 
gagawii daondaw na ron den pesimba a sarta a dii powasa ago pepangangarapan. 
38 Sii den sangkoto a oras na miyakaoma sekaniyan ago piyanalamatan iyan so Allah, na 
pitero iyan so makapantag sangkoto a wata ko langon a taw a penayaon iran so kakesabet 
a Yarosalim.  
 
So Kiyabaling sa Nasarit 
 



39 Kagiya matoman i Yosop ago si Mariyam so langon a ipapaliyogat o Kitab o Kadnan 
na miyaling siran ko siti iran a Nasarit roo sa Galili. 
40 Miyakala den so wata ago mimbaloy a mabager. Mapepeno sekaniyan a ongangen, na 
sisii rekaniyan so limo o Allah.  
 
So Wata a si Isa a Ndodoo ko Timplo 
 
41 Oman ragon na pesong so manga lokes i Isa sa Yarosalim kaan iran dii maselasela so 
Pista a Paska. 
42 Isako makapagidad sekaniyan sa sapolo ago dowa ragon na somiyong siran roo peman 
ka aya iran olaola. 
43 Kagiya mapasad so Pista na mimbabaling siran, ogaid na mitelimbagak so wata, a si 
Isa, sa Yarosalim, na di ini katawan o manga lokes iyan. 
44 Aya katao iran on na lomolook sekaniyan ko manga ped iran, na miyakalalakaw siran 
den ko miyakasalongan. So da iran rekaniyan kailaya na inipangingise iran so mipantag 
on ko manga tonganay iran ago manga ginawai. 
45 Kagiya da iran sekaniyan matoon na komiyasoy siran sa Yarosalim kaan iran 
mambanog. 
46 Oriyan o miyakatelo den gawii na miyatoon iran sekaniyan sii ko Timplo a moontod a 
lomolook ko manga goro a pepamakinegen iyan ago pepangingisean iyan siran. 
47 So langon a pepamakineg rekaniyan na miyanga bebengang ko kapakasasabot iyan ago 
manga sembag iyan.  
48 Kagiya mailay sekaniyan o manga lokes iyan na miyamemesa siran den, na pitero on i 
ina iyan a "Wata aken, ino ngka rekami ai kidian? Saken ago si ama a ka na tanto a 
miyakaawid a akal ami sa di ami reka dii kambabanoga."  
49 Somimbag si Isa a "Ino ako niyo pen dii mbabanoga? Ba niyo di katawi a disomala a 
sisii ako ko Walay o Ama aken?" 
50 Ogaid na da iran kasaboti so pitero iyan kiran.  
51 Na miyonot kiran si Isa sa kiyabaling iran sa Nasarit na petomanen iyan siran. Ogaid 
na si ina iyan na tatagoon iyan ko poso iyan angkai langon a miyanggolaola. 
52 Na sii ko kapepakala i Isa na pepakala mambo so ongangen iyan, ago pekebabayaan 
sekaniyan o Allah ago so manga taw.  
 
LOKAS 3 
So Kapepangosiyat i Yahiya a Pananalawat 
 
Sii ko ikasapolo ago lima ragon a kandadato o Solotan Tibiriyo sa inged a Roma na si 
Pontiyo Pilato na aya gobirnador sa Yodiya, si Hirod na aya ndadato sa Galili, si Pilipi a 
pagari niyan na ndadato sa inged a Itoraya ago giya Trakonitis, si Lisaniyas na ndadato sa 
Abilini, 
2 Na si Anas ago si Kayapas na aya manga poporo a imam. Na sii den sangkai a masa na 
minioma so katero o Allah ki Yahiya a wata i Sakariyas roo ko mitataog a kaden. 
3 Na ineneb iyan so dalem a inged a midadair ko lawasaig a Yordan a ipepangosiyat iyan 
ko manga taw a panalikodi ran so manga dosa iran ago pamakisalawat siran kaan karilai 
so manga dosa iran. 



4 Giyanan i kinitoman o misosorat ko Kitab o Nabi Isayas a tig iyan a  
  
"Aden a pepananalo roo ko mitataog a kaden a: 
'Tiyagara niyo so lalan para ko Kadnan, 
pakatitowa niyo so manga lalan a pagokitan iyan.  
5 Oman i baogan na ketambonan, 
oman i palaw ago bobongan na kepantar; 
so mikorikori a manga lalan na pekatiton  
so makerang a manga okita na pekatilaken; 
6 Na keilay o langon a manosiya so kapenabet o Allah." 
 
7 Madakel a taw a miyamanong ki Yahiya a pemakisalawat rekaniyan, na pitero iyan 
kiran a "Hey sekano a manga nipay! Antawaa i miyakalalang rekano sa kapalagowi niyo 
ko pekatalingoma a rarangit o Allah? 
8 Salina niyo a manga olaola niyo kaan mailay o ba niyo katalikodi so manga dosa niyo. 
Di niyo pipikira o ba niyo kapalagowi so kandanega rekano sabap sa manga mbawataan 
kano o Ibrahim. Ka teroon ko rekano a apiya angkai a manga ator na kegaga maloy o 
Allah a manga mbawataan o Ibrahim. 
9 Matitiyagar den so patok a ipeta ko manga kayo sii ko manga bekaw niyan. Oman i 
kayo a di magonga sa mapiya na petaan na ipelebad ko apoy."  
10 Na iniise o madakel a taw ki Yahiya a "Antonaa bes i penggolaolaan ami?"  
11 Somimbag si Yahiya a "So dowa timan i gerab na began iyan so isa on ko taw a da a 
gerab iyan, na so aden a pangenengken iyan na begi niyan on so da a pangenengken iyan."  
12 Miyamanong roo mambo so manga panenekat sa bowis a pemakisalawat na iniise iran 
ki Yahiya a "Goro antonaa i penggolaolaan ami?"  
13 Tig iyan a "Di kano penekat sa lawan ko ipapaliyogat rekano."  
14 Na aden mambo a manga sondaro a iniise iran on a "Sekami, na antonaa i 
penggolaolaan ami?"  
Inisembag iyan a "Di niyo tegela so apiya antawaa sa kambegi niyan rekano sa pirak, na 
di niyo mambo pesebapi. Tatapiin iyo den so manga sokay niyo." 
15 Na malilibog so langon o manga taw o antawaa si Yahiya o ba sekaniyan so Al Masih 
a penayaon iran. 
16 Sabap roo na pitero kiran langon i Yahiya a "Aya ipepanalawat aken rekano na ig, 
ogaid na aden a pekaoma a lebi pen a mala i gees a di saken, na apiya so gakot o tinilas 
iyan na kena a ba ako mapapatot a pemboka on. Ipenalawat iyan rekano so Soti a Roh ago 
apoy. 
17 Perambiten iyan so nigo a ipemalid iyan piyapiya ko ilaw. Tegoon iyan so malimegas 
on ko taliyong iyan, ogaid na totongen iyan so okap ko apoy a di den kepareng." 
18 Sii ko kapepakalangkapa i Yahiya ko Mapiya a Totol ko manga taw na madakel a ped 
a inipangosiyat iyan kiran.  
 
19 Ogaid na pimbongetan iyan si gobirnador Hirod sabap ko kiyapangaromaa niyan ki 
Hirodiyas a karoma o pagari niyan, ago so madakel a ped a pinggolaola niyan a manga 
rarata. 
20 Na minggolaola pen si Hirod sa lebi pen a marata ka piyakikalaboso niyan si Yahiya.  



 
So Kiyasalawati ki Isa 
 
21 Sa da pen ai kaokiti i Yahiya sii ko kapepanalawati niyan ko manga taw na 
miyakisalawat on mambo si Isa. Na sii ko kapepangangarapan iyan na kiyalekaan a 
kasorgaan 
22 Na tomiyana rekaniyan so Soti a Roh a romoropa sa lawas a marapatik. Na aden a 
sowara a miyakapoon sa kasorgaan a tig iyan a "Seka so pakatatayaan ko a Wata aken. 
Tanto aken seka a ikasosoat." 
 
So Salsila ki Isa 
 
23 Kagiya poonan i Isa so kapepangosiyat iyan na manga telo polo ragon a idad iyan.  
Aya katao ron o manga taw na wata sekaniyan i Yosop  
a aya wata i Hili, 
24 A aya wata i Matat, 
a aya wata i Libi, a aya wata i Mileki, 
a aya wata i Yanay, a aya wata i Yosop,  
25 A aya wata i Matatiyas, a aya wata i Amos,  
a aya wata i Naom, a aya wata i Isli,  
a aya wata i Nagay, 
26 A aya wata i Maat,  
a aya wata i Matatiyas, a aya wata i Simin,  
a aya wata i Yosik, a aya wata i Yoda,  
27 A aya wata i Yoanan, a aya wata i Risa,  
a aya wata i Sirobabil, a aya wata i Siyaltiyal,  
a aya wata i Niri, 
28 A aya wata i Mileki,  
a aya wata i Adi, a aya wata i Kosam,  
a aya wata i Ilmadam, a aya wata i Ira,  
29 A aya wata i Yosowa, a aya wata i Iliyasar,  
a aya wata i Yorim, a aya wata i Matat,  
a aya wata i Libi, 
30 A aya wata i Simiyon,  
a aya wata i Yoda, a aya wata i Yosop,  
a aya wata i Yonam, a aya wata i Iliyakim,   
31 A aya wata i Miliya, a aya wata i Mina,  
a aya wata i Matata, a aya wata i Natan,  
a aya wata o Daod, 
32 A aya wata i Yasay,  
a aya wata i Obid, a aya wata i Bowas,  
a aya wata i Salmon, a aya wata i Nason,  
33 A aya wata i Aminadab, a aya wata i Admin,  
a aya wata i Arni, a aya wata i Hisron,  
a aya wata i Piris, a aya wata i Yoda,  



34 A aya wata i Yakob, a aya wata i Iskak,  
a aya wata o Ibrahim, a aya wata i Tira,  
a aya wata i Nahor, 
35 A aya wata i Sirog,  
a aya wata i Raw, a aya wata i Pilig,  
a aya wata i Ibir, a aya wata i Sila,  
36 A aya wata i Kainan, a aya wata i Arpaksad,  
a aya wata i Sim, a aya wata o Nok,  
a aya wata i Lamik, 
37 A aya wata i Matosala,  
a aya wata i Inok, a aya wata i Yarid  
a aya wata i Mahalaliil, a aya wata i Kainon  
38 A aya wata i Inos, a aya wata i Sito  
a aya wata o Adam, a aya wata o Allah.  
 
LOKAS 4 
So Kiyatepengi o Iblis ki Isa 
 
Si Isa a sesenepen a Soti a Roh na miyawa sa lawasaig a Yordan. Inagak sekaniyan o Roh 
roo ko mitataog a kaden 
2 Na roo tipengan o Iblis ko miyakapat polo gawii. Da den a ba niyan miyakan sa manga 
gawii oto na so kiyaipos iyan na riyaot a ongosongos.  
3 Pitero on o Iblis a "O seka so Wata o Allah na sogoa ngka ngkai a ator sa mbaloy a 
paan."  
4 Somimbag si Isa a "Misosorat ko Kitab a 'Kena bo a ba paan i ipekeoyag o manga taw.'  
5 Na inowit sekaniyan o Iblis roo ko maporo a darpa, na sakotika den a piyakiilay niyan 
on so langon a ndatoan sa doniya. 
6 Na pitero rekaniyan o Iblis a "Began ko seka sa kadato sangkai langon a pendatoan ago 
so kakawasaan iran, ka miyapalad ai raken na apiya antawaa i kebayaan aken megay na 
mbegan ko ron. 
7 Na rek ka ini langon o simbaa ko ngka."  
8 Somimbag si Isa a "Misosorat ko Kitab a 
 
"Simbaa ngka so Kadnan a Tohan ka, na sekaniyan bo i pangongonotani ngka." 
 
9 Oriyan oto na inowit o Iblis si Isa sa Yarosalim na piyakatindeg iyan ko poroporo o 
Timplo a tig iyan a "O Wata ka o Allah na petiyolog ka a poon sii. 
10 Ka misosorat ko Kitab a 
 
'Sogoon iyan so manga malaikat iyan  
sa kapagipata iran reka piyapiya; 
11 Na papaladen ka o manga lima iran  
kaan di kesakiti so ai ngka ko manga ator.' 
 
12 Somimbag si Isa a "Pitero o Kitab a 'Di ngka tepengi so Kadnan a Tohan ka.'   



13 Kagiya mapos tomepeng o Iblis si Isa sii ko langon angkai a okit na inawaan iyan si 
Isa sa da matey.  
 
Pipoonan i Isa so Galebek iyan roo sa Galili 
 
14 Komiyasoy si Isa roo sa Galili a madadalem rekaniyan so kabatowa o Roh, na 
lomiyangkap so totol mipantag rekaniyan sangkoto a dalem a inged. 
15 Pepangendao sekaniyan sii ko manga sinagoga iran na pepodin o langon a taw. 
 
Da Tarimaa si Isa roo sa Nasarit 
 
16 Miyakaoma si Isa sa Nasarit a ron miyakala, na somiyoled ko sinagoga ko Gawii a 
Idedeke ka aya niyan olaola. Tominindeg sekaniyan ka mbatiyaan iyan so Kitab 
17 Na inidawag iran on so Kitaban a inisorat o Nabi Isayas. Inokab iyan ko kasosoratan 
sangkai a katero a 
 
18 “Sisii raken so Roh o Kadnan,  
ka pinili ako niyan kaan aken mapakalangkap so mapiya a totol sii ko manga miskin. 
Siyogo ako niyan sa kipetewatawagen ko ko kakebokai ko miyanga bibiyag,  
ago so kapakailaya peroman ko miyanga bobota,  
ago so kambalokasi ko pepemegesen, 
19 Ago an aken kapakitokawi a giyai i ragon a kasebeta o Kadnan ko manga pagtaw 
niyan." 
 
20 Na liken i Isa so kitaban na inikasoy niyan ko katib na miyontod. Tintengan sekaniyan 
o langon a taw ko sinagoga, 
21 Na pitero iyan kiran a "Imanto a gawii na miyatoman angkai a misosorat ko Kitab sii 
ko kapepamakinega niyo ron."  
22 Na palaya siran mitetaro sa mapiya mipantag rekaniyan, na miyamemesa siran ko 
manga pipiya a katero iyan. Ogaid na iniise iran a "Ba di sekaniyan so wata i Yosop?"  
23 Na pitero kiran i Isa a "Mataan a peteroon iyo raken angkai a pananaroon a: 'Seka ri a 
pamomolong, bolongi ngka a ginawa ngka! Nggolaolaa ngka sii ko poonan ka a inged so 
miyaneg ami a miyanggolaola ngka roo sa Kapirnaom.' " 
24 “Teroon ko rekano" a tig i Isa "a da a nabi a ba tarimaa o manga taw sii ko inged iyan.  
25 “Teroon ko rekano a benar a madakel a manga balo a babay sa Israil sii ko masa i 
Iliyas a da den oran ko miyakatelo ragon ago tenga, na aden a mala a taon ko dalem a 
inged. 
26 Ogaid na da sogoa si Iliyas ko apiya antawaa kiran, ka sii baden siyogo ko balo a 
mababaling sa Saripat sa inged a Sidon. 
27 Madakel mambo a pekebowa sii sa Israil ko masa o Nabi Ilisas, ogaid na da a isa kiran 
bo a ba miyapakapiya, ka si bo si Naaman a taw sa Siriya."  
28 Kagiya maneg ai o manga taw roo ko sinagoga na tanto siran langon a kiyararangitan. 
29 Na miyamanindeg siran na inidendeg iran si Isa ko liyo o siti, na inowit iran ko poro o 
bobongan a ron den miyabangon, ka pagologen iran ko landeng. 
30 Ogaid na miyokit sekaniyan baden ko look o madakel a taw ago miyawa roo.  



 
So Mama a Sosookan a Saitan 
 
31 Somiyong si Isa sa Kapirnaom a isa a siti sa Galili na ron miyangendao ko manga taw 
ko Gawii a Idedeke. 
32 Miyamemesa siran ko kapepangendao niyan, ka aden a kapaar o katero iyan.  
33 Sii ko soled o sinagoga na aden a mama a sosookan a saitan, na kominisek sa matanog 
a tig iyan a 
34 “Hey Isa a Taw sa Nasarit, antonaa i pagangin ka rekami? Ba aya inisong ka sii na 
mbinasaan kami ngka? Katawan aken o antawaa ka. Seka so Soti a Siyogo o Allah!"  
35 Na siyaparan i Isa so saitan a tig iyan a "Renek ka! Liyo ka rekaniyan!" Na inilampes o 
saitan so mama ko hadapan o kalangolangon, na lominiyo ron a da niyan den pakasakiti.  
36 Miyamemesa siran langon, na tig o oman i isa ko ped iyan a "Antonaa ini a ndao? 
Aden a kapaar angkai a mama ago kabatowa sa kapesogoa niyan ko manga saitan na 
pepakaliyo siran." 
37 Na lomiyangkap so totol mipantag ki Isa ko dalem angkoto a inged.  
 
Madakel a Miyapamakapiya i Isa 
 
38 Inawaan i Isa so sinagoga na somiyong sekaniyan ko walay i Simon. Sangkoto a masa 
na tanto a dii keyaw so panogangan a babay i Simon, na piyangni iran ki Isa a tabangi 
niyan. 
39 Miyobay sekaniyan ko babay na tominindeg ko kilid o iigaan iyan na siyaparan iyan so 
mayaw, na miyada on. Na mimbowat somambot so babay na piyanalagadan iyan siran.  
40 Kagiya perimon den na so langon a aden a manga tonganay niyan a pekesakit ko 
mbarambarang a gedamen na piyangowit iran ki Isa. Na inipanapenet iyan a lima niyan ko 
oman i isa kiran na piyamakapiya niyan siran. 
41 Aden pen a madakel a manga saitan a somosook ko taw a mililiyo kiran a ipekisek iran 
a "Seka so Wata o Allah!" Ogaid na tiyapaosan siran i Isa sa di siran petetaro, ka katawan 
iran a sekaniyan so Al Masih.  
 
Miyangosiyat si Isa roo sa Yodiya 
 
42 Kagiya kelibabas na giyanatan i Isa so siti na somiyong ko darpa a mitataog. Na 
pimbabanog sekaniyan o manga taw, na kagiya matoon iran na inakolan iran sa di niyan 
siran pagawai. 
43 Ogaid na pitero iyan kiran a "Disomala a pakalangkapen aken so Mapiya a Totol 
makapantag ko Ndatoan o Allah sii ko ped a manga inged, ka giyoto i sabap a kiyasogoa 
raken." 
44 Na domiyayon sekaniyan lomalakaw a dii mangosiyat sii ko manga sinagoga sa 
Yodiya.  
 
LOKAS 5 
Piyanawag i Isa so Paganay a manga Sokbat iyan 
 



Miyakaisa a gawii a tomitindeg si Isa ko kilid a Ranaw a Ginisarit na madakel a taw a 
pepamagagaw ron mobay kaan siran makapamakineg ko katero o Allah. 
2 Na miyailay niyan so dowa timan a awang a domodongko ko kilid a ranaw a inawaan o 
manga panginginseda, ka pepipian iran so manga poket iran. 
3 Na miyageda si Isa ko isa sangkai a awang a rek i Simon, na piyangni niyan ki Simon a 
pakatolaka niyan ai sa maito ko ig, na domiyayon sekaniyan mangosiyat ko manga taw ko 
kaoontod iyan ko awang.  
4 Kagiya makapasad mangosiyat na pitero iyan ki Simon a "Laod kano na tayotona niyo 
so manga poket iyo kaan kano makakowa sa manga seda."  
5 Somimbag si Simon a "Kadnan, mindokaw kami manginseda ko miyababasa gawii, na 
da a ba mi miyakowa. Ogaid na sabap ko pitero o ka na teyotonen aken so manga poket."  
6 Na kagiya nggolaolaan iran ai na tanto a madakel a seda a miyanga kokowa iran, na 
pepanga beberat so manga poket. 
7 Giyoto a piyangapay iran so manga ped iran roo ko isa a awang kaan makaobay kiran 
ago makaogop. Miyamangobay siran on na pino iran a seda so dowa a awang iran taman 
sa ba siran baden kigaled.  
8 Kagiya mailay i Simon Pidro so miyaolaola na somiyodiyod ki Isa a tig iyan a 
"Pakawatan ka raken, Kadnan, ka baradosa ako a mama!" 
9 Ka miyamemesa sekaniyan ago so langon a ped iyan ko tanto a madakel a manga seda a 
miyakowa iran, 
10 Na miyamemesa mambo si Santiyago ago si Yahiya a manga wata i Sibidi a manga 
dokapila i Simon.  
Na pitero i Isa ki Simon a "Di ka pekelek; ipoon imanto na aya mapengowa ngka na 
manga taw." 
11 Na biyaton iran so manga awang iran na inawaan iran so langon taman na miyonot 
siran ki Isa.  
 
Piyakapiya i Isa so Mama a Pekebowa 
 
12 Miyakaisa a gawii a ndodoo si Isa ko isa a siti na aden a mama on a lalangkapen a 
bowa. Kagiya mailay niyan si Isa na gomipe sekaniyan ko hadapan iyan na 
miyangangampedian on a tig iyan a "Kadnan, o kebaya ka na mapekapiya ko ngka."  
13 Na kiyawa sekaniyan i Isa na siko iyan a tig iyan a "Kebaya ako. Miyakapiya ka den!" 
Na sakotika den a miyada on so bowa, 
14 Na inisogo on i Isa a "O ba ngka ini pamakitokawi ko apiya antawaa, ka ba ka den 
song ko imam na pakiilain ka on a lawas ka; na sapaaten ka so soasoat a inisogo o Mosa 
sabap ko kiyapakapiya ngka kaan kapemataani ko manga taw a miyada so bowa ngka." 
15 Ogaid na baden tanto a lomiyangkap so totol makapantag ki Isa, na miyamanong on so 
tanto a madakel a taw a pemakineg rekaniyan ago an siran mapamakapiya ko manga 
gedamen iran. 
16 Ogaid na omanoman pesong si Isa ko mitataog a kaden na roo miyangangarapan.  
 
Piyakapiya i Isa so Mama a Mapaparalais so Lawas iyan 
 
17 Miyakaisa a gawii sii ko kapepangendao i Isa na aden a domadarpa roo a manga Parisi 



ago manga goro ko Kitab a miyamakapoon ko oman i inged sa Galili ago Yodiya ago sii 
sa Yarosalim. Na ndodon ki Isa so kabatowa o Kadnan ko kapemakapiya niyan ko 
pepanga sasakit. 
18 Na aden a miyakaoma a manga mama a domadalagan sa mama a mapaparalais so 
lawas iyan, na piyanamaran iran a kisoleden iran rekaniyan ko walay kaan iran mibetad 
ko hadapan i Isa. 
19 Ogaid na da siran makasoled ko walay sabap ko kadakel o manga taw roo. Na 
miyamanik siran baden ko mapapantar a atep o walay na biyabasan iran, na inalogan iran 
so dalagan a ndodon so mapaparalais a mama sii ko seronsarongan o manga taw ko 
hadapan i Isa. 
20 Kagiya mailay i Isa so paratiyaya iran na pitero iyan ko mama a "Pagaria, kiyarilaan 
den so manga dosa ngka."  
21 Kagiya maneg ai o manga Parisi ago manga goro ko Kitab na mapipikir iran a 
"Antawaa angkai a mama a pepagitowitoon iyan so Allah? Antawaa i pekarila sa dosa a 
rowar ko Allah?"  
22 Katawan den i Isa so mapipikir iran na iniise iyan a "Ino niyo anan pepamikira? 
23 Anda i malebod; so kateroa sa 'Kiyarilaan den so manga dosa ngka,' o di na 'Mbowat 
ka na lalakaw ka den'? 
24 Pekiilay aken rekano a so Wata o Manosiya na aden a kapaar iyan sii sa doniya sa 
karilai niyan ko manga dosa." Na giyoto a pitero iyan ko mapaparalais a mama a 
"Mbowat ka! Awidi ngka so dalagan ka na baling ka sa walay ngka."  
25 Sakotika den na tominindeg sekaniyan sii ko hadapan o kalangolangon, na inawidan 
iyan so igaan iyan na miyaling a pepodin iyan so Allah. 
26 Palaya siran den miyamemesa ago tanto a miyabengang, na biyantog iran so Allah a tig 
iran a "Sabelek a manga nganin a miyailay tano imanto!" 
 
Tiyawag i Isa si Libi 
 
27 Kagiya maipos ai na lomiyalakaw si Isa na miyailay niyan so isa a panenekat sa bowis 
a aya ngaran iyan na si Libi a moontod ko darpa a pepanekatan ko bowis. Pitero rekaniyan 
i Isa a "Pegonot ka raken." 
28 Na tominindeg si Libi na inawaan iyan so langon taman na miyonot ki Isa.  
29 Oriyan iyan na migay si Libi sa mala a kandori para ki Isa sii ko walay niyan, na 
madakel a panenekat sa bowis ago ped a manga taw a pepagatoang kiran. 
30 Ogaid na so manga Parisi ago manga goro iran ko Kitab na miyamanarotaro siran ko 
manga sokbat i Isa a tig iran a "Ino kano dii pakipamagatoang ko manga panenekat sa 
bowis ago manga baradosa"  
31 Simbag siran i Isa a "So manga pipiya i lawas na di iran kailangan so pamomolong, ka 
so bo so pepanga sasakit. 
32 Kena a ba aya ko sii inisong na so katawaga ko ko manga oontol, ka so manga 
baradosa sa katalikodi ran ko manga dosa iran." 
 
So Pakaise makapantag ko Kapowasa  
 
33 Pitero iran ki Isa a "So manga sokbat i Yahiya na lalayon dii popowasa ago 



pepangangarapan a datar mambo o manga sokbat o manga Parisi. Ogaid na so manga 
sokbat ka na baden pekan ago peginom."  
34 Somimbag si Isa a "Ba niyo mapakapepowasa so manga banto ko kakewing sii ko 
kaaped kiran pen o mangangaroma? 
35 Kena, ogaid na pekaoma so masa a kebelag kiran so mangangaroma, na sii sangkoto a 
manga gawii na pepowasa siran den."  
36 Piyanotol kiran i Isa angkai a bayambayanan: "Da a taw a ba niyan redita a bago a 
nditaren a itepi iyan ko miyaronot a nditaren. O nggolaolaa niyan ai na baden miyakisi so 
bago a nditaren na so ridit on a itepi ko miyaronot na di ron ndait. 
37 Na da a taw a ba niyan tegoa so bago a arak ko miyaronot a pananagoay a kobal. O 
nggolaolaa niyan ai na kebensi o bago a arak so kobal na keolaan so arak ago kebinasa so 
pananagoay. 
38 Kena, ka so bago a arak na sii tegoa ko bago a pananagoay. 
39 Da a taw a ba niyan pesingayoa so bago a arak amay ka maipos iyan minom so andang 
a arak ka tig iyan a 'Lebi a mapiya so andang.' " 
 
LOKAS 6 
So Pakaise makapantag ko Gawii a Idedeke 
 
Miyakaisa a Gawii a Idedeke na pelalakaw si Isa a sii pegokit ko pangomaan. So manga 
sokbat na pepangowa ko manga saway o bantad na pekosokoson iran sa lima iran na 
peken iran. 
2 Ogaid na so ped ko manga Parisi na tig iran a "Ino niyo penggolaolaa so inisapar o 
Kitab tano a penggolaolaan ko Gawii a Idedeke?"  
3 Simbag siran i Isa a "Ba niyo da mabatiya so pinggolaola o Daod isako penga aaor siran 
ago so manga kaom iyan? 
4 Somiyoled sekaniyan ko walay o Allah na kominowa sa paan a isasapaat ko Allah, na 
komiyan on na piyamegan iyan on pen so manga kaom iyan apiya pen da sa Kitab i ba 
kana o apiya antawaa, ka so bo so manga imam i pekakan on." 
5 Na pitero kiran pen i Isa a "So Wata o Manosiya na aya dii mbayabaya ko Gawii a 
Idedeke." 
 
So Mama a Mikempis a Lima niyan 
 
6 Miyakaisa peman a Gawii a Idedeke a somiyoled si Isa ko sinagoga na miyangendao. 
Aden a mama roo a kekampis so kawanan a lima niyan. 
7 So manga goro ko Kitab ago manga Parisi na di ran dii simaan si Isa o ba niyan 
pakabagera angkoto a mama ko Gawii a Idedeke, ka kabaya iran a midimanda iran si Isa. 
8 Ogaid na katawan iyan so mapipikir iran na pitero iyan ko mama a kekampis a lima 
niyan a "Tindeg ka na song ka sii ko hadapan ami. Na gomiyanat so mama na tominindeg 
roo. 
9 Na pitero kiran a Isa a "Ipagise aken rekano: antonaa i sisii ko Kitab a kepakay a 
nggolaolaan ko Gawii a Idedeke? So kanggolaola sa mapiya o di na so kanggolaola sa 
marata? So kasabeta ko kaoyagoyag o di na so kabinasaa on?" 
10 Na liyayas iyan milay so kalangolangon iran na pitero iyan ko mama a "Betera ngka a 



lima ngka." Na biter iyan na miyakapiya den a lima niyan. 
11 Ogaid na tanto siran a kiyararangitan na miyagopakat siran o antonaa i ikidia iran ki 
Isa.  
  
Pinili i Isa so Sapolo ago Dowa a Siyogo 
 
12 Sa masa oto na tomiyakedeg si Isa ko bobongan ka pengangarapan, na roo sominimba 
ko Allah ko miyababasa gawii. 
13 Kagiya mapita den na tiyawag iyan so manga sokbat iyan na pinili iyan so sapolo ago 
dowa kiran a bitowan iyan sa manga siyogo: 
14 Si Simon a bitowan iyan sa Pidro, si Andriyo a pagari i Pidro, si Santiyago, si Yahiya, 
si Pilipi, si Bartolomiyo, 
15 Si Matiyo, si Tomas, si Santiyago a wata i Alpayo, si Simon a bebetowan sa Mala i 
Paninindeg, 
16 Si Yodas a wata i Santiyago ago si Yodas Iskariyot a miyabaloy a makatipo. 
 
Miyangendao ago Miyamolong si Isa 
 
17 Tomiyondagay si Isa ko bobongan a oonotan o manga sokbat iyan na tominindeg siran 
ko pantar a darpa a ron mitimotimo so tanto a madakel a manga kaom iyan ago madakel 
pen a manga taw a miyamakapoon sa dalem a inged a Yodiya, ago sa Yarosalim ago sii 
ko manga siti a Tiro ago Sidon sa kilid a ragat. 
18 Miyamanong siran ki Isa kaan iran mapamakineg ago an siran mamakapiya ko manga 
sakit iran. Miyamakapiya pen so dii sesamoken a saitan. 
19 So langon angkoto a manga taw na palaya pepanamar sa kasekoa iran ki Isa, ka 
pepakapoon rekaniyan so kabatowa a inipakapiya iran langon. 
 
So Rarakmatan ago so Kemorkaan a manga Taw 
 
20 Inilay i Isa so manga sokbat iyan na pitero iyan a  
 
"Rarakmatan kano a manga miskin  
ka rek iyo so Ndatoan o Allah.  
21 Rarakmatan kano a pepanga aaor imanto  
ka pemakaosogen kano bo. 
Rarakmatan kano a penggoraok imanto  
ka makapekekala kano bo.  
22 Rarakmatan kano igira a ipekegowad kano o manga taw,  
ago di kano iran itatapian, ago pepagongatongaten kano iran  
ago di ran dii teroon a manga rarata kano sabap ko Wata o Manosiya.  
  
23 “Pakapipiyaa niyo a ginawa niyo amay ka manggolaola ini ago tetepatepak kano sa 
kakebabaya iyo, ka mala a balas a ititiyagar para rekano roo sa kasorgaan. Ka so manga 
apo iran na datar anan so inikidia iran ko miyanga oona a nabi.  
 



24 Ogaid na kemorkaan kano a manga kawasa 
ka kiyasagadan iyo den imanto so kapakadadaya iyo.  
25 Kemorkaan kano a kikaoosog imanto  
ka penga aaor kano bo. 
Kemorkaan kano a dii kekala imanto 
ka mamakapemboko kano ago pemakagoraok.  
26 Kemorkaan kano amay ka dii teroon o langon a taw so mapiya makapantag rekano  
ka datar ai mambo so inikidia o manga apo iran ko di tito a manga nabi.  
 
So Kababayai ko manga Ridoay 
 
27 “Ogaid na teroon ko rekano a pepamakineg raken a kababayai niyo so manga ridoay 
niyo, na nggolaola kano sa mapiya ko pepanga gogowad rekano. 
28 Sembaga niyo sa mapiya so pepamaninta rekano, na pangangarapanen iyo so 
pepamanatro rekano. 
29 O aden a somiyontok reka sa bies na pakisontoken ka on pen so sabala a bies ka. Na o 
aden a magagaw ko bangkala a ka na di ngka pesepari sa kakowaa niyan pen ko gerab ka. 
30 Begi ngka so oman i pemangni reka, na o aden a kominowa ko manga rek ka na di 
ngka on den pengniya peroman. 
31 Nggolaolaa niyo ko manga taw so kabaya iyo a penggolaolaan iran rekano." 
32 “O aya bo a pekebabayaan iyo na so siran oto a pekebabaya rekano, na ino kano pen 
peginam sa balas? Apiya so manga baradosa na pekebabayaan iran so pekebabaya kiran. 
33 Na o aya bo a penggolaolaan iyo sa mapiya na so di rekano dii nggolaola sa mapiya, na 
ino kano pen peginam sa balas? Apiya so manga baradosa na dii nggolaola sa datar anan. 
34 Na o aya bo a pegotangan iyo na so manga taw a sasarigan iyo a pekabadal rekano, na 
ino kano peginam sa balas? Apiya so manga baradosa na pepagotangan iran so manga 
baradosa a iinamen iran a kabadalan siran sa isen o inotang iran.  
35 “Kababayai niyo baden so manga ridoay niyo, na nggolaolai niyo siran sa mapiya. 
Pagotangi niyo siran sa di niyo iinama a ba kano kebadali. Amay ka giyanan na mbelasan 
kano sa mala, na giyanan i kapekiilain iyo sa manga wata kano o Lebi a Maporo, ka 
makalimoon sekaniyan ko siran oto a di penalamat ago manga rarata. 
36 Sabap san na pangalinggagaw kano a datar o Ama iyo a masalinggagaw." 
 
So Kakokoma ko Ped 
 
37 “Di niyo kokoma so ped a taw, ka di kano mambo kokomen. Di niyo siran selaa, ka di 
kano mambo selaan. Rilai niyo siran, ka perilaan kano mambo. 
38 Begi niyo siran, ka mbegan kano mambo sa osto a takes a ndekenan ago kokogen, na 
pelontowan pen so imbegay rekano taman sa pepanga oodod. Ka saden sa ipetakes iyo ko 
ipembegay niyo na aya mambo itakes ko imbegay rekano."  
39 Piyanotol kiran pen i Isa angkai a bayambayanan: "So bota a mama na di pekaagak sa 
isa pen a bota, ka penga oolog siran a dowa ko kakar. 
40 Da a morit a ba makalalawan ko goro niyan, ka amay ka makapasad maganad so morit 
na kedatar iyan so goro niyan.  
41 “Ino ngka pekeinengka so bayanek ko mata o pagari ngka a di ngka bo pesegipaan so 



troso sa mata ngka? 
42 O di ngka keilay so troso sa mata ngka na ino ngka peteroa ko pagari ngka a 'Pagari 
ko, pakikowaan ka raken so bayanek sa mata ngka'? Seka a dii magomanta! Daan ka a 
kowaa so troso sa mata ngka na go ka bo makailay piyapiya sa kakekowaa ngka ko 
bayanek sa mata o pagari ngka. 
 
So Kayo ago so Onga niyan 
 
43 “Da a mapiya a kayo a ba magonga sa marata, aya pen o ba makaonga so marata a 
kayo sa mapiya. 
44 Aya kikilala ko oman i isa a kayo na so onga niyan. Di keropo so manga korma ko 
soroken a kayo aya pen o ba kerebas so manga obas ko baleteken a pamomolan. 
45 So mapiya a taw na dii nggolaola sa mapiya sabap ko mapiya a madadalem ko poso 
niyan, na so marata a taw na dii nggolaola sa marata sabap ko marata a madadalem ko 
poso iyan. Ka saden sa mipepeno ko poso o taw na aya niyan mambo dii matero." 
 
So Maongangen ago so Lalong a dii Mbalay 
 
46 “Ino ako niyo pembetowi sa 'Kadnan, Kadnan' a di niyo bo tomanen so di aken rekano 
dii teroon? 
47 Oman i isa a pesong raken a pepamakineg ko manga katero aken ago petomanen iyan 
na pekiilay aken rekano o antonaa i datar iyan. 
48 Datar sekaniyan o taw a mimbalay. Komiyalot sa madalem na piyakaontod iyan so 
onayan sii ko lakongan. Na sii ko kiyambagiyaw o lawasaig na diyasengan o reges 
angkoto a walay, ogaid na da makoyong ka miyabangon piyapiya. 
49 Ogaid na so taw a pepamakineg ko manga katero aken a di niyan bo tomanen na datar 
o taw a mimbalay sii ko bote a da niyan betadi sa onayan. Na so den so kiyadasengi ron o 
bagiyaw na miyaoteng den so walay, na tarotop a kiyageba iyan."  
 
LOKAS 7 
Piyakabager i Isa so Oripen o Iromanen a Olowan a Sondaro  
 
Kagiya mapasad ai langon tero i Isa ko manga taw a pepamakineg on na somiyong 
sekaniyan sa Kapirnaom. 
2 Roo na aden a Iromanen a olowan o manga sondaro a aden a oripen iyan a pekesakit a 
pakapapatain, na mala i kipantag ko kadnan iyan. 
3 Kagiya maneg o olowan so makapantag ki Isa na piyakasong iyan on so ped ko manga 
pelokelokesen o manga Yahodi sa kapangniya iran ki Isa a somong sekaniyan roo kaan 
iyan mapakapiya so oripen iyan. 
4 Kagiya makaoma siran ki Isa na miyangangampedian siran on sebenar a tig iran a 
"Giyangkai a mama na mapapatot a ogopan ka, 
5 Ka pekebabayaan iyan so nasiyon tano na inimbalay kami niyan sa sinagoga."  
6 Na giyoto a miyonot kiran si Isa, na sii ko kapepakarani niyan ko walay na somiyogo so 
olowan sa manga ginawai niyan sa kapeteroa iran ki Isa a "Sir, di ngka den pesemoka a 
ginawa ngka, ka kena a ba ako mapapatot a ba aken seka pakabolosa ko walay aken 



7 Aya pen o ba aken bilangen a ginawa ko a mapapatot a somong reka. Ogaid na teroa 
ngka baden a pekapiya so oripen aken na pekapiya sekaniyan den. 
8 Ka saken mambo na mapapadalem ko kapaar o manga poporo aken, na aden a manga 
sondaro a mipapaar aken. O teroa ko ko isa kiran a 'Lalakaw ka' na melalakaw den; na o 
teroa ko ko ped a 'Song ka sii,' na song sii; na o teroa ko ko oripen aken a 'Nggolaolaa 
ngka ini,' na penggolaolaan iyan."  
9 Kagiya maneg ai i Isa na miyamemesa sekaniyan ko olowan, na somiyangor ko madakel 
a taw a tomotondog on na tig iyan a "Teroon ko rekano a apiya sii ko manga taw sa Israil 
na da ako pen makatoon sa paratiyaya a ba datar ai." 
10 Na kagiya makakasoy so manga siyogo o olowan na miyaoma iran so oripen iyan a 
miyakabager den.  
 
Inoyag i Isa so Miyatay a Wata o Balo a Babay 
 
11 Da peman matey na somiyong si Isa sa siti a bebetowan sa Nain na miyonot on so 
manga sokbat iyan ago so madakel a manga taw. 
12 Sii ko kapepekarani niyan ko gimowa o siti na aden a miyatay a mama a aawidan o 
manga taw ko liyo o siti sa kipelebengen iran on. Botong sekaniyan a wata o ina iyan a 
miyabalo, na madakel a magiinged sangkoto a siti a pepamangonot rekaniyan. 
13 Kagiya mailay o Kadnan so balo na kiyagagawan sekaniyan on, na pitero iyan on a "Di 
ka penggoraok!" 
14 Na miyobay si Isa ko bangkabangkay na siko iyan, na tomiyareg so manga taw a 
maawid on. Na tig i Isa a "Hey mangoda, mbowat ka!" 
15 Na mimbowat so miyatay na mipoon tero, na inikasoy sekaniyan i Isa ki ina iyan.  
16 Palaya siran den miyanga alek na biyantog iran so Allah a tig iran a "Barakat a nabi a 
gomimaw rektano!" ago "Somiyong sii so Allah ka sebeten iyan so manga pagtaw niyan!" 
17 Na lomiyangkap angkai a totol mipantag ki Isa sa dalem a Yodiya ago sii ko midadair 
on a manga inged.  
 
Si Isa ago si Yahiya a Pananalawat 
 
18 So manga sokbat i Yahiya na piyanotol iran on so langon ai a miyaoolaola. Na tiyawag 
iyan so dowa kiran 
19 Na piyakasong iyan siran ko Kadnan kaan iran on miise a "Ba seka so pitero i Yahiya a 
pekaoma, o di na ba aden a salakaw a ba ami pen penayawa? "  
20 Kagiya makaoma siran ki Isa na tig iran a "Siyogo kami reka i Yahiya a Pananalawat 
kaan ami reka miise o ba seka so miyatero iyan a pekaoma, o di na ba aden a salakaw a ba 
ami pen penayawa?"  
21 Na sii den sangkoto a masa na madakel a taw a piyamakapiya i Isa ko manga gedamen 
iran ago manga paniyakit, ago madakel a saitan a piyamakaliyo niyan ko kisosookan, na 
madakel a bota a piyamakailay niyan. 
22 Na simbag iyan so manga siyogo i Yahiya a "Kasoy kano ki Yahiya na panotola niyo 
ron so miyailay niyo ago miyaneg: so manga bota na pepamakailay, so manga sadir na 
pepamakalalakaw, so manga pekebowa na miyanga pipiya, so manga bengel na 
pepamakaneg, so miyamatay na miyanga ooyag, ago so manga miskin na ron 



pepakitokawan so Mapiya a Totol. 
23 Rarakmatan so taw a di den kedaan sa paratiyaya sabap raken.  
24 Kagiya makalalakaw den so manga siyogo i Yahiya na mitero si Isa ko madakel a taw 
mipantag ki Yahiya a tig iyan a "Sii ko kiyasong iyo ki Yahiya roo ko mitataog a kaden 
na antonaa i pipikiren iyo a mailay niyo? Ba so gi a pekipipapipay o ndo? 
25 Antonaa den i siyongowan iyo roo a pagilain iyo? Ba so mama a ndiditar piyapiya? 
Siran oto a manga pipiya i nditaren ago pepaginetaw a kawasa na aya mababaling ko 
torogan o dato. 
26 Antonaa den i siyongowan iyo roo a pagilain iyo? Ba nabi? Oway, na teroon ko rekano 
a lawan sekaniyan pen sa nabi. 
27 Si Yahiya na aya minisorat ko Kitab a tig o Allah a 
 
'Sogoon ko so siyogo aken a keona a di seka 
a pekatiyagar ko lalan a pagokitan ka.' 
 
28 “Teroon ko rekano," a tig pen i Isa, "a sii ko langon o manga manosiya na da a isa 
kiran bo a ba lawan ki Yahiya. Ogaid na so lebi a mitatanan a taw ko Ndatoan o Allah na 
lawan rekaniyan pen."  
29(So langon a miyamakaneg ko manga katero i Isa, a rakes o manga panenekat sa bowis, 
na tiyarima iran a ontol so inipaliyogat kiran o Allah, ka miyakisalawat siran ki Yahiya. 
30 Ogaid na so manga Parisi ago manga goro ko Kitab na da iran tarimaa so takdir kiran o 
Allah, ka da siran pakisalawat ki Yahiya.)  
31 Tig pen i Isa a "Antonaa i keibaratan aken ko manga taw a kapapantagan sangkai a 
masa? Antonaa i kedataran kiran? 
32 Datar siran o manga wata a dii nggitagita sa padian a ipepelalis iran ko manga ped iran 
a 'Mimboboniboniyan kami sa kakewing para rekano, na da kano sesayaw. Na 
miyakamboko kami ko lalantangen, na da kano goraok.' 
33 Kagiya makaoma si Yahiya a Pananalawat a dii powasa ago di maginom sa arak na 
pitero iyo a 'Sosookan sekaniyan a saitan.' 
34 Ogaid na miyakaoma so Wata o Manosiya a pekan ago peginom, na pitero iyo a 'Ilaya 
niyo man angkai a bosaw ago tamereg, a ginawai o manga panenekat sa bowis ago manga 
baradosa!' 
35 Apiya oto na so ongangen o Allah na pepamataanan a ontol o langon a tomiyarima 
on."  
 
Si Isa sii ko Walay i Simon a Parisi 
 
36 Aden a Parisi a miyanto ki Isa sa kaken. Na somiyong si Isa ko walay o Parisi na 
miyakipagatoang on. 
37 Sii sangkoto a siti na aden a babay ron a marata i olaola, na kagiya maneg iyan a pekan 
si Isa sii ko walay o Parisi na somiyong sekaniyan on a maawid sa omoy a mapepeno a 
lana mamot. 
38 Kagiya makaoma na tomitindeg ko katatalikodan i Isa a tampar sa ai niyan. Pesegad 
sekaniyan na miyabasa iyan a manga lo iyan so ai i Isa, na inisising iyan on a bok iyan. 
Piyangangarekan iyan a ai niyan na inododan iyan sa lana mamot.  



39 Kagiya mailay ai o Parisi a miyanto ki Isa na tig iyan sa ginawa niyan a "O benar a 
nabi angkai a mama na kekilala niyan o antawaa ini a babay a someseko rekaniyan ago 
antonaa i olaola niyan, ka baradosa."  
40 Na gominiraw si Isa a tig iyan a "Simon, aden a peteroon ko reka."  
Tig i Simon a "Teroa ngka den Goro."  
41 Tig i Isa a "Aden a dowa a mama a miyakaotang ko dii mamagotang sa pirak. So isa 
on na miyakaotang sa lima gatos a pelata a pirak, na so isa peman na lima polo. 
42 Ogaid na kagiya di siran pekabayad a dowa na inirila iyan baden so otang iran. Na, 
antawaa ko dowa oto kataw i lebi a kebabaya ko miyagotang kiran?"  
43 “Aya pamikiran ko ron," a inisembag i Simon, "na so kiyarilaan iyan a mala i otang."  
"Benar so sembag ka," a tig i Isa.  
44 Na diningilan iyan so babay na pitero iyan ki Simon a "Miyailay ngka angkai a babay? 
Somiyoled ako sa walay ngka na da ako ngka begi sa ig a ipagonab sa manga ai aken, 
ogaid na miyabasa iyan a manga lo so manga ai aken na inisising iyan on a bok iyan. 
45 Da ako ngka salama a arek, ogaid na giyangkai a babay na pepagarekan iyan den a 
manga ai aken ipoon ko kiyapakaoma ko. 
46 Da ngka lanai a olo aken, ogaid na liyanaan iyan sa lana mamot a manga ai aken. 
47 Kagiya ka maoto na teroon ko reka a kiyarilaan den so madakel a manga dosa niyan a 
aya kiyasabapan ko mala a kababaya iyan. Ogaid na so taw a kiyarilaan sa maito na maito 
mambo so kababaya iyan." 
48 Na pitero i Isa ko babay a "Kiyarilaan den so manga dosa ngka."  
49 Na so manga ped a manga banto na tig iran sa manga ginawa iran a "Antawaa si aki ini 
a pekarila sa manga dosa?"  
50 Na pitero i Isa ko babay a "So paratiyaya ngka na aya reka miyakasabet. Baling ka a 
makalilintad a ginawa ngka." 
 
LOKAS 8 
So manga Babay a Miyamangonot ki Isa 
 
Oriyan oto na inipanagad i Isa so mala maito a manga inged a dii mangosiyat ago 
pepakalangkapen iyan so Mapiya a Totol makapantag ko Ndatoan o Allah. Moonot on so 
sapolo ago dowa a sokbat 
2 Ago so pen so ped a manga babay a miyapamakapiya ko kiyasooki kiran a saitan ago 
manga gedamen. Siran si Mariyam a bebetowan sa Magdalina a ron miyakaliyo so pito a 
saitan, 
3 Si Yowana a karoma i Kosa a komikibir ko walay i Hirod, ago si Sosana, ago madakel 
pen a ped a manga babay a pepagperen iran si Isa ago so manga sokbat iyan a poon ko 
manga tamok iran.  
 
So Bayambayanan makapantag ko Peseod 
 
4 Madakel a manga taw a poon ko manga pagingedingedan a miyamanong ki Isa, na 
kagiya matimo siran na piyanotol iyan kiran angkai a bayambayanan: 
5 “Aden a mama a somiyong ko lopa iyan ka seod sa oniin. Sii ko kapeseod iyan na so 
ped ko oniin na miyaolog ko lalan, na pindapodapoan o manga taw ago piyanoka o manga 



papanok. 
6 Miyaolog so ped on sii ko saliwaton a lopa, na so den so kiyalonaw niyan na miyalayon 
ka di maoorameg so bote. 
7 So ped ko oniin na sii miyaolog ko manga soroken a otan na mito siran merengan, na so 
otan na kiyatanongan iyan so pamomolan. 
8 Na so sabagi ko oniin na miyaolog ko masibokar a lopa, na kagiya makatoa na 
miyamangonga sa mbabagatos." Kagiya matero ai i Isa na inipananalo niyan a "So aden a 
tangila niyan a ipemakineg iyan na pamakineg baden!" 
 

So Antap o manga Bayambayanan 

9 Iniise o manga sokbat iyan ki Isa o antonaa i maana ngkoto a bayambayanan. 
10 Na somimbag si Isa a "So kasabota ko manga pageemaan makapantag ko Ndatoan o 
Allah na inibegay rekano den, ogaid na so ped a taw na so di aken kiran dii teroon na 
pepakaokiten aken ko manga bayambayanan. Aya sabap iyan na  
 
'an siran makapangilailay a di siran bo pekakilala, 
 ago an siran makapamakineg a di siran bo pekasabot.' 
 
So Osayan ko Bayambayanan makapantag ko Peseod 
 
11 “Giyai i maana o bayambayanan: so oniin na giyoto so katero o Allah. 
12 So oniin a miyanga oolog ko lalan na giyoto so manga taw a miyamakineg ko katero, 
ogaid na miyakaoma so Iblis na inagaw niyan so katero a poon ko manga poso iran kaan 
siran di pekaparatiyaya ago di kesabet. 
13 So oniin a miyanga oolog ko saliwaton a lopa na giyoto so manga taw a amay ka 
pemakinegen iran so katero na terimaan iran a mabababaya siran ogaid na da ini 
makambekaw ko poso iran. Peparatiyaya siran sa di bo matey, ogaid na amay ka 
penepengan na pemangawa siran on. 
14 So oniin a miyanga oolog ko manga soroken na giyoto so pepamakineg ko katero, 
ogaid na so manga awid a akal, so manga kakawasaan, ago so kadodoniyai a manga 
kabaya sangkai a kapepaginetaw iran na pemakatanong ko katero na di den kelotoan so 
onga iran. 
15 So oniin ko masibokar a lopa na giyoto so pepamakineg ko katero na tatagoon iran ko 
mapiya ago maontol a poso iran, na ipeteros iran den taman sa mamangonga. 
 
So Itatapok a Palitaan 
 
16 “Da a taw a petentem sa palitaan a ba niyan tongkopa, o di na ba niyan betaden ko 
didalem a katri, ka imbatog iyan baden sa poro kaan makailay sa maliwanag so 
pepemanoled ko walay. 
17 Ka so langon a isosolen na kepayag bo, ago so langon a pageemaan na ketokawan bo 
ago kerinayag. 
18 Kagiya ka maoto na iiktiyar kano ko kapepamakineg iyo. Ka so aden a rek iyan na 
kebegan pen, ogaid na so da a rek iyan na apiya so ibibilang iyan a rek iyan na kowaan 



on." 
 
So Ina i Isa ago so manga Pagari niyan 
 
19 Mandiyadi na somiyong ki Isa so ina iyan ago so manga pagari niyan a mama, ogaid 
na da siran on makaobay sabap ko kadakel o manga taw. 
20 Na aden a mitero on ki Isa a "Si ina a ka ago so manga pagari ngka na kititindeg sa 
liyo a kebaya siran reka makipegilaya." 
21 Pitero kiran langon i Isa a "Aya ina aken ago manga pagari aken na siran oto a 
pepamakineg ko katero o Allah ago petoman on."  
 
Siyaparan i Isa so Barabarat 
 
22 Miyakaisa a gawii na miyageda si Isa ko awang a ped o manga sokbat iyan, na pitero 
iyan kiran a "Romipag tano ko ranaw, " na tomiyolak siran. 
23 Sii ko di ran dii kapelayalayag na tiyorog si Isa. Na somiyamber so tanto a mabager a 
ndo sa ranaw na pekepeno so awang a ig, na tanto siran a miyamiligro.  
24 Miyobay ki Isa so manga sokbat iyan na piyokaw iran a tig iran on a "Kadnan, 
Kadnan, magaan tano den migaled!"  
Mimbowat si Isa na siyaparan iyan so ndo ago so ig a dii mbegel sa manga ala. Na 
gominek so ndo ago so manga begel na lomingen den. 
25 Na pitero iyan ko manga sokbat a "Anda den so paratiyaya niyo?"  
Na miyalek siran ago miyamemesa na iniise o oman i isa ko ped iyan a "Antawaa ini a 
mama? Apiya so ndo ago so ig na pesogoon iyan na petoman siran rekaniyan?" 
 
Piyakapiya i Isa so Mama a Sosookan 
 
26 Tomiyaros siran lomayag roo sa inged o manga Girasin roo ko sabala a ranaw a Galili. 
27 So kiyatepad i Isa sa lopa na inalaw sekaniyan o mama a sosookan a manga saitan a 
poon ko siti. Miyatey den na da den nditar angkai a mama ago da den makabaling sa 
walay, ka sii gegenek ko manga koba. 
28 Kagiya mailay niyan si Isa na kominisek sekaniyan, na gomipe ko hadapan iyan a 
inilalis iyan sa matanog a "Hey Isa, Wata o Allah a Lebi a Maporo, antonaa i pagangin ka 
raken? Pengnin ko reka a di ako ngka perasaya!" 
29 Pitero iyan ai ka siyogo i Isa so saitan a liyo ko mama. Ka lalayon sekaniyan ipepaar o 
saitan, na apiya pen pepagipaten a papatongen a rantay a manga lima niyan ago manga ai 
na pekeredot iyan baden so manga rantay, na ipendendeg sekaniyan o saitan ko mitataog a 
manga darpa.  
30 Iniise rekaniyan i Isa a "Anta i ngaran ka?"  
Inisembag iyan a "Sagorompong," ka madakel a manga saitan a somosook rekaniyan. 
31 Na miyangangampedian ki Isa so manga saitan sa di niyan siran sogoon sa kasong iran 
ko landeng a da a pitetamanan a kadalem iyan. 
32 Marani sangkoto a darpa na aden a talon roo a manga baboy a pepangangan ko silid o 
bobongan, na inakol o manga saitan ki Isa a peroon iyan a kapakasook iran ko manga 
baboy. Miniyog si Isa, 



33 Na giyoto a mililiyo so manga saitan ko mama na miyamanook siran ko manga baboy. 
Na minggagaan siran malalagoy ko silid na miyanga oolog ko pampang o ranaw na palaya 
siran den miyanga aled.  
34 So manga tomatagikor ko manga baboy na kiyabantayan iran so miyanggolaola o 
manga baboy, na miyalalagoy siran ago piyamanotol iran ko siti ago sii ko dii 
pagonayonayan. 
35 Miyamanong roo so manga taw ka pagilain iran angkoto a miyanggolaola. Kagiya 
makaoma siran ki Isa na miyailay iran a moontod ko obay a ai i Isa so mama a miyakaliyo 
ron so manga saitan a ndiditar sekaniyan ago miyakapiya i pamikiran, na miyanga alek 
siran. 
36 Siran oto a miyakamasa ko kiyapakapiyaa ko sosookan a mama na piyanotol iran ko 
manga taw a somiyong roo. 
37 Na so langon angkoto a madakel a taw a poon ko inged o manga Girasin na inakol iran 
ki Isa a awai niyan siran, ka riyaot siran o tanto a kalek. Sabap roo na miyageda si Isa ko 
awang ka kesoy sa sabala a ranaw.  
38 So mama a lominiyo ron so manga saitan na piyangni niyan ki Isa a makaonot on, 
ogaid na piyakabaling i Isa a tig iyan a 
39 “Kasoy ka ko walay ngka na panotola ngka so pinggolaola reka o Allah." Na 
komiyasoy sekaniyan na piyakalangkap iyan ko solesoled a siti so pinggolaola rekaniyan i 
Isa. 
 
So Wata i Yairos ago so Babay a Tetalogedam 
 
40 Kagiya makakasoy si Isa ko sabala a ranaw na miyababaya so madakel a taw sa 
kiyatarimaa iran on, ka pakatatalingomaan iran langon. 
41 Samaoto na miyakaoma on so isa a mama a bebetowan sa Yairos a olowan sa 
sinagoga, na somiyodiyod sekaniyan ko hadapan i Isa na piyangni niyan on a somong ko 
walay niyan 
42 Ka pakapapatain so botong a wata iyan a babay a manga sapolo ago dowa ragon a idad 
iyan.  
Sii ko kapesong roo i Isa na madakel a manga taw a makarorompir rekaniyan. 
43 Lomolook kiran so isa a babay a di on keda so kaperogoi ron ko miyakasapolo ago 
dowa ragon. Miyanggasto niyan den so langon o tamok iyan ko kapepakipamolong iyan, 
ogaid na da a pamomolong a ba niyan miyapakapiya so babay. 
44 Na miyobay sekaniyan ko talikodan i Isa na siko iyan so sagayadan o kimon iyan, na 
sakotika den a gominek so kapendogayas o rogo iyan.  
45 Iniise i Isa a "Antawaa i somiko raken?"  
Kagiya makapewal siran langon na tig i Pidro a "Kadnan, madakel a manga taw a 
lomilibet reka a makarorompir reka."  
46 Ogaid na pitero i Isa a "Aden a somiko raken, ka miyagedam aken a lominiyo raken a 
kabatowa." 
47 Kagiya mailay o babay a kiyatokawan den so pinggolaola niyan na miyobay ki Isa a 
sarta a tatabaden. Gomipe sekaniyan ko ai niyan na piyanotol iyan ko kamamasaan o 
langon oto a taw o ino niyan sekoa ago so kiyapakapiya niyan sa sakotika. 
48 Na pitero rekaniyan i Isa a "Wata aken, so paratiyaya ngka na aya ngka inipakabager. 



Baling ka a lomilintad."  
49 Sii ko di sii pen dii kateroa i Isa na aden a miyakaoma a poon ko walay o olowan sa 
sinagoga, na pitero iyan ki Yairos a "Miyatay den so wata a ka. Di ngka den dii tekora so 
Goro."  
50 Miyaneg ai i Isa na pitero iyan ki Yairos a "Di ka pekelek. Paratiyaya ka baden, ka 
pekabager so wata a ka.'  
51 Kagiya makaoma si Isa ko walay i Yairos na da a ba niyan on piyakasoled a ped iyan a 
rowar ki Pidro, si Yahiya, si Santiyago ago so ama o wata ago so ina iyan. 
52 So langon a taw sii ko walay na dii nggogoraok ago dii ndidiyagaw sabap ko wata. 
Ogaid na tig i Isa a "Di kano penggoraok; da matay so wata, ka totorogen baden."  
53 Na inikekala iran si Isa, ka katawan iran a miyatay den so wata. 
54 Ogaid na tiyayongan i Isa a lima niyan na tiyalowan iyan a tig iyan a "Wata ko, 
mbowat ka!" 
55 Na komiyasoy so niyawa niyan na sarta den a mimbowat.  Na inisogo kiran i Isa a 
began so wata sa pangenengken. 
56 Tanto a miyamemesa so manga lokes iyan, ogaid na pisana kiran i Isa a di iran 
petetaroa ko apiya antawaa so miyanggolaola. 
 
LOKAS 9 
Siyogo i Isa so Sapolo ago Dowa a Sokbat 
 
Tinimo i Isa so sapolo ago dowa a sokbat iyan na bigan iyan siran sa kabatowa ago kapaar 
sa kapakaliyowa ko langon a saitan ko kisosookan ago so kapamolongi ko manga 
gedamen. 
2 Na piyakalalakaw niyan siran sa kapakalangkapa iran ko Ndatoan o Allah ago an iran 
mapamakapiya so pepanga sasakit. 
3 Pitero iyan kiran a "Sii ko kapelalakaw niyo na di kano pagawid sa apiya antonaa; di 
kano pagawid sa teken, o di na pontir, o di na pangenengken, o di na pirak, aya pen o ba 
so isembi iyo a nditaren. 
4 Apiya anda a walay a pekabolosen kano ron na roo kano den taman sa mawa kano 
sangkoto a inged. 
5 Na apiya anda a di kano terimaan o manga taw ron na awai niyo angkoto a inged na 
popoga niyo so bayanek ko manga ai niyo sa kapelalangi niyo kiran."  
6 Na gomiyanat so manga sokbat a ipepanagad iran so oman i inged a pepakalangkapen 
iran on so Mapiya a totol ago pepamakapiyaan iran so pepanga sasakit ko apiya anda.  
 
Kiyalibogan si Hirod 
 
7 Si Hirod a aya ndadato sa Galili na miyaneg iyan so langon ai a dii nggolaolaan na tanto 
sekaniyan a kiyalibogan, ka dii teroon o ped a taw a miyaoyag bo si Yahiya a poon ko 
miyamatay. 
8 So pen so ped na di iran dii teroon a miyakagemaw so Iliyas, na tig o manga ped a 
miyaoyag bo so isa ko miyanga oona a nabi.  
9 Ogaid na tig i Hirod a "Piyakipotaan aken sa olo si Yahiya, na antawaa bes angkai a 
mama a madakel a manga nganin a pekeneg aken makapantag rekaniyan?" Na 



sisingayoon i Hirod a kailaya niyan ki Isa.  
 
Piyakakan i Isa so Lima nggibo a Taw 
 
10 Kagiya makakasoy ki Isa so manga siyogo iyan na piyanotol iran on so langon a 
miyanggolaola iran. Na piyakaonot iyan siran na somiyong siran sa da a ped iran ko isa a 
siti a bebetowan sa Bitsaida. 
11 Ogaid na kiyatokawan ai o madakel a taw na miyamanondog siran rekaniyan. Initapi 
siran i Isa na pitero iyan kiran so makapantag ko Ndatoan o Allah, na piyamakapiya niyan 
pen so pepanga sasakit. 
12 Sii ko kaperimon iyan den na miyobay ki Isa so sapolo ago dowa a sokbat a tig iran a 
"Pakalalakawa ngka angkai a madakel a taw ko melilibeta rektano a manga inged ago dii 
pagonayonayan kaan siran on makapangowa sa pangenengken ago ron mamakaiga, ka 
sisii tano sangkai a mitataog a darpa."  
13 Na pitero kiran i Isa a "Sekano den i pamegay kiran sa kekan iran."  
Tig iran a "Lima timan bo a paan ago dowa timan a seda a sisii rekami. Ba ngka kabaya a 
lomalakaw kami ago mamasa sa pangenengken a pekikan ko langon ai a manga taw?" (14 
Ka manga lima nggibo a manga mama a ndodoo.)  
Ogaid na pitero i Isa ko manga sokbat iyan a "Pakaontoda niyo siran a pelompolompoken 
siran sa manga ndilima polo." 
15 Pinggolaola ini o manga sokbat na piyakaontod iran siran langon. 
16 Kinowa i Isa so lima timan a paan ago so dowa a seda na lomiyangag sa langit ago 
miyanalamat. Na piyangopak iyan so paan ago so manga seda na inipamegay niyan ko 
manga sokbat an iran mipagana ko madakel a taw. 
17 Na palaya siran den komiyan ago miyanga oosog, na piyanimo o manga sokbat so 
miyasama iran na minipeno ko sapolo ago dowa a reban.  
 
So Piyayag i Pidro makapantag ki Isa  
 
18 Miyakaisa a gawii sii ko kapepangangarapan i Isa a sekaniyan bo, na miyobay 
rekaniyan so manga sokbat iyan. Na iniise iyan kiran a "Antawaa kon ako a kabasa o 
manga taw?" 
19 Pitero iran a "Seka kon si Yahiya a Pananalawat, na pitero o manga ped a seka si 
Iliyas, na so pen so ped na tig iran a isa ka ko miyanga oona a nabi a miyaoyag bo."  
20 Na iniise kiran i Isa a "Sekano, antonaa i mapetero iyo o antawaa ko?"  
Somimbag si Pidro a "Seka so Al Masih a siyogo o Allah." 
21 Na liyalangan siran i Isa sa di iran ai petetaroa ko apiya antawaa. 
 
Inaloy i Isa so Kakerasay ago Kapetay niyan 
 
22 Na tig iyan pen a "So Wata o Manosiya na disomala a madakel a ikerasay niyan, na di 
sekaniyan terimaan o manga pelokelokesen o manga Yahodi, ago so manga poporo a 
imam ago so manga goro ko Kitab. Mbonoon sekaniyan na keoyag bo sii ko ikatelo 
gawii."  
23 Na pitero iyan ko langon o manga taw a ""O aden a kebaya raken tomondog na 



disomala a itolak iyan a ginawa niyan ago posain iyan so kros iyan oman gawii ago 
pegonot raken. 
24 Ka apiya antawaa i kebayaan iyan somabet so kaoyagoyag iyan na pelagaan iyan 
baden. Ogaid na apiya antawaa i iperila iyan so kaoyagoyag iyan sabap raken na kesabet 
iyan. 
25 O miyakowa o taw so dalem a doniya a sarta a miyalaga o di na minisangkop a ginawa 
niyan na antonaa i miyanggona niyan on? 
26 Apiya antawaa i ikeya ako niyan ago so manga katero aken na ikeya sekaniyan mambo 
o Wata o Manosiya amay ka makaoma a misasarta on so bantogan iyan ago so bantogan o 
Ama ago so soti a manga malaikat. 
27 Teroon ko rekano a mataan den a aden a ped ko makadadarpa sii a kemasaan iran so 
Ndatoan o Allah sa di iran pen kapatay."  
 
So Kiyasalin o Paras i Isa 
 
28 Kagiya mamakawalo den gawii ko kiyateroa niyan sii na tomiyakedeg si Isa ko palaw 
ka pengangarapan, na piyakaonot iyan si Pidro, si Yahiya ago si Santiyago. 
29 Sii ko kapepangangarapan iyan na miyasalin so paras iyan, na kominindat so manga 
nditaren iyan sa kapoti iyan. 
30 Na minitekaw a miyakagemaw so dowa kataw a mama a si Mosa ago si Iliyas a dii 
makimbitiyarai ki Isa. 
31 Maririnayag so bantogan iran na aya iran dii mbibitiyaraiyan na so kapatay i Isa a 
disomala a keokitan iyan roo sa Yarosalim.  
32 Si Pidro ago so manga ped iyan na tanto siran a piyangepan a torog, ogaid na kagiya 
mamakanaw siran na miyailay iran so bantogan i Isa ago so dowa kataw a tomitindeg a 
maabay ron. 
33 Sii ko kapagawai den angkoto a dowa kataw ki Isa na pitero rekaniyan i Pidro a 
"Kadnan, mapiya kagiya sisii tano. Magembaal kami sa telo a lawig, a so isa on na para 
reka, so isa on na para ki Mosa, na so isa on na para ki Iliyas." (Ogaid na di katawan i 
Pidro i di niyan dii teroon.) 
34 Sii ko di niyan pen dii katero na miyakagemaw a gabon na siyayapan iyan siran, na 
miyanga alek so manga sokbat ko kiyalibeta kiran o gabon.  
35 Miyakapoon a sowara ko gabon a tig iyan a "Giyai so Wata aken a pinili aken. 
Pamakinega niyo sekaniyan!" 
36 Kagiya makatero so sowara na miyailay iran a si Isa na da a ped iyan. Sa masa oto na 
piyagma ini o manga sokbat, ka da iran tetaroa ko apiya antawaa so kiyamasaan iran roo. 
 
Piyakapiya i Isa so Wata a Sosookan 
 
37 Kagiya talondog a gawii na tomiyondagay siran ko palaw na inalaw si Isa o tanto a 
madakel a taw. 
38 Na miyananalo so isa a mama a lomolook kiran a tig iyan a "Goro, kapedipedi ka bo 
na ilaya ngka a wata aken ai a mama, ka aya ko bo wata. 
39 Pepakapasangan sekaniyan o saitan a sarta a pekisek, na di niyan dii pakatetaliyaan a 
lawas iyan ago pendidi a ngari iyan. Di ketey a katataregi niyan on ka lalayon iyan 



peperanegen. 
40 Piyangni aken ko manga sokbat ka a pakaliyowa iran na da iran magaga."  
41 Na pitero kiran i Isa a "Sekano a da a paratiyaya niyan ago mategas i olo a manga taw. 
Ay katey pen a disomala a kipageepedaan aken rekano ago kapanginginsabari rekano?" 
Na pitero iyan ko mama a "Wita ngka sii so wata a ka."  
42 Kagiya pepakarani so wata na inilampes o saitan, na piyakatetaliya iyan a lawas iyan. 
Ogaid na siyaparan i Isa so saitan, na sarta a piyakapiya niyan so wata na piyalad iyan ko 
ama iyan. 
43 Na palaya siran miyamemesa ko kala i gees o Allah.  
 
Inaloy peman i Isa so Kapetay niyan 
 
Sii ko di ran dii kapamemesa ko langon a pinggolaola i Isa na pitero iyan ko manga 
sokbat iyan a 
44 “Tanodi niyo angkai a peteroon ko rekano. So Wata o Manosiya na peladen ko kapaar 
o manga taw." 
45 Ogaid na da iran sabota i maana angkoto a pitero iyan. Piyagma ini kiran kaan iran di 
kesaboti, na inikalek iran o ba iran on isean so makapantag sii.  
 
Antawaa i Lebi a Mala 
 
46 Mipoon ndadaowai so manga sokbat o antawaa i lebi kiran a mala. 
47 Katawan i Isa so mapipikir iran na kominowa sekaniyan sa wata na piyakatindeg iyan 
ko obay niyan, 
48 Na pitero iyan kiran a "Apiya antawaa i terima sangkai a wata sii ko ingaran aken na 
saken i terimaan iyan. Na so terima raken na terimaan iyan mambo so somiyogo raken. 
Ka saden sa ibababa iyan a ginawa niyan ko kalangolangon iyo na aya lebi a mala." 
 
So kena a ba Rekano Somosopak na Tomatampil Rekano 
 
49 Pitero i Yahiya a "Kadnan, miyakailay kami sa mama a pepakaliyo ko manga saitan sii 
ko ingaran ka, na tipengan ami somapar sekaniyan ka kena a ba rektano maaped."  
50 “Di niyo pesepari," a tig i Isa, "ka so kena a ba rekano somosopak na tomatampil 
rekano."  
 
So isa a Inged sa Samariya a da Tarima ki Isa 
 
51 Sii ko kapepakarani den o masa a kibayaon ki Isa sa kasorgaan na piyasad iyan sa 
ginawa niyan a song sa Yarosalim. 
52 Somiyogo sekaniyan sa manga sogo a miyaona rekaniyan, na somiyong siran ko isa a 
inged sa Samariya, ka petiyagar siran roo ko kapekaoma niyan. 
53 Ogaid na so manga magiinged roo na da iran tarimaa si Isa, ka marayag a pegantap 
sekaniyan sa Yarosalim. 
54 Kagiya mailay ai o manga sokbat a si Santiyago ago si Yahiya na tig iran a "Kadnan, 
ba ngka kabaya a isogo ami a moran sa apoy a poon sa langit kaan siran mabinasa?" 



55 Ogaid na dominingil kiran si Isa na pimbongetan iyan siran, 
56 Na tomiyaros siran den lomalakaw roo ko salakaw a inged.  
 
So manga Taw a Kebaya Mamangonot ki Isa 
 
57 Sii ko kapelalakaw iran ko lalan na pitero o isa a mama ki Isa a "Magonot ako reka 
apiya anda ka song."  
58 Pitero rekaniyan i Isa a "So manga tingkalong na aden a manga lekowa iran, ago so 
manga papanok na aden a manga salag iran. Ogaid na so wata o Manosiya na da den a 
darpa a keigaan iyan."  
59 Na pitero i Isa ko salakaw a mama a "Pegonot ka raken."  
Ogaid na tig o mama a "Kadnan, peroa ngka a mbaling ako a daan, ka ipelebeng aken so 
ama aken."  
60 Somimbag si Isa a "Awai ngka so miyamatay, ka kilebeng iran so miyamatay kiran. 
Ogaid na seka den, na lalakaw ka na pepangosiyaten ka so makapantag ko Ndatoan o 
Allah."  
61 Na pitero o ped a taw a "Magonot ako reka, Kadnan, ogaid na peroa ngka a magodas 
ako a daan ko pamiliya ko."  
62 Na pitero rekaniyan i Isa a "Apiya antawaa i mipoon ndado a lalayon iyan pegilain so 
malilikod iyan na kena a ba mapapatot ko Ndatoan o Allah." 
 
LOKAS 10 
Siyogo i Isa so Pito Polo ago Dowa 
 
Oriyan ai na miyamili si Isa sa pito polo ago dowa a ped a manga mama na piyakalalakaw 
niyan sa kangginadowa a piyakaona niyan ko oman i inged ago darpa a magaan iyan 
songowan. 
2 Pitero iyan kiran a "Madakel a peragonen, ogaid na mainot so di ron dii nggagalebek. 
Kagiya ka maoto na pangangarapan kano ko Kadnan a kirek ko peragonen sa pakasongen 
iyan on so ped pen a gomagalebek a makaperagon on. 
3 Lalakaw kano den, na tanodi niyo a pesogoon ko sekano a datar o manga nati a bilibili 
sii ko look o manga wawaraw a aso. 
4 Di kano pagawid sa pirak, pontir, o di na tinilas, na di kano tereg lomalakaw sa 
kaperamata niyo a bitiyara ko apiya antawaa.  
5 “Apiya anda a walay i mbolosan iyo na onai niyo tero a 'Pengnin ko a makalintad 
angkai a walay.' 
6 O aden a mababaling roo a pekebabayaan iyan so kalilintad na ketatap on so salam iyo, 
ogaid na o da, na kesoy rekano baden so salam iyo. 
7 Sii kano tareg sangkoto a walay, na kan kano ago inom kano ko ipegana iran rekano, ka 
so gomagalebek na patot a sokayan. Di niyo pakapetetepasaa so manga walay.  
8'Apiya anda a siti i songowan iyo a ron kano iran terimaa, na kana niyo so apiya antonaa 
i ipegana iran rekano. 
9 Pamakapiyaa niyo so pepanga sasakit sangkoto a siti na teroa niyo ko manga taw roo a 
'Miyakarani rekano den so Ndatoan o Allah.' 
10 Ogaid na apiya anda a siti i songowan iyo a di kano iran roo terimaan na liyo kano ko 



poblasiyon na teroa niyo a 
11'Apiya so bayanek ko inged iyo a domedeket ko manga ai ami na sisingen ami sa 
kapelalangi ami rekano; ogaid na tanodi niyo a miyakarani den so Ndatoan o Allah.' 
12 Teroon ko rekano a sii ko gawii a kapengokom na lebi pen a makep so kandanega ko 
manga taw sa Sodom a di so kandanega ko manga taw sangkoto a siti. 
 
So manga Inged a da Pamaratiyaya 
 
13 “Kemorkaan kano a manga taw sa Korasin, ago kemorkaan kano san sa Bitsaida, ka so 
manga ala i kabatowa a galebek a miyanggolaola rekano san, na o miyanggolaola roo sa 
Tiro ago sa Sidon na miyatey den o kowan a kiyatalikodan iran so manga dosa iran a 
pepakiilay iran ai ko kaoontod iran a somosolot sa sako ago pepirikan iran sa manga ombi 
a manga olo iran. 
14 Sii ko gawii a kapengokom na lebi pen a makep so kandanega ko manga taw sa Tiro 
ago sa Sidon a di so kandanega rekano. 
15 Sekano mambo roo sa Kapirnaom, ba kano kipangkat sa taman sa kasorgaan? Kena, 
ka pagologen kano baden roo sa kanarakaan!"  
16 Na tig i Isa ko manga sokbat iyan a "So pepamakineg rekano na saken i 
pepamakinegen iyan, na so di rekano terima na saken i di niyan terimaan, na so telikod 
raken na telikodan iyan so somiyogo raken."  
 
So Kiyakasoy o Pito Polo ago Dowa 
 
17 Oriyan iyan na miyakakasoy so pito polo ago dowa kataw a mama a mabababaya siran, 
na pitero iran a "Kadnan apiya so manga saitan na miyakimbaya rekami igira a 
piyamanogo ami siran sii ko ingaran ka."  
18 Somimbag si Isa a "Miyailay aken so Iblis a domimbeng a datar o kilakilat a poon sa 
kasorgaan. 
19 Bigan aken sekano sa kapaar sa kadapoi niyo ko manga nipay ago so manga orang, ago 
so kapegesa niyo ko langon a kapakagaga o Ridoay, na da den a ba rekano pekasakit. 
20 Ogaid na di kano kebabaya sabap sa miyakimbaya rekano so manga saitan, ka 
kababaya kano baden sabap sa miyamangisorat so manga ngaran iyo roo sa kasorgaan." 
 
Miyababaya si Isa 
 
21 Samaoto na tanto a miyababaya si Isa a nggolalan ko Soti a Roh, na tig iyan a "Hey 
Ama a Kadnan sa kasorgaan ago giya doniya, pepodin ko seka, ka so pageemaan ka ko 
manga somasabot ago manga oongangen na piyayag ka ko da a manga peleng iyan. 
Mataan den, Ama, a pinggolaola ngka ini ka ikasosoat ka a kabaya a ka.  
22 “So Ama aken na inisarig iyan raken so langon taman. Da a matao ko Wata a rowar ko 
Ama, na da a matao ko Ama a rowar ko Wata ago so kebayaan o Wata a peyagan iyan 
on."  
23 Na somiyangor si Isa ko manga sokbat iyan na pitero iyan kiran a siran bo a 
"Rarakmatan kano a pepakailay ko manga nganin a pekeilay niyo, 
24 Ka teroon ko rekano a madakel a manga nabi ago manga dato a kebayaan iran milay so 



pekeilay niyo, ogaid na da iran mailay. Na kebayaan iran maneg so miyaneg iyo, ogaid na 
da iran ai maneg." 
 
So Bayambayanan makapantag ko Mapiya a Taw sa Samariya 
25 Miyakaisa a gawii na tominindeg so isa a goro ko Kitab sa katepengi niyan ki Isa. 
Iniise iyan on a "Goro antonaa i disomala a penggolaolaan ko kaan ako makatarima sa 
kaoyagoyag a da a kaposan iyan?"  
26 Tig i Isa a "Antonaa i misosorat ko Kitab? Andamanaya i kiyasabota ngka on?"  
27 Somimbag sekaniyan a "Kababayai ngka so Kadnan a Tohan ka sa iklas ko poso ngka, 
ago iklas ko niyawa ngka, ago iklas ko bager ka, ago iklas ko iman ka, na kababayai ngka 
so siringan ka a datar a ginawa ngka."  
28 Tig i Isa a "Osto so inisembag ka. O nggolaolaa ngka ini na keoyag ka."  
29 Ogaid na kabaya angkoto a goro a makilala sekaniyan a maontol, na iniise iyan ki Isa a 
"Antawaa bes i siringan aken?"  
30 Inisembag i Isa a "Aden a mama a pelalakaw a poon sa Yarosalim ka pesong sa 
Yariko, na inayanan sekaniyan o manga tanganiyaya. Likasan iran, na kagiya maperaneg 
iran na inawaan iran a samabo di petay.  
31 “Miyasalak a aden a imam a pegokit sangkoto a lalan, na kagiya mailay niyan angkoto 
a mama na siyagadan iyan baden a sii miyokit ko sabala a kilid o lalan. 
32 Datar oto mambo a miyakaoma roo so isa a Libitiyo, na kagiya mailay niyan so mama 
na ba niyan den mambo siyagadan ko sabala a kilid o lalan.  
33 “Ogaid na aden a Isamariyan a pelalakaw roo a miyaoma niyan angkoto a mama, na 
kagiya mailay niyan na inikapedi iyan. 
34 Inobay niyan so mama na inododan iyan sa lana ago arak so manga pali iyan ago 
biyongkosan iyan. Piyakakoda iyan ko koda iyan na inowit iyan ko walay a pembolosan 
na pitebal iyan. 
35 Kagiya mapita na bigan iyan sa dowa a timan a pelata a pirak so komikibir ko 
pembolosan, na iniinsarat iyan on a 'Siyapa ngka a angkai a mama na amay ka komasoy 
ako sii bo na beyadan ko seka ko miyanggasto ngka a di sii ketarotopan.' "  
36 Tig pen i Isa a "Antawaa sangkoto a telo kataw i pipikiren ka a tomiyoman ko okitokit 
ko kasisiringana ko mama a inayanan o manga tanganiyaya?" 
37 Na tig o goro a "So komiyapedi on."  
Tig i Isa a "Lalakaw ka den na nggolaola ka mambo sa datar oto." 
 
Inibentel i Isa si Marta ago si Mariyam 
 
38 Sii ko kapeteros lomlalakaw i Isa ago so manga sokbat iyan na miyakaoma siran ko isa 
a inged a aden a babay ron a aya ngaran iyan na si Marta, na piyakabolos iyan si Isa ko 
walay niyan. 
39 Aden a pagari niyan a babay a bebetowan sa Mariyam, na miyontod sekaniyan ko obay 
o ai o Kadnan a pepamakineg ko di niyan dii teroon, 
40 Ogaid na matetembang si Marta ko madakel a manga galebek iyan. Na miyobay si 
Marta ki Isa a tig iyan a "Kadnan, ba ngka da tagoa sa ginawa a ba ako baden pepegilaya 
o pagari aken ko di aken dii kanggolaolaa ko langon o manga galebek sa walay? Teroa 
ngka on a ogopi ako niyan!"   



41 “Marta, Marta," a tig o Kadnan, "pepakaawiden ka a akal ka ago pekelalongan ka ko 
madakel a manga nganin, 
42 Ogaid na isaisa bo a di mipendarainon. Miyapili i Mariyam so lebi a mapiya, na di ron 
den keagaw." 
 
LOKAS 11 
So Ndao i Isa makapantag ko Kapangangarapan 
 
Miyakaisa a gawii na pepangangarapan si Isa roo ko isa a darpa. Kagiya makapasad 
mangangarapan na pitero on o isa ko manga sokbat iyan a "Kadnan, pangendaon ka 
rekami so kapangangarapan a datar o kiyapangendaowa i Yahiya ko manga sokbat iyan."  
 
2 Pitero kiran i Isa a 'Igira a pepangangarapan kano na teroa niyo a 
 
'Hey Ama, 
Pengnin ko a kapagaadatan so soti a ingaran ka;  
makatalingoma so Ndatoan ka.  
3 Began ka rekami sa oman gawii 
so pangenengken a kailangan ami sangkoto a gawii. 
4 Rilai kami ngka ko manga dosa mi  
a datar mambo o kaperilai ami ko langon o miyakasela rekami. 
Na di kami ngka pekigawiin.' " 
 
5 Pitero pen i Isa ko manga sobbat iyan a "Ibarat na aden a isa rekano a song ko walay o 
ginawai niyan sii ko kiyalooki ko gawii, na peteroon iyan on a 'Hey pagariya, otangi ako 
ngka sa telo timan a paan, 
6 Ka miyakaoma ko walay aken so layok aken sii ko kapelalakaw niyan, na da den a 
mipegana ko ron.' 
7 Na giyoto a isembag rekaniyan o ginawai niyan sa soled a walay a 'Di ako ngka 
pesemoka! Kiyalekeban den so pintoan, na miyakaiga kami ago so manga wata aken. Di 
ako makapembowat sa ba ko seka on begi.' 
8 Na teroon ko rekano," a tig i Isa, "a apiya pen di den pembowat so ginawai niyan sa 
kambegi niyan on sabap bo ko di ran dii kangginawai, na pembowat sekaniyan den sabap 
ko kipetarosen o mama ko kapepamangni niyan, na mbegan iyan sa apiya antonaa i 
kebayaan iyan.  
9 “Kagiya ka maoto na teroon ko rekano a pepamangni kano baden ka kebegan kano; 
mbabanog kano ka pekatoon kano; pepanonotok kano ko pintoan ka pelekaan rekano. 
10 Ka oman i isa a pepamangni na mbegan, na so dii mbabanog na pekatoon, na so 
pepanonotok ko pintoan na pelekaan ai rekaniyan.  
11 “Ba aden a isa rekano a kiwata a mbegan iyan sa nipay so wata iyan a pepemangni ron 
sa seda? 
12 O di na ba ngka sekaniyan mbegi sa orang o pepamangni sa orak a manok? 
13 Ka apiya pen o manga rarata kano i olaola na matao kano megay sa manga pipiya a 
pamemegayan ko manga wata iyo. Kagiya ka maoto na taralebi pen a imbegay rekano o 
Ama iyo a ndodoo sa kasorgaan so Soti a Roh ko siran oto a pepamangni ron." 



 
Si Isa ago so Dato o manga Saitan 
 
14 Samaoto na piyakaliyo i Isa so isa a saitan a somosook ko mama a amang, na kagiya 
makaliyo den so saitan na miyakatero so mama na miyamemesa so madakel a taw. 
15 Ogaid na pitero o ped kiran a "Pepakaliyon iyan so manga saitan a nggolalan ko 
kapaar o Iblis a dato o manga saitan."  
16 Aden a manga ped a tipengan iran si Isa, ka piyamangni iran on a pakiilain iyan kiran 
so piyakamemesa a nanao a poon sa kasorgaan.  
17 Ogaid na katawan i Isa so mapipikir iran na pitero iyan kiran a "Oman i isa ka ndatoan 
a maooparik a mamagonaya tidawa so manga taw ron na di kemboway; na oman i isa ka 
walay a maooparik a mamagonaya siran sosopaka na kebinasa. 
18 So mambo so Iblis, na o pesopaka niyan so ndadatoan iyan a manga saitan na 
andamanaya i kakemboway o ndatoan iyan? Ka pitero iyo a pepakaliyon ko so manga 
saitan a nggolalan ko kapaar o Iblis. 
19 Na o pepakaliyowa ko ko manga saitan a nggolalan ko kapaar o Iblis na andamanaya i 
kapepakaliyowa kiran o manga kaom iyo? Siran den i pekikilala sa manga ribat kano den. 
20 Aya mataan na pepakaliyon aken so manga saitan a nggolalan ko kapaar o Allah, na 
giyai i poriba sa miyakaoma rekano den so Ndatoan o Allah. 
21 Amay ka so mabager a mama a nggogomaan piyapiya na pegipaten iyan so walay 
niyan na di mapanekew so manga pagigimo niyan. 
22 Ogaid na amay ka nggobat rekaniyan so lebi pen a mabager a di sekaniyan na kepeges 
iyan angkoto a kiwalay na pagagaon iyan on so langon o gomaan a sasanaan iyan, na 
pembagibagiin iyan so manga nganin a piteban iyan.  
23 “So kena a ba raken tomatampil na makasosopak raken, na so di raken magogop 
makipetimo na baden makapembelabelag." 
 
So Kiyakasoy o Saitan 
 
24 “Amay ka makaliyo so saitan ko lawas o taw na pegenebeneb ko manga darpa a 
mamara a pembabanog sa kadekean iyan. O di ron pekatoon na peteroon iyan a 'Komasoy 
ako baden ko andang a babalingan a inawaan ko.' 
25 Amay ka makakasoy ron na maoma niyan a lompiyo ago matatanor. 
26 Na melalakaw peroman na pekaonoten iyan so pito a ped a saitan a lebi pen a marata a 
di sekaniyan, na pemanookan iran angkoto a taw na roo siran mbaling. Na marata so 
kaposan a kapakambebetad iyan a di so miyaona." 
27 Sii ko di sii dii kateroa i Isa na aden a babay a lomolook ko madakel a taw a 
inipananalo niyan a "Rarakmatan so babay a mimbawata reka ago kiyasosowan ka!"  
28 Ogaid na aya inisembag i Isa na "Aya lebi pen a rarakmatan na so siran oto a 
pepamakineg ko manga katero o Allah ago petoman on!" 
 
So Pangni ko Piyakamemesa a Nanao 
 
29 Sii ko kapekelimod o madakel pen a manga taw ki Isa na pitero iyan a "Manga rarata 
so manga taw a kapapantagan sangkai a masa! Pepamangni siran sa piyakamemesa a 



nanao, ogaid na da den a imbegay kiran a nanao a rowar ko nanao ki Yonas. 
30 Ka si Yonas na miyabaloy a nanao ko manga taw sa Niniba, na datar oto mambo a so 
Wata o Manosiya na kebaloy a nanao ko kapapantagan imanto a manga taw.  
31 “Sii ko gawii a kapengokom na magembowat so Bai sa Pagabagatan na ndewain iyan 
so kapapantagan imanto a manga taw, ka lomiyalakaw sekaniyan a poon sa tanto a 
mawatan kaan iyan mapamakineg so ongangen i Solaiman. Na sisii den imanto so lawan 
pen ki Solaiman. 
32 Sii ko gawii a kapengokom na pemangembowat mambo so manga taw sa Niniba na 
ndewain iran so kapapantagan imanto a manga taw, ka piyamanalikodan iran so manga 
dosa iran sii ko kiyanega iran ko kiyapangosiyat i Yonas. Na sisii den imanto so lawan 
pen ki Yonas." 
 
So Solo o Lawas 
 
33 “Da a taw a petentem sa palitaan a ba niyan solenen, o di na ba niyan sapengi ko 
asada, ka imbatog iyan sa poro kaan makailay sa maliwanag so pepamanoled roo. 
34 So mata ngka na aya solo o lawas ka. O mapiya so manga mata ngka na kaliliwanagan 
so intiro a lawas ka, ogaid na o marata so manga mata ngka na kalilibotengan so intiro a 
lawas ka. 
35 Kagiya ka maoto na iktiyari ngka o ba kalibotengi so kaliwanag a madadalem reka. 
36 Sabap roo na amay ka kaliliwanagan so intiro a lawas ka a da den ba on kalilibotengan 
na maliwanag den piyapiya a datar bo o kapelindawi reka o kasindaw o solo." 
 
Diyaway i Isa so manga Parisi ago so manga Goro ko Kitab 
 
37 Kagiya makapasad tero si Isa na biyoyo o isa a Parisi ko kaken. Na somiyoled 
sekaniyan ko walay o Parisi na miyakipagatoang on. 
38 Miyainengka o Parisi a da pangonab si Isa ko da niyan pen kakan, na miyamemesa 
baden. 
39 Na pitero rekaniyan o Kadnan a "Sekano a manga Parisi na pelompiyon iyo so liyo o 
tagayan ago lapad, ogaid na sii ko soled iyo na mapepeno kano a kapanalimbot ago 
kamarataan! 
40 Manga lalong kano! So Allah a mimbaal ko liyo na ba di mambo mimbaal ko soled? 
41 Ogaid na pamegan iyo a sadka ko manga miskin so sisii rekano na go bo malompiyo 
so kalangolangon sii rekano."  
42 “Kemorkaan kano a manga Parisi! Ka apiya so ba bo palapa a lagid o kemi ago anis 
ago oman i pisosonan a leletean na di niyo dii ndiyakatan, ogaid na indadarainon iyo so 
maontol a kokoman ago so kapekebabayai niyo ko Allah. Giyanan i patot a penggolaolaan 
iyo a sarta a di niyo pendarainonen so ped a pesowaan.  
43 “Kemorkaan kano a manga Parisi! Ka pekebabayaan iyo so isesenggay a manga 
ontoda ko sinagoga ago so kapeselama rekano roo ko manga padian. 
44 Kemorkaan kano! Ka datar kano bo o manga lebeng a da a manga toos iyan a dii 
kandapodapoan o manga taw sa di iran katawan."  
45 So isa ko manga goro ko Kitab na pitero iyan ki Isa a "Goro, so di ngka sii dii kateroa 
na pegitowitoon kami ngka mambo."  



46 Tig i Isa a "Kemorkaan kano mambo a manga goro ko Kitab! Ka pepakiawidan iyo ko 
manga taw so manga awid a maregen a kapagawidi ron. Ogaid na sekano den na di niyo 
siran pagogopan sii mawid sa apiya isa bo a kemer iyo. 
47 Kemorkaan kano! Ka pepangembaal kano sa manga pipiya a kobor para ko manga 
nabi, na so den so manga apo iyo na aya kiran miyamono. 
48 Nggolalan sii na pepamataanan iyo a makaaayon kano ko pinggolaola o manga apo 
iyo, ka siran i miyamamono ko manga nabi na sekano i pepangembaal ko manga kobor 
iran. 
49 Sabap sii na pitero o Allah sii ko ongangen iyan a 'Sogo ako kiran sa manga nabi ago 
manga siyogo, na pemonoon iran so ped kiran, na so ped na setroon iran.'  
50 “Sabap sii na isomariya ko kapapantagan imanto a manga taw so kiyapamonoa ko 
langon o manga nabi ipoon ko kiyaadena sa doniya 
51 A ipoon ko kiyabonoa ki Abil taman ko kiyabonoa ki Sakariyas a miyabono ko 
pageletan o aparan ago so Timplo. Teroon ko rekano a mataan den a palaya den ai 
isomariya ko kapapantagan imanto a manga taw.  
52 “Kemorkaan kano a manga goro Kitab! Ka kinowa niyo so gonsi a ipeleka ko pintoan 
a isoled ko katotokawi ko tito a benar. Da kano ron soled na peseparan iyo so siran oto a 
kebaya on somoled."  
53 Kagiya mapasad ai tero i Isa na tanto a kiyararangitan so manga goro ko Kitab ago so 
manga Parisi. Na ipoon roo den na marangit a kaperidoa iran on, na madakel a 
ipepangingise iran on 
54 Ka petepengan iran a kapakipetero on ko midimanda iran on.  
 
LOKAS 12 
So Kinilalangen ko Kapagomanta 
 
Sa kapapantagan oto na malilimod so bariboribo den a manga taw taman sa di siran dii 
makandadapoay. Na mitero mona si Isa ko manga sokbat iyan a tig iyan a "Pananggilai 
niyo so tapay o manga Parisi a so di ran dii kapamagomanta. 
2 Oman i pageemaan na kepayag, na so langon a isosolen na ketokawan bo. 
3 Sabap sii na saden sa pitero iyo sii ko maliboteng na keneg sii ko maliwanag, na saden 
sa inipangetong iyo sii ko misosolen a rowang na pekalangkapen a poon ko poro o manga 
walay. 
 
Antawaa i Patot a Ikelek 
 
4 “Teroon ko rekano, manga ginawai aken, a di niyo keleken so siran oto a pemakapatay 
sa lawas na mapasad oto na da den a ped a mapenggolaola iran rekano. 
5 Pekitokawan ko rekano o antawaa i patot a ikalek iyo: kaleken iyo so Allah a amay ka 
miyakapatay sa taw na aden a kapaar iyan sa kipelebaden iyan on sa kanarakaan. Oway, 
teroon ko rekano a sekaniyan i kaleken iyo.  
6 “So lima timan a kenti na ba di pepasaa sa dowalad bo a kowarta? Oway, ogaid na da a 
isa kiran bo a ba kelipatan o Allah. 
7 Na lawan sii pen na apiya so manga bok sa olo niyo na palaya den bibilangen. Di kano 
pekelek, ka mala kano i bali a di so madakel a kenti. 



 
So Kapemataani ko Kapangongonotani ko Al Masih ago so Kipepelaon on  
 
8 “Teroon ko rekano a apiya antawaa i peteroon iyan ko hadapan o manga taw a kaom 
aken sekaniyan na datar oto mambo a peteroon o Wata o Manosiya ko hadapan o manga 
malaikat o Allah. 
9 Ogaid na so taw a ipepelaw ako niyan ko hadapan o manga taw na ipepelaw aken 
mambo ko hadapan o manga malaikat o Allah. 
10 Oman i isa a petero sa marata makapantag ko Wata o Manosiya na kerilaan, ogaid na 
apiya antawaa i pepagitowitoon iyan so Soti a Roh na di den kerilaan.  
11 “Amay ka ipendimanda kano sii ko manga sinagoga, o di na sii ko hadapan o manga 
gobirnador ago manga dato, na di niyo pegawiden a akal o andamanaya i kipetindegen iyo 
ko ginawa niyo o di na antonaa i mapetero iyo. 
12 Ka sii sangkoto a oras na paginsaratan kano o Soti a Roh ko patot a peteroon iyo." 
 
So Bayambayanan makapantag ko Lalong a Kawasa 
 
13 Aden a sakataw a mama sangkoto a malilimod a pitero iyan ki Isa a "Goro, teroa ngka 
ko pagari aken a mama a pakambagianen ako niyan ko tamok a miniganat rekami o ama 
ami."  
14 Tig i Isa a "Ari, antawaa i miyakatoro raken a pengokom rekano o di na tomanor?" 
15 Na pitero iyan kiran pen langon a "Iiktiyar kano! Pangalii niyo so apiya antonaa a 
kanapso, ka so manga tamok o taw apiya mitataralo na kena a ba on mipepasod so tito a 
kaoyagoyag iyan."  
16 Na piyanotol kiran i Isa angkai a bayambayanan: "Aden a kawasa a mama a mala a 
miyaragon ko lopa iyan. 
17 Miyapamikir iyan a 'Antonaa i sowaan ko, ka da a ketagoan ko ko pereperan aken?' 
18 Na tig iyan a 'Giyai i penggolaolaan ko. Gebaan ko so manga boniga ko na pembalay 
ako sa lebi pen a mala a di giyanan, na ron aken tegoa so langon o pereperan aken ago 
manga pagigimo. 
19 Na teroon ko sa ginawa ko a "Ginawa ko, matodtod ai a miyatimo o ka a di kelengan 
ko pemakatalingoma a madakel a ragon. Nggayagomaya ka baden; peken, peginom ago 
pekebabaya ka." '  
20 “Ogaid na pitero rekaniyan o Allah a 'Lalong ka! Sii den sangkai a kagagawii na 
kowaan reka so niyawa ngka; oriyan oto na antawaa i pekatangan sangkanan a piyanimo o 
ka para sa ginawa ngka?' "   
21 Na pitero pen i Isa a "Giyanan i keolaola o taw a pepanimo sa kakawasaan para sa 
ginawa niyan a sarta a da den a rek iyan a ibibilang o Allah a tito a kakawasaan." 
 
Di Kano Pegawid a Akal 
 
22 Pitero i Isa ko manga sokbat iyan a "Giyanan i sabap a kapeteroa ko rekano sa di niyo 
pegawiden a akal so pangenengken a kailangan iyo a ipekeoyag iyo, o di na so manga 
nditaren a ipesolot ko lawas iyo. 
23 Ka so kaoyagoyag na mala i kipantag a di so pangenengken, na so lawas na mala i 



kipantag a di so manga nditaren. 
24 Pipikira niyo so manga kakowak. Kena a ba siran peseod aya pen o ba peperagon, na 
da a ba iran manga taliyong o di na boniga, ka pepakaken siran baden o Allah. Na lebi 
kano pen a mala i kipantag a di so manga papanok. 
25 Antawaa rekano i mapekalendo niyan a omor iyan sa apiya isa bo ka oras a nggolalan 
ko kiaawiden iyan on a akal? 
26 O di niyo kegaga apiya giyangkai a maito a betad, na ino niyo aawiden a akal so ped a 
manga nganin?  
27 “Pandapati niyo so kapemangeto o manga obarobar; kena a ba siran dii nggagalebek 
aya pen o ba pepangaol. Ogaid na teroon ko rekano a apiya si Solaiman a tanto a mala i 
kakawasaan na da a ba niyan nditaren a datar sa kapiya i paras o isa sangkai a manga 
obarobar. 
28 O dii ndiditaran o Allah sa datar ai so manga otan ko pangomaan a sesaya imanto na 
mbisolan bo mapita na taralebi pen a penditaran kano niyan. Sayana kano a maito i 
paratiyaya! 
29 Di niyo rarataa a ginawa niyo a lalayon iyo pegawiden a akal o antonaa i kekan iyo ago 
keinom. 
30 Ka giyangkai a langon taman na pananamaran komowa o di pemaratiyaya ko Allah sii 
sa doniya, na katawan o Ama iyo a kailangan iyo angkai a manga nganin. 
31 Ogaid na pepanagontamani niyo so Ndatoan o Allah na go kano bo kabegi mambo 
sangkai a manga nganin.  
 
Kakawasaan sa Kasorgaan  
 
32 “Di kano pekelek, a maito a talon a bilibili, ka ikasosoat o Ama iyo a kimbegan iyan 
rekano ko Ndatoan.  
33 “Pesaa niyo so manga tamok iyo na begi niyo sa sadka so manga miskin. Mbaal kano 
sa manga pitaka a di keronot, a maana niyan na so kapepanimoa niyo ko kakawasaan roo 
sa kasorgaan, a di den kelebatan, ago di ron mapanekew o tekew aya pen o ba mabinasa o 
manga bobok. 
34 Ka apiya anda matatago so kakawasaan iyo na ndodon mambo so masisingayo o poso 
iyo.  
 
So Makatitiyagar a manga Oripen 
  
35 “Titiyagar kano a ndiditar ko kapanalagad, a katetenteman so manga palitaan iyo 
36 A datar o manga oripen a penayaw ko kakesoy o Kadnan iran a poon ko bangkiti a 
kiyakewing kaan amay ka makaoma a penonotok na kelekaan iran nggagaan so pintoan. 
37 Kebalasan angkoto a manga oripen a keoma o kadnan iran a mageenaw ago 
makatitiyagar. Teroon ko rekano a mataan den a pesambitan sekaniyan, na pekaontoden 
iyan siran ko lamisaan, na pagenatan iyan siran. 
38 Na kebalasan angkoto a manga oripen o maoma niyan siran a makatitiyagar siran den, 
apiya kelookan a gawii a kapekaoma niyan o di na kepita den.  
39 “Tanodi niyo ai: o katawi o kiwalay o anda i kapekaoma on o tekew na di niyan den 
peperon o ba makasoled so tekew ko walay niyan. 



40 “Titiyagar kano mambo, ka pekaoma so Wata o Manosiya ko oras a kena a ba niyo 
sekaniyan pakatatalingomaa." 
 
So Petoman ago so di Petoman a Talasogoay 
 
41 Pitero i Pidro a "Kadnan, ba para rekami bo a kiyapanotola ngka sangkai a 
bayambayanan, o di na para ko langon a taw?"   
42 Tig o Kadnan a "Antawaa bes i kasasanaan ago maongangen a talasogoay? Sekaniyan 
so pekakibiren o kadnan iyan ko ped a manga talasogoay kaan iyan siran kabegi sa bagian 
iran ko pangenengken ko osto a oras. 
43 Kebalasan angkoto a talasogoay amay ka makaoma so kadnan iyan o maoma o kadnan 
a dii nggolaola sangkai a galebek iyan. 
44 Teroon ko rekano a mataan den a pekikibir rekaniyan o kadnan so langon o tamok 
iyan. 
45 Ogaid na opama ka teroa ngkoto a talasogoay ko ginawa niyan a 'Matey pen makaoma 
so kadnan aken,' na o pepooni niyan meraraneg so ped iyan a manga talasogoay a mama 
ago babay ago tomaralo koman ago maginom ago pemberebereg, 
46 Na pekaoma so kadnan angkoto a talasogoay ko alongan a kena a ba niyan 
pakatatalingomaa sii ko oras a di niyan katawan. Na penanateden sekaniyan o kadnan 
iyan na isenggay niyan ko bagian iyan a keped ko di pemaratiyaya. 
47 So talasogoay a katawan iyan so kabaya o kadnan iyan ogaid na da tiyagar ago da 
toman ko kabaya iyan na mbadasan sa madakel.  
48 “Ogaid na so talasogoay a di niyan katawan o antonaa i kabaya o kadnan iyan ago 
miyakanggolaola sa patot a indaneg on na mbadasan sa maito. Oman i isa a taw a bigan sa 
mala na mala a pekisangan on, na so taw a siyanaan sa mala na lebi pen a mala a 
kipaliyogat on. 
 
Si Isa i Kesabapan ko Kapakambegibegi 
 
49 “Somiyong ako sii kaan aken kabiyagi sa apoy so doniya, na o ba bo miyaimasad den 
angkai a sangan aken! 
50 Aden a iselawat raken na tanto ako den a kapapasangan taman sa maipos ai! 
51 Ba aya katao niyo ron na aya inisong aken sii na pagowitan ko sa kalilintad so doniya? 
Kena, ka teroon ko rekano a kena a ba kalilintad, ka so kapakambagibagi. 
52 Ipoon imanto na so lima kataw ko isa ka walay na mapembagibagi siran, ka so telo na 
makiperidoay ko dowa, na so mambo so dowa na makiperidoay ko telo. 
53 So ama na makiperidoay ko wata iyan a mama, na so wata a mama na makiperidoay 
ko ama iyan; so ina na makiperidoay ko wata iyan a babay, na so wata a babay na 
makiperidoay ko ina iyan; so panogangan a babay na makiperidoay ko miyakamong on a 
babay, na so miyakamong a babay na makiperidoay ko panogangan iyan a babay." 
 
So Kasabota ko Maana o Pekesowasowa 
 
54 Pitero pen i Isa ko madakel a taw a "Amay ka makailay kano sa gabon a pepakapoon 
sa sedepan na peteroon iyo a 'Magaan den moran,' na mataan a magoran. 



55 Na amay ka pesember so abagat na peteroon iyo a 'Pekeyaw a doniya,' na 
mapenggolaola ini. 
56 Sekano a dii mamagomanta! Katawan iyo o andamanaya i kapemaanai niyo ko 
mapeparas o doniya ago so langit, na ino niyo di katawi i kapemaanai ko pekesowasowa 
sangkai a masa? 
 
So Kapasada ko Rido iyo ago so Pendimanda reka 
 
57 “Ino niyo di kokoma sa ginawa niyo o antonaa i patot a penggolaolaan iyo? 
58 O aden a pendimanda reka a pegowiten ka niyan ko dii kokoman na panamari ngka a 
kapasada ngka ko rido iyo sii ko kapesong iyo roo kaan ka niyan di mipendimanda ko 
pengokom. Ka so pengokom na peladen ka niyan ko polis, ago so polis na tegoon ka 
niyan sa kalaboso. 
59 Teroon ko reka a di ka roo den pekaliyo sa taman sa di ngka kabayadi so langon a 
molta reka." 
 
LOKAS 13 
O di Niyo Talikodi so manga Dosa Niyo na Pematay kano 
 
Sa masa oto na aden a manga taw roo a piyanotol iran ki Isa so makapantag ko manga taw 
sa Galili a piyamono i Pilato sii ko kipesepaaten iran ko manga korban ko Allah. 
2 Pitero kiran i Isa a "Sabap sa piyamono angkoto a manga taw sa Galili sa datar oto, na 
ba aya katao niyo ron na lebi siran pen a baradosa a di so langon a ped a taw sa Galili? 
3 Kena, na teroon ko rekano a o di niyo talikodi so manga dosa niyo na pematay kano 
mambo langon a datar iran. 
4 Datar mambo angkoto a sapolo ago walo kataw roo sa Silowam a miyamatay isako 
kaotengan siran o barit, na ba aya katao niyo ron na lebi siran pen a miyakasela a di so 
langon a kibabaling sa Yarosalim? 
5 Kena, na teroon ko rekano a o di niyo talikodi so manga dosa niyo na pematay kano 
mambo langon a datar iran." 
 
So Bayambayan ko Kayo a Da a Onga niyan 
 
6 Na piyanotol kiran i Isa ngkai a bayambayanan: "So sakataw a mama na aden a kayo 
niyan a korma a meeto sii ko asinda niyan a obas, na somiyong roo ka pengiloba sa onga 
niyan, ogaid na da a ba niyan on miyatoon. 
7 Na pitero iyan ko komikibir ko asinda a 'Ilaya ngka man, ka miyakatelo den ragon na 
pesong ako sii den a pepangiloba sa onga angkai a kayo a korma, na da den a miyatoon 
aken on. Na, pataa ngka ini, ka pekeongen iyan baden angkai a lopa.'   
8 “Ogaid na somimbag so komikibir a 'Ron den pasin, Sir, sii bo sangkai a ragon; na 
sibokaran aken so melilibeta on ago timplaan aken. 
9 Na o monga sangkai a makasaragon na mapiya, na o di monga na pakipataan ka.' " 
 
Piyakapiya i Isa so Babay a Kimay a Lawas iyan ko Gawii a Idedeke 
 



10 Miyakaisa a Gawii a Idedeke a pepangendao si Isa roo ko isa a sinagoga 
11 Na ndodoo so sakataw a babay a sosookan a saitan a ipekesakit iyan ko miyakasapolo 
ago walo ragon. Sabap roo na mapepeko sekaniyan na di den makapemeter apiya maito 
bo. 
12 Kagiya mailay sekaniyan i Isa na tiyalowan iyan sa kapagobay niyan on na pitero iyan 
a "Babay, kiyabokaan ka den ko gedamen ka." 
13 Na inidapenet on i Isa a manga lima niyan, na sakotika den a miyakapameter so lawas 
o babay na biyantog iyan so Allah.  
14 Ogaid na kiyararangitan so olowan ko sinagoga sabap ko kiyapamolong i Isa sii ko 
Gawii a Idedeke, na pitero iyan ko manga taw a "Nem bo gawii a patot a mipenggalebek 
tano. Song kano sii sangkanan a manga gawii sa kapemolongi rekano, na kena a ba sii ko 
Gawii a Idedeke."  
15 Na somimbag so Kadnan a "Sekano a dii mamagomanta! Sii ko Gawii a Idedeke na 
oman i isa rekano na pembokaan iyo so sapi iyo, o di na koda ko iiketan on, na pegowiten 
iyo roo sa ig ka pepakainomen iyo. 
16 Na giyangkai a babay a moriyataw o Ibrahim a mapapatong o Iblis ko miyakasapolo 
ragon ago walo na ba di patot a kabokaan sekaniyan ko kapapatonga on sii ko Gawii a 
Idedeke?"  
17 So kiyateroa niyan sii na miyanga aaya so langon o manga soranga iyan, ogaid na 
miyangababaya so ped a manga taw sabap ko langon a piyakamemesa a di niyan dii 
nggolaolaan.  
 
So Bayambayanan makapantag ko Od a Mostard 
 
18 Pitero i Isa a "Antonaa i datar o Ndatoan o Allah, na antonaa i keibaratan aken on? 
19 Giyai na datar o od a mostard a piyamola o mama ko sapadan iyan. Mito den ai ago 
mimbaloy a kayo, na misesalag so manga papanok ko manga sapak iyan."  
 
So Bayambayanan makapantag ko Tapay 
 
20 Iniise peroman i Isa a "Antonaa i keibaratan aken ko Ndatoan o Allah? 
21 Datar ai o tapay sa paan a inisaog o babay ko telo ka asada a tapong taman sa palaya 
den miyakakembang."  
 
So Masimpit a Pintoan 
 
22 Na inipanagad i Isa so mala maito a inged a pepangendao sii ko kapegantap iyan sa 
Yarosalim. 
23 Aden a mama a iniise iyan on a "Sir, ba maito bo a manga taw a kesabet?"  
Pitero kiran i Isa a 
24 “Panamari niyo a kapakasoled iyo ko masimpit a pintoan, ka teroon ko rekano a 
madakel a tepeng somoled, na di iran kegaga a kapekasoled iran. 
25 So kiwalay na magembowat na pelekeban iyan so pintoan, na amay ka mamanindeg 
kano sa liyo a pepamanotok ko pintoan a di niyo dii teroon a 'Sir, lekai ngka rekami so 
pintoan,' na sembagen kano niyan a 'Di aken sekano katawan, o di na anda kano poon.' 



26 Na isembag iyo a 'Miyakapamagatoang tano, na miyangendao ka sii ko manga inged 
ami.' 
27 Ogaid na peteroon iyan peroman a 'Di aken sekano katawan, o di na anda kano poon. 
Awai ako niyo langon a manga rarata i olaola!'  
28 “Na tanto kano a pendidiyagaw a di niyo dii pakakitebaan a ngipen iyo amay ka mailay 
niyo so Ibrahim, so Iskak, so Yakob ago so langon o manga nabi a makasosoled ko 
Ndatoan o Allah, ogaid na sekano na ipelebad baden sa liyo. 
29 Madakel a taw a pemakaoma a poon sa sebangan, sa sedepan, sa pagotaraan ago sa 
pagabagatan a pemangontod siran roo ko Ndatoan o Allah a makapemagatoanga. 
30 Tanodi niyo a aden a maoori imanto a keona roo, na aden a maoona imanto a keori 
roo." 
 
So Kababaya i Isa sa Yarosalim  
 
31 Sangkoto den a gawii na miyamanong ki Isa so ped ko manga Parisi na pitero iran on a 
"Patot a mawa ka sii ago somong ko salakaw a darpa, ka kebayaan ka mono i Hirod."  
32 Somimbag si Isa a "Song kano sangkoto a tagakal na teroa niyo ron a 'Imanto ago 
mapita na pemakaliyon ko so manga saitan ko kisosookan ago pemakapiyaan ko so 
pepanga sasakit, na sii ko ikatelo gawii na pagimasaden ko so galebek aken.' 
33 Apiya oto na disomala a teros ako melalakaw imanto ago mapita ago sii ko 
tomalondog on a gawii, ka di patot o ba mabono so isa a nabi sa liyo a Yarosalim. 
34 “Aidaw, Yarosalim, Yarosalim, a aya pepamono ko manga nabi ago peperobak a ator 
ko siran oto a siyogo reka! Madakel a manga masa a kebayaan ko a kapelimoda ko ko 
langon a taw ngka a datar o gopoan a titimoon iyan so manga piyak iyan sii ko atag o 
manga papak iyan, ogaid na di ngka kabaya o ba aken ai nggolaolaa. 
35 Ilaya niyo man, ka kiyaawaan den so kababalingan iyo. Teroon ko rekano a di ako niyo 
den keilay taman ko masa a peteroon iyo a 'Podin tano so pepekaoma sii ko ingaran o 
Kadnan.' " 
 
LOKAS 14 
Piyakapiya i Isa so Mama a Miyangorbaw a Lawas iyan 
 
Miyakaisa a Gawii a Idedeke na somiyoled si Isa ko walay o isa a olowan o manga Parisi 
ka ken, na di sekaniyan dii simaan o manga taw roo. 
2 Na ndodoo so isa a mama sii ko hadapan iyan a miyangorbaw a lawas iyan. 
3 Na iniise i Isa ko manga goro ko Kitab ago so manga Parisi a "Ba sisii ko Kitab tano a 
so kapakapiyaa ko pekesakit ko Gawii a Idedeke, o di na di den?" 
4 Ogaid na da siran pamanembag. Mandiyadi na tiyayongan i Isa angkoto a mama na 
piyakapiya niyan ago piyakalalakaw iyan. 
5 Oriyan iyan na pitero kiran i Isa a "Ba aden a isa rekano a aden a wata iyan a mama, o di 
na sapi, a miyaolog ko galebo ko Gawii a Idedeke a ba niyan on di kowaa somambot?" 
6 Na da den a kisembag iran ki Isa mipantag sii.  
 
So Kasakaw ago so Kapangalimbabaan 
 



7 Miyainengka i Isa a aden a ped roo a manga banto a piyamamili iran so tindos a manga 
darpa ko pekenan, na giyoto a piyanotol iyan kiran langon angkai a bayambayanan: 
8 “Amay ka bantowan ka o isa a taw ko kandori o di na kakewing, na di ka pagontod ko 
lebi a tindos a darpa ko pekenan, ka o ba baden aden pen a lebi a pagaadatan a banto a di 
seka. 
9 Na so miyanto rekano na baanda reka magobay na peteroon iyan a 'Pakaontoda ngka san 
angkai a mama ko dadarpaan ka.' Na keyaan ka, na ketegel ka makaontod ko lebi a 
mababa a darpa.  
10 “Aya patot na amay ka bantowan ka, na roo ka ontod ko lebi a mababa a darpa kaan 
amay ka makaoma so miyanto reka na peteroon iyan reka a 'Pagari ko, tepas ka sangkai a 
lebi pen a mapiya a darpa.' Na kebantogan ka ko kamamasaan o langon a biyantowan. 
11 Ka so oman i isa a pepangimporoan na imbaba, na so pepangalimbabaan na iporo." 
12 Na pitero i Isa ko miyanto ron a "Amay ka pekendori ka, na di ngka mbantowi so 
manga ginawai ngka, o di na so manga pagari ngka, o di na so manga tonganay ngka, o di 
na so manga siringan ka a tatamoken, ka mbantowan ka iran mambo, na kebadalan ka ko 
pinggolaola ngka. 
13 Ogaid na amay ka pekendori ka na bantowi ngka so manga miskin, manga lepo, manga 
piang, ago so manga bota 
14 Na kerakmatan ka; ka apiya pen di siran reka pekabadal na kebalasan ka bo o Allah 
amay ka manga ooyag so manga oontol a miyamatay.' " 
 
So Bayambayanan makapantag ko Mala a Bangkiti 
 
15 Kagiya maneg ai o isa a mama a pegatoang roo, na pitero iyan ki Isa a "Rarakmatan so 
taw a keped ko bangkiti roo ko Ndatoan o Allah."  
16 Pitero rekaniyan i Isa a "Aden a mama a mikendori sa mala, na madakel a manga taw a 
piyamantowan iyan. 
17 Kagiya maoma so gawii a kapekendori na siyogo iyan so talasogoay niyan sa 
kapeteroa niyan ko piyamantowan a song siran on, ka miyatiyagar den so langon taman. 
18 Ogaid na domiyaowa so oman i isa kiran. Pitero o paganay a 'Miyakapamasa ko sa 
lopa na disomala a periksaan aken. Rilai ako ngka, ka di ako pekadarpa.' 
19 Tig o ped a 'Miyakapamasa ko sa lima ka parisan a manga sapi, na song ako roo ka 
penepengan aken siran. Rilai ako ngka, ka di ako pekadarpa.' 
20 Na tig o ped pen a 'Gopen ako kiyawing, na di ako pekadarpa.'  
21 “Komiyasoy so talasogoay na piyanotol iyan ai langon ko kadnan iyan. Tanto a 
kiyararangitan angkoto a kiwalay, na pitero iyan ko talasogoay niyan a 'Song ka nggagaan 
ko manga karsada ago sii ko manga lalan ko siti na wita ngka sii so manga miskin, so 
manga lepo, so manga bota ago so manga piang.'  
22 Da matey na pitero o talasogoay a 'Miyatoman den so inisogo o ka, Kadnan, ogaid na 
aden pen a kedarpaan o taw ko walay ngka.'  
23 “Na pitero o kadnan ko talasogoay a 'Lalakaw ka roo ko manga lalan ko dii 
pagonayonayan na panegela ngka so manga taw sa kalimod iran sii kaan mapeno so walay 
aken. 
24 Teroon ko reka a da a isa bo ko miyaona a piyamantowan i ba pekataam ko inggabi a 
miyatiyagar aken.' " 



 
So Paliyogat ko Taw a Kebaya Makasokbat 
 
25 Tanto a madakel a manga taw a pepamangonot ki Isa ko kapelalakaw niyan, na 
siyangoran iyan siran ago tig iyan a 
26 “Apiya antawaa i song raken na di kebaloy a sokbat aken taman sa di niyan ikagowad 
so ama iyan, so ina iyan, so karoma niyan, so manga wata iyan, so manga pagari niyan a 
mama ago babay ago giya ginawa niyan mambo. 
27 Apiya antawaa i di niyan posain so kros iyan ago pegonot raken na di kebaloy a sokbat 
aken.  
28 “Opama ka aden a isa rekano a kebaya mbalay sa barit, na daan iyan a 
penggedagedaan iyan ago ikerang iyan o pira i mapenggasto niyan on kaan iyan 
mapariksa o magetoon so pirak iyan a kipasad on. 
29 O di petoon na oriyan o kibetaden iyan ko onayan o barit na di niyan kepasad so ped 
on, na so langon a pekailay ron na ipekela iran sekaniyan 
30 A tig iran a 'Giyangkai a mama na mipoon mbalay sa barit, ogaid na di niyan bo 
kepasad.'  
31 “Opama ka aden a dato a aden a sapolo nggibo niyan a manga sondaro a makipetidawa 
ko salakaw a dato a aden a dowa polo nggibo niyan a manga sondaro a pepamanong on, 
na daan iyan a penggedagedaan ago pesaden sa ginawa o pekaato sekaniyan sangkoto a 
isa a dato. 
32 O di sekaniyan pekaato na pekasogo sa manga tomanor sangkoto a dato sii ko katatago 
iyan pen roo ko mawatan sa kapakipesada iran on ko kalilintad. 
33 Na datar oto mambo a da a isa rekano a ba kebaloy a sokbat aken taman sa di niyan 
telikodan so langon taman iyan. 
 
So Da a Bali niyan a Timos 
 
34 “Mala i kipantag so timos ogaid na o kadai sa katimos na andamanaya i kitimosen on 
peroman? 
35 Da a kipantag iyan apiya so kapegosara on a timpla ka ipelebad baden. So aden a 
tangila niyan na pamakineg baden!"  
 
LOKAS 15 
So Miyadadag a Bilibili 
 
Miyakaisa a madakel a panenekat sa bowis ago manga baradosa a miyamanong ki Isa, ka 
pemakinegen iran. 
2 Ogaid na so manga Parisi ago manga goro ko Kitab na miyanarotaro a tig iran a "Si aki 
ini na itatapian iyan so manga baradosa ago di kiran pen dii makipagatoang."  
3 Sabap sii na piyanotol kiran i Isa angkai a bayambayanan: 
4 “lbarat na so isa rekano a aden a magatos timan iyan a bilibili na miyadadag so isa on, 
na antonaa i sowaan iyan? Pagawaan iyan pasin so siyaw polo ago siyaw a bilibili ko 
pepanateban, na pembabanogen iyan so miyada a bilibili taman sa matoon iyan. 
5 Amay ka matoon iyan na posain iyan a tanto sekaniyan a kebabaya. 



6 Imbaling iyan ai sa walay na mbantowan iyan so manga ginawai niyan ago manga 
siringan na peteroon iyan kiran a 'Mababaya tano, ka miyatoon aken so bilibili aken a 
miyadadag.' 
7 Na teroon ko rekano a datar oto mambo a lebi pen a mala a kakebabaya roo sa 
kasorgaan sabap ko isa a baradosa a tomiyalikod ko manga dosa niyan a di sabap ko 
siyaw polo ago siyaw kataw a manga oontol a di iran kailangan a kaselina iran ko olaola 
iran."  
 
So Miyada a Satiman a Pelata  
 
8 “Ibarat na so babay a aden a sapolo timan iyan a pelata a pirak na miyada so isa on, na 
antonaa i penggolaolaan iyan? Tentem sekaniyan sa palitaan ago peyopasan iyan so soled 
a walay niyan, na pengilobaan iyan sebenar taman sa matoon iyan. 
9 Amay ka matoon iyan na tewagen iyan so manga ginawai niyan ago manga siringan na 
peteroon iyan kiran a 'Mababaya tano, ka miyatoon aken so pelata a miyada raken.' 
10 Na teroon ko rekano a datar oto mambo a penga bababaya so manga malaikat o Allah 
sabap ko isa a baradosa a tomiyalikod ko manga dosa niyan." 
 
So Miyadadag a Wata a Mama 
 
11 Tig pen i Isa a "Aden a sakataw a mama a dowa kataw i wata a mama. 
12 Na pitero o ari ron ki ama iyan a 'Ama, began ka raken so bagian aken ko tamok ka.' 
Na giyoto a biyagi o ama so tamok iyan sangkoto a dowa kataw a wata iyan.  
13 “Kagiya mamakapira den gawii na miyaninimo so ari na lomiyalakaw sa mawatan a 
inged, na ron iyan piyagolaan langon so pirak iyan sa kalalalongan a kapaginetaw. 
14 Kagiya manggasto niyan langon so pirak iyan na riyaot a mala a taon angkoto a inged, 
na pekekorangan sekaniyan sa kaoyagan. 
15 Sabap roo na miyakipangongoripen sekaniyan ko isa a taw sangkoto a inged, na 
piyakasong iyan ko pangomaan iyan kaan makatagikor sa manga baboy. 
16 Sabap sa kiyaoran sekaniyan na kebaya koman ko manga onga a pamomolan a 
pepakikan ko manga baboy, ogaid na da den a ba on migay sa apiya antonaa.  
17 “Na kagiya kasabotan iyan so mala a ribat iyan na pitero iyan ko ginawa niyan a 'So 
langon a pesokayan o ama aken na mitataralo den a pangenengken iran, ogaid na pepetay 
ako sii a ongos. 
18 Na gomanat ako ago maling ako roo ko ama aken na teroon ko ron a "Ama, 
miyakasela ako ko Allah ago sii reka, 
19 Na di ako den mapapatot a bebetowan sa wata a ka. Bilangen ako ngka baden a isa ko 
pesokayan ka.'  
20 “Na gomiyanat roo den ka mbeling ko ama iyan. Ogaid na kagiya mawatan pen sa 
walay na miyalangkaw sekaniyan den i ama iyan na tanto niyan a inikapedi. Na 
miyalalagoy sekaniyan ko wata iyan na giyakes iyan ago inarekan iyan. 
21 Pitero o mangoda a 'Ama, miyakasela ako ko Allah ago sii reka, na di ako den 
mapapatot a bebetowan sa wata a ka.'  
22 “Ogaid na tiyalowan o ama iyan so manga talasogoay niyan a tig iyan a 'Nggagaan 
kano! Wita niyo sii so lebi a mapiya a kimon na pakisoloten iyo rekaniyan, na pakasisinga 



niyo pen ago pakatalompaa niyo. 
23 Na kowaa niyo so kaolit a nati a sapi na sombalia niyo, ka pekendori tano an tano 
mababaya, 
24 Ka giyangkai a wata aken na miyatay den, ogaid na miyaoyag bo; miyada sekaniyan 
ogaid na miyatoon bo.' Na mipoon siran keriyala.  
25 “Sangkoto a kapapantagan na so kaka a wata iyan na ndodoo ko dii mbasokan. Sii ko 
kapembaling iyan a pepakarani sekaniyan sa walay na miyaneg iyan so manga dii 
mboboniboniyan ago so dii sesayaw. 
26 Na tiyalowan iyan so isa ko manga talasogoay na iniise iyan a 'Antonaa oto a di ran dii 
nggolaolaan?' 
27 Tig iyan a 'Miyaling den so pagari ngka, na piyakisombali i ama a ka so kaolit a sapi, 
ka miyakakasoy sekaniyan a da a rayorayo a ginawa niyan.'  
28 “Na kiyararangitan so kaka a wata na minda o ba soled ko walay. Na lominiyo si ama 
iyan na piyangangapinan iyan an makasoled. 
29 Ogaid na pitero iyan ki ama iyan a 'Ilaya ngka man, ka sii ko miyatey den a manga 
ragon na pepanalagadan aken seka a datar o isa ko manga oripen ka, na da ako den 
makasopak ko manga sogoan ka. Ogaid na apiya so nati a kambing na da ngka raken 
mibegay an kami makakeriyala ago so manga layok aken. 
30 Ogaid na kagiya makabaling angkoto a wata a ka a miyagola ko tamok ka sii ko manga 
sondal, na siyombalian ka baden sa kaolit a nati a sapi!'  
31 “Tig o ama iyan a 'Wata aken, lalayon aken seka mipageepeda, na rek ka so langon 
taman a rek aken. 
32 Ogaid na patot a kendori tano ago mababaya, ka giyangkai a pagari ngka na miyatay 
den na imanto na miyaoyag bo; miyada sekaniyan na imanto na miyatoon bo.' " 
 
LOKAS 16 
So Maongangen a Salimbot a Komikibir 
 
Pitero i Isa ko manga sokbat iyan a "Aden a kawasa a mama a aden a komikibir ko walay 
niyan, na miniripot ko kawasa a dii pagolaan o komikibir so tamok iyan. 
2 Na giyoto a tiyawag iyan so komikibir na pitero iyan on a 'Antonaa angkai a miyaneg 
aken makapantag reka? Tiyagara ngka so listaan ko kiyakibira ngka ko tamok aken, ka di 
ka on den pekakibir.'  
3 “Tig o komikibir sa ginawa niyan a 'Antonaa i penggolaolaan ko, ka pekaawaan ako o 
kadnan aken ko galebek? Di aken kegaos so kapangalot sa kakar, na pekaya ako 
mamangni. 
4 A, na katawan aken so penggolaolaan ko kaan ako mapekabolos o manga taw ko manga 
walay iran amay ka pakaawaan ako den ko galebek aken.'  
5 “Na piyakisongowan iyan so oman i tetanggisa a makaootang ko kadnan iyan, na iniise 
iyan ko miyaona on a 'Pira i miyaotang ka ko kadnan aken?' 
6 Tig iyan a 'Magatos ka ganda a lana olibi.' Pitero o komikibir a 'Katii so listaan ko otang 
ka. Ontod ka na go ngka on soraten a lima polo bo.'  
7 “Na iniise iyan ko ikadowa a 'Seka, pira i miyaotang ka?' Tig iyan a 'Magatos ka sako a 
bantad.' Pitero o komikibir a 'Katii so listaan ko otang ka. Kowaa ngka na go ngka on 
soraten a walo polo bo.'  



8 “Na so kadnan angkoto a salimbot a komikibir na piyodi niyan sabap ko ongangen a 
ininggolalan iyan. Ka so manga taw a mala on so doniya na igira a miyakakokoyapeta 
siran ago so datar iran a manga taw na lebi siran a maongangen a di so manga taw a mala 
on so kaliwanag."  
9 Na pitero pen i Isa a "Teroon ko rekano a pakingginawai kano a nggolalan ko 
kapegosara niyo ko kadodoniyai a tamok kaan amay ka malengan ai na terimaan kano roo 
ko manga mbalingan a da den a ikepos iyan." 
10 “Apiya antawaa i kesarigan ko maito na kesarigan mambo ko mala, na so 
pepanalimbot ko maito na penalimbot mambo ko mala. 
11 Kagiya ka maoto na o di kano kesarigan ko kakikibira niyo ko tamok sangkai a doniya 
na antawaa i serig rekano ko tito a kakawasaan? 
12 Na o di kano kesarigan ko kakikibira niyo ko kena a ba niyo rek na antawaa i mbegay 
rekano ko tito a rek iyo?  
13 “Da a talasogoay a ba makipengongoripen ko dowa a kadnan, ka ikegowad iyan so isa 
on na kebabayaan iyan so ped, o di na tomotoman sekaniyan ko isa na pesodiin iyan so 
ped. Di kepakay o ba kano mapangongoripen o Allah ago so pirak."  
14 Miyaneg ai langon o manga Parisi na piyagongatongat iran si Isa ka mababaya siran sa 
pirak. 
15 Pitero kiran i Isa a "Makiilailain kano sa magiinontolan ko hadapan o manga taw, 
ogaid na katawan o Allah so madadalem ko poso niyo. Ka so ibibilang o manosiya a tanto 
a mala i bali na ikagogowad o Allah. 
 
So Ped a manga Ndao i Isa 
 
16 “So Kitab o Mosa ago so manga Sorat o manga nabi na aya niyo kokoman taman ko 
kiyapakaoma i Yahiya. Ipoon roo den na pepakalangkapen so Mapiya a Totol makapantag 
ko Ndatoan o Allah, na petegelen o oman i isa so kapakasoled iyan on. 
17 Malebod pen misedep so langit ago so doniya a di sa ba kadai sa kipantag so apiya isa 
a titik o Kitab. 
18 “Apiya antawaa i imbelag iyan so karoma niyan a babay ago mangaroma sa salakaw a 
babay na makapesina; na so mama a pengaroma ko inimbelag a babay na makapesina 
mambo." 
 
So Kawasa a Mama ago si Lasaro 
 
19 “Aden a kawasa a mama a dii nditar sa miyakapiyapiya ago magiinetaw a dii 
tebowakar oman gawii. 
20 Aden mambo a miskin a mama a pegibolen a lawas iyan, a aya ngaran iyan na si 
Lasaro, na pepakakadenen sekaniyan ko gimowa o walay o kawasa 
21 Ka kalokalo o ba sekaniyan makakan ko odod a penga oolog a poon ko lamisaan o 
kawasa. Na apiya so manga aso na pepagobay ron ago pepanilaan iran so manga ibol iyan. 
22 Miyakaisa a gawii na miyatay so miskin, na inawidan o manga malaikat ko kilid i 
Ibrahim. Na miyatay mambo so kawasa na inilebeng 
23 Na tanto den a mararasay roo sa kanarakaan. Lomiyangag sekaniyan na miyailay niyan 
si Ibrahim roo sa mawatan, ago si Lasaro a makaaabay ron.  



24 “Na inipananalo niyan ki Ibraham a 'Ama ko, kapediin ako ngka na pakasonga ngka sii 
si Lasaro kaan iyan misombo so tindoro iyan ko ig an iyan on kapakatenggawi so dila 
aken, ka tanto ako a mararasay sangkai a apoy.'  
25 “Ogaid na somimbag si Ibrahim a 'Tanodi ngka, wata ko, a sii ko kapepaginetaw ngka 
na miyatarima a ka so kapiyaan ka, na si Lasaro na aya on pekibegay so karataan bo den. 
Ogaid na imanto na pakapipiyaan a ginawa niyan sii na mararasay ka san. 
26 Liyo ron pen langon na aden a mala a landeng a mipapagelet rektano kaan di on 
pekaripag so siran oto a kebaya rekano somong a poon sii, ago da mambo a ba pekaripag 
rekami a poon san.'   
27 “Somimbag so kawasa a 'O giyanan, Ama ko, na pagakolen ko reka a pakasonga ngka 
si Lasaro roo ko walay o ama aken, 
28 Ka aden a lima kataw ron a pagari aken a manga mama. Pakasonga ngka roo kaan iyan 
siran kalalangi an siran di pekasong sangkai a darpa a ron ako mararasay.'  
29 “Tig i Ibrahim a 'Ndodoo kiran so inisorat o Mosa ago so manga nabi a melalang 
kiran; disomala a tegoon o manga pagari ngka sa ginawa iran so manga katero iran.'  
30 “Tig o kawasa a 'Di pen anan osto, Ama Ibrahim; ogaid na o aden a pekasong kiran a 
poon ko miyamatay na selinen iran so manga olaola iran.'  
31 “Na pitero on i Ibrahim a 'O di iran pekinega so Mosa ago so manga nabi na di siran 
keakolan apiya aden pen a keoyag a poon ko miyamatay."  
 
LOKAS 17 
So manga Nganin a Ipekedosa o manga Taw 
 
Oriyan iyan na pitero i Isa ko manga sokbat iyan a "Mataan den a mapenggolaola so 
manga nganin a ipekedosa o manga taw, ogaid na kemorkaan so taw a ron 
makapenggolalan so kakeolaola ini. 
2 Tomo rekaniyan pen a iketan so lig iyan ko mala a galingan a ator na ilebad sekaniyan 
sa ragat a di sa ba niyan mapakapendosa so isa sangkai a mitatanan a manga taw. 
3 Iiktiyar kano! O miyakasela so pagari ngka na sapari ngka, na o peteobat na rilai ngka. 
4 O makasela sekaniyan reka sa makapito ko salongan ago makapito mambo reka somong 
a tig iyan a 'Miteobat ako,' na rilai ngka sekaniyan."  
 
So Paratiyaya 
 
5 So manga siyogo na pitero iran ko Kadnan a "Omani ngka so paratiyaya ami."  
6 Tig o Kadnan a "O aden a paratiyaya niyo a datar sa kala o miyakaitowito a od a 
mostard na mapetero iyo sangkoto a kayo a sikomori a 'Badota ngka a ginawa ngka na 
tepas ka roo sa ragat,' na tomanen kano niyan. 
 
So Atastanggongan o Oripen 
 
7 “lbarat na so isa rekano a aden a oripen iyan a dii ndado o di na petegikoren iyan so 
manga bilibili na amay ka makaoma a poon ko pangomaan na ba ngka rekaniyan peteroa 
a 'Ontod ka sii den imanto, na kan ka den?' 
8 Kena, ka peteroon ka on baden a 'Tiyagara ngka so inggabi aken. Tempi ka na 



panalagadi ako ngka sii ko kapekan aken ago kapeginom; oriyan iyan na seka peman i 
kan ago inom.' 
9 Na ba ngka panalamati angkoto o oripen sabap ko kiyatomana niyan ko inisogo on? 
Kena! 
10 Datar oto rekano mambo; amay ka matoman iyo so langon a inisogo rekano, na teroa 
niyo a 'Matag kami manga oripen a di patot a kapodiya on, ka ininggolalan ami baden so 
atastanggongan ami.' "  
 
Piyakapiya i Isa so Sapolo Kataw a Pekebowa 
 
11 Sii ko kapelalakaw i Isa a pesong sa Yarosalim na miyokit ko temanaan a Samariya 
ago giya Galili. 
12 Sii ko kapegantap iyan ko isa a inged na inalaw sekaniyan o sapolo kataw a pekebowa 
a kititindeg sa malo mawatan. 
13 Na miyananalo siran sa matanog a tig a iran "Hey Isa, Kadnan, kapediin kami ngka."  
14 Kagiya mailay siran i Isa na tig iyan kiran a "Song kano ko manga imam na 
pamakiilain iyo kiran a manga lawas iyo." Na sii ko kapesong iran roo na miyamakapiya 
siran.  
15 So isa kiran na kagiya mailay niyan a miyakapiya den na komiyasoy ki Isa a pepodin 
iyan so Allah sa tanto a matanog. 
16 Gomipe sekaniyan sii ko ai i Isa na miyanalamat on. Giyangkoto a mama na 
Isamariyan.  
17 Pitero on i Isa a "Ba di sapolo kataw a miyamakapiya? Anda den so ped kiran a siyaw 
kataw? 
18 Ba giya bo angkai a rait i komiyasoy a pepodin iyan so Allah?" 
19 Na pitero rekaniyan i Isa a "Tindeg ka na lalakaw ka den. So paratiyaya ngka na aya 
ngka inipakapiya." 
 
So Kapekatalingoma o Ndatoan o Allah 
 
20 Aden a manga Parisi a iniise iran ki Isa o anda i kapekatalingoma o Ndatoan o Allah.  
Somimbag sekaniyan a "So Ndatoan o Allah na di pekatalingoma sa ba pekeilay. 
21 Da a ba makapetero sa 'llaya niyo ka katii!' o di na 'Kaoto roo!' ka so Ndatoan o Allah 
na madadalem sa ginawa niyo."  
22 Na pitero iyan ko manga sokbat a "Pekaoma so manga gawii a ikedali iyo so 
kapagilaya niyo ko isa ko manga gawii a kipageepedaan rekano o Wata o Manosiya, 
ogaid na di niyo keilay. 
23 Aden a manga taw a peteroon iran rekano a 'Kaoto sekaniyan!' o di na 'Katii!' ogaid na 
di kano ron song ago di niyo siran pagonoti. 
24 Ka datar o kilat a kiteras a pesindaw ko langit a poon ko sabala na taman ko sabala na 
datar anan mambo so Wata o Manosiya sii ko gawii a kapekaoma niyan. 
25 Ogaid na da pen ai kaokiti na disomala a kerasay sekaniyan a tanto na di terimaan o 
kapapantagan imanto a manga taw.  
26 “So pepanga sosowasowa ko manga gawii i Nok na datar oto mambo so penga 
sosowasowa sii ko manga gawii a kapekaoma o Wata o Manosiya. 



27 Pepamakakan so manga taw, pepamakainom, pepamangaroma ago pepamangaromaan 
taman ko gawii a kiyapakasoled i Nok ko mala a kapal, na miyakaoma so bagiyaw na 
palaya siran on miyapolang.  
28 “Datar oto mambo sii ko masa i Lot. So langon a taw na katatabowan a dii kekan, 
pepemanginom, pepamamasaan, dii pepasa, pepamamolaan ago dii mbabalay. 
29 Ogaid na sii ko gawii a kiyaawa i Lot sa Sodom na miyoran sa apoy ago sandawa a 
poon sa langit na palaya siran miyamatay. 
30 Datar ai mambo so mapenggolaola ko gawii a peyagen so Wata o Manosiya. 
31 Sangkoto a gawii na so taw a sii kepantagi ko liyoliyo o walay niyan na disomala a di 
pekasoled ko walay niyan sa kakowaa niyan ko manga pagigimo niyan. So mambo so taw 
a sii kepantagi ko pangomaan na disomala a di den kesoy ko walay niyan. 
32 Tademi niyo so miyaolaola o karoma i Lot! 
33 Apiya antawaa i mananamar somabet ko kaoyagoyag iyan na pelagaan iyan baden, na 
apiya antawaa i iperila iyan so kaoyagoyag iyan na sebeten iyan. 
34 Teroon ko rekano a sii sangkoto a kagagawii na amay ka aden a dowa kataw a 
mererembang ko satiman a igaan na kowaan on so isa kiran na imbegak so isa on. 
35 Na so dowa kataw a babay a pembowayo na kowaan so isa kiran ago imbegak so isa 
on." 
37 Na iniise o manga sokbat ki Isa a "Anda ini keolaola, Kadnan?"  
Tig iyan a "Apiya anda a aden a bangkay ron na ron mambo petimo so manga garoda." 
 
LOKAS 18 
So Bayambayanan makapantag ko Balo ago so Pangongokom 
 
Piyanotol kiran i Isa angkai a bayambayanan kaan iyan kiran mindao a disomala a lalayon 
siran pepangangarapan ago di kedaan sa arap. 
2 Tig iyan a "Sii ko isa a inged na aden a pangongokom on a da a kalek iyan ko Allah aya 
pen o ba niyan pagaadati so manga taw. 
3 Na aden a balo sangkoto a inged a dii kekasokasoy rekaniyan somong, ka pegakolen 
iyan on a 'Pasada kami ngka ago so ridoay aken na panindegen ka so kabenar aken.' 
4 Miyatey den na da iyog so pangongokom o ba niyan tabangi, ogaid na sii sa kaposan na 
pitero iyan sa ginawa niyan a 'Apiya pen da a kalek aken ko Allah aya pen o ba aken 
pagaadati so manga taw 
5 Na ipenindeg aken so kabenar angkai a balo, ka pesemoken ako niyan, na amayamay na 
o ba ako niyan mapakandokaw ko da a rintas o kapesong iyan raken.' "  
6 Tig pen o Kadnan a "Tanodi niyo so pitero angkoto a salimbot a pangongokom. 
7 Na so Allah, na ba kena a ba niyan paginontolani so piyamili iyan a manga pagtaw a 
pepamagakol on sa gagawii daondaw? Ba niyan sendoden a katebangi niyan kiran? 
8 Teroon ko rekano a paginontolanan iyan siran nggagaan. Inonta bo na amay ka kesoy so 
Wata o Manosiya na ba sekaniyan pekatoon sa paratiyaya sii sa doniya?"  
 
So Bayambayanan makapantag ko Parisi ago so Panenekat sa Bowis 
 
9 Piyanotol pen i Isa angkai a bayambayanan ko manga taw a matatangked sa ginawa iran 
a manga oontol, na di iran dii sodiin so ped. 



10 Tig iyan a "Somiyong so dowa kataw a mama ko Timplo ka sembayang. So isa on na 
Parisi ago so isa na panenekat so bowis. 
11 Tominindeg so Parisi na mindowaa a tig iyan a 'Ya Allah, penalamatan ko seka a kena 
a ba ako datar o ped a taw a mala i napso, pepanalimbot, o di na dii sina, na taralebi pen 
na kena a ba ako datar angkanan a panenekat sa bowis. 
12 Oman pito gawii na di ako dii powasa sa dowa gawii na di aken dii ndiyakatan so 
langon o pekepantiyari aken.'  
13 “So peman so panenekat sa bowis a tomitindeg sa malo mawatan na ipekeya iyan o ba 
lomangag sa langit, ka penggandangan iyan baden a rareb iyan a tig iyan a 'Ya Allah, 
kapediin ako ngka, ka baradosa ako.' 
14 Teroon ko rekano a sii ko kiyabaling iran na giyangkanan a panenekat sa bowis na aya 
ibibilang o Allah a maontol a kena a ba so Parisi. Ka so oman i ipoporo iyan a ginawa 
niyan na imbaba, na so pepangalimbabaan na iporo." 
 
Riyakmatan i Isa so manga Wata  
 
15 Aden a manga taw a piyangowit iran ki Isa so manga roroni a wata iran kaan iyan siran 
maseko, ogaid na kagiya mailay o manga sokbat iyan na pimbobongetan iran siran. 
16 Ogaid na tiyalowan siran i Isa sa somong siran on a tig iyan a "Pakasonga niyo raken 
so manga wata ago di niyo siran pesepari, ka so datar iyan a manga taw na aya kirek ko 
Ndatoan o Allah. 
17 Teroon ko rekano a mataan den a apiya antawaa i di niyan terimaan so Ndatoan o 
Allah a datar o katarimaa on o wata na di on den pekasoled." 
 
So Kawasa a Olowan 
 
18 So sakataw a olowan na iniise iyan ki Isa a "Goro a mapiya, antonaa i disomala a 
penggolaolaan ko kaan aken makewali so kaoyagoyag a da a kaposan iyan?"  
19 Somimbag si Isa a "Ino ako ngka mbetowi sa mapiya? Da a ba mapiya a rowar ko 
Allah. 
20 Katawan ka so manga sogoan o Kitab: 'Di ka pesina, di ka pemono, di ka pemanekew, 
di ka pemamokeg, pagadati ngka so ama a ka ago so ina a ka.'   
21 Tig o mama a "Langon ai na petomanen aken ipoon den ko kawawatai raken."  
22 Kagiya maneg ai i Isa na pitero iyan ko kawasa a "Aden pen a isa a disomala a 
penggolaolaan a da ngka tomana. Pesaa ngka langon so tamok ka na mbaabaada ngka so 
pirak ko manga miskin, na kebegan ka sa kakawasaan roo sa kasorgaan. Oriyan iyan na 
kasoy ka na pegonot ka raken." 
23 So kiyanega niyan sii na tanto a mikerata a ginawa niyan, ka tanto sekaniyan a kawasa.  
24 Na inilay sekaniyan i Isa a tig iyan a "So manga kawasa na tanto a maregen a 
kapekasoled iran ko Ndatoan o Allah. 
25 Lebi a malebod a kapagokit o onta ko peso a ragom a di so kapekasoled o kawasa ko 
Ndatoan o Allah."  
26 So manga taw a miyamakaneg sii na tig iran a "O giyanan, na antawaa bes i kesabet?"  
27 Somimbag si Isa a "So di kegaga o manosiya na kegaga o Allah."   
28 Pitero rekaniyan i Pidro a "Inawaan ami so langon a rek ami sa kapegonot ami reka."  



29 Na pitero kiran i Isa a "Teroon ko rekano a mataan den a apiya antawaa i inawaan iyan 
so walay niyan, o di na karoma niyan, o di na manga pagari niyan, o di na manga lokes 
iyan, o di na manga wata sabap ko Ndatoan o Allah 
30 Na pekatarima sekaniyan sa mapeteketakep ai sa masa imanto, ago so kaoyagoyag a da 
a kaposan iyan ko pekatalingoma a masa."  
 
Inaloy Peman i Isa so Kapetay niyan 
 
31 Piyakaobay i Isa so sapolo ago dowa a sokbat na pitero iyan kiran a "Pamakineg kano! 
Pesong tano sa Yarosalim a ron ketoman so langon taman a miyamangisorat o manga 
nabi mipantag ko Wata o Manosiya. 
32 Ka peladen sekaniyan ko kena a ba manga Yahodi na pegongatongaten iran, peranegen 
ago penodaan iran. 
33 Pemadasan iran sekaniyan ago mbonoon, ogaid na sii ko ikatelo gawii na keoyag bo."  
34 Na da kasaboti o mange sokbat so apiya satiman bo sangkai a manga nganin, ka 
pageemaan kiran so maana niyan na di iran katawan i di niyan dii teroon.  
 
Piyakapiya i Isa So Bota a Pepamangni 
 
35 Sii ko kapepakarani i Isa sa Yariko na aden a bota a mama a dii mamamangni a 
moontod ko kilid a lalan. 
36 Kagiya maneg iyan so madakel a taw a pepamanagad na iniise iyan o antona anan.  
37 Pitero iran on a "Si Isa a Taw sa Nasarit na segad sii."  
38 Na inipelalis iyan a "Hey Isa a wata o Daod, kapediin ako ngka!" 
39 So manga taw a pepanga oona na pimbongetan iran sekaniyan a pitero iran on a baden 
rerenek, ogaid na ba niyan den piyakatanog a kapepelalis iyan a "Hey Wata o Daod, 
kapediin ako ngka!"  
40 Na tomiyareg lomalakaw si Isa na inisogo iyan a witen rekaniyan so bota. Kagiya 
makaobay ron na iniise rekaniyan i Isa a 
41 “Antonaa i kabaya a ka a ikidia ko reka?"  
Tig o mama a "Sir, kabaya aken a makailay ako peroman."  
42 Tig i Isa a "Pekailay ka den! So paratiyaya ngka na aya ngka inipakapiya." 
43 Sakotika den a miyakailay sekaniyan, na miyonot ki Isa a pepodin iyan so Allah. Na 
kagiya mailay ai o madakel a taw na piyodi iran mambo so Allah.  
 
LOKAS 19 
Si Isa ago si Sakayos 
 
Miyakaoma si Isa sa Yariko na pegokit on. 
2 Na ndodoo so isa a olowan o manga panenekat sa bowis, a aya ngaran iyan na si 
Sakayos, na kawasa sekaniyan a mama. 
3 Piyanamaran iyan milay o antawaa si Isa, ogaid na mababa si Sakayos na da niyan 
mailay si Isa sabap ko madakel a taw. 
4 Na giyoto a miyalalagoy sekaniyan ko onaan o manga taw na tomiyabid ko kayo a 
sikomori kaan iyan mailay si Isa a magokit sangkoto a lalan.  



5 Kagiya makaoma den si Isa sangkoto a darpa na liyangag iyan so kayo na pitero iyan ki 
Sakayos a "Panog ka nggagaan, Sakayos, ka sii ako mbolos ko walay ngka imanto a 
gawii."  
6 Na minggagaan sekaniyan manog na pisekasakaw niyan si Isa sa kapekebabaya. 
7 So langon a miyakailay sii na miyanarotaro a tig iran a "Miyolos sekaniyan ko walay o 
baradosa!"  
8 Na tominindeg si Sakayos a tig iyan ko Kadnan a "Ilaya ngka, Kadnan. Ipoon imanto na 
pembaabaaden aken so sabagi ko tamok aken ko manga miskin, na o aden a 
kiyasalimbotan aken na mbadalan ko ron baden sa makapat matakep."   
9 Na pitero i Isa a "Imanto a gawii na miyakatalingoma sangkai a walay so kakesabet, ka 
giyangkai a mama na kiyababadan mambo o Ibrahim. 
10 Ka somiyong sii so Wata o Manosiya kaan iyan mangiloba ago masabet so manga taw 
a pepakanaraka."  
 
So Bayambayanan makapantag ko Manga Pelata a Bolawan 
 
11 Sii ko kapepamakinega iran ki Isa na piyanotol iyan kiran pen angkai a bayambayanan, 
ka pepekarani sekaniyan sa Yarosalim na pipikiren o manga taw a magaan den kamasaan 
so Ndatoan o Allah. 
12 Tig iyan a "Aden a barabangensa a mama a somiyong ko mawatan a inged a pekibaloy 
a dato na mbaling bo. 
13 Sa da niyan pen kaganat na tiyawag iyan so sapolo kataw a oripen iyan na so oman i 
isa kiran na bigan iyan sa satiman a pelata a pirak, na pitero iyan kiran a 'Ndagangen iyo 
ai taman sa makakasoy ako sii.'  
14 “Ogaid na ipekegowad sekaniyan o manga magiinged ko inged iyan, na somiyogo 
siran sa manga taw a telokon rekaniyan an iran on matero a 'Di ami kabaya a ba giyangkai 
a mama na aya rekami makandato.'  
15 “Apiya pen oto na miyabaloy sekaniyan den a dato na miyaling. Na piyakitawag iyan 
so manga oripen iyan a kiyapamegan iyan sa pirak kaan iyan katokawi i pira i miyanga 
lalaba iran ko kiyandagang iran. 
16 Miyakaoma so miyaona on na tig iyan a 'Sir, so pelata a pirak a inibegay ngka raken na 
miyakasapolo matakep a miyalaba niyan.'  
17 Somimbag so kadnan iyan a 'Mapiya ka a oripen! Sabap sa kasasanaan ka ko maito na 
pakapendatoon ko seka ko sapolo a siti.'  
18 “Miyakaoma so ikadowa a oripen na tig iyan a 'Sir, so pelata a pirak a inibegay ngka 
raken na miyakalima matakep a miyalaba niyan.' 
19 Pitero on mambo o dato a 'Pakapendatoon ko seka ko lima a siti.'  
20 “Na miyakaoma so isa a oripen a tig iyan a 'Sir, katii so pelata a inibegay ngka raken; 
piyanago aken a piyotos piyapiya ko paniyo. 
21 Ka ipekelek aken seka, ka mapanton ka a mama a pepangowa ko kena a ba ngka rek, 
ago peparagon ko da ngka pamolaa.'  
22 “Na somimbag so kadnan iyan a 'Da a bali ngka a oripen! So manga katero o ka na aya 
ko reka ikokom. O katawi ngka a mapanton ako a mama a pepangowa ko kena a ba ko 
rek ago peperagon ko da aken pamolaa 
23 Na ino ngka da tagoa so pirak aken sa bangko kaan amay ka makakasoy ako sii na 



kedawat aken ago so iseg iyan?' 
24 Na pitero o dato ko kititindeg roo a 'Kowaa niyo ron so satiman a pelata niyan na 
began iyo ko oripen a aden a sapolo timan iyan a pelata.'  
25 “Tig iran a 'Sir, aden den a sapolo timan iyan a pelata.'  
26 “Na pitero o dato a 'Teroon ko rekano a so oman i aden a rek iyan na kebegan pen, 
ogaid na so da a rek iyan na apiya so maito a sisii rekaniyan na kowaan on. 
27 Na giyangkoto a manga ridoay aken a di iran kabaya i ba aken siran ndatoi na wita 
niyo siran sii na pamonoa niyo ko hadapan aken.' " 
 
So Piselasela a Kiyasoled i Isa sa Yarosalim 
 
28 Kagiya matero ini i Isa na tomiyaros sekaniyan sa Yarosalim a moona ko manga 
sokbat. 
29 Sii ko kapepekarani niyan sa Bitpagi ago giya Bitani roo ko bobongan a bebetowan sa 
Palaw a Olibi, na piyakaona niyan so dowa ko manga sokbat iyan a pitero iyan kiran a 
30 “Song kano ko inged a maoonaan tano na amay ka makasoled kano ron na keoma niyo 
a nati a kimar a iiiket a da pen kakodai. Bokaa niyo na wita niyo sii, 
31 Na o aden a magise rekano a 'Ino niyo anan mbokaa?' na teroa niyo ron a 'Aden a 
ikidia on o Kadnan.' " 
32 Somiyong roo so manga siyogo na miyatoon iran a datar bo o pitero kiran i Isa. 
33 Sii ko kapembokaa iran ko nati a kimar na iniise kiran o manga kirek on a 'Ino niyo 
pembokaa so kimar?'  
34 Tig iran a "Aden a ikidia on o Kadnan."  
35 Na inowit iran so kimar ki Isa na iniampido iran ko likod iyan so manga gerab iran, na 
piyakakoda iran on si Isa.  
36 Sii ko kakokoda iyan na pepamangayaten o manga taw so manga gerab iran sii ko 
lalan a pegokitan iyan.  
37 Kagiya pepakarani sekaniyan ko darpa a ron ipetondagay so lalan ko Palaw a Olibi na 
so langon a madakel a taw a pepamangonot on na mipoon siran den manga bababaya a 
pepodin iran so Allah sa matanog sabap ko langon a piyakamemesa a manga galebek a 
miyailay iran 
38 A tig iran a 
 
"Podin tano so Solotan a pekaoma sii ko ingaran o Kadnan! 
Kalilintad roo sa kasorgaan,  
na rek o Allah so bantogan roo sa pipeporoan a kasorgaan!" 
 
39 So ped ko manga Parisi a sisii ko kalilimod na pitero iran ki Isa a "Goro pakareneka 
ngka so manga sokbat ka."  
40 Na pitero kiran i Isa a "Teroon ko rekano a o renek siran na so den so manga ator na 
aya pelalalis."  
 
Inisegad i Isa a Yarosalim 
 
41 Miyakarani si Isa sa Yarosalim na kagiya mailay niyan na somigad sekaniyan sa sabap 



on. 
42 Na pitero iyan a "O ba ngka bo kiyiatokawan den apiya imanto a gawii o andamanaya i 
kapakalintad ka, ogaid na mapapagna reka imanto kaan ka di keilay. 
43 Pekatalingoma reka so manga gawii a pelikopan ka o manga ridoay ngka a manga 
tambak a inggobat iran reka ko oman i mbala reka. 
44 Nggebaan ka iran sa tarotop, na polangen iran so manga taw a kibabaling reka. Da a 
satiman bo a ator a ba iran begaken a mibabatog ko isa a ator, ka da ngka kilalaa so masa 
a kiyasong reka o Allah sa kasebeta niyan reka." 
 
Somiyoled si Isa ko Timplo 
 
45 Somiyoled si Isa ko lamalama o Timplo na piyamogaw niyan so di roo dii ndadagang, 
46 Na pitero iyan a "Misosorat ko Kitab a 'So Walay aken na Walay a Pesimbaan,' ogaid 
na biyaloy niyo baden a dii tepokan o manga tekew!" 
47 Oman gawii na pepamangendao si Isa roo ko Timplo. So manga poporo a imam, ago 
so manga goro ko Kitab, ago so manga olowan ko manga taw na kebayaan iran mono. 
48 Ogaid na da iran mapamikir o andamanaya i kanggolaolaa iran sii, ka so langon a taw 
na kasosomayodan siran mamakineg ko langon a di niyan dii teroon.  
 
LOKAS 20 
So Pakaise makapantag ko Kapaar i Isa 
 
Miyakaisa a gawii sii ko kapepangendaowa i Isa ko manga taw ago pepakalangkapen iyan 
so Mapiya a Totol roo ko Timplo na miyakaoma on so manga poporo a imam ago so 
manga goro ko Kitab a ped iran so manga pelokelekesen 
2 Na pitero iran rekaniyan a "Teroa ngka rekami o antonaa i kapaar ka sa di ngka sii dii 
kanggolaolaa? Antawaa i migay reka sangkai a kapaar?"   
3 Inisembag kiran i Isa a "Aden mambo a ipagise aken rekano. Teroa niyo raken: 
4 Anda poon so sangan i Yahiya sa kapepanalawat? Ba poon ko Allah o di na sii ko 
manosiya?"  
5 Na pinggedageda iran ai, na pitero o oman i isa ko ped iyan a "O teroa tano a poon ko 
Allah na peteroon iyan a 'Ino niyo da paratiyayaa si Yahiya?' 
6 Ogaid na o teroa tano a poon ko manosiya na langon angkai a manga taw na perobakan 
tano iran a ator, ka matatangked sa ginawa iran a nabi si Yahiya." 
7 Na giyoto a inisembag iran a "Di ami katawan o anda ini poon."  
8 Na tig i Isa a "Di aken rekano mambo peteroon o antonaa i kapaar aken sa di aken dii 
kanggolaolaa sangkai a manga nganin." 
 
So Bayambayanan makapantag ko manga Ogopa ko Asinda a Obas  
 
9 Mandiyadi na piyanotol i Isa ko manga taw angkai a bayambayanan: "Aden a mama a 
miyamola sa asinda a obas, na piyagapin iyan ai ko manga ogopa na lomiyalakaw 
sekaniyan sa miyatey a manga gawii. 
10 Kagiya raoten so kaperagona on na somiyogo sekaniyan sa oripen sii ko manga ogopa 
ka pekikowa niyan on so bagian iyan ko onga o pamomolan. Ogaid na piyamadasan 



baden o manga ogopa na piyakabaling iran a da a miyakowa niyan. 
11 Na giyoto a somiyogo sekaniyan kiran sa salakaw a oripen, ogaid na piyamadasan iran 
mambo ago piyakakeyakaya iran, na piyakalalakaw iran a da a ba niyan miyakowa. 
12 Na somiyogo sekaniyan sa ikatelo a oripen, ogaid na piyamalian baden o manga ogopa 
ago biyogaw iran sa liyo.  
13 “Na pitero o kirek ko asinda a 'Antonaa i sowaan ko? A, na sogoon ko roo so 
pakatatayaan ko a wata aken ka masiken a pegadatan iran sekaniyan.'  
14 “Ogaid na kagiya mailay sekaniyan o manga ogopa na pitero o oman i isa ko ped iyan 
a 'Giyaya so wata o kirek. Bonoon tano kaan tano makowa angkai a asinda!' 
15 Na giyoyod iran sa liyo o asinda na biyono iran.  
"Na antonaa i penggolaolaan o kirek ko asinda sangkoto a manga ogopa? 
16 Songowan iyan siran na pemonoon iyan, na pegapinen iyan so asinda sa salakaw a 
manga taw."  
Kagiya maneg ai o manga taw na pitero iran a "Di den anan manggolaola!"  
17 Tiyobos siran i Isa na iniise iyan kiran a "O di manggolaola, na antonaa bes i maana 
angkai a misosorat ko Kitab:  
 
'So ator a inisili o manga panday sa walay  
na miyabaloy baden a aya kaoonayan ko kaoontodan o walay'?   
 
18 “Oman i isa a keolog sangkai a ator na keroperopet, ogaid na apiya antawaa i keologan 
on na pegombiyombi." 
 
So Pakaisa mipantag ko Kabayad sa Bowis 
 
19 So manga goro ko Kitab ago so manga poporo a imam na kebayaan iran domakep si 
Isa sii den sangkoto a oras, ka miyasipat iran a siran i piyakailatan iyan ko kiyapanotola 
niyan ko bayambayanan, ogaid na ipekelek iran so manga taw.  
20 Kagiya ka maoto na totoliken iran baden si Isa, na somiyogo siran on sa manga 
manoriman a dii mamagomanta sa manga titito kaan iran kalitagi si Isa a nggolalan ko 
kapakapeteroa iran on sa midimanda on kaan iran mapalad si Isa ko gobirnador a aden a 
kadato iyan ago kapaar sa kasalaa on. 
21 Na pitero o manga manoriman ki Isa a "Goro, katawan ami a osto so di ngka dii teroon 
ago ipepangendao, na da a taw a ba ngka peramigi, ka ontol so ipepangendao ngka 
makapantag ko lalan ko Allah. 
22 Na, teroa ngka rekami o ba sisii ko Kitab so kabayad tano sa bowis ko Solotan sa 
Roma o di na di?"  
23 Ogaid na miyasarino i Isa so kapamagakal iran na pitero iyan kiran a 
24 “Pakailaya ako niyo sa pelata a pirak. Antawaa ini kiparas ago ngaran i mitotombok 
sii?"  
"So solotan sa Roma," a inisembag iran.  
25 Na pitero kiran i Isa a "O giyanan na began iyo ko Solotan so kak o Solotan na began 
iyo ko Allah so kak o Allah."  
26 Na da iran mapakatero si Isa sa midimanda on sii ko kamamasaan o manga taw. 
Miyamemesa siran ko inisembag iyan na miyakarenek siran baden.  



 
So Pakaisa makapantag ko Kakeoyag o Miyamatay 
 
27 Aden a manga Sadosi a somiyong ki Isa (giyai so manga taw a tatarimaan iran a di 
keoyag so miyamatay) 
28 Na iniise iran rekaniyan a "Goro, inisorat rektano o Mosa a 'O matay so mama a aden a 
minibegak iyan a karoma ogaid na da a wata iyan, na paliyogat ko pagari angkoto a mama 
a pangaromaan iyan so balo a babay kaan siran makambawata sa kebabadan ko miyatay a 
mama.' 
29 Gowani na aden a pito kataw a magariyari a manga mama, na miyakapangaroma so 
kaka na miyatay a da a wata iyan. 
30 So tomalondog rekaniyan na piyangaroma niyan angkoto a miyabalo o pagari niyan, na 
miyatay mambo. 
31 Datar oto so ikatelo, na ndatadatar bo a miyanggolaola angkoto a pito kataw a palaya 
siran miyatay a da a ba iran miniganat a wata. 
32 Oriyan oto na miyatay mambo so babay. 
33 Na amay ka manga ooyag so miyamatay na antawaa i kikaroma sangkoto a babay, ka 
so pito kataw a mama na palaya on miyakapangaroma."  
34 Somimbag si Isa a "So manga mama ago manga babay sa masa imanto na 
makapetepitapi, 
35 Ogaid na siran oto a mapapatot a pagoyagen a poon ko miyamatay a peginetaw ko 
maori a alongan na di siran petepitapi. 
36 Di siran den pematay, ka datar siran o manga malaikat. Manga wata siran o Allah ka 
miyanga ooyag siran. 
37 Apiya so Mosa na rininayag iyan a penga ooyag so miyamatay, ka sii ko inisorat iyan 
makapantag ko pekedeg a maito a kayo na bitowan iyan so Kadnan sa 'Tohan o Ibrahim, 
so Tohan o Iskak ago so Tohan o Yakob.' 
38 Na kagiya Tohan iran sekaniyan na aya maana ini na oyagoyag siran pen apiya pen 
miyamatay, ka sii ko hadapan o Allah na so kalangolangon na oyagoyag."  
39 Na gominiraw so ped a manga goro ko Kitab a "Mapiya so inisembag ka, Goro." 
40 Na da iran den karawi mise peroman si Isa.  
 
So Pakaisa makapantag ko Al Masih 
 
41 Pitero kiran i Isa a "Ino dii matetaro a so Al Masih na Wata o Daod? 
42 Ka so den so Daod na aya den misorat sii ko Sabor a:  
 
'So Allah na pitero iyan ko Kadnan aken a 
"Ontod ka sii sa kawanan aken  
43 Taman sa ibetad aken so manga ridoay ngka  
a dapoay o manga ai ngka." '  
 
44 “Na kagiya bitowan o Daod so Al Masih sa Kadnan na andamanaya i kiyambaloy 
niyan a Wata o Daod?"  
 



So Lalangan i Isa mipantag ko manga Goro ko Kitab 
 
45 Sii ko kapepamakineg o langon o manga taw na pitero i Isa ko manga sokbat iyan a 
46 “Iktiyari niyo so manga goro ko Kitab a mababaya magenebeneb a ndiditar ko manga 
pipiya a kimon, ago mababaya sa kapesalama kiran roo ko manga padian, ago pepamiliin 
iran so isesenggay a manga ontoda ko sinagoga ago so tindos a manga darpa sii ko 
kandori. 
47 Pepangasaben iran so tamok o manga balo a sarta a pepakalayaten iran so manga 
dowaa iran a makiilailain sa manga oontol. Lebi den a mala so indaneg kiran!" 
 
LOKAS 21 
So Sidka o Balo a Babay 
 
Sii ko kiyapangilailay i Isa na miyailay niyan so manga kawasa a pepamanago siran sa 
manga sidka sii baitalmal o Timplo. 
2 Miyailay niyan mambo so isa a balo a miskin a tomiyago on sa dowalad a kowarta. 
3 Na pitero i Isa a "Teroon ko rekano a mataan a giyangkoto a miskin a balo na lebi pen a 
mala a tiyago iyan roo a di so piyamanago on o langon a ped. 
4 Ka palaya siran misidka ko lawan ko kakawasaan iran, ogaid na giyangkoto a babay, 
apiya sii ko kamimiskini ron, na inibegay niyan langon so ikeoyag iyan." 
 
 Inalamat i Isa so Kakegeba o Timplo 
 
5 So ped ko manga sokbat na di ran dii mbibitiyaraiyan so makapantag ko Timplo a 
sayana a mapiya a pegilain a pipendaraan sa manga pipiya i paras a ator ago manga 
pamemegayan a iniselasela on o manga taw. Na pitero i Isa a 
6 “So langon ai a pepanga iilay niyo, na pekaoma so manga gawii a da den a satiman bo a 
ator on a ba kibagak ko kabebetadan on, ka so langon ai na penga gegeba."  
 
So manga Kamaregenan ago Kasatroan 
 
7 “Goro," a iniise iran, "anda i kakeolaola ini, ago antonaa i toos ko masa a kitoman ai?"  
8 Tig i Isa a "Iktiyari niyo o ba kano pakisaliba, ka madakel a pekaoma sii ko ingaran 
aken a di iran dii teroon a "Saken so Al Masih!" ago "Magaan den makaoma so masa!" 
Ogaid na di niyo siran pagonoti. 
9 Amay ka maneg iyo so makapantag ko manga katidawa ago manga kaperido na di kano 
kelek, ka disomala a keolaola ini mona, ogaid na kena a ba niyan sarta a ba aya kaposan." 
10 Na tig iyan pen a "So isa a nasiyon na makipetidawa ko salakaw a nasiyon, na so isa a 
ndatoan na nggobaten iyan so ped a ndatoan. 
11 Keolaola so manga ala a linog, manga taon ago manga paniyakit sii ko mbarambarang 
den a manga darpa, na pemakagemaw so piyakalekelek ago manga ala a nanao sii sa 
langit.  
12 “Ogaid na sa di pen kakeolaola angkai a manga nganin na pendadakepen kano o 
manga taw ago setroon kano. Pagowiten kano roo ko manga sinagoga sa kapengokoma 
rekano, na kelaboson kano, na pekadarpaan kano ko hadapan o manga dato ago manga 



gobirnador, na langon ai na sabap ko ingaran aken. 
13 Giyanan i kakeparo niyo sa kepeseksii niyo raken. 
14 Ogaid na sa di pen ai kakeolaola na temantamani niyo so manga pamikiran iyo sa di 
makaawid a akal iyo o andamanaya i kipetindegen iyo sa ginawa niyo. 
15 Ka mbegan ko sekano sa mapetero iyo ago ongangen a apiya sakataw bo ko manga 
ridoay niyo na da a ba on pekasembag o di na pekasangka. 
16 Apiya so manga lokes iyo ago manga pagari, taman ko manga tonganay niyo ago 
manga ginawai na tipon kano iran na pemonoon iran so ped rekano. 
17 Ikegowad kano o langon a taw sabap ko ingaran aken. 
18 Ogaid na da a satiman bo a bok ko olo niyo a ba on mada. 
19 Ba kano den pakatitiger, ka giyoto i kakesabet o niyawa niyo. 
 
Inaloy i Isa so Kakegeba a Yarosalim 
 
20 “Amay ka mailay niyo a kalilikopan a Yarosalim o madakel a manga sondaro na 
ketokawan iyo a magaan den ai mabinasa. 
21 Sa masa oto na siran oto a ndodoo sa Yodiya na disomala a mamalalagoy ko manga 
bobongan, na siran oto a sisii ko siti na disomala a mamangawa siran on, na siran oto a 
ndodoo ko dii pagonayonayan na di siran soled ko siti. 
22 Ka giyoto so manga gawii a kapendadaneg a kakitoman o langon a misosorat ko Kitab. 
23 Dowandowaan iyan so kikaoogat ago so manga maritan a babay sangkoto a manga 
gawii! Tanto a keregenan angkai a inged, na pemborngat so rarangit o Allah sangkai a 
manga taw. 
24 Pemonoon siran a pedang ago pemangitaog siran a penga bibiyag roo ko langon o 
manga nasiyon. Na giya Yarosalim na pelagosaken o manga taw a kena a ba manga 
Yahodi taman sa mapos so masa a inokoran ko kena a ba manga Yahodi. 
 
So Kapekaoma o Wata o Manosiya 
 
25 “Sa masa oto na pekagemaw so manga nanao sii ko alongan ago sii ko olan ago so 
manga bitoon. Sii sa doniya na kedaan sa arap so manga nasiyon a kesosa so manga 
pamikiran iran sabap ko daleg o ragat ago so di niyan dii kambegebegel. 
26 Kedaan sa tanod so manga taw sabap ko kalek iran sii ko kapenayawa iran ko manga 
kesowasowa ko dalem a doniya, ka keselenseleng so manga kabatowa roo sa langit. 
27 Na giyoto den i kakeilaya iran ko Wata o Manosiya a pekaoma a sisii ko gabon a 
misasarta on so mala a kabatowa ago bantogan. 
28 Amay ka pepoonan den ai maolaola na tindeg kano ago langag kano, ka pepekarani so 
kakesabet iyo." 
 
So Indao o Kayo a Higos 
 
29 Na piyanotol kiran i Isa ngkai a bayambayanan: "Ilaya niyo so kayo a higos ago so 
langon o manga kayo. 
30 Amay ka mailay niyo a peraon den na ketokawan iyo sa da a ba on rekano petero a 
magaan den lomaon. 



31 Datar anan mambo na amay ka mailay niyo a pekeolaola angkai a pitero aken na 
ketokawan iyo a magaan den makatalingoma so Ndatoan o Allah. 
32 Teroon ko rekano a mataan den a keolaola ini langon sa di pen malengan mamatay so 
kapapantagan imanto a manga taw. 
33 Penga ada so langit ago so lopa, ogaid na di den keda so manga katero aken. 
 
Kailangan so Kaiiktiyar 
 
34 “Iiktiyar kano ka o ba kano baden matatalekeb sabap ko kitaralo a kekan iyo ago 
kapaginom ko pakabereg a panginginomen, ago so manga awid a akal mipantag ko 
kapepaginetaw niyo, ka o ba kano baden katomparakan sangkoto a gawii a datar o litag. 
35 Ka kitalingoma ini ko langon a taw ko dalem a doniya. 
36 Lalayon kano pageenaw a ipepangangarapan iyo a kegaga niyo lomidas so langon 
angkai a keolaola ago pekatindeg kano sii ko hadapan o Wata o Manosiya." 
37 Oman kadaondaw na pepangendao si Isa sii ko Timplo, na igira a gagawii na peliyo ko 
siti, ka roo pekeden ko bobongan a bebetowan sa Palaw a Olibi. 
38 Na igira a teked a kapipita na pepamanong so langon a taw ko Timplo sa 
kapemakinega iran on.  
 
LOKAS 22 
So Kadiyat a Kambonoa ki Isa 
 
Sa masa oto na magaan den so Pista ko Kakan sa Paan a da a Tapay ron a bebetowan sa 
Paska. 
2 So manga poporo a imam ago so manga goro ko Kitab na dii mbabanog sa okit a 
kambonoa iran ki Isa, ka ipekelek iran so manga taw.  
 
Miyayon si Yodas sa Katipowa niyan ki Isa 
 
3 Samaoto na somiyook so Iblis ki Yodas a bebetowan sa Iskariyot, a isa ko sapolo ago 
dowa a sokbat. 
4 Na somiyong sekaniyan ko manga poporo a imam ago so manga olowan o manga 
gordiya ko Timplo na miyakimbitiyarai kiran o andamanaya i kakepalada niyan kiran ki 
Isa. 
5 Miyababaya siran na miyayon siran sa tendanan iran sa pirak. 
6 Miniyog si Yodas na mipoon den mangiloba sa kakeparowi niyan kiran malad ki Isa sa 
di katokawan o madakel a taw.  
 
So Kiyagabi i Isa ago so manga Sokbat iyan 
 
7 Riyaot so gawii ko Pista ko Kakan sa Paan a da a Tapay, a so gawii a ron ipapaliyogat a 
kapenombalia ko manga nati a bilibili a kekan iran sii ko inggabi ko Paska. 
8 Siyogo i Isa si Pidro ago si Yahiya a tig iyan a "Lalakaw kano na tiyagara niyo so 
inggabi tano ko Paska."  
9 Iniise iran a "Anda i kabaya a ka a petiyagaran ami?"  



10 Tig i Isa a "Sii den ko kapekasoled iyo ko siti na mbelaken kano o mama a maawid sa 
omoy a tatagoan sa ig. Tondoga niyo ko walay a songowan iyan 
11 Na teroa niyo ko kiwalay ron a 'Ipagise reka o Goro a: Anda i rowang a kekanan aken 
ko inggabi ko Paska a ped aken so manga sokbat aken?' 
12 Na pekiilay niyan rekano so mala a rowang sa poro a kiyaasaan den, na roo niyo 
tiyagara so langon taman." 
13 Na giyoto a lomiyalakaw siran na miyaoma iran oto langon a datar bo o pitero kiran i 
Isa, na pitiyagar iran so inggabi ko Paska. 
 
So Paan ago so Arak 
 
14 Kagiya raoten so oras a kaken iran na miyontod si Isa ko pekenan a ped iyan so manga 
siyogo. 
15 Pitero iyan kiran a "Tanto aken a inikadali a kapakapamagatoang tano sii sangkai a 
inggabi ko Paska sa di aken pen kakerasay. 
16 Ka teroon ko rekano a di ako sii ken peroman taman sa di ini manggolaola roo ko 
Ndatoan o Allah."   
17 Na kinowa i Isa so tagayan na kagiya kapanalamatan iyan so Allah na tig iyan a 
"Kowaa niyo ai na mbagibagia niyo. 
18 Ka teroon ko rekano a ipoon imanto na di ako den maginom sangkai a arak taman sa 
makatalingoma so Ndatoan o Allah."  
19 Na kinowa niyan so paan na kagiya kapanalamatan iyan so Allah na piyangopak iyan 
na inibegay niyan kiran a tig iyan a "Giyai so lawas aken a inirila para rekano. Nggolaolaa 
niyo ai a ipetadem raken."  
20 Datar oto mambo na kagiya makapasad siran gomabi na kinowa niyan so tagayan a tig 
iyan a "Giyangkai a tagayan na aya bago a kapasadan o Allah a mipepasod ko rogo aken a 
keodod para rekano.  
21 “Ogaid na so tipo raken na mipageepeda aken sangkai a lamisaan! 
22 Mataan den a petay so Wata o Manosiya a ketoman so takdir mipantag on, ogaid na 
kemorkaan angkoto a mama a tipo ron!" 
23 So kiyateroa sii i Isa na miyamagisei siran o antawaa kiran i penggolaola sii.  
 
So Kipepawala o Antawaa i Lebi a Mala 
 
24 Samaoto na mipepawala so manga sokbat o antawaa kiran i ibibilang a lebi a mala. 
25 Na pitero kiran i Isa a "So manga dato o manga nasiyon na pepangondatoan iran so 
manga pagtaw iran. Na so manga olowan iran na bebetowan sa 'Ginawai o manga Taw.' 
26 Ogaid na kena a ba datar ai sii rekano, ka so lebi rekano a mala na disomala a 
pembaloy a datar o ariyari rekano, ago so olowan na datar o pepanalagad. 
27 Ka antawaa i lebi pen a mala? Ba so moontod a ken o di na so pepanalagad rekaniyan? 
Ba kena a so moontod? Ogaid na sisii ako rekano a datar o pepanalagad. 
28 Sekano den i lalayon raken makadedeket sii ko langon o kiyatepengi raken. 
29 Na mbegan ko sekano sa kabenar sa kapendato a datar o kiyabegi raken sii o Ama 
aken. 
30 Na pekakan kano ago pemakainom ko lamisaan aken sii ko Ndatoan aken, na 



pekaontod kano ko manga korsi a pepangokomen iyo so sapolo ago dowa a mbatabataa a 
manga Israil."  
 
Inalamat i Isa so Kipepalaon on i Pidro 
 
31 Tig i Isa a "Simon, Simon, pamakineg ka! So Iblis na kabaya iyan a katepengi niyan 
rekano langon a datar o taribasok a pepalidan iyan so ilaw. 
32 Ogaid na inipangangarapan aken seka, Simon, kaan ka di kedai sa paratiyaya. Na amay 
ka sengor ka raken peroman na pakabagera ngka so paratiyaya o manga pagari ngka."  
33 Somimbag si Pidro a "Kadnan, makatitiyagar ako a mirakes reka a kekalaboso ago 
mbonoon!"  
34 Na pitero i Isa a "Teroon ko reka, Pidro, a sa di pen kapekakoko o manok sangkai a 
gawii na penokolen ka sa makatelo o ba ako ngka katawi." 
 
Pirak, Pontir ago Pedang 
 
35 Pitero kiran i Isa a "Isako pakalalakaon aken sekano a da a awid iyo a pirak, o di na 
pontir, o di na tinilas na ba aden a makokorang rekano?"  
"Da den," a tig iran.  
36 Tig i Isa a "Apiya oto na imanto na so aden a pirak iyan na awidi niyan, ago so pen so 
potal, na so da a pedang iyan na pesaa niyan so gerab iyan na pamasa sa pedang. 
37 Ka teroon ko rekano a disomala a kitoman so misosorat ko Kitab makapantag raken a 
'Initapi sekaniyan ko manga baradosa.' Ka mataan den a so langon a miyamangisorat 
makapantag raken na pekitoman."  
38 Na pitero o manga sokbat a "Ilaya ngka, Kadnan, katii so dowa timan a pedang."  
Tig iyan a "Kiyatangkaan den anan!" 
 
Miyangangarapan si Isa roo sa Gitsimani  
 
39 Miyawa roo si Isa na somiyong ko Palaw a Olibi ka asal a olaola niyan, na miyonot on 
so manga sokbat. 
40 Kagiya makaoma siran sangkoto a darpa na pitero iyan kiran a "Pepangangarapan kano 
kaan kano di ndaaga o kapetepengi rekano."   
41 Na inawat iyan siran sa masiken maraot den o lebada a ator, na romiyoko sekaniyan 
ago miyangangarapan 
42 A tig iyan a "Ama, o kebaya ka na kowaa ngka raken angkai a tagayan, ogaid na 
pengnin ko a kena a ba so kabaya aken i ketoman, ka so kabaya a ka." 
43 Na gomimaw ron so isa a malaikat a poon sa kasorgaan a miyakabager rekaniyan. 
44 Na kagiya tanto a mala a kararasay niyan na piyanamaran iyan baden a di niyan dii 
kapangangarapan, na so ating iyan na datar o rogo a pegetek ko lopa. 
45 Kagiya makapasad mangangarapan na tominindeg sekaniyan na komiyasoy ko manga 
sokbat. Na miyaoma niyan siran a kitotorogen sabap ko dii kakerata a ginawa iran. 
46 Na pitero iyan kiran a "Ino kano kitotoroga? Mbowat kano na pepangangarapan kano 
kaan kano di ndaaga o katepengi rekano."  
 



So Kiyadakepa ki Isa 
 
47 Sii ko di niyan pen dii katero na madakel a manga taw a miyamakaoma a 
penanakodaan angkoto a mama a bebetowan sa Yodas, a isa ko sapolo ago dowa a sokbat. 
Miyobay sekaniyan ki Isa ka pagarekan iyan 
48 Ogaid na pitero on i Isa a "Yodas, tipon ka bes so Wata o Manosiya a sarta a 
kapegareki ngka on?"  
49 Kagiya mailay o manga sokbat i Isa o antonaa i mapenggolaola, na pitero iran a 
"Kadnan ba ami den pelalakoten so manga pedang ami?" 
50 Na so isa kiran na liyakot iyan so oripen o maporo a imam na miyasapil on so 
kawanan a tangila niyan.  
51 Ogaid na pitero i Isa a "Tatareg kano! Kiyatangkaan den!" Na siko iyan so tangila o 
oripen na piyakapiya niyan. 
52 Na somiyangor si Isa ko manga poporo a imam, ago so manga gordiya ko Timplo, ago 
so manga pelokelokesen a miyamanong on sa kandakepa iran on a tig iyan a "Ba ako 
tanganiyaya? Ino kano kiaawid sa manga pedang ago manga bentol ko kiyasong iyo sii? 
53 Oman gawii na sisii ako rekano roo ko Timplo na da ako niyo dakepa. Ogaid na giyai i 
oras iyo, sii ko dii kandato o kapaar o maliboteng." 
 
Inipelaw i Pidro si Isa  
 
54 Na diyakep iran si Isa na inowit iran ko walay o maporo a imam, na tomiyondog on si 
Pidro a malo on maaawat. 
55 Kagiya makambiyag siran sa apoy ko look o lamalama na miyamangontod siran ko 
melilibeta on na tomiyapi kiran si Pidro. 
56 Aden a sakataw a raga a miyailay niyan sekaniyan a moontod ko obay o apoy, na 
tintengan iyan si Pidro na pitero iyan a "Giyangkai a mama na ped iyan mambo!"  
57 Ogaid na inipelaw ai i Pidro a tig iyan a "Di aken sekaniyan katawan, Babay!"  
58 Da matey na aden a mama a miyakainengka rekaniyan a tig iyan a "Isa ka kiran pen!"  
Na tig i Pidro a "Kena, Aki!"  
59 Kagiya makaisa ka oras na pitero o ped a mama a da den ndowadowa a "Mataan den a 
giyangkai a mama na ped iyan, ka taw mambo sa Galili!"  
60 Ogaid na somimbag si Pidro a "Aki, di aken katawan i di ngka dii teroon!" Na sii ko di 
niyan pen dii katero na komiyoko so manok. 
61 Na dominingil so Kadnan a tintengan iyan si Pidro, na kiyatademan i Pidro so pitero 
rekaniyan o Kadnan a "Sa di pen kapekakoko o manok sangkai a gawii na ipepelaw ako 
ngka sa makatelo. 
62 Na lominiyo si Pidro na gomiyoraok a tanto a misendit.  
63 Oriyan iyan na so manga mama a nggogordiya ki Isa na piyagongatongat ago piraraneg 
iran sekaniyan. 
64 Pinilesan iran so manga mata niyan a di ran dii teroon a "Iring ka sa nabi! Antawaa i 
somiyontok reka?" 
65 Na madakel pen a pitero iran a inipagitowito iran on.  
 
Si Isa ko Hadapan o manga Pangongokom  



 
66 Kagiya mapita na mitimotimo so manga pelokelokesen ko manga Yahodi a rakes on 
so manga poporo a imam ago manga goro ko Kitab na miyawit si Isa ko pengokoman 
iran. 
67 Pitero iran on a "O seka so Al Masih, na teroa ngka rekami."  
Somimbag si Isa a "O teroa ko rekano na di ako niyo mbenaren, 
68 Na o pagisei aken sekano na di ako niyo sembagen. 
69 Ogaid na ipoon imanto na makaoontod so Wata o Manosiya ko kawanan o Lebi a 
Mamaapaar a Tohan."  
70 Na pitero iran langon a "Na, seka bes so Wata o Allah?"  
Na inisembag iyan kiran a "Benar so di niyo dii teroon a saken den." 
71 Na pitero iran a "Di den kailangan a kapakapeseksia tano ko ped! Sektano den i 
miyakaneg sangkai a pitero iyan!" 
 
LOKAS 23 
Piyakaadap si Isa ki Pilato 
 
Miyamanindeg langon angkoto a malilimod na inowit iran si Isa ko gobirnador Pilato. 
2 Roo iran sekaniyan pisenditan a tig iran a "Kiyatokawan ami a giyangkai a mama na 
pepakirido iyan so gobirno ko nasiyon ami. Ipesapar iyan so kapembayadi ko bowis ko 
Solotan sa Roma, ago di niyan dii teroon a sekaniyan so Al Masih a isa a solotan."  
3 Iniise rekaniyan i Pilato a "Ba seka so Solotan o manga Yahodi?"  
Somimbag si Isa a "Benar so di ngka dii teroon."  
4 Na pitero i Pilato ko manga poporo a imam ago so madakel a taw a "Da a miyatoon 
aken a isela sangkai a mama."  
5 Ogaid na initaros iran baden a di ron dii kasenditi a tig iran a "Pepangondoin iyan so 
manga taw sa dalem a Yodiya a nggolalan ko kapepangendao niyan. Mipoon sekaniyan sa 
Galili na tiyampos iyan sii den." 
 
Si Isa sii ko Hadapan i Hirod 
 
6 So kiyanega sii i Pilato na iniise iyan o ba taw sekaniyan sa Galili. 
7 Kagiya katokawan iyan a poon bes si Isa ko inged a ndadatoan i Hirod na piyakiwit iyan 
sekaniyan ki Hirod a samaoto na ndodoo mambo sa Yarosalim.  
8 Tanto a miyababaya si Hirod kagiya mailay niyan si Isa, ka miyaneg iyan den so 
makapantag on, na miyatey den a sisingayoon iyan a kailaya niyan on. Na iinamen iyan a 
mailay niyan si Isa a dii nggolaola sa piyakamemesa a nanao. 
9 Na piyangingisean sekaniyan i Hirod sa madakel a pakaise, ogaid na da den sembaga i 
Isa. 
10 Na miyobay so manga poporo a imam ago manga goro ko Kitab a kititindeg roo a di 
alangalang a di ran dii kasenditi ki Isa. 
11 Oriyan iyan na piyangongatongat ago pisodi i Hirod ago so manga sondaro niyan si 
Isa, na piyakanditar iran sekaniyan sa kimon a mapiya na piyakiwit iran komasoy ki 
Pilato. 
12 Sii den sangkoto a gawii na miyakangginawai si Hirod ago si Pilato, ka sa da pen ai 



kanggolaola na meridoay siran. 
 
Minisela ki Isa so Kambonoa on  
 
13 Piyakitawag i Pilato so manga poporo a imam ago so manga olowan ago so madakel a 
taw 
14 Na pitero iyan kiran a "Inowit iyo raken angkai a mama a pitero iyo a pepakirido iyan 
ko manga taw so gobirno. Na piyangingisean aken sii ko hadapan iyo, ogaid na da den a 
ba ko miyatoon a sala iyan a inidimanda niyo ron. 
15 Da matoon mambo i Hirod i sala iyan, ka piyakakasoy niyan rekami, na marayag a da 
a miyanggolaola niyan a ba patot a imbono on. 
16 Sabap sii na pakipemadasan ko sekaniyan baden na mbokaan ko." 
17 Ka paliyogat ki Pilato a pakaliyon iyan kiran so sakataw a kalaboso igira a miyaoma 
ngkoto a Pista.  
18 Ogaid na mirengarengan siran den melalis a "Bonoa ngka sekaniyan! Si Barabas i 
bokai ngka para rekami!" 
19 Miyakalaboso si Barabas sabap ko kiyaridoa niyan ko gobirno sa Yarosalim, na 
miyakapamono sekaniyan. 
20 Kagiya kabaya i Pilato a mbokaan iyan si Isa na miyananalo peroman ko manga taw. 
21 Ogaid na milalalis siran baden somembag a "Totoka ngka sekaniyan ko kros! Totoka 
ngka ko kros!"  
22 Pitero kiran i Pilato sa miyakatelo a "Ngkaino? Antonaa i sala a pinggolaola niyan? Da 
a ba ko rekaniyan miyatoon a patot a kibono on. Sabap roo na pakipemadasan aken na 
mbokaan ko."  
23 Ogaid na initaros iran baden a kapelalalis iran sa matanog a petegelen iran a totoken si 
Isa ko kros. Na so di ran dii pelalalis na aya miyakataban, 
24 Na kiyokom i Pilato sa ginawa niyan a tomanen iyan so pepangnin iran. 
25 Na biyokaan iyan so mama a piyangni iran a kiyalaboso sabap ko kiyaridoa niyan ko 
gobirno ago sabap sa miyakapamono, na piyalad iyan si Isa ko kabaya iran a ikidia iran 
on.  
 
Tiyotok si Isa ko Kros 
 
26 Sii ko kapegowita iran ki Isa roo ko mbonoan on na miyakabalak siran sa mama a 
pepakapoon ko dii pagonayonayan, a si Simon a magiinged sa Sirini. Diyakep iran 
sekaniyan na piyakiposai iran on so kros, na pepakitondog iran on si Isa. 
27 Madakel a manga taw a pepamanondog ki Isa, a so ped kiran na manga babay a di ran 
sekaniyan dii mboko ago dii ndidiyagaw. 
28 Na diningilan siran i Isa a tig iyan a "Manga babay sa Yarosalim, di ako niyo 
penggoraoka, ka aya niyo goraoka na so manga ginawa niyo ago so manga wata iyo. 
29 Ka pekatalingoma so manga gawii a peteroon o manga taw a 'Rarakmatan so manga 
babay a di pembawata, ago so manga babay a da den mbawata ago da den kasosowi!' 
30 Sangkoto a masa na peteroon o manga taw ko manga palaw a 'Tempagi kami niyo,' 
ago sii ko manga bobongan a 'Tamboni kami niyo.' 
31 Ka o giyangkai a manga nganin i di ran dii nggolaolaa sii ko kapepelita pen o kayo na 



antonaa i kesowasowa amay ka miyarayong den?" 
32 Aden pen a dowa kataw a tanganiyaya a pegowiten roo a mbonoon a ped i Isa. 
33 Kagiya makaoma siran ko darpa a bebetowan sa 'Lagas a Olo,' na ron iran tiyotok si 
Isa ago so dowa kataw a tanganiyaya ko manga kros, a so isa on na sii sa kawanan i Isa, 
na so isa peman na sii sa diwang.  
34 Na pitero i Isa a "Hey Ama ko, rilai ngka siran ka di iran katawan i di ran dii 
nggolaolaan." Na pimbagibagi o manga sondaro so manga nditaren iyan a nggolalan ko 
kaperipa.  
35 Kititindeg roo so manga taw a mbabantay, na so manga olowan na di ran dii 
pagongatongaten si Isa a tig iran a "Siyabet iyan so ped, na patot a sabeten iyan a ginawa 
niyan o sekaniyan so Al Masih a aya Miyapili o Allah!" 
36 Piyagompatompat sekaniyan pen o manga sondaro. Miyobay siran on na diyawagan 
iran sa arak, 
37 Na pitero iran on a "O seka so solotan o manga Yahodi, na sabeta ngka a ginawa 
ngka!" 
38 Na sii ko kaporoan iyan na aden a misosorat on a "Giyai so solotan o manga Yahodi." 
39 So isa ko manga tanganiyaya a mabibitin roo na piyagitowito iyan si Isa a tig iyan a 
"Ba di seka so Al Masih? Sabeta ngka a ginawa ngka ago sekami!"  
40 Ogaid na pimbongetan sekaniyan o ped iyan a tig iyan a "Ba da a kalek ka ko Allah? 
Ndatadatar a kapendanega rekta ago sekaniyan, 
41 Ogaid na mapapatot rekta ini sabap ko miyanggolaola ta. Ogaid na giyangkai a mama 
na da a pinggolaola niyan a marata." 
42 Na pitero iyan pen a "Hey Isa, tademi ako ngka amay ka makasoled ka ko Ndatoan 
ka."  
43 Pitero rekaniyan i Isa a "Teroon ko reka a mataan den a imanto a gawii na keped ka 
raken roo sa kasorgaan." 
 
So Kiyapatay i Isa 
 
44 Kagiya maoto den a alongan na kiyalibotengan den so dalem a inged oto taman sa alas 
tris, 
45 Ka tomiyareg sominang so alongan. 
45 So rending a bibitinen roo ko Timplo na miyakisi a miyadowa timan 
46 Na miyananalo si Isa sa matanog a tig iyan "Hey Ama, iserig aken so niyawa ko sii ko 
manga lima ngka!" Na oriyan o kiyateroa niyan sii na miyatay den.  
47 So olowan o manga sondaro na kagiya mailay niyan angkai a miyaolaola na biyantog 
iyan so Allah a tig iyan a "Mataan den a maontol angkai a mama." 
48 Na so langon o madakel a taw a mitimotimo roo a mbabantay na kagiya mailay iran so 
miyasowasowa na mimbabaling siran a penggandangan iran a rareb iran. 
49 So langon a ginawai i Isa a ped on so manga babay a miyamangonot rekaniyan a poon 
sa Galili na kititindeg siran sa malo mawatan a lomalangkaw sangkai a dii manggolaola.  
 
So Kinikoboren ki Isa 
 
50 Aden a mama a bebetowan sa Yosop a isa ko pangongokom ko manga Yahodi. 



Mapiya ago magiinontolan a mama 
51 A da makaayon ko kiyakokoma iran ki Isa ago so inikidia on. Poon sekaniyan sa 
Arimatiya a isa a inged sa Yodiya, na pakatatalingomaan iyan so Ndatoan o Allah. 
52 Somiyong sekaniyan ki Pilato na piyangni niyan on so lawas i Isa. 
53 Na inibaba iyan ai a poon ko kros, na biyongkosan iyan sa onong a sotra na inibetad 
iyan ko kobor a kakakalotan den ko lakongan a da den katagoi sa miyatay. 
54 Giyangkoto a gawii na Diyamaat, a so Gawii a Ipetiyagar ko Gawii a Idedeke.  
55 So manga babay a miyonot ki Isa gowani a poon sa Galili na tomiyondog siran ki 
Yosop na miyailay iran so kobor ago so kinibetaden roo ko lawas i Isa. 
56 Oriyan iyan na miyaling siran na mitiyagar siran sa manga ikekamotan ago lana 
mamot para ko lawas. Ogaid na domike siran ko Gawii a Idedeke a so den so inisogo o 
Kitab.  
 
LOKAS 24 
So Kiyaoyag i Isa 
 
Sii ko teked a kapipita ko Akad somiyong so manga babay ko kobor a aawidan iran so 
ikekamotan a pitiyagar iran. 
2 Miyaoma iran so kobor a kiyalekaan, ka miyalilid den so ator a poon ko gimowa iyan. 
3 Na somiyoled siran on, ogaid na da iran matoon so lawas o Kadnan a Isa. 
4 Sii ko katitindeg iran roo a kikalilibogan makapantag sii na tekaw den a miyakagemaw 
so dowa kataw a mama a tominindeg ko obay ran a ndiditar sa pepamangindat a nditaren. 
5 Miyalek so manga babay na miyakatolong siran. Pitero kiran o manga mama a "Ino niyo 
pepangilobaa so oyagoyag sii ko miyamatay? 
6 Da sekaniyan sii ka miyaoyag bo! Tademi niyo so pitero iyan rekano isako ndodoo 
sekaniyan pen sa Galili 
7 A tig iyan a 'So Wata o Manosiya na disomala a kepalad ko kapaar o baradosa a manga 
mama ago ketotok ko kros na keoyag bo sii ko ikatelo gawii.' "  
8 Na kiyatademan o manga babay so manga katero iyan, 
9 Na komiyasoy siran a poon ko kobor na piyanotol iran ai langon ko sapolo ago isa a 
sokbat ago so langon a ped. 
10 Giyangkai a manga babay, a si Mariyam Magdalina, si Yowana, si Mariyam a ina i 
Santiyago ago so ped iran a manga babay na aya miyamanotol sangkai a manga nganin sii 
ko manga siyogo. 
11 Ogaid na aya kapipikira iran on na dii mamerak so manga babay, na da iran mbenara 
so pitero iran. 
12 Ogaid na tominindeg si Pidro na miyalalagoy roo ko kobor, na komiyoong ago 
siyorong iyan, na miyailay niyan a aya bo a matatago roo na so manga dinis a inibongkos 
ki Isa. Na miyaling sekaniyan a pepememesa o antonaa i miyaolaola.  
 
So Kiyalalakaw i Isa sa Imaos 
 
13 Sii sangkoto a gawii na pelalakaw so dowa ko manga sokbat a pesong sa inged a 
bebetowan sa Imaos a manga sapolo ago isa ka kilomitro a poon sa Yarosalim. 
14 Di ran dii mbibitiyaraiyan so langon taman a miyasowasowa. 



15 Na sii ko di ran dii kambibitiyarai na si den si Isa na domiyaseg kiran, na miyonot 
kiran a pelalakaw. 
16 Miyailay iran sekaniyan, ogaid na da kiran maparo o ba iran makilala. 
17 Pitero kiran i Isa a "Antonaa i di niyo dii mbibitiyaraiyan ko kapelalakaw niyo?"  
Tomiyareg siran lomalakaw a peparas sa mararata a ginawa iran, 
18 Na somimbag so isa kiran a aya ngaran iyan na si Kliyopas a tig iyan a "Ba seka bo i 
mama a gomegenek sa Yarosalim a di niyan katawan so manga miyaolaola roo ko 
miyamakapira den ai gawii?"  
19 “Antonaa i miyaolaola?" a iniise iyan.  
Tig iran a "So kiyaokitan i Isa a Taw sa Nasarit. Nabi sekaniyan a kikilalaan o Allah ago 
so langon a taw a mala i kabatowa so katero iyan ago galebek. 
20 So manga poporo a imam ago so manga olowan tano na piyalad iran ko kaselaa on ko 
kapatay, na tiyotok iran ko kros. 
21 Aya iinamen ami gowani na sekaniyan i pekasabet sa Israil. Liyo san pen na ikatelo 
den ai gawii a kiyanggolaola oto. 
22 Ogaid na miyamemesa kami ko pitero o ped ko manga babay a ped ami, ka 
komiyabalaga siran somong ko kobor 
23 Na da iran roo matoon so lawas iyan. Komiyasoy siran na piyanotol iran a miyakailay 
siran kon sa pangingilain, a so manga malaikat a pitero iran kiran a oyagoyag sekaniyan. 
24 Na so ped ko manga ped ami na somiyong ko kobor, na miyaoma iran a datar bo o 
pitero o manga babay, ogaid na da iran sekaniyan mailay."  
25 Na pitero kiran i Isa a "Sekano a da a manga lalag iyan ago manga lolombat i 
kaparatiyaya ko langon a miyatero o manga nabi! 
26 Ba di disomala a daan a miyakaokit so Al Masih sangkai a manga karomasayan na go 
bo makasong sa kasorgaan?" 
27 Na inosay niyan kiran so misosorat ko dalem a Kitab makapantag sa ginawa niyan 
ipoon ko Kitab o Mosa taman ko manga Sorat o langon o manga nabi.  
28 Sii ko kapepakarani iran ko inged a songowan iran na man den a ndayon si Isa ko 
kapelalakaw niyan. 
29 Ogaid na inakolan iran sekaniyan a "Sii ka rekami den pasin, ka magaan den 
magagawii na pekaliboteng." Na somiyoled roo si Isa ka tereg kiran. 
30 Sii ko kapepamagatoang iran na kominowa sekaniyan ko paan na miyanalamat. Na 
piyangopak iyan na inidawag iyan kiran. 
31 Sarta den a miyabekar so manga mata iran na miyakilala iran sekaniyan. Ogaid na 
somidep sekaniyan baden na da iran den mailay.  
32 Na pitero o isa ko ped iyan a "Ba di tanto a kiyaoyatan so manga poso ta sii ko di 
niyan rekta dii kapakimbitiyarai roo ko lalan a penggogoden iyan rekta so Kitab?" 
33 Na sii den sangkoto a oras na gomiyanat siran na komiyasoy sa Yarosalim, na 
miyatoon iran so sapolo ago isa a sokbat a titimo roo a rakes o manga ped iran 
34 A aya iran dii teroon na "Mataan den a miyaoyag bo so Kadnan, na miyakiilay ki 
Simon!" 
35 Na piyanotol o dowa a mama so miyaolaola sii ko lalan, ago so kiyakilalaa iran ki Isa 
sii ko kiyapangopaka niyan ko paan. 
 
So Kiyasogoa i Isa ko manga Sokbat iyan   



 
36 Sii ko kapepanotola iran sii pen na gomimaw den si Isa a tomitindeg ko seronsarongan 
iran, na pitero iyan a "Malalayon rekano so kalilintad." 
37 Kiyatekawan siran ago miyanga alek a aya mapipikir iran na miyakailay siran sa 
arowak. 
38 Pitero iyan kiran a "Ino kano penga aabeng? Ino kano pendowadowa? 
39 Ilaya niyo so manga lima ko ago manga ai, ka saken den! Apera ko niyo, ka ketokawan 
iyo; ka so arowak na da a ba niyan sapo ago tolan a pekeilay niyo a sisii raken." 
40 Kagiya matero iyan ai na piyakiilay niyan kiran so manga lima niyan ago manga ai. 
41 Ogaid na di siran pen pekapangimbenar piyapiya sa o ba sekaniyan den sabap ko 
kiyababaya iran ago kiyapamemesa. Na giyoto a iniise iyan kiran a "Ba aden a kekan sii?" 
42 Na bigan iran sekaniyan sa sabool a iniyaw a seda, 
43 Na kinowa niyan ago kiyan iyan sii ko hadapan iran.  
44 Pitero iyan kiran a "Tanodi niyo angkai a miyatero aken rekano isako sisii ako rekano 
pen: Disomala a kitoman so langon a misosorat makapantag raken sii ko Kitab o Mosa 
ago so manga Sorat o manga nabi ago sii ko Sabor." 
45 Na taros a liniwanagan iyan so manga pamikiran iran kaan iran masabot so Kitab, 
46 A tig iyan a "Giyai i misosorat on: Kerasay so Al Masih na keoyag bo a poon ko 
miyamatay sii ko ikatelo gawii, 
47 Na sii ko ingaran iyan na so osiyat makapantag ko katelikodi ko manga dosa ago so 
kaperilai ko dosa na pekalangkapen roo ko langon o manga nasiyon a ipoon sa Yarosalim. 
48 Sekano i manga saksi sangkai a manga nganin.  
49 “Na pekasongen ko rekano so initopa o Ama aken. Ogaid na tatareg kano sii sa siti 
taman sa masenep kano o kabatowa a poon sa kasorgaan." 
 
Minibayaw si Isa sa Kasorgaan 
 
50 Oriyan oto na piyakaonot siran i Isa ko liyo o siti taman sa Bitani, na inibayaw niyan a 
manga lima niyan na riyakmatan iyan siran. 
51 Na sii ko kaperakmati niyan kiran na inawaan iyan siran, ka minibayaw roo sa 
kasorgaan. 
52 Na sinimba iran sekaniyan, na komiyasoy siran sa Yarosalim a tanto siran a 
pekebabaya. 
53 Na milalayon siran roo ko Timplo a pepodin iran so Allah.  
 

YAHIYA 
 
YAHIYA 1 
So Katero a Pekepoonan o Kaoyagoyag 
 
Sii sa pagampaganay na kapapantagan den so Katero. So Katero na ped o Allah, na so 
Katero na aya den so Allah. 
2 Ipoon sa poonan na ped sekaniyan o Allah. 
3 Nggolalan rekaniyan so kiyaadena ko langon taman, na da den a satiman bo a kaaden a 



ba makaliyoliyo rekaniyan a kiyaadena on. 
4 Madadalem rekaniyan so kaoyagoyag, na giyangkai a kaoyagoyag na aya solo a 
pelindaw ko manga taw. 
5 So solo na pesindaw sii ko kaliboteng, na da den ai kalangkolobi o maliboteng.  
6 Aden a mama a siyogo o Allah a aya ngaran iyan na si Yahiya. 
7 Miyakaoma sekaniyan kaan iyan matero ko langon a taw so makapantag sangkoto a 
solo kaan siran makaparatiyaya sabap ko kapeseksii niyan on. 
8 Si Yahiya na kena a ba so solo, ka miyakaoma kaan iyan kapeseksii so solo. 
9 Samaoto na so tito a solo a pelindaw ko oman i isa a taw na pepakaoma ko doniya.  
10 Ogaid na apiya pen miyaaden so doniya a nggolalan rekaniyan na da sekaniyan kilalaa 
o doniya isako sisii sekaniyan on. 
11 Miyakaoma sekaniyan ko manga nganin a rek iyan, ogaid na so bangsa niyan a manga 
taw na da iran sekaniyan tarimaa. 
12 Ogaid na so langon a tomiyarima rekaniyan a miyamaratiyaya on na bigan iyan sa 
kabenar a mabaloy a manga wata o Allah. 
13 Na miyabaloy siran a manga wata iyan a kena a ba sii ko kamamanosiyai a okit sabap 
ko kabaya o lawas, o di na takdir o taw, ka so den so Allah i Ama iran.  
14 So Katero na miyabaloy a manosiya na komiyaden rektano. Mapepeno sekaniyan a 
limo ago tito a benar. Na miyailay ami so bantogan iyan, a so bantogan o botong a Wata o 
Ama. 
15 Miseksi si Yahiya mipantag rekaniyan, na inipananalo niyan a "Giyai so mama a pitero 
aken isako teroon ko a 'Sekaniyan a pekaoma a pekatalondog raken na lawan raken, ka 
kapapantagan sekaniyan den sa da raken pen kimbawataan.' "  
16 Sabap ko mitataralo a limo iyan na sektano langon na miyamakatarima sa madakel a 
manga rakmat, a so oman i isa on na pagomanan sa isa pen. 
17 So Kitab na initoron a nggolalan ko Mosa, ogaid na so limo ago so tito a benar na 
miyakatalingoma a nggolalan ki Isa Al Masih. 
18 Da a taw a ba miyakailay ko Allah. So botong a Wata o Allah a pakatatayaan o Ama 
na aya rekaniyan miyakapayag.  
 
Antawaa si Yahiya a Pananalawat? 
 
19 So manga Yahodi sa Yarosalim na somiyogo siran ki Yahiya sa manga imam ago 
manga Libitiyo kaan iran kaisei o antawaa sekaniyan 
20 Na pitero iyan kiran so benar a da den a piyagma iyan, ka inipemataan iyan a "Kena a 
ba saken so Al Masih."  
21 Iniise iran on a "Antawaa ka bes? Ba seka si Iliyas?"  
Tig iyan a "Kena."  
Iniise iran pen a "Ba seka so Nabi?"  
Tig iyan a "Kena."   
22 Na tig iran a "Na, teroa ngka rekami o antawaa ka kaan aden a kisembag ami ko 
somiyogo rekami. Antonaa i mapetero o ka makapantag sa ginawa ngka?"  
23 Inisembag kiran i Yahiya so manga katero o nabi Isayas a "Saken so sowara a 
pepananalo sii ko mitataog a kaden a dii tero sa 'Pakatitowa niyo so lalan a pagokitan o 
Kadnan.' "  



24 So siran oto a siyogo ki Yahiya a poon ko manga Parisi 
25 Na inisean iran sekaniyan peroman a "O kena a ba seka so Al Masih, o di na so Iliyas, 
o di na so Nabi na ino ka pepanalawat?"  
26 Pitero kiran i Yahiya a "Saken na aya ipepanalawat aken na ig, ogaid na sisan rekano 
so sakataw a di niyo katawan. 
27 Sekaniyan so pekaoma a pekatalondog raken na apiya so iket o tinilas iyan na kena a 
ba ako mapapatot a pemboka on." 
28 Palaya ini miyaolaola roo sa Bitani sii sa sabala a lawasaig a Yordan a ron 
pepanalawat si Yahiya.  
 
So Nati a Bilibili o Allah 
 
29 Sii ko talondog a gawii na miyailay i Yahiya si Isa a pepekaantap rekaniyan, na tig i 
Yahiya a "Kataya so Nati a Bilibili o Allah a pepakadaan iyan so dosa o doniya! 
30 Sekaniyan so pitero aken isako teroon ko a 'Aden a mama a pekaoma a pekatalondog 
raken a lawan raken ka kapapantagan sekaniyan den sa da raken pen kimbawataan.' 
31 Gowani na di aken katawan o antawaa sekaniyan, ogaid na somiyong ako sii a 
pepanalawat sa ig kaan sekaniyan mapayag ko manga taw sa Israil."  
32 Na miseksi si Yahiya a tig iyan a "Miyailay aken so Roh a petena a poon sa kasorgaan 
a datar o marapatik na komiyaden rekaniyan. 
33 Da aken sekaniyan makilala gowani, ogaid na so Allah a somiyogo raken sa 
kapenalawat aken sa ig na pitero iyan raken a 'Keilay ngka so Roh a petena ago keden ko 
isa a mama; sekaniyan so penalawat ko Soti a Roh.' 
34 Na miyailay aken ai, na pepamataanan aken a sekaniyan so Wata o Allah."  
 
So Paganay a manga Sokbat i Isa 
 
35 Kagiya talondog a gawii na ndodoo peman si Yahiya a ped iyan so dowa ko manga 
sokbat iyan, 
36 Na kagiya mailay niyan a somiyagad si Isa na tig iyan a "Kaoto so Nati a Bilibili o 
Allah!" 
37 Kagiya maneg o dowa a sokbat so pitero i Yahiya na tiyondog iran si Isa.  
38 Dominingil si Isa na miyailay niyan a petondogen iran sekaniyan, na iniise iyan kiran a 
"Antonaa i pepelobaan iyo?"  
Somimbag siran a "Rabi," (maana a 'Goro') "anda ka mababaling?"  
39 Tig iyan a "Onot kano raken na ilaya niyo." Na miyonot siran on na miyailay iran o 
anda mababaling, na komiyaden siran rekaniyan sangkoto a gawii ka manga alas kowatro 
oto sa kegabi.  
40 So isa sangkoto a dowa a sokbat a miyakaneg ki Yahiya a tomiyondog ki Isa na si 
Andriyo a pagari i Simon Pidro. 
41 Pimbabanog nggagaan i Andriyo si Simon a pagari niyan na pitero iyan on a 
"Minitoona ami so Al Masih" (Aya maana niyan na 'Kiyaidinan').  
42 Na inowit iyan si Simon ki Isa. Tintengan sekaniyan i Isa na pitero iyan a "Seka bes si 
Simon a wata i Yahiya. Ipoon imanto na mbetowan ka sa Sipas." (Aya maana niyan na 
Pidro')  



 
Tiyawag i Isa si Pilipi ago si Natanil 
 
43 Kagiya talondog a gawii na piyasad i Isa sa ginawa niyan a song sa Galili. Minitoona 
iyan si Pilipi na pitero iyan on a "Pegonot ka raken." 
44 Si Pilipi na taw sa Bitsaida a so inged a babalingan i Andriyo ago si Pidro.  
45 Pimbabanog i Pilipi si Natanil na pitero iyan on a "Minitoona ami so mama a inisorat 
o Mosa ago so manga nabi sii ko Kitab. Sekaniyan si Isa a taw sa Nasarit, a wata i 
Yosop."  
46 “Ba aden bes a mapiya a ba pekapoon sa Nasarit?" a iniise i Natanil. 
"Onot ka raken na ilaya ngka," a inisembag i Pilipi.  
47 Kagiya mailay i Isa si Natanil a pegantap rekaniyan na tig iyan makapantag on a 
"Kataya so tito a taw sa Israil a da on so kapamagakal!"  
48 Iniise i Natanil a "Ino ako ngka katawi?"  
Tig i Isa a "Miyailay aken seka isako ndodoo ka ko atag o kayo a korma sa da reka pen 
katawaga i Pilipi. 
49 Tig i Natanil a "Goro, seka den so Wata o Allah! Seka so Solotan a Israil!"  
50 Na tig i Isa a "Miyaratiyaya ka bes sabap ko kiyateroa ko reka on a miyailay aken seka 
sii ko atag o kayo korma? Pekailay ka sa lebi pen a piyakamemesa a di giyai!" 
51 Na tig iyan pen a "Teroon ko rekano a mataan den a keilay niyo a kelekaan a 
kasorgaan ago so manga malaikat o Allah a manik manog den sii ko Wata Manosiya." 
 
YAHIYA 2 
So Kakewing roo sa Kana 
 
Kagiya makadowa den gawii na aden a kakewing sa inged a Kana roo sa Galili. Ndodoo 
si ina i Isa 
2 Na biyantowan mambo si Isa ago so manga sokbat iyan ko kakewing. 
3 Kagiya kalenganan siran sa arak na so ina i Isa na pitero iyan rekaniyan a "Da den a 
arak iran."  
4 Somimbag si Isa a "Babay, ino ngka raken peteroa? Da pen maoma so oras aken."  
5 Pitero i ina iyan ko manga talasogoay a "Nggolaolaa niyo so apiya antonaa i isogo iyan 
rekano."  
6 Na aden a pakatitindegen roo a nem timan a omoy a ator a petegoan sa ig a pegosaren o 
manga Yahodi ko kapelompiyo a aya iran adat. Oman i isa on na peketagoan sa walo polo 
o di magatos ka litro a ig. 
7 Pitero i Isa ko manga talasogoay a "Pamenoa niyo a ig angkai a manga omoy." Na 
piyameno iran a tetaman ko manga ngari iyan. 
8 Tig iyan kiran pen a "Imanto na sakedo kano ron na wita niyo ko komikibir ko 
bangkiti."  
Na inowit iran on 
9 Na tiyaaman o komikibir so ig a miyabaloy den a arak. Di niyan katawan o anda poon 
apiya pen katawan o manga talasogoay a somiyakedo ron. Tiyalowan iyan so 
mangangaroma 
10 Na pitero iyan on a "Adat den a aya pekaonaan menat a arak na so lebi a mapiya, na 



amay ka makapangondaya minom so manga banto na go bo nata so kena a ba tanto a 
mapiya a arak. Ogaid na imanto ngka pen pagenata so lebi a mapiya!"  
11 Giyangkai a monapona ko piyakamemesa a manga nanao a piyakiilay i Isa na sii 
miyanggolaola sa Kana roo sa Galili. Piyayag iyan roo so bantogan iyan, na miyaratiyaya 
on so manga sokbat iyan.  
12 Oriyan ai na si Isa ago si ina iyan, so manga pagari niyan a manga mama, ago so 
manga sokbat iyan na miyamanong siran sa Kapirnaom, na komiyaden siran roo ko 
miyamakapira gawii.  
 
Somiyong si Isa ko Timplo 
 
13 Sa masa oto na magaan den so Pista ko Paska o manga Yahodi na somiyong si Isa sa 
Yarosalim. 
14 Sii ko Timplo na miyaoma niyan so manga taw a dii ndadagang sa manga sapi, manga 
bilibili ago manga marapatik ago so pen so dii sesambiay sa pirak a kioontod roo. 
15 Mandiyadi na mimbaal si Isa sa badas a tiyalitali na piyamogaw niyan siran langon roo 
ko liyo o Timplo a rakes o manga bilibili ago manga sapi, na pilalayang iyan so manga 
lamisaan o dii sesambiay sa pirak, na tiyowal iyan so manga pelata iran. 
16 Na pitero iyan ko dii ndadagang sa manga marapatik a "Pangowita niyo ai sa liyo! Di 
niyo mbaloya a padian so Walay o Ama aken!"  
17 Kiyatanodan o manga sokbat iyan a misosorat ko Kitab a "So kasigi aken ko Walay 
ngka, ya Allah, na aya raken nggegep."  
18 Kagiya mailay ai o manga olowan o manga Yahodi na inatowan iran si Isa a tig iran a 
"Antonaa i nanao i mapekiilay ngka rekami a kiporiba sa aden a kabenar ka sa 
kiyanggolaolaa ngka sii?"  
19 Simbag siran i Isa a "Gebaa niyo angkai a Timplo na mbangonen aken peroman sii ko 
soled o telo gawii."  
20 Tig o manga Yahodi a "Miyakapat polo ago nem ragon a kiyabangona sangkai a 
Timplo na mbangonen ka bes peroman ko soled o telo gawii?" 
21 Ogaid na aya pitero i Isa a timplo na so lawas iyan. 
22 Sabap san na kagiya maoyag sekaniyan a poon ko miyamatay na kiyatanodan o manga 
sokbat iyan a miyatero iyan ai. Na piyaratiyaya iran so misosorat ko Kitab ago so 
miyatero i Isa. 
 
Katawan i Isa o Antonaa i Madadalem ko Poso 
 
23 Sii ko katatago i Isa roo sa Yarosalim sii ko Pista ko Paska na madakel a miyaratiyaya 
rekaniyan ko kiyailaya iran ko piyakamemesa a manga nanao a di niyan dii nggolaolaan. 
24 Ogaid na si Isa na da niyan kiran sarigen a ginawa niyan ka katawan iyan piyapiya so 
langon a taw. 
25 Di den kailangan a teroon rekaniyan o apiya antawaa so makapantag ko manosiya, ka 
katawan iyan o antonaa i madadalem ko poso o manga taw.  
 
YAHIYA 3 
Si Isa ago si Nikodimos 



 
Aden a isa a olowan o manga Yahodi a bebetowan sa Nikodimos a ped sekaniyan ko 
manga Parisi. 
2 Miyakaisa a gagawii na somiyong sekaniyan ki Isa na pitero iyan on a "Goro, katawan 
ami a goro ka a siyogo o Allah, ka da a makapenggolaola sa piyakamemesa a manga 
nanao a di ngka dii nggolaolaan liyo ron o mipageepeda iyan so Allah."  
3 Somimbag si Isa a "Teroon ko reka a mataan den a da a ba pekailay ko Ndatoan o Allah 
taman sa di imbawata peroman."  
Iniise i Nikodimos a "Andamanaya i kipembawataan ko taw amay ka miyakatoa den? 
Mataan a di niyan kegaga a ba makasoled peroman ko tiyan o ina iyan kaan mimbawata 
peroman!"  
5 Somimbag si Isa a "Teroon ko reka a mataan den a da a pekasoled ko Ndatoan o Allah 
taman sa di imbawata a nggolalan ko ig ago so Roh. 
6 So inimbawata o manosiya na manosiya mambo, na so inimbawata o Roh na niyawa 
mambo. 
7 Di ka pememesa ko pitero aken reka a disomala a imbawata ka peroman. 
8 Pesember so ndo sa apiya anda kebaya somong. Pekeneg ka so kapesember iyan ogaid 
na di ngka katawan o anda pepakapoon o di na anda pegantap. Datar ai mambo so 
kipembawataan ko oman i isa a inimbawata o Roh."  
9 “Andamanaya i kakeolaola ini?" a iniise i Nikodimos.  
10 Tig i Isa a "Kikilalaan ka a goro sa Israil na di ngka bes seboten angkai a manga 
nganin? 
11 Teroon ko reka a mataan den a di ami dii teroon so katawan ami ago di ami dii seksian 
so miyailay ami, ogaid na di niyo terimaan so katero ami. 
12 Pitero aken rekano so makapantag ko manga nganin sangkai a doniya na da niyo 
paratiyayaa. Sabap roo na andamanaya i kaperatiyayaa niyo o teroa ko rekano so 
makapantag ko ndodoo sa kasorgaan? 
13 Da den a miyakapanik sa kasorgaan a rowar ko Wata o Manosiya a miyanog a poon sa 
kasorgaan. 
14 Na datar o kinitongkolen o Mosa ko nipay a tombaga roo ko mitataog a kaden na 
disomala a mitongkol mambo so Wata o Manosiya 
15 Kaan so oman i isa a peparatiyaya rekaniyan na makatarima sa kayoyagoyag a da a 
kaposan iyan.  
16 “Kagiya tanto a pekebabayaan o Allah so doniya na inibegay niyan so botong a Wata 
iyan kaan so oman i isa a peparatiyaya rekaniyan na di pekanaraka, ka kebegan baden sa 
kaoyagoyag a da a kaposan iyan. 
17 Ka siyogo o Allah so Wata iyan sii sa doniya a kena a ba an iyan masala so doniya, ka 
sabap sa an masabet so doniya a nggolalan rekaniyan.  
18 “Apiya antawaa i peparatiyaya rekaniyan na di den kesala. Na so di rekaniyan 
peratiyaya na miyasala den, ka da niyan paratiyayaa so botong a Wata o Allah. 
19 Na so kiyasalaa kiran na mipepasod sii: So solo na somiyong sii sa doniya ogaid na 
kiyababayaan o manga taw so maliboteng a di so maliwanag ka marata so manga galebek 
iran. 
20 Oman i dii nggolaola sa marata na ipekegowad iyan so maliwanag na di den song ko 
solo ka ipekelek iyan o ba mapayag so di niyan dii nggolaolaan. 



21 Ogaid na so taw a ipepaginetaw niyan so tito a benar na pesong ko solo kaan mailay 
piyapiya a so di niyan dii nggolaolaan na aya niyan kapetomana ko kabaya o Allah." 
 
Si Isa ago si Yahiya 
 
22 Oriyan ai na somiyong si Isa sa Yodiya na tomiyareg roo sa miyamakapira gawii a 
pepanalawat a ped iyan so manga sokbat iyan.  
23 Si mambo si Yahiya na dii manalawat roo sa Ainon a marani sa Salim ka madakel a ig 
roo, na pepamanong on so manga taw a pemakisalawat. 
24(Sa masa oto na da pen makalaboso si Yahiya.) 
25 Na aden a Yahodi a miyakindaowa ko manga sokbat i Yahiya makapantag ko ontol a 
okit a kapelompiyo. 
26 Na somiyong siran ki Yahiya na pitero iran on a "Goro, so mama a minipagepeda a ka 
roo ko sabala a lawasaig a Yordan a piseksian ka na pepanalawat sekaniyan imanto na 
pepamanong on so langon a taw!"  
27 Tig i Yahiya a "Da a ba kekowa o taw a apiya antonaa o di on began o Allah. 
28 Sekano den i makapeseksi ko kiyateroa ko sa kena a ba saken so Al Masih, ka matag 
ako siyogo a miyaona a di sekaniyan. 
29 Aya kirek ko pengaromaan na so mangangaroma. Ogaid na so layok o mangangaroma 
na penayaon iyan sekaniyan a pemamakineg, na tanto sekaniyan a kebabaya amay ka 
maneg iyan so lagam o mangangaroma. Giyanan i kapekebabaya aken, na miyatarotop 
den imanto. 
30 Disomala a pepekala sekaniyan ago pepekababa ako." 
 
So Miyakapoon sa Kasorgaan 
 
31 Sekaniyan a pepekapoon sa poro na lawan ko kalangolangon, na sekaniyan a poon sa 
doniya na kadodoniyai na aya di niyan dii teroon na kadodoniyai. Sekaniyan a 
pepekapoon sa kasorgaan na lawan ko kalangolangon. 
32 Ipeseksi iyan so miyailay niyan ago miyaneg ogaid na da a ba peterima ko katero iyan. 
33 Ogaid na so tomiyarima ko katero iyan na pimataanan iyan a benar so Allah. 
34 Ka so siyogo o Allah na di niyan dii teroon so manga katero o Allah, ka da a diyangka 
o kipembegan on o Allah ko Roh. 
35 So Ama na pekebabayaan iyan so Wata na miyapadalem iyan so langon taman ko 
kapaar iyan. 
36 So peparatiyaya ko Wata na aden a kaoyagoyag iyan a da a kaposan iyan, ogaid na so 
pegongkir ko Wata na di den pekakamal sangkoto a kaoyagoyag, ka lalayon on so rarangit 
o Allah.  
 
YAHIYA 4 
Si Isa ago so Babay a taw sa Samariya 
 
Miyaneg o manga Parisi a si Isa na madakel a taw a dii masokbat ago pepanalawatan iyan 
a di si Yahiya. 
2(ogaid na aya benar na kena a ba si Isa i dii manalawat, ka so manga sokbat iyan). 



3 Kagiya maneg ai i Isa na inawaan iyan a Yodiya ka kesoy sa Galili.  
4 Sii ko kapesong iyan sa Galili na mipenisagad iyan a Samariya. 
5 Miyakaoma sekaniyan ko isa a siti sa Samariya a bebetowan sa Sikar a kena a ba 
mawatan ko lopa a inibegay i Yakob ko wata iyan a si Yosop. 
6 Ndodoo so paridi a rek i Yakob, na miyontod si Isa ko obay o paridi, ka diyokawan ko 
kapelalakaw niyan. Na magaan den oto maoto a alongan. 
7 Miyakaoma so isa a babay a taw sa Samariya ka segeb, na pitero on i Isa a "Pakainoma 
ko ngka." 
8 Samaoto na da roo so manga sokbat iyan ka tomiyaros siran sa siti ka pemasa siran sa 
pangenengken.  
9 Tig o babay a Isamariyan a "Yahodi ka na Isamariyan ako. Ino ka raken pengni sa ig a 
mainom ka?" (Ka di den makipagepeda so manga Yahodi ko manga Isamariyan.)  
10 Somimbag si Isa a "O katawi ngka so pamemegayan o Allah ago antawaa i pepangni 
reka sa ig na seka o kowan i pemangni rekaniyan na mbegan ka niyan sa ig a 
pepangoyag."  
11 “Sir," a tig o babay, "da a ba ngka kisageb na madalem so paridi. Anda ngka kowaa 
ngkanan a pepangoyag a ig? 
12 Ba ka lawan ki Yakob a apo tano a migay rektano sangkai a paridi? Pepeginom 
sekaniyan sii ago so manga wata iyan taman ko manga pangangayamen iyan."  
13 Somimbag si Isa a "Oman i peginom sangkai a ig na kewaw peroman 
14 Ogaid na apiya antawaa i pekainom ko ig a imbegay aken on na di den kewaw. Ka so 
ig a imbegay aken on na pembaloy a bowalan sii sa ginawa niyan a pepekabowak on so ig 
a pepamegay sa kaoyagoyag a da a kaposan iyan."  
15 Tig o babay a "Sir, begi ako ngka sangkai a ig kaan di ako den kewaw ago di sii den 
pekasong sa kasegeb aken."  
16 Pitero rekaniyan i Isa a "Baling ka na kowaa ngka si karoma ngka na kasoy kano sii."  
17 Tig o babay a "Da a karoma ko."  
Tig i Isa "Benar so pitero o ka a da a karoma ngka 
18 Ka miyakalima ka den mapangaroma, na so mama a itetapi i ka imanto na kena a ba 
ngka tito a karoma. Benar angkai a pitero o ka."  
19 Tig o babay a "Masisipat aken, Sir, a nabi ka. 
20 So manga apo ami a manga taw sa Samariya na miyamanimba sii sangkai a palaw, 
ogaid na sekano a manga Yahodi na di niyo dii teroon a giya Yarosalim na aya patot a 
darpa a ron pesimba so manga taw."  
21 Tig i Isa a "Paratiyayaa ko ngka, Babay, ka pekatalingoma so masa a kena a ba 
giyangkai a palaw aya pen a Yarosalim i darpa a ron iyo simbaa so Ama. 
22 Sekano a manga Isamariyan na pesimbaan iyo so di niyo katawan. Sekami a manga 
Yahodi na katawan ami so pesimbaan ami, ka so kakesabet na miyakapoon ko manga 
Yahodi. 
23 Ogaid na pekatalingoma so masa ago kapapantagan den a so tito a pepamaniniba na 
simbaan iran so Ama a nggolalan ko Roh ago tito a benar, ka so datar ai a pepamanimba i 
kebayaan o Ama a pesimba rekaniyan. 
24 So Allah na niyawa, na so pemanimba rekaniyan na disomala a simba a nggolalan ko 
Roh ago tito a benar."  
25 Pitero on o babay a "Katawan ko a song sii so Al Masih (a bebetowan sa Inidinan o 



Allah), na amay ka makaoma na pekitokawan iyan rektano so langon taman."  
26 Somimbag si Isa a "Saken sekaniyan a di reka dii makimbitiyarai."  
27 Minitabo saya den a kiyakasoy o manga sokbat i Isa na tanto siran a miyamemesa 
kagiya mailay iran sekaniyan a dii makimbitiyarai ko babay. Ogaid na da a isa kiran bo a 
ba minise sa "Antonaa i kabaya a ka," aya pen o ba iran miise a "Ino ngka dii mbitiyaraian 
angkai a babay?" 
28 Mandiyadi na inibagak o babay so omoy niyan na komiyasoy ko siti na pitero iyan ko 
manga taw roo a 
29 “Onot kano raken na ilaya niyo so mama a pitero iyan raken so langon a 
miyanggolaola ko. Ba sekaniyan den so Al Masih?" 
30 Giyoto a inawaan iran so siti na miyamanong ki Isa.  
31 Samaoto na pesekaten o manga sokbat si Isa a tig iran a "Goro, kan ka den." 
32 Tig iyan a "Aden a pangenengken a ken aken a di niyo katawan."  
33 So kiyanega on o manga sokbat na miyamagisei siran a "Ba aden a miwit rekaniyan sa 
pangenengken?"  
34 Tig i Isa a "Aya pangenengken aken na so katomana ko ko kabaya o somiyogo raken 
ago so kapasada ko ko galebek a inisangan iyan raken. 
35 Ba kena a di niyo dii teroon a 'Pat pen olan a kakeoma o kaperagon?' Teroon ko 
rekano a langkaw kano na ilaya niyo so manga pangomaan! Miyamakatoa den so manga 
onga na kepakay den a peragonen. 
36 So peperagon na pesokayan, na pepanimoon iyan raken so manga taw a pekakowa sa 
kaoyagoyag a da a kaposan iyan kaan makaperengarengan mababaya so peseod ago so 
peperagon. 
37 Benar so pananaroon a 'Peseod so isa na peragon so ped.' 
38 Siyogo aken sekano sa kaperagona niyo ko manga per a da niyo nggalebeka. So manga 
ped i minggagalebek on, na sekano i makaperagon ko miyanggalebek iran."  
39 Na madakel ko manga Isamariyan sangkoto a siti a miyamaratiyaya ki Isa sabap ko 
katero o babay a "Pitero iyan raken so langon a miyanggolaola ko." 
40 Sabap roo na kagiya mamakaoma so manga Isamariyan ki Isa na inakol iran on a 
komaden kiran pasin, na komiyaden roo sa miyakadowa gawii. 
41 Na madakel pen a miyamaratiyaya rekaniyan kagiya maneg iran so manga katero iyan. 
42 Pitero iran ko babay a "Miyaratiyaya kami den imanto a kena a ba sabap ko miyatero o 
ka, ka sekami den i miyakaneg ko katero iyan, na katawan ami a mataan den a sekaniyan 
so Pepanabet ko doniya!"  
 
Piyakapiya i Isa so Wata o Olowan 
 
43 Kagiya mapopos so dowa gawii na miyawa roo si Isa na somiyong sa Galili. 
44(Si den si Isa i miyakatero sa 'So nabi na kena a ba pagaadati ko rek iyan a inged.) 
45 Kagiya makaoma si Isa sa Galili na tiyarima sekaniyan o manga taw roo ka miyailay 
iran den so langon a pinggolaola niyan roo sa Yarosalim sii ko pista, ka miyakasong siran 
roo mambo.  
46 Mandiyadi na komiyasoy si Isa sa Kana sii sa Galili a roo niyan miyabaloy so ig a 
arak. Na ndodoo so sakataw a olowan o gobirno a so wata iyan a mama na pekesakit roo 
sa Kapirnaom. 



47 Kagiya maneg angkoto a olowan a miyakaoma si Isa sa Galili a poon sa Yodiya na 
somiyong sekaniyan ki Isa na inakol iyan on a somong sa Kapirnaom kaan iyan 
mapakapiya so wata iyan a pakapapatain.  
48 Pitero rekaniyan i Isa a "O di niyo mailay so manga nanao ago manga piyakamemesa 
na di kano den peratiyaya!"  
49 “Sir," a tig o olowan, "onot ka raken sa da pen kapatay o wata aken!"   
50 Tig i Isa a "Baling ka, ka miyakabager den so wata a ka." Na miyaratiyaya so mama ko 
pitero on i Isa na miyaling.  
51 Sii ko kapembaling iyan na inalaw sekaniyan o manga talasogoay niyan na piyanotol 
iran on a miyakabager den so wata a iyan. 
52 Iniise iyan kiran o antonaa oras i kiyapakabager iyan na tig iran a "Kagai ko alaona na 
miyada on so panenggaw." 
53 Na kiyatanodan o ama iyan a giyoto so oras a kiyateroa on i Isa sa "Miyakabager den 
so wata a ka." Sabap roo na miyaratiyaya sekaniyan ago so langon a ped iyan ko walay 
niyan. 
54 Giyanan i ikadowa a nanao a pinggolaola i Isa kagiya makaoma sa Galili a poon sa 
Yodiya.  
 
YAHIYA 5 
So Mama a Piyakapiya i Isa roo ko Papaigoay 
 
Oriyan ai na komiyasoy si Isa sa Yarosalim ka aden a pista roo o manga Yahodi. 
2 Sii sa Yarosalim a marani ko gimowa a bebetowan 'Gimowa sa Bilibili,' na aden a 
papaigoay ron a bebetowan sa Bitsaida ko basa a Yahodi, na lima a pekesirongan a 
liyoliyowan ko melilibeta on. 
3 Madakel a pepanga sasakit a kikaiiga roo, a manga bota, manga sadir ago manga 
mapaparalais a lawas iyan. 
5 Ndodoo so isa a mama a pekesakit ko soled o telo polo ragon ago walo. 
6 Miyailay sekaniyan i Isa a miiga roo na katawan iyan a miyatey den angkai a masosowa 
iyan, na iniise iyan on a "Kebaya ka makabager?"  
7 Tig o pekesakit a "Sir, da a ba raken pekatago sangkanan a papaigoay igira a 
miyakolibog so ig on. Na igira a pepanamar ako ron somong na aden den a miyakaona 
raken tomepad."  
8 Na pitero on i Isa a "Tindeg ka na awidi ngka so dempas ka na lalakaw ka!"  
9 Sarta den a miyakabager so mama, na piyorot iyan so dempas iyan na lomiyalakaw. 
Minitabo ai ko Gawii a Idedeke. 
10 Sabap roo na pitero o manga Yahodi ko a mama a miyapakabager a "Gawii imanto a 
Idedeke na da sa Kitab o ba ngka awidi so dempas ka."  
11 Somimbag sekaniyan a "So mama a miyakapiya raken na pitero iyan raken a 'Awidi 
ngka so dempas ka na lalakaw ka.' "   
12 Iniise iran a "Antawaa ngkai a mama a somiyogo reka sa awidi ngka so dempas ka na 
lalakaw ka?"  
13 Ogaid na so taw a miyapiya na di niyan katawan o antawaa sekaniyan, ka miyawa roo 
si Isa sabap ko madakel a taw sangkoto a darpa.  
14 Oriyan oto na minitoona sekaniyan i Isa ko Timplo na pitero rekaniyan i Isa a 



"Miyakapiya ka den imanto. Di ka den pendosa ka o ba baden aden pen a lebi a marata a 
keokitan ka." 
15 Na lomiyalakaw so mama na pitero iyan ko manga Yahodi a si bes si Isa i miyakapiya 
rekaniyan.  
16 Sabap sii na pipoonan somatro o manga Yahodi si Isa ka di niyan dii nggolaolaan 
angkai a manga galebek ko Gawii a Idedeke. 
17 Na pitero kiran i Isa a "So Ama aken na lalayon dii nggalebek taman imanto na saken 
mambo na dii nggalebek."  
18 Sabap sii na baden miyakala a kapepanamari o manga Yahodi sa kambonoa iran on, ka 
kagiya kena bo a ba giya kiyasogoka niyan ko Gawii a Idedeke, ka bitowan iyan pen so 
Allah sa Ama iyan, na giyoto i kiyabaloya niyan ko ginawa niyan a datar o Allah. 
 
So Kapaar o Wata 
 
19 Na simbag siran i Isa a "Teroon ko rekano a mataan den a so Wata na da a ba niyan 
mapenggolaola a ba sekaniyan bo, ka aya niyan bo mapenggolaola so pekeilay niyan a dii 
nggolaolaan o Ama iyan. Ka apiya antonaa i dii nggolaolaan o Ama na aya mambo 
pesowaan o Wata. 
20 So Ama na pekebabayaan iyan so Wata na pepakiilay niyan ko Wata so langon a di 
niyan dii nggolaolaan. Na pekiilay ron pen o Ama so lebi pen a manga ala a galebek a di 
giyai a kiyamasaan iyo den kaan kano pamemesa. 
21 Ka datar o kapegoyaga o Ama ko miyamatay ago pembegan iyan siran sa kaoyagoyag 
na so mambo so Wata na pembegan iyan sa kaoyagoyag so kebayaan iyan megay. 
22 So Ama na di niyan kokomen so apiya antawaa, ka inisarig iyan ko Wata so langon a 
kapengokom 
23 Kaan mabantog o langon a taw so Wata a datar o kapembantoga iran ko Ama. So di 
pembantog ko Wata na di niyan mambo pembatogen so Ama a somiyogo rekaniyan.  
24 “Teroon ko rekano a mataan den a so pepamakineg ko katero aken ago peparatiyaya 
ko somiyogo raken na aden a kaoyagoyag iyan a da a kaposan iyan. Na di sekaniyan den 
kesala, ka miyakatepas baden a poon ko kapapatay na sii ko kaoyagoyag.  
25 “Teroon ko rekano a mataan den a pekatalingoma so masa ago miyakatalingoma den a 
keneg o miyamatay so sowara o Wata o Allah na penga ooyag so pemakineg on. 
26 Datar o Ama a pekepoonan o kaoyagoyag na biyaloy niyan mambo so Wata iyan a 
pekepoonan o kaoyagoyag 
27 Na bigan iyan pen sa kapaar sa kapengokom, ka sekaniyan so Wata o Manosiya. 
28 Di niyo ai pememesan, ka pekatalingoma so oras a keneg o langon a miyamatay so 
sowara niyan 
29 Na pemakaliyo siran ko manga kobor. Siran oto a miyakanggolaola sa mapiya na 
penga ooyag a pekakamal sa kaoyagoyag, na siran oto a miyakanggolaola sa marata na 
penga ooyag ago kesala.  
 
So manga Peseksi makapantag ki Isa 
 
"30 Da a ba ko mapenggolaola a ba saken bo. So kapengokom aken na datar bo o di raken 
dii teroon o Allah, na ontol so kapengokom aken ka aya antap aken na kena a ba so 



katomana ko kabaya aken ka so kabaya o somiyogo raken. 
31 O saken bo i peseksi makapantag sa ginawa ko na so ipeseksi aken na di ketarima. 
32 Ogaid na aden a ped a peseksi makapantag raken, na katawan aken a benar so iniseksi 
iyan makapantag raken. 
33 Siyogo iyo so manga taw ki Yahiya na piseksian iyan so tito a benar. 
34 Ogaid na di aken kailangan so kapeseksi o manosiya, ka aya bo a kiyaaloya ko sii na 
an kano manga sasabet. 
35 Si Yahiya na datar o solo a tinteman ago pesindaw, na inikababaya iyo so sindaw 
niyan sa da matey. 
36 Ogaid na aden a dii seksi makapantag raken a lawan pen ko kiyaseksii raken i Yahiya. 
So manga galebek a di aken dii nggolaolaan a inibegay raken o Ama aken sa kapasada ko 
ron na aya dii seksi makapantag raken sa so Ama i somiyogo raken. 
37 Na so Ama a somiyogo raken na miyakaseksi mambo makapantag raken. Da niyo 
maneg so sowara niyan ago da niyo mailay so paras iyan, 
38 Na so katero iyan na kena a ba madadalem rekano, ka di niyo peratiyayaan so siyogo 
iyan.  
39 “Di niyo dii piyapiyaan mangadi so misosorat ko Kitab ka mapipikir iyo a nggolalan 
sii na kekowa niyo so kaoyagoyag a da a kaposan iyan. Giyanan den i manga Sorat a dii 
seksi makapantag raken, 
40 Na apiya oto na minda kano raken somong kaan iyo makowa angkanan a kaoyagoyag.  
41 “Da a kipantag raken o kapembantoga raken o manga taw. 
42 Liyo ron pen na katawan aken so madadalem ko poso iyo. Katawan aken a kena a ba 
niyo pekebabayai so Allah. 
43 Somiyong ako sii, sii ko ingaran o Ama aken na di ako niyo terimaan. Ogaid na o aden 
a song rekano sii ko rek iyan a ingaran na sekaniyan i terimaan iyo. 
44 Kabaya iyo a pepodin kano o oman i isa rekano ogaid na di niyo penanamaran a podin 
kano o isaisa a Tohan. Kagiya ka maoto na andamanaya i kapakaparatiyaya niyo?  
45 “Di niyo pipikira o ba saken i pendimanda rekano ko hadapan o Ama. Ka aden a di 
rekano dii ndimanda, a si Mosa a aya niyo sasarigan. 
46 O benar a piyaratiyaya niyo si Mosa na peratiyayaan ako niyo mambo, ka inisorat iyan 
so makapantag raken. 
47 Ogaid na kagiya da niyo paratiyayaa so inisorat iyan na andamanaya i kaperatiyayaa 
niyo ko manga katero aken?" 
 
YAHIYA 6 
Piyakakan i Isa so Lima nggibo a Taw 
 
Oriyan oto na rominipag si Isa ko Ranaw a Galili (a aya den Ranaw a Tibiriyas). 
2 Tanto a madakel a taw a tomiyondog rekaniyan ka miyailay iran so piyakamemesa a 
manga nanao a pinggolaola niyan ko kiyapakapiyaa niyan ko pepanga sasakit. 
3 Tomiyakedeg si Isa ko bobongan na miyontod roo a ped iyan so manga sokbat iyan. 
4 Sa masa oto na magaan den so Paska a pista o manga Yahodi. 
5 Na lomiyangkaw si Isa na kagiya mailay niyan so miyakadakedakel a taw a 
pepamanong rekaniyan na tig iyan ki Pilipi a "Anda tano makapemasa sa paan a pekikan 
sangkai a madakel a taw?" 



6 Pitero iyan ai ka tipengan iyan si Pilipi, ka katawan den i Isa o antonaa i penggolaolaan 
iyan.  
7 Somimbag si Pilipi a "Apiya dowa gatos a pelata a pirak na di magetoon a ipemasa sa 
paan a apiya maito bo a pekikan ko oman i isa kiran."  
8 Na so isa ko manga sokbat iyan, a si Andriyo a pagari i Simon Pidro, na tig iyan ki Isa a 
9 “Aden a bago a mama sii a lima timan a paan iyan a bantad ago dowa a seda. Ogaid na 
antonaa i lalaw ai sii sangkai a madakel a taw?"  
10 Tig i Isa a "Pakaontoda niyo so manga taw." Madakel a balili sangkoto a kaden, na 
miyamangontod so manga taw a aya kadakel iran na manga lima nggibo a manga mama. 
11 Oriyan iyan na kinowa i Isa so paan na piyanalamatan iyan so Allah, na pimbagibagi 
iyan ko manga taw a moontod roo. Giyai mambo i inikidia niyan ko seda, na langon siran 
miyamakakan sa taman den sa kabaya iran. 
12 Kagiya manga oosog siran na pitero iyan ko manga sokbat iyan a "Panimoa niyo so 
miyasama iran kaan da a ba on keolai." 
13 Na piyanimo iran ai, na so miyasama o miyamakakan ko lima timan a paan a bantad 
na minipeno ko sapolo ago dowa a reban.  
14 Kagiya mailay o manga taw sangkai a piyakamemesa a nanao a pinggolaola i Isa na 
pitero iran a "Matamataan a sekaniyan so nabi a song sii sa doniya!" 
15 Miyasipat i Isa a songowan iran sekaniyan ago kapetan iran kaan iran mabaloy a dato 
iran, na giyoto a miyawa sekaniyan roo ka somiyong ko bobongan a da a ped iyan.  
 
Lomiyalakaw si Isa ko Liyawaw o Ig 
 
16 Kagiya merimon den na tomiyondagay so manga sokbat iyan ko ranaw 
17 Na miyageda siran ko awang na mipoon siran romipag ko ranaw a song siran sa 
Kapirnaom. Ogaid na miyakaliboteng den na da siran pen masono i Isa. 
18 Sa oras oto na tanto a mimbegel so ranaw ka pesember so mabager a ndo. 
19 Kagiya makapora siran sa manga lima o di na nem ka kilomitro na miyailay iran si Isa 
a pelalakaw ko liyawaw a ig a pepakarani ko awang. Miyanga alek siran 
20 Ogaid na pitero kiran i Isa a "Saken den! Di kano pekalek." 
21 So kiyanega iran sii na miyababaya siran na piyakapageda iran si Isa ko awang, na 
sagogona a miyakadongko so awang ko darpa a pepegantapan iran. 
 
Pimbabanog o manga Taw si Isa  
 
22 Kagiya mapita na so madakel a taw a mitelimbagak ko sabala a ranaw na kiyatanodan 
iran a sasatiman bo a awang roo gowani ago da on makada si Isa a ped o manga sokbat 
iyan, ka tomiyolak siran a di iran ped. 
23 Ogaid na aden a ped a manga awang a poon sa Tibiriyas a miyamakadongko den a 
marani ko darpa a kiyanan iran ko paan oriyan o kiyapanalamat o Kadnan. 
24 Na kagiya mailay o manga taw a da roo si Isa taman ko manga sokbat iyan na 
miyamangeda siran sangkoto a manga awang na somiyong siran sa Kapirnaom ka 
pembanogen iran si Isa.  
 
Si Isa i Paan a Pepangoyag  



 
25 Kagiya matoon iran si Isa roo ko sabala a ranaw na iniise iran on a "Goro, anda i 
kiyapakaoma ngka sii?"  
26 Pitero kiran i Isa a "Teroon ko rekano a mataan den a pepangilobaan ako niyo ka 
miyamakakan kano ko paan ago miyanga oosog a kena a ba sabap sa miyailay niyo so 
piyakamemesa a manga nanao. 
27 Di niyo penamari so pangenengken a keredak, ka so pangenengken a ketatap sa taman 
sa pakataman a pepakabegay ko kaoyagoyag a da a kaposan iyan. Giyangkai a 
pangenengken na imbegay rekano o Wata o Manosiya, ka so Allah a Ama na migay 
rekaniyan sangkoto a kapaar."  
28 Kagiya maneg iran ai na iniise iran ki Isa a "Antonaa i sowaan ami a aya mi 
kapenggolaolaa ko manga galebek a ipapaliyogat o Allah?"  
29 Tig i Isa a "Giyai so galebek a ipapaliyogat rekano o Allah: paratiyayaa niyo so siyogo 
iyan."  
30 Na iniise iran on a "O giyanan na antonaa a piyakamemesa a nanao i pekiilay ka 
rekami kaan ami mailay ago makaparatiyaya reka? Antonaa i sowaan ka? 
31 So manga apo tano na mikekan sa roti roo ko mitataog a kaden a so den so misosorat 
ko kitab a 'Bigan iyan siran sa paan a ken iran a poon sa kasorgaan.' "  
32 Tig i Isa a "Teroon ko rekano a mataan den a kena a ba si Mosa i migay rekano ko 
paan a poon sa kasorgaan, ka so Ama aken i pepamegay rekano sa tito a paan a poon sa 
kasorgaan. 
33 Ka so paan a ipembegay o Allah na sekaniyan a pepekapanog a poon sa kasorgaan a 
pepamegay sa kaoyagoyag ko doniya."  
34 Tig iran a "Sir, pembegi kami ngka lalayon sangkai a paan."  
35 Pitero kiran i Isa a "Saken so paan a pepangoyag. Apiya antawaa i pesong raken na di 
den keor, na apiya antawaa i peparatiyaya raken na di den kewaw. 
36 Ogaid na miyatero aken rekano den a apiya miyailay ako niyo na da ako niyo 
paratiyayaa. 
37 So langon a ipembegay raken o Ama aken na song raken, na apiya antawaa i pesong 
raken na di aken den pekaawaan. 
38 Ka miyanog ako sii a poon sa kasorgaan kaan aken mipenggolalan so kabaya o 
somiyogo raken, a kena a ba so rek aken a kabaya. 
39 Na giyai i kabaya o somiyogo raken: a da den a ilangen aken ko langon a taw a 
inibegay niyan raken, ka pagoyagen aken siran peroman ko maori a alongan. 
40 Ka giyai i kabaya o Ama aken, a so oman i isa a seboten iyan o antawaa so Wata ago 
peparatiyaya rekaniyan na kebegan sa kaoyagoyag a da a kaposan iyan, na pagoyagen ko 
sekaniyan peroman ko maori a alongan."  
41 Kagiya maneg ai o manga Yahodi na piyanarotaroan iran si Isa sabap ko pitero iyan a 
"Saken so paan a miyanog a poon sa kasorgaan." 
42 Na tig iran a "Ba kena a sekaniyan si Isa a wata i Yosop? Katawan tano si ama iyan 
ago si ina iyan. Ino niyan peteroa a miyanog sekaniyan a poon sa kasorgaan?"  
43 Simbag siran i Isa a "Di kano pepanarotaro. 
44 Da a sakataw bo a ba raken pekasong taman sa di matonda o Ama a somiyogo raken, 
na pagoyagen ko sekaniyan ko maori a alongan. 
45 Misosorat sii ko Sorat o manga nabi a 'Langon a manosiya na pemangendaon o Allah.' 



Na so oman i pepamakineg ko Ama ago pepakasowa ko ipepangendao niyan on na 
pesong raken. 
46 Ogaid na kena a ba aya maana ini na aden a miyakailay ko Ama, ka sekaniyan a poon 
ko Allah na aya bo miyakailay ko Ama.  
47 “Teroon ko rekano a mataan den a so taw a peparatiyaya na aden a kaoyagoyag iyan a 
da a kaposan iyan. 
48 Saken so paan a pepangoyag. 
49 So manga apo iyo na komiyan sa roti roo ko mitataog a kaden, na apiya oto na 
miyamatay siran bo. 
50 Ogaid na so paan a di aken dii teroon na giyoto so pepakapanog a poon sa kasorgaan 
kaan so apiya antawaa i pekakan on na di petay. 
51 Saken so paan a pepangoyag a miyanog a poon sa kasorgaan. Apiya antawaa i pekakan 
sangkai a paan na pekeoyagoyag sa taman sa pakataman. Na so paan a imbegay aken na 
so sapo aken a imbegay aken kaan maoyag so doniya."  
52 Kagiya maneg ai o manga Yahodi na mindadaowaiya siran a iniise iran a 
"Andamanaya i kimbegan rektano a mama ini ko sapo iyan a ken tano?"  
53 Na pitero kiran a Isa a "Teroon ko rekano a mataan den a taman sa di kano koman ko 
sapo o Wata o Manosiya ago di maginom ko rogo iyan na da rekano so kaoyagoyag. 
54 Apiya antawaa i pekan ko sapo aken ago peginom ko rogo aken na aden a kaoyagoyag 
iyan a da a kaposan iyan na pagoyagen ko sekaniyan ko maori a alongan. 
55 Ka so sapo aken na aya tito a pangenengken, ago so rogo aken na aya tito a 
panginginomen. 
56 So pekan ko sapo aken ago peginom ko rogo aken na tatap so kadadalem iyan raken, 
na tatap mambo a kadadalem aken rekaniyan. 
57 Siyogo ako o oyagoyag a Ama na oyagoyag ako mambo sabap ko Ama, na datar oto 
mambo a so pekan raken na keoyag sabap raken. 
58 Giyai i paan a miyanog a poon sa kasorgaan. Kena ini a ba datar o roti a kiyan o manga 
apo iyo a miyamatay bo, ka so pekan sangkai a paan na keoyagoyag sa taman sa 
pakataman."  
59 Pitero ai i Isa sii ko kapepangendao niyan sii ko sinagoga sa Kapirnaom.  
 
So manga Katero a Pekabegay sa Kaoyagoyag a da a Kaposan iyan 
 
60 Madakel ko manga sokbat iyan a miyamakaneg sii a tig iran a "Maregen a kakesabota 
sangkai a katero iyan. Antawaa i pekatarima on?" 
61 Na apiya da rekaniyan matero na katawan i Isa a dii manarotaro so manga sokbat iyan 
makapantag ko katero iyan, na pitero iyan kiran a "Ba inikada ini o sarig iyo raken? 
62 Antonaa i mapemikir iyo o mailay niyo so Wata o Manosiya a kesoy sa poro ko 
kakadenan iyan gowani? 
63 Aya pepamegay sa kaoyagoyag na so Roh. So sapo na di niyan ai kegaga. So manga 
katero a miyatero aken rekano na aya pepamegay sa kaoyagoyag sii ko niyawa. 
64 Ogaid na aden a ped rekano a di pemaratiyaya." (Pitero ai i Isa ka ipoon sa poonan na 
katawan iyan o antawaa kiran  i di pemaratiyaya ago antawaa i tipo rekaniyan.) 
65 Na tig iyan pen a "Giyanan i sabap a pitero aken rekano a da a ba raken pekasong o di 
bo perowa o Ama."  



66 Sabap sangkai a manga katero i Isa na madakel ko manga sokbat iyan a miyawa 
rekaniyan na da on den magonotonot peroman. 
67 Na giyoto a iniise i Isa ko sapolo ago dowa a sokbat a "Ba kano kebaya a magawa 
mambo?"  
68 Somimbag si Simon Pidro a "Kadnan, antawaa i kapegapasan ami? Sisii reka so 
manga katero a pepamegay sa kaoyagoyag a da a kaposan iyan. 
69 Na sasarigan ami ago katawan ami a seka so Soti a Siyogo o Allah."  
70 Na pitero kiran i Isa "Ba kena a saken i miyamili rekano a sapolo ago dowa? Ogaid na 
kaiiblisan so isa rekano." 
71 Aya piyakailatan iyan na si Yodas a wata i Simon Iskariyot, ka apiya pen isa sekaniyan 
ko sapolo ago dowa a sokbat na aya den tipo ki Isa.  
 
YAHIYA 7 
Da Paratiyaya so manga Pagari i Isa 
 
Kagiya maipos ai na miyagenebeneb si Isa sii sa Galili. Di niyan kabaya o ba lalakaw roo 
sa Yodiya ka kagiya kekadiyaten o manga Yahodi roo a kambonoa iran on. 
2 Sa masa oto na magaan den so pista o manga Yahodi a bebetowan sa 'Pista ko manga 
Lawig.' 
3 Sabap san na so manga pagari i Isa a manga mama na pitero iran on a "Patot a awa ka 
sii na song ka sa Yodiya kaan mailay o manga sokbat ka so manga piyakamemesa a di 
ngka dii nggolaolaan. 
4 Ka da a ba dii nggalebek sa masolen o kabaya iyan a mbaloy a kikilalaan. O di ngka dii 
nggolaolaa angkai a manga ala a galebek na payaga ngka a ginawa ngka ko dalem a 
doniya."  
5 Ka apiya so manga pagari niyan na da iran sekaniyan paratiyayaa.  
6 Pitero kiran i Isa a "Da pen maoma so oras aken. Apiya antonaa oras na keparoan 
rekano. 
7 Di kano kikagowad o doniya. Ogaid na ipekegowad ako niyan ka pepamataanan aken a 
manga rarata so manga galebek iyan. 
8 Song kano roo ko pista. Di ako pen song sangkai a pista ka da pen maoma so osto a 
oras aken." 
9 Na kagiya matero ai kiran i Isa na mitelimbagak sa Galili.  
 
Si Isa roo ko Pista ko manga Lawig 
 
10 Ogaid na kagiya makasong den so manga pagari niyan ko pista na somiyong roo 
mambo si Isa, ogaid na kena a ba marayag a kiyalalakaw niyan ka pageemaan. 
11 So manga olowan a manga Yahodi na di ran dii mbanogen si Isa roo ko pista a 
ipepangingise iran o anda sekaniyan, 
12 Na aden a madakel a taw a dii mamagtonga makapantag rekaniyan. So ped na tig iran 
a "Mapiya sekaniyan a mama," ogaid na tig o manga ped a "Kena, ka ba niyan baden 
peselibaa so manga taw." 
13 Ogaid na da a ba dii tero sa marinayag makapantag rekaniyan ka ipekelek iran so 
manga olowan o manga Yahodi.  



14 Sii ko kiyalooki ko pista na somiyong si Isa ko Timplo na miyangendao. 
15 Na tanto a miyamemesa so manga olowan o manga Yahodi a tig iran a "Andamanaya i 
kiyapakasowa a mama ini sangkai a mala a katao a da sekaniyan mapangendao o manga 
goro tano?"  
16 Somimbag si Isa a "So ipepangendao aken na kena a ba ko rek, ka poon ko somiyogo 
raken. 
17 Apiya antawaa i kebaya nggolaola ko kabaya o Allah na ketokawan iyan o ba so 
ipepangendao aken na poon ko Allah o di na ba saken i mbayabaya ko di aken dii katero. 
18 So dii mbayabaya ko di niyan dii katero na pepanamaran iyan so rek iyan a bantogan. 
Ogaid na so pepanamar ko bantogan o somiyogo rekaniyan na benar sekaniyan a da a ba 
on kapamokeg. 
19 Ba di si Mosa i migay rekano ko Kitab? Ogaid na da den a isa rekano bo a ba on 
petoman. Ino niyo pananamari a kambonoa niyo raken?"  
20 Somimbag so madakel a taw a "Sosookan ka a saitan! Antawaa i mananamar sa 
kambonoa niyan reka?"  
21 Pitero kiran i Isa a "Satiman bo a mala a galebek a pinggolaola ko na inipamemesa 
niyo langon. 
22 Ogaid na inisogo rekano i Mosa so kapanoria niyo ko manga wata iyo, na sabap sii na 
petoriin iyo siran apiya pen Gawii a Idedeke. (ogaid na aya benar na kena ini a ba poon ki 
Mosa ka poon ko manga apoapoan iyo), 
23 Na o kepakay a toriin so isa a wata ko Gawii a Idedeke kaan di kesogok so Kitab o 
Mosa na ino ako niyo kerarangiti sabap ko kiyapakapiyaa ko ko langon o lawas o mama 
ko Gawii a Idedeke? 
24 Di kano pengokom a ipepasod ko pekeilay niyo, ka ipepasod ko ontol a kokoman."  
 
Ba Sekaniyan so Al Masih? 
 
25 Iniise o ped a taw sa Yarosalim a "Ba di sekaniyan so mama a kebayaan iran mono? 
26 Ilaya niyo man ka pepangosiyat sekaniyan ko hadapan o madakel a taw na da den a ba 
iran on dii teroon! Ba mataan den a katawan o manga olowan a sekaniyan so Al Masih? 
27 Ogaid na katawan tano o anda poon a mama ini, na amay ka makaoma so Al Masih na 
da a ba matao o anda sekaniyan poon."  
28 Na sii ko kapepangendao i Isa ko Timplo na pitero iyan sa matanog a "Ba mataan a 
katawan ako niyo ago katawan iyo o anda ako poon? Kena a ba saken i miyakambayabaya 
ko kiyasong aken sii. So somiyogo raken na benar, na di niyo sekaniyan katawan. 
29 Ogaid na katawan aken sekaniyan ka poon ako rekaniyan, na sekaniyan i somiyogo 
raken." 
30 So kiyateroa sii i Isa na tipengan iran sekaniyan domakep, ogaid na da a ba on 
miyakaseko, ka da pen maoma so oras iyan.  
31 Apiya pen oto na madakel a manga taw ko malilimod a miyaratiyaya rekaniyan a tig 
iran a "Amay ka makaoma so Al Masih na di sekaniyan mangaday penggolaola sa 
madakel pen a manga piyakamemesa a di so miyanggolaola angkai a mama!" 
 
Siyogo so manga Gordiya a Ndakep ki Isa 
 



32 Miyaneg o manga Parisi so madakel a taw a di ran ai dii pamagtonga makapantag ki 
Isa. Sabap san na siran ago so manga poporo a imam na somiyogo sa manga gordiya a 
ndakep ki Isa. 
33 Pitero i Isa a "Di bo matey a kasisii aken rekano pen na go ako bo kesoy ko somiyogo 
raken. 
34 Pembabanogen ako niyo ogaid na di ako niyo ketoon, na so ketagoan raken na di kano 
ron pekasong."  
35 Na mimbibitiyarai so manga Yahodi a tig iran a "Anda bes song angkai a mama a di 
tano ron ketoon? Ba song sekaniyan ko babalingan o manga Yahodi a mipaparak ko 
manga siti sa Grisiya ago roo sekaniyan pepangendao ko manga Grigo? 
36 Antonaa i maana o pitero iyan a 'Pembabanogen ako niyo ogaid na di ako niyo ketoon 
ago di kano pekasong ko ketagoan raken?' " 
 
So manga Lawasaig a Pepangoyag 
 
37 Na sii ko kaposan a gawii ko pista a aya mala a gawii na tominindeg si Isa na pitero 
iyan sa matanog a "O pekewaw ka na song ka raken ago inom! 
38 So peparatiyaya raken, a so den so pitero o Kitab, na poon sa dalem a ginawa niyan na 
pembowalan on so manga lawasaig a pepangoyag a ig." 
39 Giyangkai a pitero iyan na makapantag ko Roh a magaan den matarima o siran oto a 
pepamaratiyaya ki Isa. Sa masa oto na da pen mibegay so Roh, ka da pen kabantogi si Isa.  
 
Da Pagayonayon so manga Taw 
 
40 Kagiya maneg o manga taw roo angkai a manga katero i Isa na tig o ped kiran a 
"Mataan den a giyangkai a mama na so Nabi." 
41 Pitero o manga ped a "Sekaniyan so Al Masih." Ogaid na tig o ped a "Kena bes a ba 
pekapoon so Al Masih sa Galili? 
42 Ba kena a pitero o Kitab a so Al Masih na kiyababadan ki Daod ago roo ipembawata 
sa Bitlihim a so siti o Daod?" 
43 Na miyabagi so manga taw sabap ki Isa. 
44 So ped kiran na kebayaan iran sekaniyan domakep ogaid na da a ba on miyakaseko.  
 
Da Paratiyaya so manga Imam ago so manga Parisi 
 
45 So peman so manga gordiya a piyakasong ki Isa na komiyasoy siran ko manga poporo 
a imam ago so manga Parisi. Na iniise iran ko manga gordiya a "Ino niyo sekaniyan da sii 
wita?"  
46 Somimbag so manga gordiya a "Da den pen a taw a miyakatero a ba datar angkoto a 
mama!"  
47 Somimbag so manga Parisi a "Ba kano niyan mambo miyaakal? 
48 Ba aden a isa ko manga olowan o di na manga Parisi a miyaratiyaya rekaniyan? 
49 Da den, ka so bo so madakel oto a taw a di manga tatao ko Kitab. Na inisinta siran 
baden o Allah!" 
50 Na si Nikodimos, a miyakasong gowani ki Isa, na isa sangkoto a manga olowan, na 



pitero iyan kiran a 
51 “Kabasa o Kitab a di tano kekokom so apiya antawaa sa da tano ron pen 
kapemakinega ago kapariksaa ko miyanggolaola niyan."  
52 Somimbag siran a "Ba ka poon mambo sa Galili? Paganadi ngka so Kitab na 
ketokawan ka a da a nabi a ba pekapoon sa Galili." 
53 Oriyan oto na mimbabaling siran langon.  
 
YAHIYA 8 
So Babay a Miyatibowa a dii Sina 
 
Ogaid na somiyong si Isa ko Palaw a Olibi. 
2 Teked a kapipita na komiyasoy sekaniyan ko Timplo. Mitimotimo on so manga taw na 
miyontod sekaniyan ago miyangendao. 
3 Sii ko di niyan dii katero na so manga goro ko Kitab ago so manga Parisi na miyowit 
siran on sa babay a miyatibowa a dii sina, na piyakaadap iran ko manga taw.  
4 Na pitero iran ki Isa a "Goro, giyangkai a babay na miyatibowa a dii sina. 
5 Sii ko Kitab tano na inisogo o Mosa a so datar ai a babay na perobakan a ator taman sa 
matay. Antonaa den i mapetero o ka?"  
6 Pitero iran ai ka petepengan iran sekaniyan kaan iran midimanda. Ogaid na baden 
tominikoro si Isa na inisorat iyan a tindoro iyan ko lopa. 
7 Na sii ko kipetarosen iran ko kapepangingisei ran on na tominindeg si Isa a tig iyan 
kiran a "Apiya antawaa rekano i da den makandosa na aya niyo ron pakaonaa lomebad sa 
ator." 
8 Na tominikoro peroman si Isa na misorat ko lopa.  
9 Kagiya maneg iran ai na misekataw siran roo mamangawa a aya miyaona na so manga 
lokes, na aya roo bo minibagak si Isa ago so babay. 
10 Tominindeg si Isa na pitero iyan on a "Anda siran den, Babay? Ba da a miyalamba 
kiran a ndaneg reka?"  
11 Tig o babay a "Da, Sir"..... 
Na tig i Isa a "Saken mambo na di aken seka ndanegen. Lalakaw ka den na di ka den 
pendosa peroman."  
 
Si Isa i Solo o Doniya 
 
12 Na pitero peroman i Isa ko madakel a taw a "Saken i solo o doniya. So pegonot raken 
na di den pekalalakaw ko maliboteng ka ndodon so solo a pepangoyag."  
13 Pitero rekaniyan o manga Parisi a "Seka bo i dii seksi makapantag ko ginawa ngka; so 
di ngka dii teroon na di ketarima."  
14 Tig i Isa a "Apiya pen saken i dii seksi makapantag ko ginawa ko na benar so di aken 
dii teroon, ka katawan aken o anda ko poon ago anda ko song. Ogaid na sekano na di niyo 
katawan o anda ko poon o di na anda ko song. 
15 So kapepangokom iyo na ipepasod ko kamamanosiyai a kokoman. Kena a ba ako dii 
kokom ko apiya antawaa. 
16 Ogaid na o kokom ako na so ikokom aken na benar, ka kena a ba saken bo i 
pengokom, ka saken ago so Ama a somiyogo raken. 



17 Misosorat ko Kitab iyo a igira a miyagayon so dowa a saksi na ketarima so ipeseksi 
iran. 
18 Saken so isa a dii seksi makapantag ko ginawa ko, na so Ama a somiyogo raken na di 
mambo dii seksi makapantag raken."   
19 Iniise iran rekaniyan a "Anda bes so Ama a ka?"  
Somimbag si Isa a "Di ako niyo katawan aya pen so Ama aken. O katawi ako niyo na 
katawan iyo mambo so Ama aken." 
20 Pitero ini langon i Isa sii ko kapepangendao niyan roo ko Timplo sii ko darpa a 
katatagoan ko baitalmal. Na da a ba on domiyakep ka da pen maoma so oras iyan.  
 
Di Kano Pekasong ko Songowan aken 
 
21 Pitero kiran peroman i Isa a "Magawa ako na pembabanogen ako niyo, na pematay 
kano a da karilai so manga dosa niyo. Di kano pekasong ko songowan aken."  
22 Na miyamagisei so manga Yahodi a tig iran a "Ba sekaniyan pegeget? Ba giyanan i 
sabap a pitero iyan a di tano pekasong ko songowan iyan?"  
23 Simbag siran i Isa a "Sekano na poon sa baba; saken na poon sa poro. Sekano na ped 
sangkai a doniya; saken na kena a ba ped sangkai a doniya. 
24 Pitero aken rekano a pematay kano a da karilai so manga dosa niyo; o di niyo 
peratiyayaa a saken so miyatero aken o antawa ako, na mataan den a pematay kano a da 
karilai so manga dosa niyo."  
25 Na iniise iran on a "Antawaa ka bes?  
Tig i Isa a "Saken so miyatero aken rekano ipoon den sa poonan. 
26 Madakel pen a mapetero aken a kikokom rekano. Ogaid na benar so somiyogo raken, 
na aya bo a di aken dii teroon sii sa doniya na so miyaneg aken a miyatero iyan." 
27 Na da iran sabota a aya di kiran dii teroon i Isa na makapantag ko Ama iyan. 
28 Na pitero kiran pen i Isa a "Amay ka mitongkol iyo so Wata o Manosiya na ketokawan 
iyo a saken so miyatero aken o antawa ako, na da a ba ko dii nggolaolaan a saken i di ron 
dii mbayabaya, ka aya bo a di aken dii teroon na so inipangendao raken o Ama. 
29 So somiyogo raken na mipageepeda aken. Da ako niyan ndarainonen a makambibisa, 
ka lalayon aken dii nggolaolaan so ikasosoat iyan." 
30 Na sii ko di sii dii kateroa i Isa na madakel a miyamaratiyaya on.  
 
So Tito a Benar i Pekabalokas rekano 
 
31 Pitero i Isa ko manga Yahodi a miyamaratiyaya rekaniyan a "O petomana niyo so 
manga ndao aken na mataan a manga sokbat aken sekano. 
32 Ketokawan iyo so tito a benar, na so tito a benar na aya rekano pekabalokas."  
33 Somimbag siran a "Manga kiyababadan kami ko Ibrahim na da kami den 
mapangongoripen o apiya antawaa. Antonaa i maana o pitero o ka a kebalokasan kami?"  
34 Tig i Isa a "Teroon ko rekano a mataan den a oman i dii ndosa na oripen o dosa. 
35 So oripen na kena a ba lalayon maaped ko pamiliya, ogaid na so wata na ped on den sa 
taman sa pakataman. 
36 Sabap san na o kabalokasi kano o Wata na kebalokasan kano den. 
37 Katawan ko a manga kiyababadan kano ko Ibrahim. Apiya pen oto na pepanamaran 



iyo a kambonoa niyo raken, ka di niyo terimaan so ndao aken. 
38 Di aken dii teroon so piyayag raken o Ama aken, ogaid na aya niyo dii nggolaolaan na 
so miyatero rekano o ama iyo."  
39 Somimbag siran a "Si Ibraham na aya mi ama."  
Tig i Isa a "O benar a manga wata kano o Ibrahim na penggolaolaan iyo so datar o 
pinggolaola niyan. 
40 Ogaid na imanto na pepanamaran iyo a kambonoa niyo raken, a saken so mama a 
miyakatero rekano ko tito a benar a miyaneg aken a poon ko Allah. Da a pinggolaola o 
Ibrahim a datar ai. 
41 Pesowaan iyo so manga galebek o ama iyo."  
Somimbag siran a "Kena a ba kami manga wata sa di kawing. Isaisa bo a ama ami a so 
den so Allah."  
 
So manga Wata o Iblis 
 
42 Pitero kiran i Isa a "O so Allah i ama iyo na pekebabayaan ako niyo o kowan, ka 
miyakapoon ako ko Allah na sisii ako den imanto. Kena a ba saken i miyakambayabaya 
ko kiyasong aken sii, ka sekaniyan i somiyogo raken. 
43 Ino niyo di sebota so di aken dii teroon? Aya sabap ai na di niyo keraw i ba niyo 
peterimaa so manga katero aken. 
44 Rek kano o ama iyo a so Iblis, na kebayaan iyo tomoman so manga kabaya o ama iyo. 
Talibono sekaniyan ipoon sa poonan. Da niyan den pamayandegen so tito a benar, ka da 
rekaniyan so benar. Igira a pepemokeg sekaniyan na di niyan dii teroon so pepekapoon ko 
parangay niyan, ka bokeg sekaniyan ago ama o langon o manga kabokegan. 
45 Ogaid na saken na di aken dii teroon so tito a benar, na giyanan i sabap a di niyo raken 
kaperatiyayaa. 
46 Antawaa rekano i mipemataan iyan a miyakandosa ko? O aya ko dii teroon na so tito a 
benar na ino ako niyo di peratiyayaa? 
47 Apiya antawaa i rek o Allah na pepamakinegen iyan so manga katero o Allah. Ogaid 
na kena a ba kano rek o Allah, na giyanan i di niyo kapemakineg." 
 
Si Isa ago so Ibrahim 
 
48 Simbag o manga Yahodi si Isa a "Ba di benar so pitero ami a Isamariyan ka ago 
sosookan a saitan?"   
49 Somimbag si Isa a "Kena a ba ako sosooki a saitan, ka pagaadatan aken so Ama aken, 
ogaid na kena a ba ako niyo pagaadati. 
50 Kena a ba ko kabaya a pembantogen ako. Aden a kebaya sii, na sekaniyan i 
pekakokom on. 
51 Teroon ko rekano a mataan den a apiya antawaa i petoman ko katero aken na di den 
pekaokit sa kapatay."   
52 Na pitero rekaniyan o manga Yahodi a "Imanto na katawan ami a sosookan ka a 
saitan! Miyatay so Ibrahim, na miyamatay mambo so manga nabi, ogaid na pitero o ka a 
apiya antawaa i petoman ko katero o ka na di den pekatintim ko kapatay. 
53 Ba ka lawan pen ko ama ami a Ibrahim a miyatay den? Na miyamatay mambo so 



manga nabi. Antawaa ka bes ko kapipikira ngka on?"  
54 Tig i Isa a "O bantoga ko a ginawa ko na da a bali o bantogan aken. Aya pembantog 
raken na so Ama aken, a so pitero iyo a Tohan iyo. 
55 Apiya oto na di niyo sekaniyan katawan, ogaid na katawan ko sekaniyan. O teroa ko a 
di aken sekaniyan katawan na makapemokeg ako a lagid iyo. Ogaid na katawan ko 
sekaniyan ago petomanen aken so katero iyan. 
56 So ama iyo a si Ibrahim na tanto a miyababaya sii ko kaiinama niyan ko kakeilaya 
niyan ko gawii a kasong aken sii. Na miyailay niyan na miyakapiya a ginawa niyan."  
57 Na pitero rekaniyan o manga Yahodi a "Da pen malima polo ragon a idad ka, na 
miyailay ngka bes si Ibrahim?"  
58 Tig i Isa a "Teroon ko rekano a mataan den a sa da pen kimbawataan ko Ibrahim na 
kapapantagan ako den" 
59 Kagiya maneg ai o manga Yahodi na miyamorot siran sa manga ator a iperobak iran 
on. Ogaid na rominirong si Isa na inawaan iyan so Timplo. 
 
YAHIYA 9 
Piyakapiya i Isa so Mama a Bota ipoon ko Kinimbawataan on 
 
Sii ko kapelalakaw i Isa na miyailay niyan so mama a mabobota ipoon ko kinimbawataan 
on. 
2'So manga sokbat iyan na iniise iran on a "Goro, antawaa i miyakandosa a kiyasabapan 
ko kabobota niyan isako imbawata? Sekaniyan den, o di na so manga lokes iyan?"  
3 Somimbag si Isa a "Kena a ba sekaniyan i miyakandosa o di na so manga lokes iyan. 
Inimbawata sekaniyan a bota kaan mapayag so galebek o Allah a nggolalan ko keokitan 
iyan. 
4 Disomala a nggolaolaan tano so manga galebek o somiyogo raken sii ko kadadaondaw 
niyan pen, ka pekatalingoma so kagagawii a da den a ba makapenggalebek. 
5 Sii pen ko kasisii aken sa doniya na saken i solo o doniya."  
6 Kagiya matero ai i Isa na domiyoda ko lopa, na inibonaw niyan ko bote so ayog iyan na 
inisising iyan ai ko mata ngkoto a mama. 
7 Na pitero iyan on a "Ika roo den na panagop ka sii ko Papaigoay sa Silowam," (aya 
maana ngkai a ngaran na 'Siyogo.') Na somiyong on so mama na miyanagop on na 
komiyasoy a pepakailay den.  
8 Mandiyadi na so manga siringan iyan ago so miyamakailay ron gowani ko 
kapepamangni niyan na iniise iran a "Ba kena a giyai so mama a kaoontod bo den a dii 
mamamangni?" 
9 Tig o manga ped a "Sekaniyan den."  
So ped na tig iran a "Kena, ka datar iyan baden sa paras."  
Ogaid na pitero o pepamangni a "Saken den so mama."  
10 Na iniise iran on a "Andamanaya i kiyapakapiya o manga mata ngka?"  
11 Inisembag iyan a "So mama a bebetowan sa Isa na miyonaw sa bote na inisising iyan 
ai ko manga mata ko, na pitero iyan raken a 'Song ka roo sa Silowam na panagop ka on.' 
Na somiyong ako roo na kagiya makapanagop ako na miyakailay ako den."  
12 Iniise iran a "Anda den sekaniyan?"  
Tig iyan a "Di aken katawan. 



 
Iniles o manga Parisi so Kiyapakapiya o Bota 
 
13 Mandiyadi na inowit iran ko manga Parisi so mama a mabobota gowani. 
14 Gawii oto a Idedeke ko kiyabonaw i Isa sa bote ago so kiyapakapiyaa niyan ko manga 
mata o bota a mama. 
15 Na iniise rekaniyan mambo o manga Parisi o andamanaya i kiyapakailay niyan. Tig 
iyan a "Sinisingan iyan sa bote a manga mata ko, na miyanagop ako na sarta a miyakailay 
ako den." 
16 So ped ko manga Parisi na tig iran a "Giyangkoto a mama a minggolaola sii na kena a 
ba poon ko Allah, ka di niyan petomanen so Kitab mipantag ko Gawii a Idedeke." Ogaid 
na tig o manga ped a "Andamanaya i kapenggolaolaa o baradosa ko piyakamemesa a 
manga nanao a datar ai?" Na sabap sii na miyabagi siran.  
17 Giyoto a inisean iran peroman so mama a "Pitero o ka a piyakapiya niyan so manga 
mata ngka; o benar ai na antonaa i mapetero o ka mipantag rekaniyan?  
Na tig o mama a "Nabi sekaniyan."  
18 Ogaid na da paratiyayaa o manga olowan o manga Yahodi a ba mabobota gowani so 
mama ago miyakailay den taman sa piyakitawag iran so manga lokes iyan. 
19 Na iniise iran kiran a "Ba giyai so wata iyo a mama a pitero iyo a mabobota isako 
imbawata? Andamanaya i kapepakailay niyan imanto?"  
20 Somimbag so manga lokes iyan a "Katawan ami a giyai so wata ami ago mabobota 
isako imbawata. 
21 Ogaid na di ami katawan o andamanaya i kapepakailay niyan imanto, o di na antawaa i 
miyakapiya ko manga mata niyan. Iseen iyo ron; matoa den sekaniyan na pekasembag 
mipantag sa ginawa niyan." 
22 Pitero ini o manga lokes iyan ka ipekelek iran so manga Yahodi, ka 
miyakapagayonayon siran sa apiya antawaa i peteroon iyan a si Isa na so Al Masih na 
pekaawaan ko sinagoga. 
23 Giyanan i sabap a kiyateroa o manga lokes iyan sa "Matoa sekaniyan den. Isei niyo 
baden."  
24 Na tiyawag iran peroman so mama a inimbawata a bota na pitero iran on a "Sii ko 
hadapan o Allah na teroa ngka so benar! Katawan ami a so mama a miyakapiya reka na 
baradosa."  
25 Somimbag so mama a "Di aken katawan o ba baradosa ago so di. Aya bo a katawan ko 
na bota ako gowani, na pepekailay ako imanto."  
26 Iniise iran on a "Antonaa i inikidia niyan reka? Andamanaya i kiyapakapiyaa niyan ko 
manga mata ngka?"  
27 Somimbag sekaniyan a "Miyatero aken rekano den na da niyo paratiyayaa. Ino niyo 
kebayaan mamakineg peroman? Ba niyo kabaya a mabaloy kano mambo a manga sokbat 
iyan?"  
28 Na giyoto a piyagongatongat iran sekaniyan a tig iran a "Seka i sokbat angkoto a 
mama, ogaid na manga sokbat kami o Mosa! 
29 Katawan ami a miyakimbitiyarai so Allah ki Mosa, ogaid na si aki ini na apiya so 
poonan iyan na di ami katawan."  
30 Pitero o mama a "Sayana ini a piyakamemesa! Apiya niyan pen piyakapiya a manga 



mata ko na di niyo katawan o anda sekaniyan poon! 
31 Katawan tano a di pagamponen o Allah so pangni o manga baradosa, ogaid na so taw a 
pesimba rekaniyan ago dii nggolaola ko kabaya iyan na aya niyan pegamponen. 
32 Ipoon ko kiyaadena ko doniya na da den miyaneg a ba aden a miyakabekar ko manga 
mata o mama a inimbawata a bota. 
33 O giyangkai a mama na kena a ba poon ko Allah na da a ba niyan mapenggolaola."  
34 Somimbag siran a "Mitataralo so di ngka dii kambaradosa ipoon ko kinimbawataan 
reka, na petepengan kami ngka bes mangendao?" Na biyogaw iran poon ko sinagoga. 
 
So Kabobota o Pamikiran  
 
35 Kiyatokawan i Isa a piyakaawa iran so mama ko sinagoga, na kagiya matoon iyan 
sekaniyan na tig iyan a "Ba ka peparatiyaya ko Wata o Manosiya?"  
36 Somimbag so mama a "Antawaa sekaniyan, Sir? Teroa ngka raken kaan aken 
sekaniyan maparatiyaya."  
37 Tig i Isa a "Miyailay ngka den, ka sekaniyan so di reka dii makimbitiyarai imanto."  
38 Na pitero o mama a "Peparatiyaya ako, Kadnan!" Na taros a sinimba iyan si Isa.  
39 Pitero i Isa a "Somiyong ako sangkai a doniya ka kokomen aken kaan mamakailay so 
manga bota, ago an manga bobota so pepamakailay."  
40 So ped ko manga Parisi a ndodoo a ped iyan na miyaneg iran so kiyateroa niyan sii, na 
iniise iran ki Isa a "Ba ngka dii teroon a manga bota kami mambo?"  
41 Tig i Isa a "Opama ka manga bota kano na da a kasalaan iyo. Ogaid na sabap sa di 
niyo dii teroon imanto a pepekailay kano na lalayon rekano pen so kasalaan iyo." 
 
YAHIYA 10 
So Bayambayanan mipantag ko Kodal o manga Bilibili 
 
"Teroon ko rekano a mataan den a so taw a di magokit ko pintoan ko kasoled iyan ko 
kodal o manga bilibili, ka baden pemanik ko salakaw a pagokitan, na tekaw sekaniyan 
ago tanganiyaya. 
2 Ogaid na so pesoled on a pegokit ko pintoan na giyoto so tomatagikor ko manga bilibili. 
3 Sekaniyan i pelekaan o petemeng ko pintoan, na pepamakinegen o manga bilibili so 
sowara iyan. Ipepananalo niyan so oman i ngaran o rek iyan a manga bilibili na 
pegagaken iyan siran sa liyo. 
4 Amay ka mapakaliyo niyan so langon a rek iyan a manga bilibili na magona sekaniyan 
kiran, na petondogen sekaniyan o manga bilibili ka katawan iran so sowara niyan. 
5 Di siran den tondog ko salakaw a tomatagikor; pelagoyan iran sekaniyan baden, ka di 
iran kekilala so sowara o salakaw a taw." 
6 Giyai so bayambayanan a piyanotol kiran i Isa, ogaid na da iran sabota so maana o di 
niyan kiran dii teroon.  
 
Si Isa i Mapiya a Tomatagikor 
 
7 Kagiya ka maoto na pitero peroman i Isa a "Teroon ko rekano a mataan den a saken so 
pintoan a pegokitan o manga bilibili. 



8 So langon o somiyong sii a miyaonaan aken na manga tekew ago manga tanganiyaya, 
ogaid na da kiran pamakineg so manga bilibili. 
9 Saken so pintoan. Apiya antawaa i soled a magokit raken na kesabet. Na somoled 
sekaniyan lomiyo a pepekatoon sa kapenateban iyan. 
10 So tekew na aya bo a kapekaoma niyan na an makapamanekew, makapamamono ago 
makapaminasa. Miyakaoma ako kaan kabegi so manga taw sa kaoyagoyag, a so 
kaoyagoyag a matatarotop piyapiya.  
11 “Saken so mapiya a tomatagikor ko manga bilibili. So mapiya a tomatagikor ko manga 
bilibili na iperila iyan so kaoyagoyag iyan para bo ko manga bilibili. 
12 So matag pesokayan, a kena a ba tomatagikor o di na kirek ko manga bilibili, na amay 
ka mailay niyan so maila a aso a pegantap kiran na pagawaan iyan so manga bilibili na 
pelagoy. Na pesikemen o aso so manga bilibili na pakapembelabelagen iyan siran. 
13 So pesokayan na pelagoy ka matag sosokayan a di niyan tatagoon sa ginawa so manga 
bilibili.  
14 “Saken so mapiya a tomatagikor ko bilibili. Katawan aken so manga bilibili aken na 
katawan ako iran mambo 
15 A datar o Ama a katawan ako niyan ago katawan aken so Ama. Na iperila aken so 
kaoyagoyag aken para ko manga bilibili. 
16 Aden a ped a manga bilibili aken a kena a ba matatago sangkai a tangkal a bilibili. 
Disomala a agaken aken siran mambo, na pemakinegen iran so sowara ko. Na keisaisa so 
talon a bilibili a isaisa a tomatagikor kiran.  
17 “Pekebabayaan ako o Ama ka iperila aken so kaoyagoyag aken kaan aken makowa 
peroman. 
18 Da a taw a ba niyan raken mabelag so kaoyagoyag aken, ka iperila aken a saken bo i di 
on dii mbayabaya. Aden a kapaar aken sa kiperilaan ko ko kaoyagoyag aken, ago aden 
pen a kapaar aken sa kakowaa ko ron peroman. Giyai i inisogo raken o Ama aken."  
19 Na miyabagi peman so manga Yahodi sabap sangkai a manga katero i Isa. 
20 Madakel kiran a dii tero sa "Sosookan sekaniyan a saitan ago pembetengen! Ino niyo 
pemakinega?" 
21 Ogaid na tig o manga ped a "Kena a ba ini katero o taw a sosookan. Ba mapekapiya o 
saitan so manga mata o bota?" 
 
So da Kaparatiyaya o manga Yahodi 
 
22 Riyaot so pista a kapeselaselaa ko kiyasotiya ko Timplo roo sa Yarosalim. Giya masa 
oto na panenggaw, 
23 Na dii ndalakaw si Isa sii ko Timplo ko darpa a bebetowan sa 'Liyoliyowan o 
Solaiman.' 
24 Pitimoan sekaniyan o manga Yahodi na pitero iran on a "Ay katey a kaalangalanga 
ngka ko pamikiran ami? O seka so Al Masih na teroa ngka rekami sa da den a pageemaan 
on."  
25 Tig i Isa a "Miyatero aken rekano den ogaid na da ako niyo paratiyayaa. So manga 
galebek a di aken dii nggolaolaan sii ko ingaran o Ama aken na aya dii seksi makapantag 
raken. 
26 Ogaid na di kano peratiyaya ka kagiya kena a ba kano ped ko manga bilibili aken. 



27 Pepamakinegen o manga bilibili aken so sowara ko. Katawan aken siran na 
petondogen ako iran. 
28 Pembegan aken siran sa kaoyagoyag a da a kaposan iyan na di siran den pekanaraka. 
Na da a ba kiran pekaagaw ko katatangana ko kiran. 
29 So Ama aken a aya migay kiran sii raken na lawan ko kalangolangon. Na da a ba kiran 
pekaagaw ko katatangana kiran o Ama. 
30 Saken ago so Ama na isaisa bo." 
31 Na miyamorot peroman so manga Yahodi sa manga ator a iperobak iran ki Isa, 
32 Ogaid na pitero iyan kiran a "Piyakiilay aken rekano so madakel a manga pipiya a 
galebek a inibegay raken o Ama a penggolaolaan ko. Anda sangkai a manga galebek i 
kesabapan ko kaperobaki niyo raken?"  
33 Somimbag so manga Yahodi a "Kena a ba sabap ko mapiya a galebek ka a kaperobaki 
ami reka ka sabap sa piyagitowito o ka so Allah. Ka apiya pen matag ka manosiya na di 
ngka dii teroon a seka na Tohan."  
34 Na pitero kiran i Isa a "Ba di misosorat ko Kitab iyo a pitero o Allah a 'Manga Tohan 
kano'? 
35 Siran oto a kiyatoronan ko katero o Allah na bitowan iyan sa manga tohan, na di den 
keribat so Kitab. 
36 Kagiya ka maoto na ino niyo peteroa a saken a pinili o Ama ago siyogo iyan sii sa 
doniya na miyagitowito ko Allah ko kiyateroa ko sa 'Saken so Wata o Allah'? 
37 Di patot o ba ako niyo paratiyayaa o kena a ba ko pesowaa so manga galebek o Ama 
aken. 
38 Ogaid na o pesowaan ko ini na apiya pen o di ako niyo peratiyayaa na paratiyayaa niyo 
so manga galebek kaan iyo katokawi ago masabot a so Ama na madadalem raken, ago 
madadalem ako mambo ko Ama."  
39 Mandiyadi na tipengan iran peman domakep si Isa, ogaid na miyakapalagoy sekaniyan 
baden ko kapaar iran. 
40 Komiyasoy romipag si Isa ko lawasaig a Yordan sii ko darpa a ron dii manalawat si 
Yahiya gowani, na komiyaden sekaniyan roo. 
41 Na madakel a taw a miyamanong on, na pitero iran a "Si Yahiya na da nggolaola sa 
piyakamemesa a nanao, ogaid na benar so langon a pitero iyan makapantag sangkai a 
mama." 
42 Na madakel a manga taw a miyaratiyaya ki Isa roo.  
 
YAHIYA 11 
So Kiyapatay i Lasaro  
 
Aden a mama a miyasakit a bebetowan sa Lasaro a mababaling sa Bitani a so inged i 
Mariyam ago so pagari niyan a si Marta. 
2 Si Mariyam na aya miyodod gowani sa ikekamotan ko ai o Kadnan na inisising iyan on 
so bok iyan. Na so laki niyan a si Lasaro na aya pekesakit. 
3 Na piyakisongowan o magari a babay si Isa a tig iran a "Kadnan, pekesakit so madaseg 
ka a ginawai."  
4 Kagiya maneg ai i Isa na tig iyan a "Giyangkai a sakit i Lasaro na kena a ba niyan 
petain. Miyanggolaola ini kaan kabantogi so Allah, na nggolalan sii na kebantogan 



mambo so Wata o Allah." 
5 Pekebabayaan i Isa si Marta, ago so pagari niyan, ago si Lasaro. 
6 Apiya pen oto na kagiya maneg iyan a pekesakit si Lasaro na komiyaden sekaniyan sa 
miyakadowa pen gawii roo ko darpa a katatagoan on. 
7 Oriyan iyan na pitero iyan ko manga sokbat a "Komasoy tano sa Yodiya."  
8 Tig o manga sokbat a "Goro, da pen ai matey na tipengan o manga Yahodi a kaperobaki 
reka a ator, na ba ka roo den kesoy?"  
9 Somimbag si Isa a "Ba kena a sapolo ago dowa ka oras so kadaondaw? Apiya antawaa i 
pelalakaw sii ko kadaondaw na di kirepang, ka pepakailay sabap ko kaliwanag o doniya. 
10 Ogaid na o pelalakaw sekaniyan ko kagagawii na kirepang sekaniyan, ka da on so 
kaliwanag." 
11 Kagiya matero iyan ai na pitero iyan pen a "So ginawai tano a si Lasaro na 
miyakatorog. Ogaid na songowan ko ka pokaon aken."  
12 Tig o manga sokbat a "O totoroga sekaniyan, Kadnan, na baden pekapiya." 
13 Aya mapemamaana i Isa na si Lasaro na miyatay den, ogaid na aya mapipikir o manga 
sokbat na matag domedeke sekaniyan a totorogen.  
14 Kagiya ka maoto na pitero kiran i Isa sa marayag a "Miyatay si Lasaro, 
15 Ogaid na sabap rekano na miyababaya ako sa kada aken roo a ped iyan kaan kano 
makaparatiyaya. Na, songowan tano sekaniyan.."  
16 Na si Tomas a bebetowan sa 'Miyadowa,' na pitero iyan ko ped a manga sokbat a 
"Mamangonot tano langon ko Goro kaan tano ron mirakes a mbonoon!" 
 
Si Isa i Pepangoyag ko Miyamatay ago so Kaoyagoyag 
 
17 Kagiya makaoma si Isa na kiyatokawan iyan a miyakapat den gawii a kinikoboren ki 
Lasaro. 
18 Giya inged a Bitani na manga telo baden ka kilomitro a kawatan iyan sa Yarosalim, 
19 Na madakel a manga Yahodi a mintel ki Marta ago si Mariyam, ka teyoan iran siran 
sabap ko kiyapatay o laki ran. 
20 Kagiya maneg i Marta a magaan den makaoma si Isa na lominiyo sekaniyan ka inalaw 
niyan si Isa, ogaid na mitelimbagak si Mariyam sa walay. 
21 Na pitero i Marta ki Isa a "O ba bo sisii ka, Kadnan, ka di o kowan petay so laki aken! 
22 Ogaid na katawan ko a apiya imanto na mbegan ka o Allah sa apiya antonaa i pengnin 
ka on."  
23 Pitero rekaniyan i Isa a "Keoyag peroman so laki ngka."  
24 Tig i Marta a "Katawan ko a keoyag sekaniyan bo sii sa alongan a maori a kakeoyag o 
miyamatay."  
25 Na pitero i Isa a "Saken so pepangoyag ko miyamatay ago so kaoyagoyag. Apiya 
antawaa i peparatiyaya raken na apiya pen matay na keoyag bo. 
26 Na oman i isa a oyagoyag a peparatiyaya raken na di den petay. Miyaratiyaya ka sii?"  
27 Tig iyan a "Oway, Kadnan. Miyaratiyaya ako a seka so Al Masih a so Wata o Allah a 
somiyong sii sa doniya."  
 
Somigad si Isa 
 



28 Kagiya matero ini i Marta na miyaling na pitero iyan sa masolen ki Mariyam a pagari 
niyan a "Sisaya so Goro, na kabaya iyan a makipembitiyarai reka." 
29 Kagiya maneg ai i Mariyam na minggagaan gomanat na somiyong rekaniyan.  
30 Samaoto na da pen makaoma si Isa sa kaingedan ka ndodoo pen ko darpa a inalawan 
on i Marta. 
31 Na so manga Yahodi a ndodoo ko walay a ped i Mariyam a peteyo rekaniyan na 
tiyondog iran sekaniyan kagiya mailay iran a minggagaan tomindeg ago lomiyo, ka aya 
katao iran on na song ko kobor ka roo nggoraok. 
32 Miyakaoma si Mariyam ko darpa a katatagoan ki Isa, na kagiya mailay niyan on na 
somiyodiyod ko hadapan iyan a tig iyan a "Kadnan, o ba bo sisii ka, ka di o kowan petay 
so laki aken!"  
33 Kagiya mailay i Isa a penggoraok si Mariyam a datar mambo o manga Yahodi a 
miyonot on na gomininawa sa madalem a tanto a mikerata a ginawa niyan. 
34 Na iniise iyan a "Anda niyo sekaniyan inikobor?"  
Tig iran a "Onot ka rekami, Kadnan, na ilaya ngka."  
35 Na somigad si Isa.  
36 Mandiyadi na pitero o manga Yahodi a "Ilaya niyo; mataan a tanto niyan a 
pekebabayaan si Lasaro!" 
37 Ogaid na so ped na tig iran a "Miyapakapiya angkai a mama so mata o bota! Ba niyan 
di kegaga a kipelidasen iyan ki Lasaro ko kapatay?"  
 
Inoyag peroman i Isa si Lasaro 
 
38 Miyakaginawa peman si Isa sa madalem na somiyong ko kobor. Giyai na liyang a so 
gimowa iyan na inolen a ator. 
39 Pitero i Isa a "Kowaa niyo ron so ator."  
Tig i Marta a babay o miyatay a "Kadnan, miyado sekaniyan den imanto, ka miyakapat 
den gawii a kinikoboren on!"  
40 Pitero rekaniyan i Isa a "Ba aken reka da matero a keilay ngka so bantogan o Allah o 
peratiyaya ka?" 
41 Na taros a kinowa iran on so ator, na lomiyangag si Isa na tig iyan a "Penalamatan ko 
seka, Ama, ka kagiya inampon ako so pangni aken. 
42 Katawan ko a lalayon ako ngka pegamponen, ogaid na pitero aken ai sabap ko 
madakel a taw a kititindeg sii kaan iran maparatiyaya a seka i somiyogo raken." 
43 Oriyan o kiyateroa niyan sii na miyananalo si Isa sa tanto a matanog a tig iyan a 
"Lasaro, liyo ka!" 
44 Na lominiyo so miyatay a giya manga lima niyan ago manga ai na kikabobongkosan sa 
onong, na aden a dinis a mibobongkos sa olo niyan. Na pitero kiran i Isa a "Bengkasi niyo 
na pakalalakawa niyo."  
 
So Kadiyat a Kambonoa ki Isa 
 
45 Na madakel ko manga Yahodi a miyamanibaw ki Mariyam na kagiya mailay iran so 
pinggolaola i Isa na miyaratiyaya siran on. 
46 Ogaid na so ped kiran na miyamanong ko manga Parisi na piyanotolan iran siran ko 



pinggolaola i Isa. 
47 Sabap roo na miyakipagopakat so manga Parisi ago so manga poporo a imam ko 
manga pangongokom na pitero iran a "Antonaa i sowaan tano ka giya mama oto na dii 
nggolaola sa madakel a piyakamemesa a manga nanao? 
48 O pakinggolaola tano ron so datar ai na peratiyaya rekaniyan so langon a taw, na song 
sii so manga Iromanen na mbinasaan iran so Timplo tano ago so bangsa tano!" 
49 Na so isa kiran a si Kayapas a aya maporo a imam sangkoto a ragon na pitero iyan 
kiran a "Da den a imeleng iyo! 
50 Ba niyo di sebota a tomo rektano a matay so sakataw a mama para ko manga taw a di 
sa ba mabinasa so langon a bangsa tano?"  
51 Da niyan ai teroa a poon ko pamikiran iyan ka sabap sa maporo sekaniyan a imam 
sangkoto a ragon na inalamat iyan a petay si Isa para ko manga Yahodi, 
52 Na kena bo a ba para ko manga Yahodi, ka para mambo ko manga wata o Allah a 
mipaparak ko mbalabala kaan iyan siran matimo ago mapakaisaisa.  
53 Na ipoon den sangkoto a gawii na kekadiyaten o manga olowan o manga Yahodi a 
kambonoa iran ki Isa. 
54 Sabap sii na di den perinayag lomalakaw si Isa sii ko manga Yahodi. Somiyong 
sekaniyan baden ko darpa a marani ko mitataog a kaden, sii ko inged a bebetowan sa 
Ipraim, na komiyaden roo a ped iyan so manga sokbat iyan.  
55 Magaan den so Paska o manga Yahodi na madakel a taw a miyamanong sa Yarosalim 
a poon ko dii pagonayonayan ka itoman iran roo so adat ko kapelompiyowa ko ginawa 
iran sa di pen kakeoma o Paska. 
56 Di ran dii mbabanog si Isa, na sii ko kapekelimod iran ko Timplo na pepamagisei siran 
a "Antonaa i pamikiran iyo? Ba sekaniyan di song ko pista?" 
57 So manga poporo a imam ago so manga Parisi na inisogo iran a o aden a makatokaw o 
anda si Isa na paliyogat a iripot iyan kaan iran madakep.  
 
YAHIYA 12 
Inododan si Isa sa Lana roo sa Bitani 
 
Nem pen gawii a di kakeomai ko Paska na somiyong si Isa sa Bitani a ron mababaling si 
Lasaro a inoyag iyan a poon ko miyamatay. 
2 Na pitiyagaran iran roo si Isa sa inggabi niyan. Si Marta i pepengenat, na si Lasaro na 
isa ko miyakaatoang a ped i Isa. 
3 Si Mariyam na kominowa sa tenga sa kilo a lana mamot a tanto a mala i arga a 
pimbaalan a lombos a nardo, na inodod iyan ko ai i Isa na inisising iyan on so bok iyan. 
Na miyabembar so kamot o lana ko dalem a walay.  
4 Ogaid na si Yodas Iskariyot a isa ko manga sokbat i Isa a aya on tipo na pitero iyan a 
5 “Ino da pesaa angkai a lana mamot sa telo gatos a pelata a pirak kaan mibegay ko 
manga miskin?" 
6 Pitero iyan ai a kena a ba sabap sa ba niyan tatagoa sa ginawa so manga miskin, ka 
sabap sa tekew sekaniyan. Na sekaniyan i sasanaan ko pontir a petegoan ko pirak iran na 
olaola niyan den so kapepanekewi niyan on.  
7 Na pitero i Isa a "Taregi ngka sekaniyan! Miyapananago iyan angkai a lana para ko 
gawii a kipelebengen raken. 



8 So manga miskin na lalayon rekano maaped, ogaid na saken na kena a ba lalayon ako 
niyo mipegepeda." 
 
So Kadiyat a Kabonoa ki Lasaro 
 
9 Tanto a madakel a Yahodi a miyamakaneg sa ndodoo si Isa sa Bitani, na miyamanong 
siran roo a kena bo a ba sabap ki Isa, ka pagilain iran pen si Lasaro a inoyag iyan a poon 
ko miyamatay. 
10 Sabap sii na pikediyat pen o manga poporo a imam a kambonoa iran mambo ki 
Lasaro, 
11 Ka sabap rekaniyan na madakel ko manga Yahodi a miyamanalikod kiran ka 
miyamaratiyaya siran ki Isa.  
 
Piselasela si Isa ko Kiyasoled iyan sa Yarosalim 
 
12 Kagiya talondog a gawii na so tanto a madakel a taw a domiyarpa ko Pista na miyaneg 
iran a magaan den makaoma si Isa sa Yarosalim. 
13 Sabap roo na miyangowa siran sa manga pakong o palmira na mililiyo siran ka 
pagalaon iran sekaniyan a ipepelalis iran a  
 
"Podin so Allah! 
Karakmatan so pekaoma sii ko ingaran o Kadnan! 
Karakmatan so Solotan sa Israil!"  
 
14 Miyakatoon si Isa sa mangoda a kimar na mikoda on, a so den so misosorat ko Kitab a  
 
15 “Di kano pekelek, hey manga taw sa Siyon.  
Ilaya niyo, ka pekaoma so Solotan iyo a kokoda ko nati a kimar."  
 
16 Da sabota o manga sokbat iyan angkai a miyanggolaola sa masa oto. Ogaid na kagiya 
kabantogan si Isa na kiyatademan iran a misosorat ai langon ko Kitab makapantag 
rekaniyan, na giyoto mambo i pinggolaola iran on.  
17 So madakel a taw a maaped ki Isa isako talowan iyan si Lasaro a liyo ko kobor sii ko 
kiyaoyaga niyan on a poon ko miyamatay na di ran ai dii pamanotolen. 
18 Na sabap sa miyaneg den o madakel a taw a pinggolaola i Isa angkoto a piyakamemesa 
a nanao na mililiyo siran mambo sa kapagalawa iran on. 
19 Na mimbibitiyarai so manga Parisi a tig iran a "Mapegilailay a da den a ba tano 
mapenggolaola. Ilaya niyo man; miyamangonot rekaniyan so dalem a doniya!" 
 
Inaloy Peman i Isa so Kapetay niyan 
 
20 Aden a manga taw sa Grisiya a maaped ko miyamakasong ko pista sa Yarosalim kaan 
mamakasimba. 
21 Somiyong siran ki Pilipi a taw sa Bitsaida roo sa Galili na pitero iran on a "Sir, kebaya 
kami makipagilay si Isa." 



22 Siyongowan i Pilipi si Andriyo na pitero iyan on ai. Na miyonot si Andriyo ki Pilipi na 
pitero iran ai ki Isa.  
23 Tig i Isa a "Miyaoma den so oras a kakebantogi ko Wata o Manosiya. 
24 Teroon ko rekano a mataan den a so satiman a od a bantad na tatap den a sasatiman 
taman sa di mapamola ko lopa ago matay. Ogaid na o matay ini na pemangonga sa 
madakel. 
25 So taw a pekebabayaan iyan so kaoyagoyag iyan na pagilangen iyan baden. Na so 
ipekegowad iyan so kaoyagoyag iyan sangkai a doniya na pagongowan iyan para ko 
kaoyagoyag a da a kaposan iyan. 
26 Apiya antawaa i kebaya raken manalagad na disomala a pegonot raken kaan apiya 
anda ako na ndodon mambo so pepanalagad raken. Na apiya antawaa i pepanalagad raken 
na mbentogen o Ama aken. 
27 Imanto na tanto a masososa a niyawa ko, na antonaa i mapetero aken? Ba ko peteroa a 
'Ama, lidasi ako ngka ko keokitan aken sangkai a oras? Kena, ka aya inisong aken sii na 
an aken kaokiti angkai a oras. 
28 Ama, pakibantogen ka so Ingaran ka!"  
Na aden a sowara a poon sa kasorgaan a tig iyan a "Piyakibantog aken den na pekibantog 
aken peroman." 
29 So madakel a taw a kititindeg roo na miyaneg iran so sowara na pitero iran a 
"Mindadalendeg man!" Na tig o ped a "Aden a malaikat a miyakimbitiyarai ron!"  
30 Pitero kiran i Isa a "Kena a ba raken sabap a kiyatero angkai a sowara, ka sabap 
rekano. 
31 Imanto so gawii a kokomen so doniya. Imanto na so Iblis a ndadato sangkai a doniya 
na kilebad sa liyo. 
32 Na saken na amay ka itongkol ako a poon ko lopa na tondaan aken so langon a taw ko 
ginawa ko." 
33 Sii ko kiyateroa niyan sii na piyayag iyan so okit o kapetay niyan. 
34 Na pitero rekaniyan o madakel a taw a "Pitero o Kitab tano a dayon sa dayon a 
kaooyagoyag o Al Masih. Ino ngka peteroa a disomala den a kitongkol so Wata o 
Manosiya? Antawaa bes angkai a Wata o Manosiya?  
35 Somimbag si Isa a "Di bo matey a kasisii rekano o solo. Lalakaw kano sii ko katatago 
rekano pen o solo, ka o ba rekano miraot so maliboteng. Ka so pelalakaw ko maliboteng 
na di niyan katawan o anda pepekaantap. 
36 Paratiyaya kano ko solo sii ko kasisii niyan rekano pen kaan kano mabaloy a manga 
wata o kaliwanag." Na kagiya matero ini i Isa na inawaan iyan siran ago mitepok.  
 
Itataros o manga Yahodi so da iran Kaparatiyaya  
 
37 Na apiya pen miyanggolaola i Isa angkai langon a piyakamemesa a manga nanao ko 
kamamasaan iran na da iran sekaniyan paratiyayaa. 
38 Giyanan i kinitoman o katero o Nabi Isayas a 
  
"Hey Kadnan ko, antawaa i miyaratiyaya ko totol ami 
na antawaa i kiyapayagan ko kapaar o Kadnan?" 
 



39 Sabap sii na da siran makaparatiyaya, ka pitero pen o Isayas a 
 
40 “Biyota niyan so manga mata iran  
ago piyakategas iyan so manga poso iran 
kaan iran di kiilay a manga mata iran 
ago an iran di kisabot so manga poso iran 
ka o ba siran baden makateklid na go aken siran bo kapiyapiyai."  
 
41 Pitero ini o Isayas ka miyailay niyan so bantogan i Isa, na pitero iyan so makapantag 
rekaniyan. 
42 Apiya pen oto na madakel a manga olowan o manga Yahodi a miyamaratiyaya ki Isa, 
ogaid na sabap ko manga Parisi na da iran ai payaga ko manga ped, ka o ba siran 
mapakaawa ko sinagoga. 
43 Ka miyatomo iran a podin siran o manga taw a di sa ba so Allah i podi kiran.  
 
So Katero i Isa na aya Pengokom 
 
44 Pitero pen i Isa sa matanog a "So taw a peparatiyaya raken na kena bo a ba saken i 
peparatiyayaan iyan ka sekaniyan mambo a somiyogo raken. 
45 Na so pepakailay raken na aya niyan pekeilay na so somiyogo raken. 
46 Somiyong ako sii a solo sa doniya kaan so oman i peparatiyaya raken na di 
makakakaden ko maliboteng.  
47 “Apiya antawaa i pepakaneg ko manga katero aken a di niyan bo tomanen na kena a ba 
saken i kokom rekaniyan. Ka kena a ba aya inisong aken sii na ba ko pengokoma so 
doniya, ka sabap sa an aken masabet. 
48 So taw a tomiyalikod raken ago di terima ko manga katero aken na aden a kokom 
rekaniyan, ka so katero a miyatero aken na aya on kokom sii sa alongan a maori. 
49 Ka kena a ba saken i dii mbayabaya ko di aken dii katero, ka so Ama a somiyogo 
raken na inisogo iyan raken o antonaa i peteroon ko ago andamanaya i kapeteroa ko ron. 
50 Na katawan ko a so sogoan iyan na pepekaagak ko kaoyagoyag a da a kaposan iyan. 
Kagiya ka maoto na so di aken dii teroon na aya di raken dii pakitero o Ama." 
 
YAHIYA 13 
Piyagonaban i Isa so manga Ai o manga Sokbat 
 
Salongan pen oto a da kaomai ko Pista a Paska na katawan i Isa a miyaoma den so oras a 
kapagawai niyan sangkai a doniya ka song ko Ama. Lalayon iyan pekebabayaan so manga 
pagtaw niyan a sisii sa doniya, na pekiilay niyan kiran imanto so katatarotop o 
kapekebabayai niyan kiran. 
2 Penggabi si Isa ago so manga sokbat iyan, na so Iblis na miyatago iyan den ko poso i 
Yodas Iskariyot a wata i Simon a katipowa niyan ki Isa. 
3 Katawan i Isa a miyapadalem o Ama so langon taman ko kapaar iyan; na katawan iyan a 
miyakapoon sekaniyan ko Allah ago kesoy ko Allah. 
4 Na tominindeg si Isa sii ko di ran dii kanggagabi na inendaan iyan so kimon iyan na 
mitinambed sa towaliya. 



5 Na taros a miyodod sa ig ko palanggana na pipoonan iyan mamangonab so manga ai o 
manga sokbat iyan a ipesising iyan on so towaliya a ititinambed iyan.  
6 Kagiya miraot sekaniyan ki Simon Pidro na tig i Pidro a "Pagonaban ka bes a manga ai 
aken, Kadnan?"  
7 Somimbag si Isa a "Di ngka katawan imanto so maana o di aken dii nggolaolaan ogaid 
na kasabotan ka bo amay."  
8 Tig i Pidro a "Di aken reka den pekionaban so manga ai aken!"  
Ogaid na somimbag si Isa a "O di aken seka kaonabi na da a labet ka raken."  
9 Tig i Simon Pidro a "O giyanan, Kadnan, na kena bo a ba giya ai aken i onabi ngka, ka 
so pen so manga lima ko ago so olo aken!"  
10 Pitero rekaniyan i Isa a "So miyakapeigo na lompiyo langon so lawas iyan na di den 
kailangan a kapangonab iyan liyo ron so manga ai niyan. Sekano langon na miyalompiyo 
den liyo ko sakataw rekano." 
11 Katawan den i Isa o antawaa i tipo ron, na giyanan i kiyateroa niyan sa "Miyalompiyo 
kano den liyo ko sakataw rekano."  
12 Oriyan o kiyapangonabi i Isa ko manga ai iran na siyolot iyan peroman so kimon iyan 
na miyontod ko darpa iyan ko lamisaan. Na iniise iyan kiran a "Siyabot iyo so pinggolaola 
ko rekano? 
13 Pembetowan ako niyo sa 'Goro,' ago 'Kadnan,' na benar anan ka saken den. 
14 O saken a aya niyo Kadnan ago goro i miyangonab ko manga ai niyo na patot a 
pangonaban mambo o oman i isa rekano so manga ai o ped iyan. 
15 Bigan aken sekano sa ladiyawan kaan iyo masowa so pinggolaola ko rekano. 
16 Teroon ko rekano a mataan den a da a oripen a ba lawan ko kadnan iyan, na da a 
siyogo a ba lawan ko somiyogo rekaniyan. 
17 Imanto a kiyatokawan iyo angkai a manga nganin na perakmatan kano o nggolaolaa 
niyo ai.  
 
Inalamat i Isa so Katipowa on 
 
18 “Kena a ba sekano langon i di aken dii teroon. Katawan aken so piyamili aken, ogaid 
na disomala a kitoman so misosorat ko Kitab a 'So mama a pepagatoang raken ko paan na 
rinido ako niyan.' 
19 Pitero aken rekano ai imanto sa da niyan pen kanggolaola kaan amay ka manggolaola 
na peratiyayaan iyo a saken so miyatero aken o antawa ako. 
20 Teroon ko rekano a mataan den a so taw a terima sa apiya antawaa a siyogo aken na 
saken i terimaan iyan. Na so terima raken na so somiyogo raken i terimaan iyan."  
21 Oriyan o kiyateroa sii i Isa na tanto a masososa a niyawa niyan na pitero iyan sa 
marayag a "Teroon ko rekano a mataan den a so isa rekano na tipo raken."  
22 Miyakatetentenga so manga sokbat, ka kalilibogan siran o antawaa i pitero iyan. 
23 So isa ko manga sokbat a aya den pakatatayaan i Isa na moontod a makaaabay ki Isa. 
24 Na pitiniyasan i Simon Pidro a tig iyan a "Iseen ka o antawaa i pitero iyan." 
25 Na rominda angkoto a sokbat sa rareb i Isa na tig iyan a "Antawaa, Kadnan?"  
26 Tig i Isa a "Sekaniyan i ndewagan aken sa paan amay ka misindot aken ko ladiya." Na 
kominowa sa paan na kagiya misindot iyan na inidawag iyan ki Yodas a wata i Simon 
Iskariyot. 



27 So den so kiyakowaa i Yodas ko paan na somiyook rekaniyan so Iblis. Na pitero on i 
Isa a "Nggagaanen ka nggolaola so penggolaolaan ka." 
28 Na da a isa kiran bo a kioontod roo ko lamisaan a ba miyakasabot o ino to peteroa i 
Isa. 
29 Miyapamikir o ped a kagiya si Yodas i sasanaan ko pirak na o ba on pitero i Isa a 
pamasaa niyan so kailangan iran para ko pista, o di na ba niyan begi so manga miskin. 
30 Na so den so kiyakowaa i Yodas ko paan na lominiyo, na miyagagawii den.  
 
So Bago a Sogoan 
 
31 Kagiya maipos si Yodas na pitero i Isa a "Imanto na kiyabantogan so Wata o 
Manosiya, na kiyabantogan mambo so Allah a nggolalan rekaniyan. 
32 Na kagiya kiyabantogan so Allah a nggolalan rekaniyan na mbentogen mambo o Allah 
so Wata sii ko ginawa niyan, na magaan den a kakebantoga niyan on. 
33 Manga wata aken, di ketey a kasisii aken rekano pen. Pembabanogen ako niyo, ogaid 
na teroon ko rekano imanto so pitero aken ko manga Yahodi a di kano pekasong ko 
songowan aken. 
34 Mbegan ko sekano sa bago a sogoan: Kababayai o oman i isa so ped iyan. Datar o 
kiyababayai aken rekano na disomala a kebabayaan o oman i isa so ped iyan. 
35 O kababayai o oman i isa so ped iyan na kekilala o langon a taw a manga sokbat aken 
sekano."  
 
Inalamat i Isa so Kipepalaon on i Pidro 
 
36 Iniise on i Simon Pidro a "Anda ka song, Kadnan?"  
Somimbag si Isa a "Di ka raken pekaonot imanto ko songowan aken ogaid na pekatondog 
ka raken amay."  
37 Iniise i Pidro a "Ino ako reka di pekaonot imanto, Kadnan? Makatitiyagar ako matay 
para reka!"  
38 Na pitero on i Isa a "Mataan a makatitiyagar ka matay para raken? Teroon ko reka a 
mataan den a sa di pen komoko so manok na ipepalaw ako ngka sa makatelo."  
 
YAHIYA 14 
Si Isa na aya Lalan 
 
Pitero pen i Isa a "Di niyo pekisosa so manga pamikiran iyo. Sasarigan iyo so Allah na 
sarigi ako niyo mambo. 
2 Sii ko walay o Ama aken na madakel a pirowangan on. Song ako roo ka petiyagar ako 
sa darpa para rekano. Di aken rekano ai peteroon o di benar. 
3 Na amay ka makasong ako roo ago makatiyagar ako sa darpa para rekano na kesoy ako 
sii ka pekaonoten ko sekano sa katatagoan raken kaan kano ron mambo matago. 
4 Katawan iyo so lalan ko songowan aken."  
5 Pitero on i Tomas a "Kadnan, di ami katawan o anda ka song. Andamanaya i 
kaketokawi ami ko lalan?"  
6 Inisembag i Isa a "Saken so lalan, ago so tito a benar, ago so kaoyagoyag. Da a taw a ba 



pekasong ko Ama o di raken makaokit. 
7 O mataan den a katawan ako niyo na katawan iyo mambo so Ama aken. Na ipoon 
imanto na katawan iyo sekaniyan den ago miyailay niyo."  
8 Tig i Pilipi a "Kadnan, pakiilain ka rekami so Ama na ikesoat ami den."  
9 Somimbag si Isa a "Miyatey den a kaaped aken rekano, na ba ako ngka pen di katawi, 
Pilipi? So miyakailay raken na miyailay niyan mambo so Ama. Ino ngka pen peteroa a 
'Pakiilain ka rekami so Ama?' 
10 Ba ngka di peratiyayaa a madadalem ako ko Ama, ago madadalem raken so Ama? So 
manga katero a di aken rekano dii teroon na kena a ba saken i dii mbayabaya ko di aken 
on dii kateroa, ka so Ama a komakaden ko dalem a ginawa ko na aya dii nggolaola 
sangkai a manga galebek iyan. 
11 Paratiyayaa niyo so pitero aken a madadalem ako ko Ama ago madadalem raken so 
Ama. Ogaid na o di niyo ai peratiyayaa, na paratiyaya kano baden sabap sangkai a manga 
ala a galebek. 
12 “Teroon ko rekano a mataan den a apiya antawaa i peparatiaya raken na penggolaolaan 
iyan so manga galebek a di aken dii nggolaolaan. Na penggolaolaan iyan so lawan pen sii, 
ka song ako ko Ama. 
13 Na apiya antonaa i pengnin iyo sii ko ingaran aken na nggolaolaan ko kaan kabantogi 
so Ama a nggolalan ko Wata. 
14 O pengni kano raken sa apiya antonaa sii ko ingaran aken na penggolaolaan ko."  
 
Initopa so Roh 
 
15 “O pekebabayai ako niyo na tomanen iyo so manga sogoan aken. 
16 Na pengni ako ko Ama na mbegan kano niyan sa salakaw a Salinggogopa kaan 
sekaniyan makakaden sii rekano sa taman sa pakataman. 
17 Sekaniyan so Roh a pekepoonan o tito a benar. So doniya na di niyan ketarima so Roh 
ka di niyan keilay aya pen o ba niyan makilala. Ogaid na katawan iyo sekaniyan ka 
komakaden sekaniyan sii rekano imanto, na kedalem sekaniyan rekano amay. 
18 Di aken sekano ipendarainon a datar o manga ilo, ka kesoy ako rekano. 
19 Di ini matey na di ako den keilay o doniya, ogaid na keilay ako niyo. Na kagiya 
oyagoyag ako na keoyag kano mambo. 
20 Sii sangkoto a gawii na ketokawan iyo a madadalem ako ko Ama aken, ago 
madadalem kano raken, ago madadalem ako rekano. 
21 So taw a tomiyarima ko manga sogoan aken ago petomanen iyan pen na aya raken 
pekebabaya. Kebabayaan o Ama so pekebabaya raken, na kebabayaan aken sekaniyan 
mambo ago pekikilala ko ron a ginawa ko."  
22 Si Yodas a kena a ba si Yodas Iskariyot na pitero iyan ki Isa a "Kadnan, ino ngka 
rekami pekikilalaan a ginawa ngka ago kena a ba sii ko doniya?"  
23 Inisembag i Isa a "Apiya antawaa i pekebabaya raken na tomanen iyan so katero aken. 
Kebabayaan sekaniyan o Ama aken, na saken ago so Ama aken na song rekaniyan ago 
keden kami ron. 
24 So kena a ba raken pekebabaya na di niyan tomanen so manga katero aken. Na so 
manga katero a pekeneg iyo na kena a ba aken rek, ka poon ko Ama a somiyogo raken. 
25 Pitero aken rekano ai sii ko kasisii aken rekano pen. 



26 Na so Salinggogopa, a so Soti a Roh a sogoon o Ama sii ko ingaran aken, na 
pengendao rekano ko langon taman na pekitanodan iyan rekano so langon taman a 
miyatero aken rekano den.  
27 “Imbagak aken rekano so kalilintad. So rek aken a kalilintad na aya ko rekano 
ipembegay. Na so kipembegan aken on rekano na kena a ba datar o kipembegan on o 
manga manosiya. Di niyo pekisosa so manga pamikiran iyo ago di kano pekelek. 
28 Miyaneg iyo so pitero aken rekano a magawa ako na kesoy ako bo rekano. O 
pekebabayai ako niyo na kebabaya kano sabap ko kasong aken ko Ama, ka so Ama na 
lawan raken. 
29 Pitero aken ai rekano imanto sa da niyan pen kanggolaola kaan amay ka maolaola ini 
na makaparatiyaya kano.  
30 “Na di ako rekano makipembitiyarai sa matey, ka pekaoma so Iblis a ndadato sangkai 
a doniya. Da den a ba niyan kapaar sii raken 
31 Ogaid na so den so inisogo raken o Ama na giyoto den i di aken dii nggolaolaan kaan 
katokawi o doniya a pekebabayaan ko so Ama. Na ganat kano; somong tano roo."  
 
YAHIYA 15 
Si Isa na aya Tito a Waged 
 
Pitero pen i Isa a "Saken i tito a itado o waged a obas, na so Ama aken na aya on 
kisapadan. 
2 Oman i sapak a makakakampet raken a di magonga na potolen iyan on. Na pelompiyon 
iyan so oman i sapak a pegonga kaan makaonga sa madakel. 
3 Miyalompiyo kano den a nggolalan ko katero a miyatero aken rekano. 
4 Kakaden kano sii raken ka keden ako sii rekano. So sapak na di magonga o kena a ba 
makakakampet ko itado. Na datar kano niyan mambo a di kano pekaonga o kena a ba sii 
kano raken komakaden. 
5 “Saken so itado o waged a obas na sekano i manga sapak. So taw a komakaden sii raken 
ago komakaden ako sii rekaniyan mambo na pekaonga sa madakel, ka o mabelag kano 
raken na da den a ba niyo mapenggolaola. 
6 So taw a kena a ba sii raken komakaden na ipelebad sa liyo a datar o sapak, na kegango. 
Na penimoon ai ago ipelebad ko apoy a ron ketotong. 
7 O sii kano raken komakaden ago sii rekano mambo komakaden so manga katero aken 
na makapemangni kano sa apiya antona onon i kabaya iyo na pagamponen so pangni 
niyo. 
8 Sii ko kapepamangonga niyo sa madakel na pekebantogan so Ama aken, na 
mapepakiilay niyo mambo a manga sokbat aken sekano.  
9 “Datar o kapekebabayai raken o Ama a pekebabayaan ko sekano mambo. Tatap kano ko 
kapekebabayai aken rekano. 
10 O petomana niyo so manga sogoan aken na ketatap ka ko kapekebabayai aken rekano 
a datar o kiyatomana ko ko manga sogoan o Ama aken na tatap ako ko kapekebabayai 
niyan raken. 
11 Miyatero aken rekano angkai a manga nganin kaan sii rekano madalem so 
kapekebabaya aken, ago an matarotop so kapekebabaya iyo. 
12 Giyai i sogoan aken: Kababayai o oman i isa so ped iyan a datar o kiyababayai aken 



rekano. 
13 Aya da den a lawan iyan a kapekebabayai o taw ko manga ginawai niyan na so 
kiperilaan iyan ko kaoyagoyag iyan para kiran. 
14 Na manga ginawai aken sekano o nggolaolaa niyo so ipesogo aken rekano. 
15 Di aken sekano den mbetowan sa manga oripen, ka so oripen na di niyan katawan so 
dii nggolaolaan o kadnan iyan. Ka bitowan aken sekano baden sa manga ginawai aken, ka 
piyakitokawan aken rekano so langon taman a miyatero raken o Ama aken. 
16 Kena a ba sekano i minili raken ka saken i miyamili rekano, na initoro aken sekano a 
melalakaw sa kapemangonga niyo sa onga a kemboway. Sabap san na apiya antonaa i 
pengnin iyo ko Ama sii ko ingaran aken na imbegay niyan rekano. 
17 Na giyai i sogoan aken rekano: kababayai o oman i isa so ped iyan. 
 
Ipekegowad o Doniya so manga Sokbat 
 
18 “O kagowaden kano o doniya na tatanodi niyo a saken i miyaona a inikagowad iyan. 
19 Opama ka ped kano ko doniya na kebabayaan kano o doniya, ka rek kano niyan. Ogaid 
na kena a ba kano rek o doniya ka piyamili aken sekano a poon ko doniya. Sabap sii na 
ipekegowad kano o doniya. 
20 Tademi niyo so pitero aken rekano a 'Da a oripen a ba lawan ko kadnan iyan.' O 
siyatro ako iran na setroon kano iran mambo. O tiyoman iran so katero aken na tomanen 
iran mambo so katero iyo. 
21 Langon taman ai na penggolaolaan iran rekano sabap raken ka di iran katawan so 
somiyogo raken. 
22 Opama ka da ako sii makasong a miyakimbitiyarai kiran na da a kasalaan iran. Ogaid 
na imanto na da a ba iran kisapeng ko dosa iran. 
23 So taw a ipekegowad ako niyan na ipekegowad iyan mambo so Ama aken. 
24 Opama ka da aken nggolaolaa so manga ala a galebek ko kamamasaan iran a da den a 
ped a ba on miyakanggolaola na da a kasalaan iran. Ogaid na imanto na apiya miyailay 
iran den so miyanggolaola ko na inikagowad ako iran ago so pen so Ama aken. 
25 Ogaid na giyanan i kinitoman o misosorat ko Kitab iran a 'Inikagowad ako iran sa da a 
sabap iyan.'  
26 “Pekasongen aken rekano so Salinggogopa a poon ko Ama. Giyanan so Roh a 
pekepoonan o tito a benar ago pepakapoon mambo ko Ama. Amay ka makaoma na 
peseksian iyan so makapantag raken. 
27 Na peseksi kano mambo makapantag raken, ka minipagepeda aken sekano ipoon sa 
poonan."  
YAHIYA 16 
"Pitero aken rekano ai langon kaan di kelobay so paratiyaya niyo. 
2 Pekaawaan kano iran ko manga sinagoga, na pekaoma so masa a so apiya antawaa i 
mbono rekano na aya mapipikir iyan na pepangongonotanan iyan so Allah. 
3 Penggolaolaan iran ai ka di iran katawan so Ama aya pen o ba ako iran katawi. 
4 Na pitero aken rekano ai kaan amay ka mapenggolaola ini na ketoosan iyo a miyatero 
aken rekano den. Da ko rekano ai teroa sa poonan ka mipageepeda ako niyo pen.  
 
So Galebek o Soti a Roh 



 
5 “Ogaid na song ako imanto ko somiyogo raken ogaid na da a isa rekano bo a ba raken 
minise sa 'Anda ka song?' 
6 Ka baden tanto a mikerata a ginawa niyo sabap sa pitero aken rekano den angkai a 
kesowasowa. 
7 Ogaid na teroon ko rekano a mataan den a tomo rekano a kapagawa aken, ka o di ako sii 
mawa na di rekano song so Salinggogopa. Ogaid na o makaawa ako na pekasongen aken 
sekaniyan rekano. 
8 Na amay ka makaoma sekaniyan na pemataanan iyan ko manga taw sa doniya so tito a 
benar makapantag ko dosa, ago so kaontol, ago so kapengokom o Allah. 
9 Pemataanan iyan kiran a madodosa siran, ka di ako iran peratiyayaan. 
10 Pemataanan iyan kiran so makapantag ko kaontol, ka song ako ko Ama na di ako niyo 
den keilay. 
11 Na pemataanan iyan kiran pen so makapantag ko kapengokom o Allah ka kagiya so 
ndadato sangkai a doniya na miyakokom den.  
12 “Madakel pen a mapetero aken rekano, ogaid na di niyo kekena imanto. 
13 Ogaid na amay ka makaoma so Roh a pekepoonan o tito a benar na penggonanaon 
kano niyan ko langon a tito a benar. Kena a ba sekaniyan i pembayabaya ko kapetero 
iyan, ka aya niyan bo peteroon na so pekeneg iyan. Na pekitokawan iyan rekano so da pen 
mitalingoma. 
14 Mbentogen ako niyan, ka so ketarima iyan a poon raken na pekitokawan iyan rekano. 
15 So langon a rek o Ama na rek aken mambo. Giyanan i kiyateroa ko ron a so ketarima o 
Roh a poon raken na pekitokawan iyan rekano.  
 
Kesembian so Rata a Ginawa sa Kapekebabaya 
 
16 “Di bo ini matey na di ako niyo den keilay, na di bo peman matey na keilay ako niyo."  
17 Na miyamagisei so manga sokbat iyan a tig iran a "Antonaa angkai a pitero iyan a 'Di 
bo matey na di ako niyo den keilay, na di bo peman matey na keilay ako niyo,' ago so tig 
iyan a 'Sabap sa song ako ko Ama'?" 
18 Tig iran a "Antonaa i maana angkai a pitero iyan a 'di bo matey?' Di tano seboten so di 
niyan dii teroon."  
19 Katawan den i Isa a kebayaan iran rekaniyan mise, na p;itero iyan kiran a "Ba aya di 
niyo dii pamagisei na so maana o pitero aken a 'Di bo matey na di ako niyo den keilay, na 
di bo peman matey na keilay ako niyo bo? 
20 Teroon ko rekano a mataan den a nggoraok kano ago pendiyagaw, ogaid na kebabaya 
so doniya. Pekerata a ginawa niyo ogaid na kesembian so rata a ginawa niyo sa 
kapekebabaya. 
21 Igira a magaan den mbawata so babay na mararata a ginawa niyan ka kagiya 
pembaliliten. Ogaid na amay ka makambawata na kelipatan iyan so kiyarasay niyan ka 
kebabaya sekaniyan sa aden a wata a inimbawata sa doniya. 
22 Giyai mambo i keolaola niyo, ka imanto na mararata a ginawa niyo, ogaid na 
makipegilaya ako rekano bo peroman na tanto kano a kebabaya. Na da a ba rekano 
pekaagaw sangkoto a kababaya iyo. 
23 Sangkoto a gawii na kena a ba saken i pengniyan iyo sa apiya antonaa. Ka teroon ko 



rekano a mataan den a so Ama na imbegay niyan rekano so apiya antonaa i pengnin iyo 
ron sii ko ingaran aken. 
24 Taman imanto na da den a ba niyo piyangni sii ko ingaran aken. Imanto na pangni 
kano, ka pekatarima kano kaan matarotop so kapipiya a ginawa niyo. 
25 “Pitero aken ai langon rekano a nggolalan ko manga abayabayan. Ogaid na pekaoma 
so masa a di aken den pekaokiten so peteroon ko rekano ko manga abayabayan, ka 
peteroon ko rekano so makapantag ko Ama sa masagogod a katero. 
26 Sii sangkoto a gawii na pengni kano rekaniyan sii ko ingaran aken. Kena a ba aya ko 
dii teroon a ba saken i pengni ko Ama para rekano, 
27 Ka so den so Ama na pekebabayaan kano niyan ka kagiya pekebabayaan ako niyo ago 
miyaratiyaya kano sa miyakapoon ako ko Allah. 
28 Miyakapoon ako ko Ama na somiyong ako sa doniya. Imanto na ngganatan ko so 
doniya ka kesoy ako bo ko Ama."   
29 Na pitero o manga sokbat iyan a "Imanto na masagogod den a di ngka dii katero a 
kena a ba pepakaokita ko manga abayabayan. 
30 Kiyatokawan ami imanto a katawan ka den so langon taman, na di ngka den kailangan 
a ba reka isean o apiya antawaa. Sabap sii na peparatiyayaan ami a poon ka ko Allah."  
31 Tig i isa a "Peparatiyaya kano bes imanto? 
32 Ilaya niyo man ka pekatalingoma so masa, na kapapantagan den imanto, a 
pemangiparak kano; pembabaling kano ago pagawaan ako niyo a da a ped aken. Ogaid na 
kena a ba ako mabobotong, ka mipageepeda aken so Ama. 
33 Pitero aken ai rekano kaan makalilintad a ginawa niyo sii ko kaiisaisa niyo ago saken. 
Sii sa doniya na pekaokit kano sa manga karomasayan, ogaid na pakapipiyaa niyo a 
ginawa niyo ka miyadaag aken den so doniya!" 
 
YAHIYA 17 
Inipangangarapan i Isa so manga Sokbat iyan 
 
Oriyan o kiyateroa sii i Isa na lomiyangag sekaniyan sa langit na pitero iyan a "Ama, 
miyakatalingoma den so oras. Bantoga ngka so Wata a ka kaan ka mabantog o Wata. 
2 Bigan ka sekaniyan sa kapaar ko langon a manosiya kaan iyan kabegi sa kaoyagoyag a 
da a kaposan iyan so langon a taw a inibegay ngka rekaniyan. 
3 Giyai i kaoyagoyag a da a kaposan iyan: so katawi iran reka, a so isaisa a tito a Tohan, 
ago si Isa Al Masih a siyogo o ka. 
4 Biyantog aken seka sii sa doniya ko kiyapasada ko ko galebek a inibegay ngka raken a 
penggolaolaan ko. 
5 Imanto, Ama, na bantoga ko ngka sii ko kaaped aken reka ko bantogan a rek aken isako 
sisii ako reka sa da pen kaadena ko doniya. 
6 “Piyakitokawan ko seka ko manga taw a inibegay ngka raken a poon ko doniya. Rek ka 
siran gowani na inibegay ngka siran raken, na tiyoman iran so katero o ka. 
7 Katawan iran imanto a so langon taman a inibegay ngka raken na poon reka. 
8 Ka inibegay aken kiran so manga katero a inibegay ngka raken, na tiyarima iran. 
Katawan iran a mataan den a miyakapoon ako reka, na piyaratiyaya iran a seka i 
somiyogo raken.  
9 “Ipepangangarapan aken siran. Kena a ba so doniya i ipepangangarapan aken, ka siran 



oto a inibegay ngka raken, ka rek ka siran. 
10 So langon a rek aken na rek ka mambo, na so langon a rek ka na rek aken. Na sii ako 
kiran kiyabantogan. 
11 Imanto na song ako reka. Di ako den keden sii sa doniya, ogaid na sisii siran pen ko 
doniya. Hey Soti a Ama, pagipata ngka siran a nggolalan ko kapaar o ingaran ka, a so 
ingaran a inibegay ngka raken, kaan siran maisaisa a datar o kaiisaisa ta. 
12 Sii ko kaaped aken kiran pen na piyagipat aken siran a nggolalan ko kapaar o ingaran 
ka a inibegay ngka raken. Lininding aken siran, na da den a sakataw bo a ba kiran miyada 
a rowar ko mama a aya bagian iyan na pekanaraka, kaan mitoman so misosorat ko Kitab.  
13 “Imanto na song ako reka, ogaid na sii ko kasisii aken pen sa doniya na di aken kiran 
dii teroon angkai a manga nganin kaan sii kiran madalem so matatarotop a kapipiya a 
ginawa ko. 
14 Inibegay aken kiran so katero o ka na inikagowad siran o doniya, ka kena a ba siran 
ped ko doniya a datar aken mambo a kena a ba ped ko doniya. 
15 Kena a ba aken reka pepangniya a kowaan ka siran a poon ko doniya, ka pepangnin ko 
a lindinga ngka siran baden ko Iblis. 
16 Kena a ba siran ped ko doniya a datar aken mambo a kena a ba ped ko doniya. 
17 Senggain ka siran a rek ka a nggolalan ko tito a benar. So katero o ka na aya den so 
tito a benar. 
18 Datar o kiyasogoa ngka raken sa doniya na siyogo aken siran ko doniya. 
19 Na isenggay aken a rek ka so ginawa ko para kiran kaan matarotop a kisenggain kiran 
mambo a rek ka. 
20 “Kena bo a ba so miyamaratiyaya raken i ipepangangarapan aken, ka siran oto mambo 
a pemaratiyaya raken amay ka maneg iran so katero iran. 
21 Pengnin ko a maisaisa siran langon a datar o kaiisaisa ta, Ama, a madadalem ka raken 
ago madadalem ako reka mambo. Pengnin ko a ketatap a kadadalem iran rekta kaan 
maparatiyaya o doniya a seka i somiyogo raken.  
22 “Inibegay aken kiran so bantogan a inibegay ngka raken kaan siran maisaisa a datar ka 
ago saken a isaisa bo 
23 A madadalem ako kiran ago madadalem ka raken kaan matarotop a kaiisaisa iran kaan 
katokawi o doniya a seka i somiyogo raken ago pekebabayaan ka siran a datar o 
kapekebabayai ngka raken. 
24 Hey Ama, kabaya aken a so manga taw a inibegay ngka raken na keped siran raken 
apiya anda ko matatago kaan iran mailay so bantogan aken a inibegay ngka raken sabap 
ko kiyababayai ngka raken sa da pen maaden so doniya.  
25 “Hey Ama a Maontol, so doniya na di ka niyan katawan. Ogaid na katawan aken seka, 
na katawan angkai a manga ped aken a seka i somiyogo raken. 
26 Piyakitokawan ko seka kiran na iteros aken a kapepakitokawi ko reka kaan iran 
kababayai so manga ped a datar o kapekebabayai ngka raken, ago an matatap a kadadalem 
aken kiran.  
 
YAHIYA 18 
So Kiyadakepa ki Isa 
 
Kagiya mapasad ai mangangarapan i Isa na lomiyalakaw sekaniyan a ped iyan so manga 



sokbat iyan roo ko sabala o Balintad a Kidron. Sangkoto a darpa na aden a sapadan on, na 
somiyoled on si Isa ago so manga sokbat iyan. 
2 Si peman si Yodas a aya on tipo na katawan iyan mambo angkai a darpa ka omanoman 
roo den dii makitimo si Isa ko manga sokbat iyan. 
3 Na giyoto a somiyong roo si Yodas a oonotan o salompok a manga sondaro ago so ped 
ko manga gordiya ko Timplo a siyogo o manga poporo a iman ago so manga Parisi. 
Kiaawid siran sa manga barabad, manga solo ago manga gomaan.  
4 Katawan i Isa so langon a keolaola niyan, na giyoto a inalaw niyan siran a tig iyan a 
"Antawaa i pepangilobaan iyo?"  
5 Tig iran a "Si Isa a so Taw sa Nasarit."  
Tig i Isa a "Saken." Na si Yodas a aya on tipo na tomitindeg roo mambo a ped iran. 
6 Kagiya teroon kiran i Isa a "Saken," na miyakandod siran na miyanga ooteng sa lopa. 
7 Na inisean siran peroman i Isa a "Antawaa i pepangilobaan iyo?"  
Somimbag siran a "Si Isa a so Taw sa Nasarit."  
8 Tig i Isa a "Miyatero aken rekano den a saken. O saken i pepangilobaan iyo na 
pakapalagoya niyo angkai a manga ped aken." 
9 Aya kiyateroa niyan sii na an mitoman so gopen iyan miyatero ko Allah a "Da a 
sakataw bo ko langon a inibegay ngka raken a ba raken miyada."  
10 Si Simon Pidro na aden a pedang iyan, na binindas iyan ago liyakot iyan so oripen o 
maporo a imam na miyasapil on so kawanan a tangila niyan. Aya ngaran angkoto a oripen 
na si Malkos. 
11 Pitero i Isa ki Pidro a "Tagoba ngka so pedang ka. Ba aken di keinomi so tagayan a 
inibegay raken o Ama?"  
 
Piyakaadap si Isa ki Anas a Maporo a Imam 
 
12 Mandiyadi na so manga sondaro a ped o kapitan iran ago so manga gordiya a manga 
Yahodi na diyakep iran si Isa na piyatong iran. 
13 Inowit iran mona ki Anas a so panogangan a mama i Kayapas a aya maporo a imam 
sangkoto a ragon. 
14 Si Kayapas i miyakamosawir ko manga Yahodi sa tomo a matay so sakataw a mama 
para ko langon a taw.  
 
Inipelaw i Pidro si Isa  
 
15 Si Simon Pidro ago so isa a sokbat na tiyondog iran si Isa. Kagiya giyangkai a sokbat 
na katawan o maporo a imam na miyonot sekaniyan ki Isa ko kiyasoled iyan ko 
kalamalama o walay o maporo a imam 
16 Ogaid na mitelimbagak si Pidro roo ko liyo o gimowa. Na lominiyo bo angkoto a isa a 
sokbat a katawan o maporo a imam na inimbitiyarai niyan so raga a talasogoay a 
tomatameng ko gimowa, na piyakasoled iyan si Pidro. 
17 Na pitero angkoto a raga ki Pidro a "Ba kena a isa ka ko manga sokbat a mama oto?"  
Tig i Pidro a "Kena a ba saken!"   
18 Mosim oto a panenggaw, na so manga oripen ago so manga gordiya na mimbiyag siran 
sa apoy a pekedeg a manga waga, na kititindeg siran roo ko melilibeta ko apoy a di siran 



dii pepaig. Na miyobay kiran si Pidro na tomitindeg roo a ped iran a dii pepaig.  
 
Piyangingisean o Maporo a Imam si Isa 
 
19 So peman so maporo a imam na inisean iyan si Isa mipantag ko manga sokbat iyan ago 
so manga ndao niyan. 
20 Somimbag si Isa a "So kapepangendao aken na lalayon maririnayag, ka sii den ko 
soled o manga sinagoga ago sii ko Timplo a dii telabokan o langon a manga Yahodi. Da 
den a ba aken miyatero a pageemaan. 
21 Ino ako ngka pen pepangingisei? Isei ngka so manga taw a miyamakaneg raken, ka 
katawan iran so miyatero aken."  
22 Kagiya teroon ai i Isa na tingel sekaniyan o isa a gordiya a tomitindeg ko obay niyan, 
ago tig iyan a "Ino ka pekaraw tero sa datar anan ko maporo a imam?"  
23 Simbag sekaniyan i Isa a "O aden a ribat ko pitero aken na payaga ngka so ribat on. 
Ogaid na o benar so pitero aken na ino ako ngka tengela?"  
24 Oriyan oto na si Anas na piyakiwit iyan si Isa a mapapatong pen roo ki Kayapas a so 
maporo a imam.  
 
Inipelaw Peman i Pidro si Isa 
 
25 Sii ko katitindeg roo i Simon Pidro a dii pepaig na pitero iran on a "Ba kena a isa ka 
ko manga sokbat iyan?"  
Na inipelaw i Pidro a tig iyan a "Kena a ba saken!"  
26 Na so isa ko manga oripen o maporo a imam a tonganay o mama a kiyasapilan i Pidro 
sa tangila na iniise iyan on a "Ba ko seka da mailay roo ko sapadan a ped ka niyan?" 
27 Inipelaw ai peman i Pidro na sarta den a aden a komiyoko a manok.  
 
Piyakaadap si Isa ki Pilato 
 
28 Kagiya mapasad so kinidarpaan ki Isa ki Kayapas na inowit iran sekaniyan ko torogan 
o gobirnador a Iromanen. Teked oto a kapipita. So manga Yahodi na da siran pamanoled 
ko torogan, ka giyanan i kasogoka iran ko taritib iran mipantag ko kapelompiyo, na o 
magiyoto na di keparo o ba siran kan ko inggabi ko Paska. 
29 Sabap roo na lominiyo kiran si Pilato na iniise iyan kiran a "Antonaa i dimanda niyo sa 
mama ini?"  
30 Somimbag siran a "O da sekaniyan makasela na di ami sii den witen."  
31 Pitero kiran i Pilato a "Sekano i kowa rekaniyan na go niyo ron kokomen so Kitab 
iyo."  
Tig o manga Yahodi a "Di rekami perowa o ba ami bonoa so apiya antawaa." 
32 Miyanggolaola ini kaan mitoman so manga katero i Isa a aya niyan kiyapayaga ko okit 
a kapetay niyan.  
33 Komiyasoy somoled si Pilato ko torogan na tiyawag iyan si Isa, na inisean iyan a "Ba 
seka so Solotan o manga Yahodi?"  
34 Somimbag si Isa a "Pakaise a ka nan, o di na ba ini reka pitero o ped makapantag 
raken?"  



35 “Kena a ba ako Yahodi," a inisembag i Pilato. "So bangsa ngka a manga taw ago so 
manga poporo a imam i miyalad reka sii raken. Antonaa i pinggolaola ngka?"  
36 Tig i Isa a "So ndatoan aken na kena a ba ped sangkai a doniya. O so ndatoan aken na 
ped sangkai a doniya na makipetidawa so manga sakop aken kaan ako di kepalad ko 
manga Yahodi. Ogaid na so ndatoan aken na kena a ba sii ped."  
37 Iniise i Pilato a "Solotan ka bes?  
Somimbag si Isa a "Benar so pitero o ka a solotan ako. Aya sabap a kinimbawataan raken 
ago so kiyasong aken sii sa doniya na an aken mipemataan so tito a benar. Oman i isa a 
tomatampil ko tito a benar na pepakinegen ako niyan."  
38 Tig i Pilato a "Antonaa bes i tito a benar?"  
 
Inikokom ki Isa so Kambonoa on  
 
Kagiya matero ini i Pilato na lominiyo peman na tig iyan ko manga Yahodi a "Da den a 
ba ko miyatoon a kasalaan iyan. 
39 Ogaid na aya adat iyo na mbokaan ko so isa a kalaboso a pengnin iyo igira a miyaoma 
angkai a Paska. Ba niyo kabaya a bokaan ko rekano so solotan o manga Yahodi?"  
40 Na milalalis siran baden a tig iran a "Kena a ba sekaniyan, ka si Barabas!" Na si 
Barabas na tanganiyaya.  
YAHIYA 19 
Mandiyadi na kinowa i Pilato si Isa na piyakipelalambitan iyan sa maregen. 
2 Na somiyolampid so manga sondaro sa sangkad a soroken a waged na tiyago iran ko 
olo i Isa, na siyolotan iran sekaniyan sa kimon a maloto i kariga. 
3 Pepamangobay siran on a di ran dii teroon a "Mamboway so solotan o manga Yahodi!" 
Na pisetengela iran sekaniyan.  
4 Oriyan iyan na lominiyo peroman si Pilato na pitero iyan ko madakel a taw a "Ilaya 
niyo; ka pagowiten ko sekaniyan rekano kaan iyo katokawi a da den a ba ko miyatoon a 
kasalaan iyan."  
5 Giyoto a lominiyo si Isa a sasangkad sa soroken a waged ago ndiditar sa maloto i kariga 
a kimon. Na pitero kiran i Pilato a "Katii so mama!"  
6 Sii den ko kiyailaya rekaniyan o manga poporo a imam ago so manga gordiya na 
milalalis siran a "Totoka ngka sekaniyan ko kros, totoka ngka ko kros!"  
Na pitero kiran i Pilato a "Sekano i kowa on na totoka niyo ko kros, ka da den a miyatoon 
aken a kasalaan iyan."  
7 Somimbag so manga Yahodi a "Aden a kitab ami na pitero angkoto a kitab a paliyogat a 
mbonoon sekaniyan, ka bitowan iyan a ginawa niyan sa Wata o Allah."  
8 Kagiya maneg ai i Pilato na kiyaomanan baden a kaalek iyan. 
9 Na komiyasoy somoled ko torogan na iniise iyan ki Isa a "Anda ka miyakapoon?" 
Ogaid na da den sembag si Isa. 
10 “Di ako ngka sembagen?" a tig i Pilato. "Ba ngka di katawi a aden a kapaar aken sa 
kabokai aken reka ago aden a kapaar aken sa katotoka ko reka ko kros?"  
11 Tig i Isa a "Da o kowan a kapaar ka raken o da reka began o Allah. Sabap san na so 
taw a miyalad raken sii reka na aya lebi pen a mala i dosa."  
12 Ipoon roo den na miyanamar si Pilato sa kabokai niyan ki Isa, ogaid na baden milalalis 
so manga Yahodi a "O bokai ngka a mama nan na kena a ba ka ginawai o Solotan sa 



Roma! Ka apiya antawaa i di niyan dii teroon a dato sekaniyan na ridoay o Solotan!"  
13 Kagiya maneg ai i Pilato na inowit iyan si Isa sa liyo na miyontod sekaniyan sii ko 
darpa a dii kokoman a bebetowan sa 'Piyagatoran,' a sii ko basa a Yahodi na 'Gabata.' 
14 Gawii oto a Ipetiyagar ko Paska na magaan den oto maoto a alongan. Na pitero i Pilato 
ko manga Yahodi a "Katii so Solotan iyo!"  
15 Ogaid na milalalis siran a tig iran a "Bonoa ngka sekaniyan, bonoa ngka, totoka ngka 
ko kros!"  
Tig i Pilato a "Kabaya iyo a pakitotok aken so Solotan iyo ko kros?"  
Somimbag so manga poporo a imam a "Da a solotan ami a rowar ko Solotan sa Roma!"  
16 Na taros a piyalad kiran i Pilato si Isa kaan matotok ko kros.  
 
Tiyotok si Isa ko Kros 
 
17 Mandiyadi na kinowa o manga sondaro si Isa na inagak iran sekaniyan a mapoposai ko 
kros. Inowit iran ko darpa a bebetowan sa 'Darpa a Lagas a Olo,' (sii ko basa a Hibriyo na 
'Golgota.') 
18 Tiyotok iran sekaniyan roo ko kros, na aden pen a dowa kataw a mama a tiyotok iran 
ko manga kros sii ko mbala a kilid iyan, a si Isa na sii ko pageletan iran. 
19 Misorat si Pilato sa karatola na piyakitago iyan sii ko kros. Aya inisorat on na "Si Isa a 
taw sa Nasarit a Solotan o manga Yahodi." 
20 Madakel a manga Yahodi a miyamakabatiya sii, ka so darpa a ron tiyotok si Isa ko 
kros na kena a ba mawatan ko siti, na inisorat ai sa basa a Hibriyo, basa a Roma, ago basa 
a Grigo.  
21 So manga poporo a imam o manga Yahodi na pitero iran ki Pilato a "Di ngka on 
soraten 'So Solotan o manga Yahodi,' ka 'Pitero a mama ini a Saken so solotan o manga 
Yahodi.' "  
22 Somimbag si Pilato a "So inisorat aken na minisorat aken den!"  
23 Kagiya matotok o manga sondaro si Isa ko kros na kinowa iran so manga nditaren iyan 
na biyagi iran sa pat bagi, a nggagaisa bagi ko oman i sondaro. Da on mirakes so kimon 
iyan a inaol langon a poon sa poro taman sa baba a da a ba on pamanaiya.  
24 Na tig o manga sondaro ko oman i ped iyan a "Di tano ai kisiin; meripa tano baden o 
antawaa i pekakowa on."  
Miyanggolaola ini kaan mitoman so misosorat ko Kitab a  
 
"Pimbagibagi iran so manga nditaren aken,  
na piripaan iran so kimon aken."  
 
Na giyoto i pinggolaola o manga sondaro.  
25 Na marani ko kros i Isa na tomitindeg on si ina iyan, so pagari i ina iyan, si Mariyam a 
karoma i Klopas, ago si Mariyam Magdalina. 
26 Kagiya mailay i Isa si ina iyan ago so sokbat iyan a pekebabayaan iyan a tomitindeg ko 
obay niyan na pitero iyan ki ina iyan a "Babay, katii so wata a ka." 
27 Na pitero iyan ko sokbat iyan a "Kataya so ina a ka." Na ipoon roo den na 
piyakabaling angkai a sokbat si Mariyam sa walay niyan.  
 



So Kiyapatay i Isa 
 
28 Oriyan oto na si Isa, a katawan iyan a miyapasad den so langon taman, na an mitoman 
so Kitab na pitero iyan a "Pekewaw ako." 
29 Aden a omoy roo a mapepeno a soka, na biyasa iran so pangamek a soka, na tiyangen 
iran ko sapak a kayo a hisop na inidokor iran ko ngari i Isa. 
30 Kagiya kataaman i Isa so soka na pitero iyan a "Miyapasad den!" Oriyan iyan na 
domiyonga sekaniyan na inirila iyan so niyawa niyan.  
 
Siyoker so Kilid i Isa 
 
31 Gawii oto a Ipetiyagar, na piyangni o manga Yahodi ki Pilato a pakipelelepoon iyan so 
manga ai o manga mama a miyatotok ko kros ago pakikowaan iyan roo so manga lawas 
iran. Di kabaya o manga Yahodi o ba matatago roo pen so manga bangkay sii ko manga 
kros ko telondog a gawii, ka mala oto a Gawii a Idedeke. 
32 Sabap san na somiyong roo so manga sondaro na pilelepo iran mona so ai o isa a 
mama na go bo peman so ped iyan a miyatotok ko kros a ped i Isa. 
33 Ogaid na kagiya raoten iran si Isa na miyailay iran a miyatay sekaniyan den, na da iran 
pelelepoa so manga ai niyan. 
34 Ogaid na so isa ko manga sondaro na inisoker iyan baden so bangkaw niyan sa kilid i 
Isa, na sarta den a tomiyoga on so rogo ago ig. 
35 So taw a miyakailay sangkai a miyanggolaola na pimataanan iyan ai kaan kano mambo 
makaparatiyaya. Benar so iniseksi iyan, na katawan iyan a di niyan dii teroon so benar. 
36 Miyanggolaola ini kaan mitoman so katero o Kitab a "Da a tolan iyan a ba keropet." 
37 Na aden pen a isa a katero o Kitab a "Pagilain iran sekaniyan a siyoker iran."  
 
So Kinikoboren ki Isa 
 
38 Kagiya mapasad ai na si Yosop a taw sa Arimatiya na inakol iyan ki Pilato a makowa 
niyan so lawas i Isa. Si Yosop na kaom i Isa, ogaid na pageemaan iyan ai, ka ipekelek 
iyan so manga olowan o manga Yahodi. Miniyog si Pilato na giyoto a siyongowan i 
Yosop na kinowa niyan so lawas i Isa. 
39 Si Nikodimos a miyakipagilaya ki Isa ko miyakaisa a gagawii na miyonot ki Yosop a 
maawid sa manga telo polo ka kilo a ikekamotan a sasaogan sa manga mamot a mira ago 
alos. 
40 Kinowa iran so lawas i Isa na biyongkosan iran sa manga dinis a sotra a irarakes on so 
ikekamotan, ka giyai i adat o manga Yahodi ko dii katiyagara ko bangkay ko 
kipelebengen on. 
41 Aden a sapadan ko darpa a ron tiyotok si Isa ko kros, na aden a bago a kobor on a da 
den katagoi sa miyatay. 
42 Na sabap sa Gawii oto a Ipetiyagar a magaan den so Gawii a Idedeke o manga Yahodi 
ago kagiya marani bo angkoto a kobor na tiyago iran roo si Isa.  
 
YAHIYA 20 
So Kiyaoyag i Isa 



 
Teked a kapipita ko Akad a malo pen maliboteng na somiyong si Mariyam Magdalina ko 
kobor na miyailay niyan a miyakowa on den so ator a isasapeng ko gimowa iyan. 
2 Miyalalagoy sekaniyan ago somiyong ki Simon Pidro ago so isa a sokbat a 
pekebabayaan i Isa, na pitero iyan kiran a "Kinowa iran so Kadnan ko kobor na di ami 
katawan o anda iran tiyago!"  
3 Mandiyadi na gomiyanat si Pidro ago so isa a sokbat a song siran ko kobor. 
4 Miyalalagoy siran a dowa ogaid na magaan i kapalalagoy so isa a sokbat a di si Pidro na 
miyaona sekaniyan makaoma ko kobor. 
5 Lomingkong sekaniyan ka siyorong iyan na miyailay niyan so manga sotra a dinis a 
mibebetad roo, ogaid na da sekaniyan soled. 
6 Miyaori makaoma si Simon Pidro na miyanaros somoled ko kobor. Miyailay niyan so 
manga dinis a mibebetad roo 
7 Ago so mosala a inibongkos ko olo i Isa. Da ini mitapi ko manga dinis ka makekedet a 
misisibay metad. 
8 Taros a somiyoled on mambo so isa a sokbat a miyaona makaoma ko kobor, na kagiya 
mailay niyan ai na miyaratiyaya. 
9 Ka taman sa masa oto na da iran pen sabota so misosorat ko Kitab a disomala a keoyag 
si Isa a poon ko miyamatay. 
10 Na miyaling so manga sokbat.  
 
Miyakiilay si Isa ki Mariyam Magdalina 

11 Ogaid na tomitindeg si Mariyam roo ko liyo o kobor a penggoraok. Sii ko 
kapenggoraok iyan na lomingkong sekaniyan ka siyorong iyan so soled o kobor 
12 Na miyailay niyan roo so dowa a malaikat a kindiditar sa mapoti a moontod ko 
kiyabetadan ko lawas i Isa. So isa on na sii ko kiyaolonan iyan ago so isa on peman na sii 
ko dasigan. 
13 “Babay, ino ka penggoraok?" a iniise iran on. 
"Kinowa iran so Kadnan aken," a tig iyan, "na di aken katawan o anda iran tiyago!'   
14 Kagiya matero iyan ai na dominingil si Mariyam na miyailay niyan si Isa a tomitindeg 
roo, ogaid na da niyan makilala a giyoto bes si Isa.  
15 Na pitero on i Isa a "Ino ka penggoraok, Babay? Antawaa i pepangilobaan ka?"  
Aya katao ron i Mariyam na sekaniyan so kisapadan, na tig iyan a "O seka i kominowa 
rekaniyan, Sir, na teroa ngka raken o anda ngka tiyago kaan aken kasongowi, ka kowaan 
ko sekaniyan."  
16 Pitero on i Isa a "Mariyam! "  
Somiyangor rekaniyan si Mariyam na pitero iyan sa basa a Hibriyo a "Raboni!" (a aya 
maana niyan na Goro).  
17 Pitero i Isa a "Di ako ngka teyongi, ka da ako pen makasong sa poro ko Ama. Songowi 
ngka baden so manga pagari aken na teroa ngka kiran a song ako sa poro ko Ama aken 
ago Ama iyo mambo, a so Tohan aken ago Tohan iyo mambo."   
18 Na taros a somiyong si Mariyam Magdalina ko manga sokbat na tig iyan a "Miyailay 
aken so Kadnan!" Na pitero iyan kiran a miyatero on i Isa angkai a manga nganin.  
 
Miyakiilay si Isa ko manga Sokbat iyan 



 
19 Kagiya magagawii den sa alongan oto a Akad na matitimo so manga sokbat ko soled o 
rowang, na tatanggalan so manga pintoan ka ipekelek iran so manga olowan o manga 
Yahodi. Na miyakagemaw si Isa a tomitindeg ko look iran a tig iyan a "Malalayon rekano 
sa kalilintad!" 
20 Kagiya matero iyan ai na piyakiilay niyan kiran a manga lima niyan ago so kilid iyan, 
na tanto a miyababaya so manga sokbat ko kiyailaya iran ko Kadnan. 
21 Pitero peroman i Isa a "Malalayon rekano so kalilintad! Datar o kiyasogoa raken o 
Ama na sogoon aken sekano mambo." 
22 So kiyateroa niyan sii na iniiyop iyan kiran so napas iyan a tig iyan a "Tarimaa niyo so 
Soti a Roh. 
23 O perilaan iyo ko apiya antawaa so manga dosa niyan na minirila rekaniyan den. Na o 
di niyo rekaniyan perilaan so manga dosa niyan na da rekaniyan den mirila."  
 
Si Tomas a dii Ndowadowa 
 
24 So isa ko sapolo ago dowa a manga sokbat a si Tomas a bebetowan sa "Miyadowa," na 
kena a ba kiran maaped ko kiyapakagemaw i Isa. 
25 Na pitero rekaniyan o ped a manga sokbat a "Miyailay ami so Kadnan!" Ogaid na 
pitero kiran i Tomas a "Taman sa di aken mailay so poneng o totok ko manga lima niyan, 
ago maseko o tindoro aken so lakaw o manga totok, ago maaper o lima ko so pali ko kilid 
iyan na di ako den peratiyaya."  
26 Kagiya makawalo den gawii na matitimo peman so manga sokbat ko walay na ped iran 
si Tomas. Apiya pen tatanggalan so manga pintoan na miyakagemaw si Isa na tomitindeg 
ko look iran a tig iyan a "Malalayon rekano so kalilintad." 
27 Na pitero iyan ki Tomas a "Ilaya ngka so manga lima ko, na sekon ka on a tindoro o 
ka. Betera ngka a lima ngka na apera ngka so pali ko kilid aken. Di ka den pendowadowa 
ka paratiyaya ka baden!"  
28 Na pitero rekaniyan i Tomas a "Kadnan aken ago Tohan aken!"  
29 Pitero rekaniyan i Isa a "Ba ka miyaratiyaya sabap sa miyailay ako ngka? Rarakmatan 
so siran oto a miyaratiyaya apiya pen da ako iran mailay."  
 
So Antap o Kinisoraten sangkai a Ribro 
 
30 Madakel pen a piyakamemesa a manga nanao a pinggolaola i Isa a kiyamasaan o 
manga sokbat iyan a da mamangisorat sangkai a ribro. 
31 Ogaid na miyamangisorat ai kaan iyo maparatiyaya a si Isa na aya den Al Masih, a so 
Wata o Allah, ago an kano pekatarima sa kaoyagoyag sabap ko kapeparatiyayaa niyo ko 
ingaran iyan.  
 
YAHIYA 21 
Miyakiilay si Isa ko Pito a Sokbat iyan 
 
Oriyan ai na miyakiilay peroman si Isa ko manga sokbat iyan roo sa kilid a Ranaw a 
Tibiriyas. Na aya kiyapakiilay niyan na datar ai: 



2 Si Simon Pidro ago si Tomas a bebetowan sa "Miyadowa," si Natanil a taw sa Kana sii 
sa Galili, so manga wata i Sibidi ago so dowa a ped a manga sokbat na matitimo siran.  
3 Pitero kiran i Simon Pidro a "Panginseda ako."  
Na pitero iran on a "Magonot kami reka." Na giyoto a lomiyalakaw siran na miyageda 
siran ko awang, ogaid na sii sangkoto a miyababasa gawii na da den a ba iran miyakowa a 
seda.  
4 Kagiya teked a kapipita na tomitindeg si Isa roo ko kilid a ragat, ogaid na da makilala o 
manga sokbat a giyoto bes si Isa. 
5 Inipananalo kiran i Isa a "Manga pagariya, ba aden a miyakowa niyo a seda?"  
Tig iran a "Da den."  
6 Na pitero iyan kiran a "Sisiren iyo so biyala niyo ko makakawanan o awang, ka 
pekakowa kano ron." Na giyoto a inisisir iran on so biyala, na da iran magaga o ba iran 
maroran sabap ko tanto a madakel a manga seda a miyakowa iran.  
7 So sokbat a pekebabayaan i Isa na tig iyan ki Pidro a "Giyoto bes so Kadnan!" So den 
so kiyanega on i Simon Pidro a giyoto so Kadnan na initinambed iyan so ilalapis iyan a 
nditaren, ka lomelekas sekaniyan, na tominipo ko ig. 
8 So ped a manga sokbat na miyamanong sa titib a meeda siran ko awang a penggamiten 
iran so biyala a mapepeno a manga seda, ka kena a ba siran mawatan ko ipameted, ka 
manga lima polo bo repa a kawatan iran on. 
9 Kagiya mamanepad siran ko awang na miyailay iran roo so apoy a pekedeg a manga 
waga a aden a pegiyaon on a manga seda, na aden pen a paan on.  
10 Na pitero kiran i Isa a "Wita niyo sii so ped ko manga seda a gopen iyo miyakowa." 
11 Giyoto a miyageda si Simon Pidro ko awang na giyamit iyan so biyala ko ipameted na 
mapepeno a manga ala a seda a magatos ago lima polo ago telo a kadakel iran langon. 
Ogaid na apiya pen tanto ini a madakel na da den makisi so biyala.  
12 Pitero kiran i Isa a "Song kano sii na pita kano." Da den a isa bo ko manga sokbat a ba 
miyakaraw ron mise sa "Antawaa ka?" ka miyakilala iran a sekaniyan so Kadnan. 
13 Na miyobay kiran si Isa na kinowa niyan so paan na inipamegay niyan kiran, na datar 
oto mambo a inikidia niyan ko seda. 
14 Ikatelo ai a kiyapakiilay i Isa ko manga sokbat iyan oriyan o kiyaoyag iyan a poon ko 
miyamatay.  
 
Si Isa ago si Pidro 
 
15 Kagiya makapasad siran koman na iniise i Isa ki Simon Pidro a "Simon a wata i 
Yahiya, ba ako ngka pekebabayai sa lawan ko kapekebabayai raken angkai a manga ped?" 
"Oway, Kadnan," a tig iyan. "Katawan ka a pekebabayaan ko seka."  
Pitero i Isa a "Pakakana ngka so manga nati a bilibili aken."  
16 Na iniise i Isa sa ikadowa a "Simon wata i Yahiya, pekebabayaan ako ngka bes?"  
Tig iyan a "Oway, Kadnan, katawan ka a pekebabayaan ko seka."  
Na pitero i Isa a "Tagikora ngka so manga bilibili aken."  
17 Iniise i Isa sa ikatelo a "Simon wata i Yahiya, ba ako ngka pekebabayai?"  
Na mikerata a ginawa i Pidro ka iniise rekaniyan i Isa sa miyakatelo a "Ba ako ngka 
pekebabayaan?" na tig iyan a "Kadnan, katawan ka so langon taman. Katawan ka a 
pekebabayaan ko seka!"  



Tig i Isa a "Pakakana ngka so manga bilibili aken. 
18 Teroon ko reka a mataan den a sii ko kangoda ngka na seka i dii nditar sa ginawa 
ngka, na miyakasong ka ko apiya anda i kebayaan ka somong. Ogaid na amay ka malokes 
ka na merepa ka, na salakaw a taw a penditar reka ago pagowiten ka niyan ko di ngka 
kebayaan somong." 
19 Sii ko kiyataroa sii i Isa na piyayag iyan so okit o kapetay i Pidro a imbantog iyan ko 
Allah. Kagiya matero iyan ai na pitero rekaniyan pen i Isa a "Pegonoti ako ngka!"  
 
Si Isa ago so Ped a Sokbat 
 
20 Dominingil si Pidro na miyailay niyan a petondog kiran so isa a sokbat a 
pekebabayaan i Isa. Giyanan so sokbat a rominda sa rareb i Isa ko kiyagabi iran ago iniise 
iyan on a "Kadnan, antawaa i tipo reka?" 
21 Kagiya mailay sekaniyan i Pidro na pitero iyan ki Isa a "Kadnan, antonaa i kearongan 
sangkoto a mama?"  
22 Somimbag si Isa a "O kabaya aken a oyagoyag sekaniyan den taman ko kakesoy aken 
na antonaa i labet ka on? Pegonoti ako ngka baden!" 
23 Sabap ko kiyateroa niyan sii na miyakalangkap so totol sii ko magariari a giyangkoto a 
sokbat na di petay. Ogaid na da teroa i Isa a ba di petay angkoto a sokbat, ka tig iyan a "O 
kabaya aken a oyagoyag sekaniyan den taman ko kakesoy aken na antonaa i labet ka on?"  
24 Giyangkai a sokbat a miyatero i Isa na aya dii seksi sangkai a manga miyaolaola ago 
aya on misorat. Na katawan ami a benar so totol iyan.  
 
So Kaposan 
 
25 Na madakel pen a ped a pinggolaola i Isa, na o inisorat so oman i isa on na aya 
arangan aken on na so dalem a doniya na di ron kemin so manga ribro a penga sosoratan.  

MANGA GALEBEK 
MANGA GALEBEK 1 
Minibayaw si Isa sa Kasorgaan 
 
Pekebabayaan ko a Tiyopilo, sii ko paganay a sorat aken na piyanotol aken on so langon 
taman a pipoonan nggolaola i Isa ago so inipangendao niyan 
2 Taman ko gawii a inibayaw sekaniyan roo sa kasorgaan. Sa da rekaniyan pen kibayaon 
na nggolalan ko Soti a Roh na ininsaratan iyan so manga taw a piyamili iyan a manga 
siyogo. 
3 Sii ko oriyan o kiyapatay niyan na miyakiilay kiran na bigan iyan siran sa madakel a 
manga poriba sa oyagoyag sekaniyan. Sii ko soled o pat polo gawii na omanoman kiran 
makimasa a di kiran dii makimbitiyarai makapantag ko Ndatoan o Allah.  
4 Miyakaisa den a kiyatimotimo iran na initoma niyan kiran a "Di kano pagawa sa 
Yarosalim, ka nayawa niyo baden roo so pamemegayan a initopa o Ama aken a so den so 
miyatero aken rekano. 
5 Ka si Yahiya na aya inipanalawat iyan na ig, ogaid na sekano na amay ka mamakapira 
gawii na iselawat rekano so Soti a Roh."  



 
Minibayaw si Isa sa Kasorgaan 
 
6 Sii ko kiyalimod iran langon na inisean iran si Isa a tig iran a "Kadnan, ba giyai i masa a 
mbangonen ka peroman so ndatoan a Israil?"  
7 Simbag siran i Isa a "Di keparo o ba niyo katokawi so manga masa o di na manga ragon 
a tindo o Ama a nggolalan ko rek iyan a kapaar. 
8 Ogaid na amay ka kitemo rekano so Soti a Roh na pekatarima kano sa kabatowa, na 
makapeseksi kano raken sii sa Yarosalim, sii sa dalem a Yodiya ago Samariya ago taman 
ko pirowarowangan o doniya."  
9 Kagiya matero ini i Isa na inibayaw sekaniyan sa langit sii ko kapegilaya iran on, na da 
iran den mailay ka kiyadalongan ko gabon. 
10 Sii ko kalalangaga iran on sa langit ko kipekibayaw niyan na sarta den a aden a 
miyakatindeg ko obay iran so dowa kataw a mama a kindiditar sa mapoti. 
11 Tig iran a "Manga taw sa Galili, ino kano sii kititindeg a kilalangag sa langit? Si den si 
Isa a minibayaw sa kasorgaan a poon rekano na kesoy bo a datar o kiyailaya niyo ron sa 
kapesong iyan roo." 
 
So Inisambi ki Yodas 
 
12 Oriyan oto na komiyasoy siran sa Yarosalim a poon ko Palaw a Olibi a aya kawatan 
iyan sa siti na baanda isa ka kilomitro.  
13 Kagiya makaoma siran na miyanik siran sa poro ko rowang o walay a pembolosan 
iran. Aya pekeden roo na si Pidro, si Yahiya, si Santiyago, si Andriyo, si Pilipi, si Tomas, 
si Bartolomiyo, si Matiyo, si Santiyago a wata i Alpayo, si Simon a mala i paninindeg ago 
si Yodas a wata i Yakob. 
14 Palaya siran den dii timotimo kaan lalayon dii makapangangarapan a ped iran so 
manga babay, ago si Mariyam a ina i Isa, ago so manga pagari i Isa a manga mama.  
15 Miyakaisa gawii na tominindeg si Pidro sii ko katitimo o manga magatos ago dowa 
polo a miyamaratiyaya na tig iyan a 
16 “Manga pagari ko, disomala a minitoman so inisorat ko Kitab a pitero o Soti a Roh a 
nggolalan ko Daod makapantag ki Yodas a tomiyoro ko manga taw a domiyakep ki Isa. 
17 Si Yodas na ped tano gowani, ka miyapili a makapengeped ko galebek tano.  
18 “Katawan iyo a so pirak a initendan rekaniyan sabap ko marata a pinggolaola niyan na 
inipamasa niyan sa lopa, na ron miniomeng na mimbeto a tiyan iyan na minibontad 
langon a tinai niyan. 
19 Kiyatokawan ai o langon a kibabaling sa Yarosalim na aya inibeto iran sangkoto a lopa 
sii ko basa iran na 'Akildama,' a aya maana niyan na 'Lopa a Biyayadan a Rogo.'  
20 “Ka misosorat ko Sabor a 
 
'Kadaan rekaniyan so kakadenan iyan 
a da den a ba on pekakaden.' 
 
na misosorat pen a 
 



'Matarima o ped so sangan iyan.' 
 
21 “Kagiya ka maoto na disomala a piliin tano so sakataw a mama poon ko manga taw a 
maaped rektano sii ko kapepekaonota rektano o Kadnan a Isa 
22 A ipoon ko masa a kapepanalawat i Yahiya taman ko gawii a kinibayaw i Isa sa 
kasorgaan. Ka disomala a mabaloy sekaniyan a ped tano a makapeseksi ko kiyaoyag i 
Isa."  
23 Na pisemilian iran so dowa kataw, a si Yosop a bebetowan sa Barsabas, a iningaranan 
mambo sa Yosto, ago si Matiyas. 
24 Na miyangangarapan siran a tig iran a "Hey Kadnan, katawan ka so madadalem ko 
manga poso o langon a taw. Payaga ngka o antawaa kiran a dowa kataw i pinili i ka 
25 A pekasambi ki Yodas a siyogo o ka sangkai a galebek a inawaan iyan, ka somiyong 
ko darpa a miyapatot on." 
26 Na piyakaporot iran sa ripa a dowa oto kataw, na aya miyatendo on na si Matiyas, na 
minioman sekaniyan ko sapolo ago isa a siyogo.  
 
MANGA GALEBEK 2 
So Kiyapakatalingoma o Soti a Roh 
 
Kagiya raoten so Gawii a Pintikostis na mitimotimo so langon a miyamaratiyaya ko isa a 
darpa. 
2 Minitekaw a miyakapoon sa langit a domadagoos a lagid o tanto a mabandes a ndo, na 
lomiyangkap ko soled a walay a titimoan iran. 
3 Na miyakailay siran sa datar o diladila o kadeg a apoy, na miyanggomonggomon a 
kiyapakatana iyan ko oman i isa kiran. 
4 Miyanga sesenep siran langon a Soti a Roh, na miyakatetaro siran den sa mbarambarang 
a manga basa a di kiran dii pakitero o Roh.  
5 Sii sa Yarosalim na komakaden on so baraamal a manga Yahodi a miyamakapoon ko 
oman i inged sii sa doniya. 
6 Kagiya maneg iran angkai a dagedeb na madakel a taw a miyamangobay ron, na 
miyabengang siran ka miyaneg o oman i isa kiran so rek iyan a basa a dii teroon o 
miyamaratiyaya. 
7 Tanto siran a miyamemesa a tig iran a "Ba kena a langon angkai a dii tetaro na manga 
taw sa Galili? 
8 Ino siran dii makatero ko oman i basa o manga inged a pimbawataan rektano? 
9 Sii rektano na aden a manga taw ron sa Partiya, Midiya, Ilam, ago so manga magiinged 
sa Misopotamiya, Yodiya, Kapadosiya, Pontos, Asiya, 
10 Prigiya, Pampiliya, Misir, ago so manga darpa sa Libiya a makadadair sa Sirini. So 
ped rektano na manga mananangga a poon sa Roma, 
11 A manga Yahodi ago kena a ba Yahodi a miyakaonot ko agama a Yahodi, na aden pen 
a manga taw a poon sa Krita ago giya Arabiya. Ogaid na apiya pen ai na pepanga aaneg 
tano so di ran dii kateroa ko oman i basa tano makapantag ko piyakamemesa a manga 
galebek o Allah!" 
12 Na miyamemesa siran langon a sarta a miyabengang na miyamagisei siran a tig iran a 
"Antonaa i maana ini? 



13 Ogaid na so ped na piyagongatongat iran so miyamaratiyaya a tig iran a "Kikabebereg 
angkai a manga taw!" 
 
So Osiyat i Pidro ko Madakel a Taw 
 
14 Tominindeg si Pidro a ped iyan so sapolo ago isa a ped a siyogo na mitero sa matanog 
a tig iyan a "Hey manga pagari ami a manga Yahodi ago sekano langon a kibabaling sa 
Yarosalim, pamakinega niyo so peteroon ko na tanodi niyo. 
15 Aya pamikiran iyo na kikabebereg angkai a manga taw ogaid na kena, ka alas nibi 
baden imanto sa kapipita! 
16 Ogaid na giyai den so pitero o Nabi Yowil  
17 A tig iyan a 
 
'Sii ko kaposan a manga gawii, a tig o Allah 
na pagododen ko so Roh aken ko langon a manosiya. 
So manga wata iyo a mama ago babay 
na pemakapayag ko lalag aken;  
so manga kangodaan rekano a manga mama  
na pemakailay sa manga pangingilain, 
na so manga totoa den rekano a manga mama 
na petetaginep sa manga taginepen.  
18 So pen so manga oripen aken ndatar so manga mama ago manga babay 
na pagododen ko kiran so Roh aken sangkoto a manga gawii,  
na pekapayag siran ko lalag aken.  
19 Magembaal ako sa manga piyakamemesa sii sa langit 
ago manga nanao sii sa doniya; 
so rogo ago apoy ago penggabogabon a bel.  
20 Pekaliboteng so alongan ago pekariga so olan a lagid o rogo 
sa di pen kapekatalingoma o mala ago marinayag a gawii a rek o Kadnan.  
21 Amay ka masa oto na apiya antawaa i petelo ko ingaran o Kadnan na kesabet.'  
 
22 “Hey manga taw sa Israil, pamakinega niyo angkai a manga katero! Si Isa a Taw sa 
Nasarit na pimataanan a poon den ko Allah a nggolalan ko manga ala i kabatowa a 
galebek, manga piyakamemesa ago manga nanao a piyakinggolaola on o Allah sii ko 
kamamasaan iyo, na katawan iyo ini. 
23 Na piyalad rekano angkoto a mama a aya kinitoman o takdir o Allah a andang den a 
tinibaba iyan, na nggolalan ko kaogopi rekano o manga rarata a manga taw na biyono iyo 
sekaniyan ko kiyatotoka niyo ron ko kros. 
24 Ogaid na inoyag bo o Allah, ka piyokas iyan ko kapekeromasay niyan ko kapatay, ka 
di kepakay i ba sekaniyan mipapaar o kapatay. 
25 Pitero o Daod so makapantag rekaniyan a  
 
'Lalayon aken pekeilay so Kadnan sii ko hadapan aken, 
ka sisii sekaniyan sa kawanan aken 
kaan ako di kekaog.  



26 Sabap sii na mapipiya a ginawa ko, 
na di aken dii matero so kapekebabaya aken.  
Makasasarig mambo so badan aken 
27 Ka di ngka ngganatan so niyawa ko sii ko darpa o miyamatay, 
aya pen o ba ngka pakiredaken so Soti a Siyogo o ka.  
28 Piyakitokawan ka raken so manga lalan a isong ko kaoyagoyag 
na tanto aken a ikebabaya so kakemasai ko reka.'  
 
29 “Manga pagari aken, makapantag ko apo tano a Daod na mapetero aken rekano a 
mataan den a miyatay ago minilebeng, na so kobor iyan na sesaya pen imanto. 
30 Ogaid na nabi sekaniyan na katawan iyan a inisepa on o Allah a pakapendatoon iyan 
so isa ko kebabadan ko Daod a pekasambi on. 
31 Kagiya ka maoto na inalamat iyan so kakeoyag o Al Masih sii ko kiyateroa niyan on sa 
di ngganatan o Allah so niyawa niyan ko darpa o miyamatay ago di keredak so lawas 
iyan.  
32 Giyankoto a mama, a si Isa, na inoyag bo o Allah na langon kami ron peseksi. 
33 Inipangkat sekaniyan roo ko kawanan o Allah, na tiyarima iyan so Soti a Roh a so den 
so initopa on o Ama, na giyanan i inodod iyan rekami a pekeilay niyo imanto ago 
pekeneg. 
34 Ka kena a ba so Daod i miyakapanik sa kasorgaan ka sekaniyan i mitero sa 
 
'Pitero o Kadnan ko Kadnan aken a 
"Ontod ka sa kawanan aken 
35 Taman sa mabaloy aken so manga ridoay ngka a dapoay ngka.' 
 
36 “Kagiya ka maoto na disomala a katawan o langon a taw sa Israil a mataan den a 
giyangkoto a mama a si Isa a tiyotok iyo ko kros na biyaloy o Allah a Kadnan ago Al 
Masih!"  
37 Kagiya maneg ai o manga taw na tanto a mikerata a ginawa iran, na pitero iran ki 
Pidro ago so ped a manga siyogo a "Manga pagari ami, antonaa i mapenggolaola mi?"  
38 Na pitero kiran i Pidro a "So oman i isa rekano na talikodi niyo so manga dosa niyo 
ago pakisalawat sii ko ingaran i Isa Al Masih kaan karilai so manga dosa niyo, na 
ketarima iyo so pamemegayan a so Soti a Roh. 
39 Ka giyangkai a initopa o Allah na para rekano ago so manga wata iyo, ago para ko 
manga taw a kawawatanan, a so langon a tewagen o Kadnan a Tohan tano." 
40 Na madakel pen a pitero kiran i Pidro a inipangosiyat kiran, na inakolan iyan siran a 
tig iyan a "Sabeta niyo a ginawa niyo kaan kano di maaped sangkai a kapapantagan a 
manga rarata a taw!"  
41 Na siran oto a tomiyarima ko katero iyan na miyamakisalawat. Sii sangkoto a gawii na 
manga telo nggibo a manga taw a minioman ko miyamaratiyaya. 
42 Lalayon siran dii timotimo kaan iran mapamakineg so ipepamangendao o manga 
siyogo ago an siran makapamagepeda sii ko kapepangopaka iran ko paan ago 
kapangangarapan.  
 
So Kapepaginetaw o Pepamaratiyaya 



 
43 So langon a taw na miyamemesa ago miyanga alek, na madakel a manga 
piyakamemesa ago manga nanao a miyanggolaola a nggolalan ko manga siyogo. 
44 Itataros o langon a pepamaratiyaya so di ran dii kapamagepeda, na so tamok o oman i 
isa na palaya siran on kirek. 
45 Di ran dii pepasaan so manga tamok iran ago manga pagigimo na di ran dii 
mbagibagiin ko apiya antawaa i aden a kailangan iyan. 
46 Gawii gawii den na idadayon iran so di ran dii katimotimo ko Timplo. Pepangopaken 
iran so paan sii ko manga walay ran a di siran dii mamagatoang koman a sarta a pepanga 
bababaya siran ago kikaliliwanagan i poso. 
47 Pepodin iran so Allah na pagaadatan siran o langon a taw. Na gawii gawii den na 
ipegoman kiran o Allah so manga taw a pepanga sasabet.  
 
MANGA GALEBEK 3 
Piyakapiya i Pidro so Lepo a Mama 
 
Miyakaisa den a gawii a somiyong si Pidro ago so Yahiya ko Timplo sii ko alas tris ko 
kagabi a wakto a kapesembayang iran. 
2 Ndodoo so sakataw a mama a lepo ipoon ko kinimbawataan on. Oman gawii na 
pegowiten sekaniyan roo ko Timplo na ipembetad ko gimowa iyan a bebetowan sa 
'Mapiya i Paras,' kaan makapepamangni sa pirak ko pepamanoled roo. 
3 Kagiya mailay niyan si Pidro ago si Yahiya a pekasoled ko Timplo na miyangni 
sekaniyan kiran sa pirak.  
4 Tintengan iran sekaniyan na tig i Pidro a "Ilaya kami ngka!" 
5 Na inilay niyan siran ka iinamen iyan a aden a imbegay iran on. 
6 Na pitero i Pidro a "Da a pirak aken, ogaid na aden a rek aken a imbegay aken reka. Sii 
ko ingaran i Isa Al Masih a Taw sa Nasarit na tindeg ka ago lalakaw!"  
7 Na tiyayongan i Pidro so kawanan a lima o lepo na piyakaganat iyan. Sarta a 
miyakabager so manga ai niyan ago manga soosooran 
8 Na tomikaw den tomindeg na lomiyalakaw. Na miyonot sekaniyan kiran somoled ko 
Timplo a pelalakaw ago dii tepak a pepodin iyan so Allah.  
9 Miyailay o langon a taw a pelalakaw sekaniyan roo a pepodi ko Allah 
10 Na miyakilala iran a sekaniyan so dii mamangni a lalayon moontod ko Mapiya i Paras 
a Gimowa o Timplo, na tanto siran a miyamemesa ago miyabengang ko miyasowasowa 
iyan.  
 
So Katero i Pidro makapantag ko Mama a Miyapakapiya 
 
11 Sii ko katatayongi niyan ki Pidro ago si Yahiya na miyamemesa so langon a taw ago 
miyamalalagoy kiran ko darpa a bebetowan sa Liyoliyowan o Solaiman. 
12 Kagiya mailay i Pidro so manga taw na pitero iyan kiran a "Hey manga taw sa Israil, 
ino kano sii pememesa; ino kami niyo kitetentengi? Ba aya kapipikira niyo ron na 
miyapakalalakaw ami angkai a mama a nggolalan ko rek ami a kabatowa o di na 
kabaraamal? 
13 So Tohan o Ibrahim, Iskak ago so Yakob, a so Tohan o manga apo tano, na 



miyabantog iyan so oripen iyan a si Isa. Piyalad iyo sekaniyan ko gobirno ago tiyalikodan 
iyo sii ko hadapan i Pilato apiya pen kiyokom i Pilato a mbokaan iyan. 
14 Tiyalikodan iyo angkoto a Soti ago Maontol a mama, ka ba niyo den inakol ki Pilato a 
aya bokaan iyan na so mama a talibono. 
15 Biyono iyo so Pekepoonan o Kaoyagoyag, ogaid na inoyag sekaniyan o Allah a poon 
ko miyamatay na sekami i manga saksi sii.  
16 “Giyangkai a mama a miyakilala niyo ago pegilain na piyakabager a nggolalan ko 
paratiyaya ko ingaran i Isa. So ingaran i Isa ago so paratiyaya a ipepasod ki Isa na aya 
miyakapiya rekaniyan a datar o kapekeilaya niyo ron.  
17 “Na imanto, manga pagari aken, na katawan ko a da niyo sabota so maana o 
pinggolaola niyo ki Isa, na datar mambo o manga olowan iyo. 
18 Ogaid na giyoto i kinitomanen o Allah ko piyakitokawan iyan gowani a nggolalan ko 
langon o manga nabi, ka piyayag iyan a kerasay so Al Masih iyan. 
19 Kagiya ka maoto na talikodi niyo so manga dosa niyo ago kasoy kano ko Allah kaan 
mapapas so manga dosa niyo. 
20 Oriyan iyan na mitalingoma rekano so manga masa a ikapipiya o ginawa niyo a poon 
ko Kadnan, na pekasongen iyan rekano peman so Al Masih a initoro iyan gowani para 
rekano, a giyoto si Isa. 
21 Ogaid na disomala a kapekatareg iyan sa kasorgaan taman ko masa a kapembagowi ko 
langon taman a aya kakitoman o initopa o Allah isako miyatey den a nggolalan ko soti a 
manga nabi niyan. 
22 Ka pitero o Mosa a 'So Allah a Kadnan iyo na nggemawan kano niyan sa nabi a datar 
aken a poon ko manga taw niyo, na disomala a pemakinegen iyo so langon a peteroon 
iyan rekano. 
23 Apiya antawaa i di ron pemakineg na kebelag ko manga pagtaw o Allah ago 
kebinasaan.'   
24 “Mataan den a so langon a manga nabi ipoon ko Samowil taman ko miyanga ooriyan 
iyan a nabi na piyamakalangkap iran so makapantag sangkai a manga gawii. 
25 Na so manga initopa o Allah a nggolalan ko manga nabi na para rekano, na 
miyakambagian kano ko kapasadan a pimbaalan o Allah ko manga apo tano. Ka pitero 
iyan ko Ibrahim a 'Nggolalan ko kebabadan reka na perakmatan so langon a taw sa 
doniya.' 
26 Sabap san na kagiya piliin o Allah so oripen iyan na sekano den i paganay a 
piyakisongowan iyan on kaan kano niyan karakmati ko kapekitalikodi niyan ko oman i isa 
rekano ko manga rarata a olaola niyo."  
 
MANGA GALEBEK 4 
Si Pidro ago si Yahiya sii ko Hadapan o manga Pangongokom 
 
Sii ko dii katero i Pidro ago si Yahiya ko manga taw na miyakaoma kiran so manga imam 
a moonot on so olowan o manga gordiya ko Timplo, ago so manga Sadosi. 
2 Kiyararangitan siran ka pepakalangkapen o manga siyogo ko manga taw a miyaoyag 
den si Isa, na poriba ini ko kapagoyaga ko miyamatay. 
3 Na diyakep iran si Pidro ago si Yahiya ago kiyalaboso iran taman sa miyapita, ka kegebi 
den oto. 



4 Ogaid na so kadakelan ko miyamakaneg ko katero iran a miyamaratiyaya on, na aya 
kadakel o manga mama na iniraot sa manga lima nggibo.  
6 Sii ko talondog a gawii na so manga olowan o manga Yahodi, ago so manga 
pelokelokesen, ago so manga goro ko Kitab na mitimotimo sa Yarosalim. 
6 Miyakipagopakat siran ki Anas a aya maporo a imam, si Kayapas, si Yahiya, si 
Alihandro ago so ped a manga tonganay o maporo a imam. 
7 Piyakadarpa iran so manga siyogo ko hadapan iran na inisean iran a "Antonaa i 
kabatowa o di na ngaran i ininggolalan iyo ko kiyanggolaolaa niyo sii?"  
8 Na si Pidro a sesenepen a Soti a Roh na pitero iyan kiran a "Manga olowan o manga 
taw ago manga pelokelokesen, 
9 O aya rekami imanto ipepangingise na makapantag ko mapiya a galebek a pinggolaola 
ko lepo a mama ago antonaa i inipakapiya niyan 
10 Na pekitokawan ami rekano langon ago so langon a taw sa Israil a giyangkai a mama a 
tomitindeg sii sa hadapan iyo na miyapakapiya den a nggolalan ko ingaran i Isa Al Masih 
a Taw sa Nasarit a tiyotok iyo ko kros a inoyag bo o Allah. 
11 Si Isa na aya miyatero o Kitab a "So ator a inisili niyo a manga panday sa walay, na 
miyabaloy baden a aya kaoonayan ko kaoontodan o walay." 
12 Na da den a ped a ba rektano pekasabet, ka sii sa dalem a doniya na da den a salakaw a 
ingaran a inibegay o Allah sii ko manga taw a ron makapenggolalan a kakesabet tano." 
13 Na kagiya mailay o manga olowan so kiyakewaraw i Pidro ago si Yahiya, ago kagiya 
katokawan iran a kekalilidan siran a manga taw a da makapamagiskowila na miyamemesa 
siran den, na miyakilala iran a manga ped siran bes gowani i Isa. 
14 Ogaid na da den a mapetero iran ki Pidro ago si Yahiya ka pekeilay iran so lepo a 
mama a miyapakapiya a tomitindeg roo a ped iran. 
15 Kagiya ka maoto na piyakaliyo iran siran pasin ko dii kokoman na miyamagisei siran 
16 A tig iran a "Antonaa i ikidia tano sangkai a manga taw? Ka kiyatokawan o langon a 
kibabaling sa Yarosalim a minggolaola siran sa sabelek a piyakamemesa a galebek, na di 
tano ini mapegma. 
17 Ogaid na an di tanto pekalangkap angkai a dii manggolaola sii ko manga taw na 
pelalangan tano siran sa da den a ped a taw a ba iran imbitiyarai sii ko ingaran i Isa." 
18 Mandiyadi na piyakitawag iran peroman so dowa a siyogo na inisogo iran on a da den 
a ba iran peteroa o di na ipengendao sii ko ingaran i Isa.  
19 Ogaid na simbag siran i Pidro ago si Yahiya a "Kokoma niyo o anda i ontol ko 
hadapan o Allah: ba so katomana ko sogoan iyo o di na so sogoan o Allah? 
20 Ka di ami kegenekan tetaro so makapantag ko miyailay ami ago miyaneg."  
21 So kiyanega sii o manga olowan na liyalangan iran siran peroman na taros a biyokaan 
iran. Da a ba iran mapemikir o antonaa i kidaneg iran kiran, ka so langon a taw na 
pembantogen iran so Allah sabap ko miyanggolaola. 
22 Ka so mama a pinggolaolaan sangkai a piyakamemesa ko kiyapakapiya niyan na 
miyakapagidad sa lawan sa pat polo ragon. 
 
Miyangangarapan so Pepamaratiyaya  
 
23 Kagiya kabokaan si Pidro ago si Yahiya na komiyasoy siran ko manga ped iran na 
piyanotol iran kiran so langon a pitero o manga poporo a imam ago manga pelokelokesen. 



24 Kagiya maneg iran ai na miyaisaisa siran mangangarapan ko Allah a tig iran a "Hey 
Kadnan a Lebi a Mamaapaar, a aya miyaden ko langit, so lopa, so ragat ago so langon 
taman a matatago on, 
25 Nggolalan ko Soti a Roh na piyakatero o ka so oripen ka a so Daod a apo ami isako 
teroon iyan a  
 
'Ino kerarangiti so manga nasiyon  
ago dii kediyat so manga taw sa ilang baden? 
26 Ka pepamagopakat so manga dato sa doniya ago so manga olowan 
sa kaperidoa iran ko Kadnan ago so Al Masih iyan.' 
  
27 “Na miyatoman den oto, ka sii sangkai a siti na si Hirod ago si Pontiyo Pilato na 
miyakipagopakat ko kena a ba manga Yahodi ago so manga taw sa Israil sa kaperidoa 
iran ki Isa a soti a oripen ka a biyaloy ngka a Al Masih. 
28 Na pinggolaola iran so langon a andang den a miyatakdir ka a nggolalan ko kapaar ka 
ago kabaya. 
29 Imanto, Kadnan, na masai ngka ngkai a ipepangangalek iran, na begi kami ngka a 
manga oripen ka sa kawaraw sa kapeteroa ami ko katero o ka. 
30 Betera ngka a lima ngka ka sa kapakabagera ngka ko pepanga sasakit ago an 
manggolaola so manga nanao ago manga piyakamemesa a nggolalan ko ingaran i Isa a 
soti a oripen ka."  
31 Na kagiya makapasad siran mangangarapan na sarta a tiyabeker so walay a titimoan 
iran, na miyanga sesenep siran langon a Soti a Roh, na inipangosiyat iran so katero o 
Allah sa da den a kalek iran.  
 
Dii Mbagibagiin o Pepamaratiyaya so manga Tamok iran 
 
32 So madakel a pepamaratiyaya na maiisaisa so pamikiran iran ago kabaya. Da a isa 
kiran bo a ba dii tero sa sekaniyan bo i kirek ko manga tamok iyan, ka di iran dii 
mbagibagiin so langon taman a rek iran. 
33 Mala i kabatowa so manga siyogo ko di iran dii kaseksii ko kiyaoyag o Kadnan a Isa, 
na tanto siran a rarakmatan o Allah. 
34 Da a isa kiran a ba kakokorangi, ka so langon a aden a lopa iyan o di na manga walay 
na di ran dii pepasaan na pegowiten iran so pirak a pekekowa iran 
35 Na pepaladen iran ko manga siyogo, na di ran ai dii mbagibagiin ko oman i isa kiran a 
aden a kailangan iyan.  
36 So isa kiran na si Yosop, a Libitiyo a poon sa Sipri. Iningaranan o manga siyogo sa 
Barnabas, a aya maana niyan na "Pangongoyat." 
37 Pipesa niyan so lopa iyan na inowit iyan ko manga siyogo so arga iyan na piyalad iyan 
kiran.  
 
MANGA GALEBEK 5 
Si Ananiyas ago si Sapira 
 
Aden a mama a aya ngaran iyan na si Ananiyas, ago so karoma niyan a si Sapira, na 



pipesa iran so lopa iran. 
2 Na libatan i Ananiyas so arga iyan ago inowit iyan so lamba on ko manga siyogo, ogaid 
na pitero iyan kiran a giyanan bo i arga o lopa, na katawan ai o karoma niyan.  
3 Na pitero i Pidro a "Ananiyas, ino ngka pekipaaren ko Iblis so poso o ka? Ka inisibay 
ngka so ped ko arga o lopa a rek ka bo, na piyamokegan ka so Soti a Roh! 
4 Sa da ngka pen kapesaa ko lopa na rek ka ini, na kagiya mapesa na rek ka pen so pirak. 
Ino ngka pesada sa ginawa ngka a kapenggolaolaa ngka sii? Kena a ba so manga taw a 
piyamokegan ka, ka so Allah!"  
5 Kagiya maneg ai i Ananiyas na minilampes ago miyatay, na tanto a miyanga alek so 
langon a miyakatokaw ron. 
6 Na miyobay ron so manga ngongoda a mama na biyongkosan iran so lawas iyan, na 
inawidan iran sa liyo na inilebeng iran.  
7 Kagiya makatelo ka oras na miyakaoma so karoma i Ananiyas, na da niyan katokawi so 
miyanggolaola. 
8 Pitero on i Pidro a "Teroa ngka raken; ba giyai bo i arga o miyapesa niyo a lopa?" 
Tig i Sapira a "Oway, giyanan bo."  
9 Na pitero on i Pidro a "Ino kano pegayon sa katepengi niyo ko Roh o Kadnan? Ilaya 
ngka! So manga mama a lomibeng ko karoma ngka na sisii den ko pintoan, na pagawidan 
ka iran mambo sa liyo!"  
10 Sarta den a minilampes so babay ko hadapan i Pidro na miyatay. Kagiya makasoled so 
manga ngongoda na miyaoma iran sekaniyan a miyatay den, na inawidan iran sa liyo na 
inirembang iran lomebeng ko karoma niyan. 
11 Na tanto a miyanga alek so langon a magaagama ago so langon a miyakatokaw sii.  
 
So manga Nanao ago manga Piyakamemesa 
 
12 Madakel a manga nanao ago manga piyakamemesa a miyanggolaola o manga siyogo 
sii ko manga taw. So langon o pepamaratiyaya na palaya dii timotimo ko Timplo sii ko 
Liyoliyowan o Solaiman. 
13 Da a ped a taw a makaliliyo kiran a ba kiran miyakaraw mangeped apiya pen tanto 
siran a pagaadatan o manga taw. 
14 Ogaid na tanto a madakel a taw a manga mama ago manga babay a miyamaratiyaya ko 
Kadnan, na minioman siran ko kadakel iran. 
15 Sabap ko dii nggolaolaan o manga siyogo na pepangowiten o manga taw so pepanga 
sasakit ko manga lalan, na pepakaigaan iran ko manga dalagan ago manga dempas ka o 
ba bo kadalongi o along i Pidro so ped kiran amay ka somagad. 
16 Na madakel a manga taw a miyamakaoma a poon ko manga pagingedingedan a 
midadair sa Yarosalim a pepangowiten iran so penga sasakit iran ago so perarasain o 
manga saitan, na palaya siran den miyapakapiya.  
 
Siyatro so manga Siyogo 
 
17 Samaoto na so maporo a imam ago so langon a kaom iyan a ped ko opakat o manga 
Sadosi na tanto iran a riniit so manga siyogo, 
18 Na pindadakep iran so manga siyogo ago piyangalaboso iran. 



19 Ogaid na sii sangkoto a kagagawii na so isa a malaikat o Kadnan na likaan iyan so 
manga pintoan o kalaboso na piyakaliyo niyan siran. Na pitero iyan kiran a 
20 “Ikano roo na tindeg kano ko lamalama o Timplo na teroa niyo ko manga taw so 
langon taman makapantag sangkai a bago a kaoyagoyag." 
21 So kiyanega sii o manga siyogo na somiyoled siran ko lamalama o Timplo ko 
kiyakelibabas iyan na mipoon siran mamangendao.  
Kagiya makaoma so maporo a imam ago so manga kaom iyan ko dii kokoman na 
piyakitimo iran so langon a manga pangongokom a manga pelokelokesen sa Israil. Na 
piyakisongowan iran so manga siyogo sii sa kalaboso kaan mapakadarpa kiran. 
22 Ogaid na kagiya makaoma roo so manga sondaro na da iran siran maoma sii ko 
kalaboso. Komiyasoy siran na miyanotol siran 
23 A tig iran a "Miyaoma mi so kalaboso a kalelekeban piyapiya ago so manga gordiya a 
dii magipat sii ko manga pintoan, ogaid na kagiya lekaan ami na da den a taw sa soled!"  
24 Kagiya maneg ai o kapitan o manga gordiya ko Timplo ago so manga poporo a imam 
na kiyalibogan siran o antonaa i miyaolaola o manga siyogo ago antonaa i kebolosan iyan. 
25 Na sarta a miyakaoma so sakataw a mama a tig iyan a "Ilaya niyo man ka so manga 
mama a piyangalaboso niyo na kititindeg roo ko lamalama o Timplo a pepangendao ko 
manga taw!"  
26 Sabap san na somiyong roo so kapitan a ped iyan so manga sondaro niyan na inowit 
iran so manga siyogo ko dii kokoman, ogaid na da iran panegela ka ipekalek iran so 
manga taw ka o ba iran siran perorobaki a ator.  
27 Kagiya mawit iran roo so manga siyogo na piyakapangadap iran ko manga 
pangongokom na piyangingisean siran o maporo a imam 
28 A tig iyan a "Ba di ami rekano inisapar so kapepangendao niyo sii sangkai a ingaran? 
Apiya pen oto na ba niyo den piyakalangkap so manga ndao niyo sa dalem a Yarosalim, 
na kabaya iyo a pakipembalogo niyo rekami so kiyapatay angkoto a mama!  
29 Somimbag si Pidro ago so ped a manga siyogo a "Disomala a tomanen ami so Allah; 
kena a ba so manga taw! 
30 So Tohan o manga apo tano na inoyag iyan si Isa a biyono iyo ko kiyatotoka niyo ron 
ko kros. 
31 Na inibayaw sekaniyan o Allah roo ko kawanan iyan a aya Pangolo ago Pepanabet 
kaan iyan kabegi so manga taw sa Israil sa kapakaparo sa katalikodi ran ko manga dosa 
iran kaan karilai. 
32 Manga saksi kami sangkai a manga nganin ago so mambo so Soti a Roh a inibegay o 
Allah ko siran oto a pepangongonotan on."  
33 Kagiya maneg ai o manga pangongokom na tanto siran a kiyararangitan na kabaya iran 
a pekipamono iran so manga siyogo. 
34 Ogaid na so isa kiran a si Gamaliyal, a Parisi ago goro ko Kitab, a pagaadatan o langon 
o manga taw, na tominindeg ko dii kokoman na inisogo iyan a pakaliyon pasin ko rowang 
so manga siyogo. 
35 Kagiya makaliyo siran na pitero iyan ko manga pangongokom a "Manga taw sa Israil, 
iktiyari niyo so penggolaolaan iyo sangkoto a manga taw. 
36 Ka gowani na miyakagemaw si Tiyodas a ipepegambog iyan a mala i gees, na manga 
pat gatos a mama a miyakeom iyan. Ogaid na biyono sekaniyan na miyakambelabelag so 
langon a manga pagtaw niyan , na da a kiyabobolosan iran. 



37 Oriyan oto sii ko manga gawii a kinilistaan ko taw na miyakagemaw si Yodas a taw sa 
Galili na piyakirido iyan ko madakel a taw so gobirno. Biyono sekaniyan mambo na 
miyakambelabelag so langon a miyangongonotan on.  
38 “Imanto na teroon ko rekano a taregi niyo angkai a manga taw! Bokaa niyo siran! Ka o 
giyangkai a antap iran ago galebek na poon ko manosiya na keilang bo. 
39 Ogaid na o poon ko Allah na di niyo siran den ndaagen, ka o panamari niyo ai na 
baanda kano dii makiperidoay ko Allah!" Na inayonan iran so katero i Gamaliyal.  
40 Piyakasoled iran so manga siyogo na piyakipamadasan iran. Liyalangan iran sa di siran 
den petetaro sii ko ingaran i Isa, na biyokaan iran siran. 
41 Sii ko kapegawa iran ko hadapan o manga pangongokom na mabababaya siran ka 
inibilang siran o Allah a mapapatot ko kiyapakakeya iran sabap ko ingaran i Isa. 
42 Na oman gawii sii ko Timplo ago sii ko manga walay iran na itataros iran a 
kapepamangendao iran ago kapepakalangkapa ko Mapiya a Totol a si Isa na aya den so Al 
Masih.  
 
MANGA GALEBEK 6 
So Pito kataw a Pepanalagad 
 
Sangkoto a manga gawii sii ko kapepakadakel o manga sokbat na so manga Yahodi a aya 
basa iran na Grigo na piyanarotaroan iran so manga Yahodi a aya basa iran na Hibriyo ka 
kagiya so miyanga babalo kiran a babay na pekelepas ko dii kambagibagia ko 
pangenengken sa oman gawii.  
2 Sabap san na tinimo o sapolo ago dowa a manga siyogo so langon a manga sokbat na 
pitero iran a "Di patot o ba ami ndarainonen so kipepangosiyaten ko katero o Allah kaan 
kami makapenalagad mipantag ko kayoyagan. 
3 Kagiya ka maoto, manga pagari ko, na pamili kano sa pito kataw a mama sii rekano a 
pagaadatan, a sesenepen o Soti a Roh ago ongangen a mapakakibir tano sangkai a 
galebek. 
4 Ogaid na sekami na ipagiklas ami a ginawa mi ko kapangangarapan ago so 
kipepangendaon ko katero o Allah."   
5 Na miyasoat so langon a malilimod sangkoto a pitero iran, na piyamili iran si Istiban a 
mala i paratiyaya ago sesenepen a Soti a Roh, ago si Pilipi, si Prokoro, si Nikanor, si 
Timon, si Parminas, ago si Nikolas a taw sa Antiyokiya a miyaped ko paratiyaya o manga 
Yahodi. 
6 Piyakapangadap iran angkoto a pito kataw ko manga siyogo, na kagiya mangangarapan 
siran na inipamanapenet iran kiran a manga lima iran.  
7 Sabap san na mitataros den a kapepekalangkap o katero o Allah na pepekadakel den so 
manga peparatiyaya roo sa Yarosalim, na tanto mambo a madakel a imam a 
miyangongonotan ko paratiyaya.  
 
Diyakep si Istiban 
 
8 Si Istiban, a mama a mapepeno a paratiyaya ago kabatowa, na minggolaola sa manga 
ala a piyakamemesa ago manga nanao sii ko kamamasaan o manga taw. 
9 Ogaid na aden a manga taw a somiyopak rekaniyan ago miyakipewala. Manga Yahodi 



siran a poon sa Sirini ago giya Alihandriya a rakes o ped a taw sa Silisiya ago giya Asiya, 
na manga sakop siran o sinagoga a bebetowan sa Sinagoga o manga Taw a 
Kababalokasan. 
10 Ogaid na di kiran ketaban si Istiban ko kandaowa sabap ko ongangen a ipembegay 
rekaniyan o Roh sii ko di niyan dii katero.  
11 Na piyangonsi iran so ped a manga mama sa kapeteroa iran sa "Miyaneg ami si Istiban 
a pepagitowitoon iyan so Mosa ago so Allah!" 
12 Na piyangondoy iran so manga taw a rakes o manga pelokelokesen ago manga goro ko 
Kitab, na siyongowan iran si Istiban ago diyakep iran, na inowit iran ko dii kokoman. 
13 Na piyakaseksi iran so ped a taw a miseksi sa di benar, a tig iran a "Si aki ini na 
lalayon iyan pepagitowitoon angkai a Soti a Timplo ago so Kitab o Mosa. 
14 Ka miyaneg ami a pitero iyan a si Isa a Taw sa Nasarit na nggebaan iyan angkai a 
Timplo ago sembian iyan so manga taritib a initenan rektano o Mosa!" 
15 Na so langon a mindadarpa ko dii kokoman na tintengan iran si Istiban na miyailay 
iran a so paras iyan a datar o paras a malaikat.  
 
MANGA GALEBEK 7 
So Katero i Istiban sii ko dii Kokoman 
 
Iniise o maporo a imam ki Istiban a "Ba ini benar?"  
2 Tig i Istiban a "Manga pagari ko ago manga lokes aken, na pamakinega ko niyo. So 
kababantogan a Tohan tano na miyakimasa ko apo tano a si Ibrahim isako kababaling 
iyan sa Misopotamiya sa da niyan pen kabaling sa Haran. 
3 Pitero iyan on a 'Awai ngka so inged ka ago so manga tonganay ngka na lalakaw ka ko 
inged a pekiilay aken reka.' 
4 Na giyoto a giyanatan i Ibrahim so inged a Kaldaya na tomiyogalin sa Haran. Kagiya 
matay so ama iyan na piyakaogalin o Allah si Ibrahim sii sangkai a inged a kakadenan iyo 
imanto. 
5 Sa masa oto na da sekaniyan begi o Allah sa kawali sangkai a lopa, apiya so bo so 
kedapoan iyan on. Ogaid na initopa niyan a imbegay niyan on angkai a lopa a rek iyan 
den ago ketangan o pekebabadan on, apiya pen da pen a wata i Ibrahim sangkoto a masa. 
6 Giyai i pitero rekaniyan o Allah: 'So manga kebabadan reka na pekabaling siran a 
manga mananangga sii ko inged o salakaw a taw, na roo siran mapengongoripen ago 
penga rarasay ko soled o pat gatos ragon. 
7 Ogaid na ndanegen aken so nasiyon a makapengongoripen kiran,' a tig o Allah, 'na 
maipos oto na pekaliyo siran sangkoto a inged na pengongonotanan ako iran sii sangkai a 
darpa.' 
8 Na inisogo o Allah ki Ibrahim so kapanori a aya toos ko kapasadan iyan. Kagiya ka 
maoto na kagiya imbawata i Ibrahim si Iskak na tiyori iyan ko ikawalo gawii. Na 
ininibawata i Iskak si Yakob, na inimbawata i Yakob so sapolo ago dowa kataw a mama a 
aya tano manga apo. 
9 “So manga apo tano na siniig iran si Yosop a pagari ran na pipesa iran a 
mapangongoripen roo sa Misir. Ogaid na mipageepeda iyan so Allah 
10 Na siyabet iyan si Yosop ko langon a kamaregenan iyan. Kagiya makaadap si Yosop 
ko Radiya Piraon sa Misir na bigan o Allah sa daag ago ongangen, na biyaloy sekaniyan o 



Piraon a gobirnador sa Misir ago komikibir ko langon a mbawalayan iyan.  
11 “Oriyan oto na tiyaon a dalem a inged a Misir ago giya Kanaan na tanto a kiyaregenan 
so manga taw, na so manga lokes tano na da a kekan iran. 
12 Kagiya maneg i Yakob a aden a pereperan sa Misir na piyakasong iyan roo so manga 
lokes tano, na giyoto i paganay a kiyasong iran roo. 
13 Sii ko ikadowa iran roo somong na miyakikilala so Yosop ko manga pagari niyan, na 
kiyatokawan o Radiya Piraon so makapantag ko pamiliya i Yosop. 
14 Oriyan oto na riyapit i Yosop so ama iyan a si Yakob ago so langon a pamiliya niyan a 
somong siran sa Misir, a pito polo ago lima kataw langon. 
15 Na somiyong si Yakob sa Misir a ped iyan so manga apo tano na roo siran miyamatay. 
16 So manga badan iran na inikasoy sa Sikim na roo siran piyanago ko pekoboran a 
miyapamasa i Ibrahim a pirak ko manga mbawataan o Hamor. 
17 “Kagiya pekeraniyan so masa a kakitoman o initopa o Allah ki Ibrahim na tanto a 
miyababad so manga taw tano a kibabaling sa Misir. 
18 Kagiya den a matey na aden a miyakasambi a mindato sa Misir a di niyan katawan si 
Yosop. 
19 Piyagakalan angkoto a dato so manga taw tano. Siyatro iyan so manga apo tano ka 
tigel iyan siran sa kaganati iran ko manga roroni a wata iran kaan mamatay.  
20 “Sii sangkoto a masa na inimbawata si Mosa a mapiya a wata a lilimoon o Allah. Sii 
ko soled o telo olan na rinitan sekaniyan sii ko walay o ama iyan. 
21 Na kagiya awaan sekaniyan roo sa liyo na kinowa o wata a babay o Radiya Piraon, na 
pimbabawata iyan sa datar bo o aya on mimbawata. 
22 Miyapangendao si Mosa ko langon a ongangen o manga Imisiren, na mimbaloy a mala 
i menang ko di niyan dii katero ago kanggalebek. 
23 “Kagiya makapagidad sa pat polo ragon na miyapamikir iyan a imbentel iyan so 
manga tonganay niyan a so manga taw sa Israil. 
24 Kagiya mailay niyan so isa kiran a peranegen o isa a Imisiren na inabang iyan ago 
inisaop iyan ko kiyabonoa niyan ko Imisiren. 
25 Aya katao ron i Mosa na seboten o manga taw niyan a pegosaren sekaniyan o Allah sa 
kasebeta niyan kiran, ogaid na da iran sabota. 
26 Kagiya talondog a gawii na miyailay niyan so dowa kataw a royod iyan a manga Israil 
a dii mbono. Tipengan iyan a kapakalilintad iran a tig iyan a 'Hey manga taw, ino kano dii 
peranegai a magari kano?'  
27 “Ogaid na so taw a pepamabaan iyan so ped iyan na inisomag iyan si Mosa a tig iyan a 
'Antawaa i tomiyoro reka a olowan ami ago pengokom rekami? 
28 Ba ako ngka mbonoa a datar o kiyabonoa ngka ko Imisiren kagai?' 
29 Kagiya maneg ai i Mosa na miyawa roo nggagaan na miyaling sa inged a Midiyan, na 
mimbawata roo sa dowa a wata a mama.  
30 “Kagiya makalepas so pat polo ragon na aden a mipeyag ki Mosa a malaikat a sisii ko 
pekedeg a apoy a madadalem ko paket roo ko mitataog a kaden sii ko obay o Palaw a 
Sinay. 
31 Miyamemesa si Mosa sangkoto a miyailay niyan na kagiya pegobain iyan kaan iyan 
mapariksa na miyaneg iyan so sowara o Allah a tig iyan a 
32'Saken so Tohan o manga apo o ka, a so Tohan o Ibrahim, so Iskak, ago so Yakob.' Na 
tiyabad si Mosa sa kalek na da den makaraw i ba niyan ilaya.  



33 “Pitero on o Kadnan a 'Pokasa ngka on so manga tinilas ka, ka so darpa a katitindegan 
ka na soti a lopa. 
34 Miyailay aken den so kaperarasaya ko manga pagtaw aken a ndodoo sa Misir ago 
miyaneg aken so kapeperego iran, na miyanog ako ka sebeten ko siran. Na, ika roo den 
imanto, ka sogoon ko seka roo sa Misir.'  
35 “Giyai si Mosa a inipewal o manga Israil ko kiyateroa iran on sa 'Antawaa i tomiyoro 
reka a olowan ami ago pengokom rekami.' Sekaniyan i siyogo kiran o Allah a olowan ago 
pepanabet a nggolalan ko malaikat a mipeyag on sii ko pekedeg a paket. 
36 Sekaniyan i minakoda kiran sii ko kiyaawa iran sa Misir a di sekaniyan dii nggolaola 
sa manga piyakamemesa ago manga nanao roo sa Misir, ago sii ko Mariga a Ragat, ago 
sii ko mitataog a kaden ko soled o pat polo ragon. 
37 Giyai si Mosa a mitero ko manga Israil sa 'Nggemawan kano o Allah sa nabi a datar 
aken a poon ko bangsa niyo.' 
38 Ndodoo sekaniyan ko manga Israil a miyalimod roo ko mitataog a kaden, a rakes o 
manga apo tano ago so malaikat a miyakimbitiyarai ron ko Palaw a Sinay. Na initoron 
rekaniyan so pepangoyag a manga katero a misampay niyan rektano.  
39 “Ogaid na so manga apo tano na minda siran o ba iran pamakinega si Mosa, ka 
tiyalikodan iran baden ago miyasingayo iran a kakesoy iran sa Misir. 
40 Pitero iran ki Aron a 'Mbaalen kami ngka sa manga barahala a makapengonaan 
rekami, ka di ami katawan o antonaa i miyasowasowa angkoto a mama a si Mosa a miwit 
rekami sii a poon sa Misir.'  
41 Na giyoto a mimbaal siran sa barahala sa bontal a nati a sapi na siyapaatan iran sa 
manga korban, na mipekaradiyaan siran a di ran dii selaselaan so pimbaalan iran. 
42 Ogaid na tiyalikodan siran o Allah ago piyalad iyan siran ko kapepamanimba sa manga 
pamimitoonen roo sa langit, a so den so misosorat ko Sorat o manga Nabi: 
   
'Hey manga taw sa Israil,  
ba saken i di niyo dii korbanan ago pesepaatan sa manga ayam 
sii ko soled o pat polo ragon ko mitataog a kaden?  
43 Kena, ka pepegawidan iyo baden so barombarong a pesimbaan ko barahala a si Molok,  
na ipetelon iyo so bitoon o katohanan iyo a si Ripan;  
ka giyanan na manga barahala a pimbaalan iyo kaan iyo masimba.  
Kagiya ka maoto na iteog aken sekano sa onaan a inged a Babilon.'  
 
44 “Roo ko mitataog a kaden na aawidan o manga apo tano so Barombarong a ndodon so 
Kapasadan. Pimbaalan ai a datar o miyatero o Allah ki Mosa a ipepasod ko ladiyawan a 
piyakiilay niyan on. 
45 Initenan angkoto a barombarong ko manga apo tano. Na pepegawidan iran ai sii ko 
kapegonot iran ki Yosowa isako maagaw iran so lopa o manga nasiyon a piyamogaw o 
Allah sii ko kapepagantap iran on. Na ndodoo den angkoto a barombarong taman ko masa 
i Daod.  
46 “Inikalimo o Allah si Daod na piyangni niyan ko Allah a makambalay sa mbalingan o 
Tohan o Yakob, 
47 Ogaid na aya miyakambalay sii na si Solaiman. 
48 Ogaid na so Lebi a Maporo na di mbaling ko manga walay a pimbaalan o manga 



manosiya. Ka pitero o nabi a 
 
49'So kasorgaan na aya ko korsi,' a tig o Kadnan, 
'na so doniya na aya ko kadadapoan. 
Antonaa walay i mapembalay niyo para raken? 
Anda i darpa a ndekean aken? 
50 Ba kena a saken i mimbaal sangkai a langon taman?' 
 
51 “Manga tetegas kano i olo! Pekekapir so manga poso niyo na di kano pemakineg ko 
tito a benar! Datar kano bo o manga apo iyo; lalayon iyo pesopaken so Soti a Roh! 
52 Ba aden a isa bo a nabi a da satroa o manga apo iyo? Piyamono iran so siran oto a 
miyakaalamat ko kapekaoma o Maontol a Siyogo, a so Al Masih, na miyabaloy kano 
imanto a miyamakatipo ron ago miyamamono. 
53 Sekano i kiyatoronan ko Kitab a nggolalan ko manga malaikat, ogaid na da niyo 
tomana!" 
 
Riyobak a Ator si Istiban 
 
54 Sii ko kapepamakinega o manga pangongokom ki Istiban na tanto siran a 
kiyararangitan a di ran dii pakakitebaan a ngipen iran sa gani. 
55 Ogaid na si Istiban a sesenepen a Soti a Roh na lomiyangag sa langit na miyailay niyan 
so tihaya o Allah ago si Isa a tomitindeg ko kawanan o Allah. 
56 Tig iyan a "Ilaya niyo man ka pegilain ko so kasorgaan a kalelekaan ago so Wata o 
Manosiya a tomitindeg ko kawanan Allah!"  
57 So kiyanega iran sii na milalalis siran sa matanog na siyapengan iran a manga tangila 
iran. Na mirengarengan siran gomampan ki Istiban 
58 Na pitonda iran roo ko liyo a siti na riyobakan iran a manga ator. Na so manga peseksi 
sii na inipametad iran so manga gerab iran ko danga o mangoda a aya ngaran iyan na si 
Saolo kaan iyan maipat.  
59 Sii ko kaperobaki iran ki Istiban na miyangangarapan sekaniyan a tig iyan a "Hey 
Kadnan a Isa, tarimaa ngka so niyawa ko!" 
60 Na somiyodiyod na milalis sebenar a tig iyan a "Kadnan, di ngka kiran pekiakon 
angkai a dosa!" Na kagiya matero iyan ai na miyatay.  
MANGA GALEBEK 8 
Si Saolo na miyakaayon ko kiyabonoa iran on.  
 
Siyatro i Saolo so Agama  
 
Sii den sangkoto a gawii na kiyapoonan den a maregen a kapesetroa ko Agama sii sa 
Yarosalim, na palaya siran a liyo ron so manga siyogo, na miyakambelabelag ko 
mbalabala sii ko manga probinsiya a Yodiya ago giya Samariya. 
2 Aden a baraamal a manga mama a inilebeng iran si Istiban na tanto iran a inimboko so 
kiyapatay niyan. 
3 Si Saolo na piyanamaran iyan a kambinasaa niyan ko Agama. Piyanoledan iyan so 
manga walay ran na pindadakep iyan so miyamaratiyaya a manga mama ago manga babay 



na piyangalaboso niyan siran.  
 
Piyakalangkap so Mapiya a Totol roo sa Samariya 
 
4 So miyamaratiyaya a miyakambelabelag na lomiyalakaw ko mbarambarang a manga 
inged a pepamakalangkapen iran so Mapiya a Totol. 
5 Si Pilipi na somiyong ko isa a siti sa Samariya na piyakitokawan iyan kiran so 
makapantag ko Al Masih. 
6 Kagiya maneg ai o madakel a taw ago mailay iran so piyakamemesa a manga nanao a 
dii nggolaolaan i Pilipi na palaya siran pepamakineg piyapiya ko di niyan dii teroon. 
7 Ka madakel a manga saitan a mililiyo ko kisosookan a dii melalalis sa matanog, na 
madakel a mapaparalais a lawas iyan ago manga lepo a miyapakapiya. 
8 Kagiya ka maoto na tanto siran a miyababaya sangkoto a siti.  
 
Si Simon a Pangangatao 
 
9 Sii sangkoto a siti na aden a mababaling on a mama, a si Simon, a gowani na 
ipepememesa sekaniyan o manga taw sa Samariya sabap ko salamangka iyan, na di 
sekaniyan dii tekabor sa mala a taw. 
10 Na so langon a taw a mababa ago mala na miyaratiyaya rekaniyan a tig iran a 
"Sekaniyan so kabatowa o Allah a bebetowan sa 'Mala a Kabatowa.' " 
11 Pepamangonot siran on ka kagiya miyatey den na ipepememesa iran sekaniyan sabap 
ko di niyan dii kaselamangka. 
12 Ogaid na kagiya paratiyayaan iran so Mapiya a Totol a piyakalangkap i Pilipi 
makapantag ko Ndatoan o Allah ago so ingaran i Isa Al Masih na piyanalawatan siran a 
manga mama ago manga babay. 
13 Apiya si Simon na miyaratiyaya mambo, na kagiya kasalawatan na miyagonotonot ki 
Pilipi a miyamemesa ko kapekeilaya niyan ko manga nanao ago manga ala i kabatowa a 
galebek a dii manggolaola.  
14 Kagiya maneg o manga siyogo sa Yarosalim a tomiyarima so manga taw sa Samariya 
ko katero o Allah na piyakasong iran kiran si Pidro ago si Yahiya. 
15 Kagiya makaoma siran na inipangangarapan iran so pepamaratiyaya kaan iran 
matarima so Soti a Roh, 
16 Ka da pen mitemo so Roh ko apiya isa kiran bo, ka kiyasalawatan siran baden sii ko 
ingaran o Kadnan a Isa. 
17 Na si Pidro ago si Yahiya na inipanapenet iran kiran a manga lima iran na miyatarima 
iran so Soti a Roh.  
18 Kagiya mailay i Simon a inipamegay kiran so Roh ko kinidapeneten o manga siyogo 
ko manga lima iran na peladan iyan siran sa pirak a tig iyan a 
19 “Begi ako ngka mambo sangkai a kapaar kaan so apiya antawaa i dapenetan aken sa 
lima na makatarima ko Soti a Roh."  
20 Ogaid na Pitero on i Pidro a "Mabinasa ka a rakes o pirak ka sabap ko pamikiran ka sa 
mapemasa ngka so pamemegayan o Allah! 
21 Da a labet ka o di na bagian sangkai a galebek, ka kena a ba maontol so poso o ka sii 
ko kapegilaya on o Allah. 



22 Na teobata ngka ngkai a marata a kadiyat ka na pangangarapan ka ko Kadnan, ka o ba 
ka niyan karilai ko kiyapamikira ngka sii. 
23 Ka siyabot aken a tanto ka a mariit ago mapapatong o dosa."  
24 Tig i Simon a "Pangnin ako niyo ko Kadnan kaan da den a isa bo a mitalingoma raken 
ko pitero iyo!"  
25 Oriyan o kiyapakaseksi i Pidro ago si Yahiya ago so kinipangosiyaten iran ko katero o 
Kadnan na komiyasoy siran bo sa Yarosalim, na piyakalangkap iran pen so Mapiya a 
Totol ko madakel a manga inged o manga Isamariyan.  
 
Si Pilipi ago so Opisiyal a taw sa Itiyopiya 
 
26 So isa a malaikat o Kadnan na pitero iyan ki Pilipi a "Ika roo den, na song ka sa 
tampar sa pagabagatan roo ko lalan a ipoon sa Yarosalim a ipesong sa Gasa." Giyanan na 
disirto. 
27 Na gomiyanat si Pilipi na somiyong roo den. Sii ko kapelalakaw niyan na miyailay 
niyan so isa a mama a taw sa Itiyopiya. Sekaniyan na kiyapon a mala i kipantag a 
sanasanaan o Kandasi a Bai sa Itiyopiya, ka komikibir ko langon a tamok iyan. 
Miyakasong sekaniyan sa Yarosalim ka sominimba 
28 Na pembaling a mageeda sa karo a pembatiyaan iyan so Kitab a inisorat o Nabi Isayas.  
29 Pitero o Roh ki Pilipi a "Songowi ngka ngkoto a karo na onot ka on."  
30 Na miyalalagoy ron si Pilipi na miyaneg iyan so mama a pembatiya ko Sorat o Nabi 
Isayas. Na tig i Pilipi a "Peseboten ka so pembatiyaan ka?"  
31 Tig iyan a "Andamanaya i kakesabota ko ron o da a makapangendao raken on?" Na 
biyoyo iyan si Pilipi a mageda ko karo kaan makaontod ko obay niyan. 
32 So sabaad ko Kitab a pembtiyaan iyan na giyai: 
 
"Inagak sekaniyan a datar o bilibili ko penombalian on; 
na datar o nati a bilibili a da den oni ko hadapan o magopaw ron  
na da den a ba niyan miyatero apiya sataga bo.  
33 Piyakakeya sekaniyan, na lipas on so ontol a kokoman.  
Da a ba makapenotol makapantag ko kebabadan on 
ka kiyadaan den sa kaoyagoyag sii sa doniya." 
 
34 Pitero o sanasanaan ki Pilipi a "Teroa ngka raken o antawaa i dii teroon o nabi sangkai 
a Kitab. Ba giya ginawa niyan o di na salakaw a taw?" 
35 Giyoto a piyagosay rekaniyan i Pilipi so Mapiya a Totol makapantag ki Isa a ipoon 
sangkai a sabaad ko Kitab.  
36 Sii ko kapendayon iran ko lalan na miyaoma iran so isa a darpa a aden a ig on. Pitero o 
sanasanaan a "Ilaya ngka; kataya so ig. Ino ako di kesalawati?" 
38 Na piyakatareg iyan so karo na tomipad siran na somiyosaw siran a dowa ko ig na 
siyalawatan i Pilipi so sanasanaan.  
39 Kagiya makambaton siran na so Roh o Kadnan na somiyayab iyan si Pilipi na da 
sekaniyan den mailay o sanasanaan. Ogaid na tomiyaros lomalakaw so sanasanaan a tanto 
a mababaya. 
40 Si peman si Pilipi na miyainengka iyan a sisii sekaniyan sa inged a Asoto, na 



piyakalangkap iyan so Mapiya a Totol ko langon a minipanagad iyan a inged taman sa 
miyakaoma sekaniyan sa Kaisariya.  
 
MANGA GALEBEK 9 
So Kiyateklid i Saolo 
 
Sii sangkoto a masa na itataros den i Saolo so kapepangangaleka niyan ko manga 
pepangongonotan ko Kadnan sa kapemonoa niyan kiran. Somiyong sekaniyan ko maporo 
a imam 
2 Na miyangni ron sa manga sorat a pekikilala rekaniyan roo ko manga sinagoga sa 
Damasko kaan amay ka ana matoon iyan roo a pepangongonotan ko Lalan o Kadnan a 
mama ago babay na petongen iyan siran na pagowiten iyan sa Yarosalim.  
3 Sii ko kapelalakaw i Saolo a pepekarani sa Damasko na minitekaw a aden a sindaw a 
poon sa langit a sominindaw ko melilibeta rekaniyan. 
4 Miyaoteng sekaniyan sa lopa na miyakaneg iyan sa sowara a tig iyan a "Saolo, Saolo, 
ino ako ngka pesetroa?"  
5 “Antawaa ka, Kadnan?" a iniise iyan.  
Somimbag so sowara a "Saken si Isa a pesetroon ka. 
6 Tindeg ka na soled ka ko siti, ka roo reka mapetero so disomala a penggolaolaan ka."  
7 So manga mama a ped iyan ko kapelalakaw niyan na miyamakatareg a da siran den 
makatetaro, ka miyaneg iran so sowara ogaid na da a ba iran pekeilay a taw. 
8 Mimbangon si Saolo na kagiya mabekar a manga mata niyan na di sekaniyan den 
pekailay. Sabap san na tiyayongan iran si Saolo sa lima ago inagak iran a inowit iran sa 
Damasko. 
9 Miyakatelo den gawii a da niyan kapakanono, na da den kan ago da inom.  
10 Roo sa Damasko na aden a peparatiyaya a aya ngaran iyan na si Ananiyas. Na 
nggolalan ko pangingilain na pitero on o Kadnan a "Hey Ananiyas."  
Tig iyan a "Katii ako bo, Kadnan."  
11 Tig o Kadnan a "Song ka ko lalan a bebetowan sa Matito, na sii ko walay i Yodas na 
pangingiseen ka roo so taw a poon sa Tarso a aya ngaran iyan na si Saolo, ka 
pepangangarapan sekaniyan. 
12 Sii ko pangingilain na miyailay i Saolo a aden a miyakaoma on a mama a aya ngaran 
iyan na si Ananiyas a inidapenet iyan on a manga lima niyan kaan makailay peroman."  
13 Somimbag si Ananiyas a "Kadnan, madakel a miyakatero raken makapantag sangkoto 
a mama ago so manga rarata a pinggolaola niyan ko manga pagtaw ngka sa Yarosalim. 
14 Na somiyong sekaniyan sii a bigan o manga poporo a imam sa kapaar sa kandakepa 
niyan ko langon a pepangangarapan ko ingaran ka."  
15 Ogaid na pitero o Kadnan ki Ananiyas a "Song ka roo den ka pinili aken sekaniyan a 
makapanalagad raken sa kapakitokawi niyan ko ingaran aken ko kena a ba manga 
Yahodi, ago sii ko manga dato, ago sii ko manga taw sa Israil. 
16 Na pekiilay aken rekaniyan i kala o disomala a kakerasay niyan sabap ko ingaran 
aken."  
17 Na somiyong si Ananiyas sangkoto a walay na somiyoled on, na inidapenet iyan a 
manga lima niyan ki Saolo a tig iyan a "Saolo, pagari ko, so Kadnan i somiyogo raken. 
Sekaniyan si Isa a miyakimasa reka roo ko lalan sii ko kapesong ka sii. Siyogo ako niyan 



kaan ka makailay peroman ago an ka masenep o Soti a Roh." 
18 Sakotika na aden a miyanga oolog a datar o nap a poon ko manga mata i Saolo na 
miyakailay peroman. Na tominindeg sekaniyan ago siyalawatan, 
19 Na kagiya makakan na miyakabager.  
 
Miyangosiyat si Saolo roo sa Damasko 
 
Tomiyareg si Saolo roo sa Damasko sa miyamakapira gawii a ped o manga peparatiyaya. 
20 Somiyong sekaniyan somambot ko manga sinagoga na piyakalangkap iyan a si Isa na 
so Wata o Allah.  
21 Miyamemesa so langon a miyakaneg rekaniyan a tig iran a "Ba di sekaniyan so mama 
a somiyatro ko manga pepangongonotan ki Isa roo sa Yarosalim? Ba kena a somiyong sii 
sa kandakepa niyan kiran kaan iyan mawit ko manga poporo a imam?"  
22 Ogaid na baden pepekala so kapasang i Saolo ko kapepakiilain iyan sa si Isa na aya 
den so Al Masih. Sabap sii na da sekaniyan masembag o manga Yahodi a kibabaling sa 
Damasko. 
23 Kagiya malo den matey na pikediyat o manga Yahodi a kambonoa iran ki Saolo 
24 Ogaid na kiyatokawan ai i Saolo. Gagawii daondao na pepagipaten iran so manga 
gimowa ko siti kaan iran mabono. 
25 Sabap san na miyakaisa a gagawii na kinowa sekaniyan o manga morit iyan na 
inalogan iran a tatagoon ko mala a reban a poon ko poro o pangeleban o siti.  
 
Si Saolo sii sa Yarosalim 
 
26 Kagiya makaoma si Saolo sa Yarosalim na miyanabenar sa kapangeped iyan ko 
miyamaratiyaya, ogaid na langon iran sekaniyan ipekelek ka da siran pangimbenar a ba 
sekaniyan miyakaparatiyaya. 
27 Ogaid na inogopan sekaniyan i Barnabas, ka inowit iyan si Saolo ko manga siyogo na 
piyanotol kiran i Barnabas so makapantag ko kiyailaya i Saolo ko Kadnan roo ko lalan, 
ago so kiyapakimbitiyarai ron o Kadnan, ago so kawaraw niyan ko kapepangosiyat iyan 
sii ko ingaran i Isa roo sa Damasko. 
28 Sabap roo na tomiyapi kiran si Saolo, na miyagenebeneb sekaniyan sa dalem a 
Yarosalim a da a kalek iyan ko kapepangosiyat iyan sii ko ingaran o Kadnan. 
29 Miyakimbitiyarai sekaniyan mambo ago miyakindadoawai ko manga Yahodi a Grigo i 
basa, ogaid na mimbabanog siran sa okit a kambonoa iran on. 
30 Kagiya katokawan ai o magariyari na inowit iran si Saolo sa Kaisariya na piyakasong 
iran sa Tarso.  
31 Sa masa oto na lomilintad so langon a manga Agama sa dalem a Yodiya, Galili ago 
giya Samariya. Pepangosor siran ago pepekadakel a nggolalan ko kapegogopi kiran o Soti 
a Roh sii ko kapepaginetaw iran a manga aaleken ko Kadnan.  
 
Si Pidro roo sa Lida ago sa Yopa 
 
32 Si peman si Pidro na sii ko kapelalakaw niyan sa mbalabala na somiyong sa Lida ka 
imbentel iyan so manga kaom o Allah a kibabaling roo. 



33 Miyaoma niyan roo so sakataw a mama a aya ngaran iyan na si Ainiyas a mapaparalais 
so lawas iyan, na sii ko soled o walo ragon na da den makambowat ko igaan iyan. 
34 Pitero on i Pidro a "Ainiyas, pekabageren ka imanto i Isa Al Masih. Mbowat ka na 
timoa ngka so igaan ka!" Na sarta a mimbowat si Ainiyas. 
35 Miyailay sekaniyan o langon a kibabaling sa Lida ago giya Saron na miyananangoran 
siran ko Kadnan.  
36 Sii sa Yopa na aden a babay ron a peparatiyaya, a si Tabita, (sii ko basa a Grigo na 
Dorkas, a aya maana niyan na saladeng). Lalayon dii nggolaola sa manga pipiya a galebek 
ago pegogopan iyan so manga miskin. 
37 Sii sangkoto a manga gawii na miyasakit sekaniyan na miyatay. Kagiya marigo so 
badan iyan na liyantang iran ko isa a rowang roo sa poro. 
38 Giya inged a Yopa na marani sa Lida, na kagiya maneg o pepamaratiyaya sa Yopa a 
ndodoo si Pidro sa Lida na somiyogo siran on sa dowa kataw a mama kaan iran mapangni 
ki Pidro a "Song ka rekami nggagaan."  
39 Giyoto a miyonot kiran si Pidro, na kagiya makaoma roo na inowit iran ko rowang sa 
poro. Langon a miyanga babalo roo a babay na lilibeten iran si Pidro a dii nggogoraok na 
piyakiilay iran on so manga gerab ago ped a manga nditaren a pimbaalan i Dorkas isako 
oyagoyag pen. 
40 Piyamakaliyo siran langon i Pidro na somiyodiyod sekaniyan ago miyangangarapan. 
Siyangoran iyan so bangkay a tig iyan a "Hey Tabita, mbowat ka!" Na bikar iyan a manga 
mata niyan na kagiya mailay niyan si Pidro na mimbowat. 
41 Kiyapetan i Pidro so lima niyan na piyakatindeg iyan, na tiyawag iyan so 
pepamaratiyaya ago so manga balo na piyalad iyan kiran si Dorkas a oyagoyag.  
42 Kiyatokawan ai sa dalem a Yopa, na madakel a miyaratiyaya ko Kadnan. 
43 Malo miyatey a kiyatareg i Pidro sa Yopa sii ko mama a iningaranan sa Simon a 
pagagalebek sa kobal.  
 
MANGA GALEBEK 10 
Tiyawag i Korniliyo si Pidro 
 
Sii sa Kaisariya na aden a sakataw ron a mama a aya ngaran iyan na si Korniliyo a olowan 
o manga sondaro a bebetowan sa Kompaniya o manga Italiyano. 
2 Baraamal sekaniyan a mama ago maaleken ko Allah a rakes o langon o pamiliya niyan. 
Mala a pekitabang iyan ko manga Yahodi na lalayon sekaniyan pepangangarapan ko 
Allah. 
3 Miyakaisa a gawii sa manga alas tris sa magabi na miyakailay sekaniyan sa 
pangingilain, na kiyamasaan iyan so isa a malaikat o Allah a miyobay rekaniyan a tig iyan 
a "Korniliyo!"  
4 Tintengan i Korniliyo a tanto a pekelek na tig iyan a "Antonaa, Sir?"  
Somimbag so malaikat a "So manga pangangarapan ka ago so manga galebek ka a 
kapangalinggagaw na tiyarima o Allah a ipetoos iyan reka. 
5 Imanto na sogo ka sa manga mama sa Yopa na pakikowaan ka kiran si Simon a 
bebetowan sa Pidro. 
6 Ndodoo sekaniyan bobolos ko walay i Simon a pagagalebek sa kobal sa kilid a ragat."  
7 Kagiya mawa roo so malaikat a miyakimbitiyarai ron na tiyawag i Korniliyo so dowa 



kataw ko talasogoay niyan ago isa a baraamal a sondaro ko manga sanasanaan iyan. 
8 Piyanotol iyan kiran so langon a miyaolaola na piyakasong iyan siran sa Yopa.  
 
So Pangingilain i Pidro 
 
9 Sii ko tomiyalondog a gawii sii ko kapepekarani o manga siyogo i Korniliyo sa Yopa na 
miyanik si Pidro ko mapapantar a atep o walay ka pengangarapan. Kagiya maoto a 
alongan 
10 Na miyaor sekaniyan ago kebaya koman, na sii ko dii katiyagara ko pangenengken na 
datar o ba mitetaginep sekaniyan. 
11 Miyailay niyan a kiyalekaan a langit, na poon roo na aden a pekitana a datar o mala a 
dinis a pekealogan ko lopa a mabibitin so pat a rogo niyan. 
12 Sii ko soled iyan na ndodon so langon o pitibarangan a karam a manga papanok ago 
manga iila a binatang a pelalakaw ago pemanola. 
13 Na aden a miyaneg iyan a sowara a tig iyan a "Ganat ka, Pidro. Sombali ka on na kan 
ka on."  
14 Tig i Pidro a "Di ako, Kadnan! Da ako den makakan sa apiya antonaa a karam o di na 
di malolompiyo."  
15 Mitero peroman so sowara a tig iyan a "Di ngka mbilangen a karam so linimpiyowan o 
Allah." 
16 Miyakatelo ai manggolaola, na sarta den a minikasoy so dinis sa langit.  
17 Sii ko dii kapamimikirana i Pidro so maana o pangingilain a miyailay niyan na 
miyakaoma so manga mama a siyogo i Korniliyo ka miyatoon iran so walay i Simon na 
ndodoo siran ko pintoan. 
18 Miyananalo siran ago miyangingise o ba sii bobolos si Simon a bebetowan sa Pidro. 
19 Pepemasaken pen i Pidro so maana o pangingilain kagiya teroon rekaniyan o Roh a 
"Aden a telo a mama a di reka dii mbabanog. 
20 Panog ka nggagaan na onot ka kiran. Di ka den pendowadowa na saken i somiyogo 
kiran."  
21 Miyanog si Pidro na pitero iyan ko manga mama a "Saken so pepangilobaan iyo. Ino 
kano sii song?"  
22 Somimbag siran a "Piyakasong kami sii o Kapitan Korniliyo. Maontol sekaniyan a 
mama a maaleken ko Allah ago pagaadatan o langon a Yahodi. Iniinsarat on o isa a soti a 
malaikat a pekisongowan ka niyan kaan ka makasong ko walay niyan kaan iyan maneg so 
peteroon ka." 
23 Na piyakabolos i Pidro so manga mama na roo niyan siran piyakatorog sangkoto a 
kagagawii.  
Kagiya mapita na miyonot kiran si Pidro na miyonot on mambo so ped ko manga 
magariyari sa Yopa. 
24 Sii ko ikadowa gawii na miyakaoma siran sa Kaisariya, na mananayaw siran i 
Korniliyo a ped iyan so manga tonganay niyan ago manga dadaseg a ginawai niyan a 
piyamantowan iyan. 
25 Sii den ko kapekasoled i Pidro ko walay na inalaw sekaniyan i Korniliyo na siyododan 
iyan si Pidro ka simbaan iyan. 
26 Ogaid na biyowat sekaniyan i Pidro a tig iyan a "Tindeg ka, ka matag ako manosiya." 



27 Na di siran dii mbitiyarai sii ko kapesoled iran ko walay, na miyailay i Pidro so 
madakel a manga taw a malilimod roo.  
28 Na pitero iyan kiran a "Katawan iyo a so taw a Yahodi na inisapar o agama niyan so 
kapakipagepeda iyan ko kena a ba Yahodi, o di na apiya so kibentelen iyan on. Ogaid na 
miyapayag raken o Allah a di patot o ba aken mbilangen so apiya antawaa a di soti o di na 
pekakaram. 
29 Sabap san na sii ko kiyapakisongowi niyo raken na da ako ndowadowa sa kiyasong 
aken sii. Na ipagise aken rekano o ino ako niyo pekisongowi?"  
30 Somimbag si Korniliyo a "Sii ko datar ai a oras a manga alas tris sa magabi sa 
miyakapat den ai gawii na pepangangarapan ako sii ko walay aken na minitekaw a aden a 
mama a miyakatindeg ko hadapan ko a ndiditar sa masigay. 
31 Pitero iyan raken a 'Korniliyo, inampon o Allah so kapepangangarapan ka, na 
kiyatanodan iyan so manga galebek ka a kapangalinggagaw. 
32 Na, pakisongowi ngka roo sa Yopa si Simon a bebetowan sa Pidro. Roo sekaniyan 
kakaden ko walay i Simon a pagagalebek sa kobal a mababaling sa kilid a ragat." 
33 So kiyanega ko saya na piyakisongowan ko seka somambot, na mapiya so kiyasong ka 
sii. Imanto na sisii kami langon sii ko hadapan o Allah ka pemakinegen ami so langon a 
inisogo reka o Kadnan a peteroon ka."  
 
So Osiyat i Pidro sii ko Walay i Korniliyo 
 
34 Na mitero si Pidro a tig iyan a "Miyakilala ko imanto a mataan den a da a ba 
peramiramigan o Allah 
35 Ka so taw a maaleken on ago dii nggolaola sa maontol na terimaan iyan a apiya 
antonaa i bangsa niyan. 
36 Katawan iyo so katero a piyakisampay niyan ko manga taw sa Israil, ka piyakalangkap 
iyan kiran so Mapiya a Totol makapantag ko kalilintad a nggolalan ki Isa Al Masih a aya 
Kadnan o kalangolangon. 
37 Katawan iyo so manga miyaolaola ko mbalabala sa dalem a Yodiya; mipoon ai sa 
Galili oriyan o kiyapangosiyat i Yahiya ko kasalawat. 
38 Katawan iyo so makapantag ki Isa a Taw sa Nasarit a inidinan o Allah sa Soti a Roh 
ago kabatowa. Miyagenebeneb sekaniyan ko mbalabala a dii nggolaola sa mapiya ago 
pepamakapiyaan iyan so langon a pepegesen o Iblis, ka mipageepeda iyan so Allah.  
39 “Manga saksi kami ko langon a pinggolaola niyan sii ko inged o manga Yahodi ago sii 
sa Yarosalim. Na biyono iran ko kiyatotoka iran on ko kros. 
40 Ogaid na inoyag bo o Allah sii ko ikatelo gawii na pipero niyan ko manga taw a 
kiyailaya iran rekaniyan 
41 A kena a ba sii ko langon a taw ka sekami bo a manga saksi a piyamili gowani o 
Allah. Miyakapagatoang kami ko kiyakan iyan ago kiyainom iyan oriyan o kiyaoyaga on a 
poon ko miyamatay. 
42 Na siyogo kami niyan sa kapengosiyati ami ko manga taw ago so kapemataani ami sa 
sekaniyan i initoro o Allah a pekakokom ko manga oyagoyag ago so miyamatay. 
43 Sekaniyan i kiyaseksian o langon o manga nabi ko kiyateroa iran sa 'So langon a 
peparatiyaya rekaniyan na kerilaan ko manga dosa iran a nggolalan ko ingaran iyan." 
 



Miyatarima so kena a ba manga Yahodi so Soti a Roh 
 
44 Sii ko di pen dii katero i Pidro na minitemo so Soti a Roh ko langon a dii ron 
mamakineg. 
45 Na miyamamesa so manga Yahodi a miyamaratiyaya a miyakaonot ki Pidro ka so 
pamemegayan o Allah, a so Soti a Roh, na inibegay mambo ko manga taw a kena a ba 
Yahodi. 
46 Ka miyaneg iran siran a dii tetaro sa mibibida a manga basa ago pembantogen iran so 
Allah. Na pitero i Pidro a  
47 “Giyangkai a manga taw na miyatarima iran so Soti a Roh a datar ami. Ba aden a 
pekasapar sa kaselawati kiran sii ko ig?" 
48 Na inisogo iyan a selawatan siran sii ko ingaran i Isa Al Masih. Oriyan oto na inakol 
iran ki Pidro a komaden kiran pasin sa mamakapira gawii.  
 
MANGA GALEBEK 11 
So Kabasa i Pidro ko Agama sa Yarosalim 
 
So manga siyogo ago so magariyari sa dalem a Yodiya na miyaneg iran a so kena a ba 
manga Yahodi na tiyarima iran mambo so katero o Allah. 
2 Na kagiya makakasoy si Pidro sa Yarosalim na diyaway sekaniyan o manga Yahodi a 
miyamaratiyaya. 
3 Pitero iran a "Somiyoled ka ko walay o di tano royod a manga taw a da manga totori na 
miyakipagatoang ka kiran pen!"  
4 Na piyanotol kiran i Pidro so langon a miyanggolaola a ipoon den sa poonan a tig iyan a 
5 “Sii ko kapepangangarapan aken roo sa siti a Yopa na datar ako o mitetaginep, na 
miyakailay ako sa pangingilain. Miyailay aken so datar o mala a dinis a pekealogan a 
poon sa langit a mabibitin so pat a rogo niyan, na miniobay raken. 
6 Piyariksa aken so kikatatago on na miyailay aken so manga iila a binatang a pelalakaw 
ago pemanola, ago so manga papanok. 
7 Miyaneg aken a sowara a tig iyan a 'Tindeg ka, Pidro. Sombali ka on na kan ka on.'  
8 “Pitero aken a 'Di ako, Kadnan! Da ako den makataam sa karam o di na di 
malolompiyo.'  
9 “Mitero peroman so sowara a poon sa langit a tig iyan a 'Di ngka mbilangen a karam so 
linimpiyowan o Allah.'  
10 “Miyakatelo ai manggolaola; oriyan oto na minikasoy so langon ai sa langit. 
11 Sii den sangkoto a oras na telo kataw a mama a siyogo raken a poon sa Kaisariya na 
miyakaoma ko walay a gegenekan ko. 
12 So Roh na pitero iyan raken a magonot ako kiran sa da den a kandowadowa. Miyonot 
raken mambo angkai a nem kataw a magariyari, na miyolos kami ko walay i Korniliyo. 
13 Piyanotol iyan rekami so kiyailaya niyan ko malaikat a miyakatindeg ko walay niyan a 
tig iyan a 'Pakisongowi ngka sa Yopa si Simon a bebetowan sa Pidro 
14 A petero reka sa manga katero a ron makapenggolalan a kakesabeta reka ago so langon 
a taw ko walay ngka.'  
15 “Na kagiya poon ako tero na minitemo kiran so Soti a Roh a datar o kinitemon iyan 
rektano isako paganay. 



16 Na kiyatademan aken so pitero o Kadnan a tig iyan a 'Si Yahiya na aya inipanalawat 
iyan na ig ogaid na aya iselawat rekano na so Soti a Roh.' 
17 Na miyakilala aken a so pamemegayan a inibegay kiran o Allah na datar mambo o 
inibegay niyan rektano ko kiyaparatiyayaa tano ko Kadnan a Isa Al Masih. Kagiya ka 
maoto na antawaa ako a pekabangen ko Allah?"  
18 Kagiya maneg iran ai na da den a ped a kipawal iran ki Pidro, na biyantog iran so 
Allah a tig iran a "Apiya so kena a ba manga Yahodi na miyapero kiran o Allah a 
katalikodi ran ko manga dosa iran kaan iran matarima so kaoyagoyag!"  
 
So Agama roo sa Antiyokiya 
 
19 So peman so pepamaratiyaya a miyakambelabelag sabap ko kiyasatroa kiran isako 
mabono si Istiban na milalalakaw sa taman sa Ponisiya, Sipri ago giya Antiyokiya, na so 
bo so manga Yahodi i pepangosiyatan iran. 
20 Ogaid na so ped kiran a manga taw sa Sipri ago Sirini na kagiya makaoma siran sa 
Antiyokiya na piyangosiyatan iran pen so kena a ba manga Yahodi na piyakalangkap iran 
kiran so Mapiya a Totol makapantag ko Kadnan a Isa. 
21 Sisii kiran so kapaar o Allah na madakel a miyamaratiyaya ago miyananangoran ko 
Kadnan.  
22 So totol makapantag sii na minisampay ko Agama sa Yarosalim, na piyakasong iran si 
Barnabas sa Antiyokiya. 
23 Kagiya makaoma sekaniyan roo ago kagiya mailay niyan so kipekelimoon o Allah ko 
manga taw na miyababaya sekaniyan, na piyamando iyan siran langon a pangongonotan 
siran ko Kadnan sa iklas ko poso ran. 
24 Mapiya a mama si Barnabas a sesenepen a Soti a Roh ago mala i paratiyaya, na 
madakel a manga taw a minioman ko pepamaratiyaya ko Kadnan.  
25 Sa masa oto na somiyong si Barnabas sa Tarso ka pembabanogen iyan si Saolo. 
26 Kagiya matoon iyan si Saolo na inowit iyan sa Antiyokiya. Na sii ko soled o saragon 
na pepangeped siran ko dii katimotimo o manga magaagama, na madakel a taw a 
piyamangendao iran. Sii sa Antiyokiya na ron so paganay a kiyabetowi ko manga 
peparatiyaya sa manga Kristiyano.  
27 Sii sangkoto a masa na aden a mana nabi a miyamanong sa Antiyokiya a poon sa 
Yarosalim. 
28 Tominindeg so isa kiran a aya ngaran iyan na si Agabo na nggolalan ko Roh na 
inalamat iyan a magaan den mitalingoma so mala a taon sa dalem a doniya. 
(Minitalingoma den ai sii ko kandadato i Kladiyo.) 
29 Na miyapamikir o pepamaratiyaya roo sa Antiyokiya a imbegay o oman i isa kiran so 
kegaga niyan a pirak a itebang ko magariyari a kibabaling sa Yodiya. 
30 Pinggolaola iran ai, na inipakawit iran so pirak ko manga pelokelokesen ko Agama sa 
Yarosalim a nggolalan ki Barnabas ago si Saolo.  
 
MANGA GALEBEK 12 
Ped Pen a manga Kasatroan 
 
Sa masa oto na pipoonan o Dato Hirod a kapesetroa niyan ko ped ko magaagama. 



2 Piyakibono iyan a pedang si Santiyago a pagari i Yahiya. 
3 Kagiya mailay niyan a inikasoat ai o manga Yahodi na taros a piyakidakep iyan si 
Pidro. Kapapantagan oto so Pista ko Kakan sa Paan a da a Tapay ron. 
4 Kagiya pakidakep iyan si Pidro na kiyalaboso niyan ago piyakinggordiyaan iyan ko pat 
lompok a sondaro a pepat kataw oman i salompok. Aya takdir i Hirod na so kasomariyaa 
niyan on ko kamamasaan o manga taw amay ka mapopos so Paska. 
5 Sii ko kakakalaboso i Pidro na so manga magaagama na pepamagiklas siran 
mangangarapan ko Allah para ki Pidro.  
 
Biyokaan o Malaikat si Pidro ko Kalaboso 
 
6 Sii ko kagagawii a magaan sekaniyan den mawit i Hirod ko dii kokoman na totorogen si 
Pidro a pageeletan o dowa kataw a sondaro. Papatongen sekaniyan a dowa a rantay na 
aden pen a nggogordiya on ko pintoan o kalaboso. 
7 Minitekaw den a kiyapakagemaw roo o malaikat o Kadnan, na aden a sindaw a 
lominiwanag ko kalaboso. Kiyokog o malaikat a waga i Pidro na piyokaw niyan a tig iyan 
a "Mbowat ka nggagaan!" Na sarta a miyanga popokas so manga rantay ko lima niyan. 
8 Na pitero on o malaikat a "Sembitan ka ago telompa ka." Na pinggolaola ini i Pidro, na 
pitero pen o malaikat a "Mbengkala ka na pegonot ka raken."  
9 Miyonot on si Pidro lomiyo sa kalaboso ogaid na di niyan katatanodan i ba benar so dii 
nggolaolaan o malaikat, ka aya katao niyan on na miyakailay sekaniyan sa pangingilain. 
10 Kagiya kasagadan iran so paganay a gordiya ago so ikadowa na miyaoma iran so 
pintoan a potaw a isong sa siti. So pintoan na baden kiyalekaan na lominiyo siran ago 
tomiyaros lomalakaw ko isaisa a lalan, na sakotika a inawaan o malaikat si Pidro.  
11 Kagiya makatanod si Pidro na tig iyan a "Imanto na katawan aken a mataan den a 
siyogo raken o Kadnan so malaikat iyan na siyabet ako niyan ko kapaar i Hirod ago so 
langon a kebayaan raken nggolaola o manga Yahodi."  
12 Kagiya saboten i Pidro so tito a miyasowasowa iyan na somiyong sekaniyan ko walay i 
Mariyam a ina i Yahiya a bebetowan sa Marko. Madakel a taw a matitimo roo a 
pepangangarapan. 
13 Miyanonotok si Pidro ko pintoan sa liyo na somiyong on so babay a talasogoay a 
meleka on a aya ngaran iyan na si Roda. 
14 Miyakilala niyan so lagam i Pidro na tanto sekaniyan a miyababaya. Na minggagaan 
sekaniyan komasoy sa soled a walay a da niyan kalekai so pintoan na piyakitokawan iyan 
kiran a tomitindeg si Pidro sa liyo.  
15 Pitero iran on a "Pembetengen ka!" Ogaid na piyakaibetibet iyan a benar so di niyan 
dii teroon, na inisembag iran a "Giyoto nda so malaikat iyan."  
16 Ogaid na itataros den i Pidro a kapepanonotok iyan ko pintoan, na kagiya lekaan iran 
na miyailay iran sekaniyan na miyamemesa siran. 
17 Initiniyas i Pidro ko lima niyan a rerenek siran, na piyanotol iyan kiran o andamanaya i 
kiyapakaliyowa rekaniyan o Kadnan sa kalaboso. Tig iyan pen a "Teroa niyo ai ki 
Santiyago ago so magariyari." Oriyan iyan na miyawa sekaniyan roo na somiyong ko 
salakaw a darpa.  
18 Kagiya mapita na tanto a miyagorigaw so manga sondaro, ka di iran katawan o 
antonaa i miyasowasowa i Pidro. 



19 Piyakimbabanog sekaniyan i Hirod ogaid na da iran den matoon. Giyoto a 
piyangingisean iyan so manga gordiya na inisogo iyan a pemonoon siran. Oriyan oto na 
somiyong si Hirod sa Kaisariya a poon sa Yodiya na tomiyareg roo sa malo miyatey.  
 
So Kiyapatay i Hirod 
 
20 Tanto a kiyararangitan i Hirod so manga taw sa Tiro ago sa Sidon. Sabap sii na 
somiyong siran ki Hirod ka pengangapinan iran sekaniyan ko kalilintad, ka so inged iran 
na sii pepakakowa sa manga pangenengken iran ko inged a ndadatoan i Hirod.. 
Miningginawai iran si Blasto a so komikibir ko walay i Hirod na inogopan iyan siran. 
21 Sii ko miyatendo a gawii na pinditar i Hirod so nditaren a dato na miyontod ko korsi 
iyan na mitero sa manga lalag iyan sii ko kamamasaan o madakel a taw. 
22 Na milalalis siran a tig iran a "Kena a ba taw so dii tero ka tohan!"  
23 Sarta den a siniksa si Hirod o malaikat o Kadnan ka da niyan bantoga so Allah, na 
inoled sekaniyan ago miyatay.  
24 Midadayon den a kapepakalangkap o katero o Allah. 
25 Na kagiya minggolalan i Barnabas ago si Saolo so angin iran na komiyasoy siran a 
poon sa Yarosalim, na piyakaonot iran si Yahiya a bebetowan sa Marko.  
 
MANGA GALEBEK 13 
Pinili ago Siyogo si Saolo ago si Barnabas 
 
Sii ko Agama sa Antiyokiya na aden a manga nabi ago manga goro a si Barnabas, si 
Simiyon a bebetowan sa Nigro, si Losiyo a taw sa Sirini, si Manain a ginawai i 
Gobirnador Hirod isako maito siran pen, ago si Saolo. 
2 Miyakaisa a gawii ko kapesimba iran ko Kadnan ago di siran dii powasa na pitero o 
Soti a Roh a "Senggain iyo si Barnabas ago si Saolo para ko galebek a initawag aken 
kiran." 
3 Na mipowasa siran ago miyangangarapan, na inipanapenet iran a manga lima iran ki 
Barnabas ago si Saolo na piyakalalakaw iran.  
 
Roo sa Sipri 
 
4 Kagiya siyogo siran o Soti a Roh na somiyong si Barnabas ago si Saolo sa Silosiya, na 
poon roo na milayalayag siran sa polo a Sipri. 
5 Kagiya makaoma siran sa Salamis na piyakalangkap iran so katero o Allah sii ko manga 
sinagoga o manga Yahodi. Ped iran si Yahiya Marko a salinggogopa iran.  
6 Ineneb iran so dalem angkoto a polo taman sa Papos na roo iran miyatoon so sakataw a 
mama a salamangkiro a bebetowan sa Barisa, a Yahodi a dii magomanta sa nabi. 
7 Ginawai sekaniyan i Sirgiyo Paolo a so gobirnador ko inged a baraistihad a mama. Na 
piyakisongowan o gobirnador si Barnabas ago si Saolo ka kebayaan iyan mamakineg so 
katero o Allah. 
8 Ogaid na siyopak siran angkoto a salamangkiro a si Alimas (giyanan i ngaran iyan sa 
basa a Grigo) ka tipengan iyan somapar so gobirnador sa kaperatiyaya niyan.  
9 Na si Saolo a bebetowan mambo sa Paolo, a sesenepen a Soti a Roh, na tintengan iyan 



so salamangkiro na pitero iyan a 
10 “Wata ka o Iblis! Ridoay ka o langon a ontol! Mapepeno ka o langon o pitibarangan a 
kapamagakal ago kapamokeg! Ba ngka di kegeneki a kapembekoga ngka ko matito a 
lalan ko Kadnan? 
11 Ndanegen ka imanto o Kadnan na kebota ka a di ka den pekailay sa kaliwanag o 
alongan sa mabolobolo." Na sakotika den a kiyatomparakan sekaniyan sa lekep ago 
maliboteng, na miyagenebeneb sekaniyan a pepamangni sa makaagak on. 
12 Kagiya mailay o gobirnador so miyanggolaola na miyaratiyaya sekaniyan ka tanto a 
miyamemesa ko ndao makapantag ko Kadnan.  
 
Roo sa Antiyokiya sa Pisidiya 
 
13 Milayalayag si Paolo ago so manga ped iyan a poon sa Papos na miyakaoma siran sa 
Pirga sii sa Pampiliya. Ogaid na si Yahiya Marko na milag kiran roo ka komiyasoy sa 
Yarosalim. 
14 Poon sa Pirga na somiyong siran sa Antiyokiya sii sa Pisidiya.  
Sii ko Gawii a Idedeke na somiyoled siran ko sinagoga na miyontod roo. 
15 Oriyan o kiyabatiyaa ko sabagi ko Kitab o Mosa ago so Sorat o manga nabi na 
piyakisongowan siran o manga olowan ko sinagoga a tig iran a "Manga pagari ami, o 
aden a manga lalag iyo a ipengosiyat sangkai a manga taw na teroa niyo."  
16 Tominindeg si Paolo na pitiniyasan iyan siran ko lima niyan a tig iyan a "Manga taw 
sa Israil ago so ped a manga taw a pepamanimba ko Allah, na pamakinega ko niyo!  
17 “So Tohan o manga taw sa Israil na pinili iyan so manga apo tano na piyakala iyan so 
kiyababadan kiran sii ko kababaling iran a manga mananangga sa inged a Misir. Oriyan 
oto na piyakaliyo niyan siran on bo a nggolalan ko mala a kapaar iyan. 
18 Sii ko baanda miyakapat polo ragon na pisebaran iyan siran roo ko mitataog a kaden 
19 Na bininasa niyan so pito a manga nasiyon sii sa Kanaan na inibegay niyan so lopa 
iran ko manga pagtaw niyan a mapekewali iran. 
20 Langon taman ai na baanda miyakapat gatos ago lima polo ragon a kiyapakasagad 
iyan.  
Kagiya maipos oto na bigan iyan siran sa manga pangongokom taman ko masa o Nabi 
Samowil. 
21 Na kagiya mamangni siran sa dato na inibegay kiran o Allah si Saolo a wata i Kis a 
ped ko mbatabataa a Baniyamin, na miyakandato sekaniyan sa miyakapat polo ragon. 
22 Kagiya kowaan sekaniyan o Allah sa kadato na piyakandato iyan kiran si Daod. Giyai i 
pitero o Allah makapantag rekaniyan: 'Miyailay aken a si Daod a wata i Yasay na mama a 
ikasosoat aken, ka penggolaolaan iyan so langon o kabaya aken.'  
23 “Na so isa a kiyababadan ki Daod, a si Isa, na miyabaloy o Allah a Pepanabet ko 
manga taw sa Israil a so den so initopa niyan. 
24 Sa da sii pen kasong i Isa na inipangosiyat i Yahiya ko langon a taw sa Israil a 
paliyogat a talikodan iran so manga dosa iran ago makisalawat. 
25 Kagiya magaan den mapasad i Yahiya so galebek iyan na pitero iyan ko manga taw a 
'Antawaa ko sa kapipikira niyo ron? Kena a ba saken i penayaon iyo, ka pekatalondog 
sekaniyan raken, na apiya so gakot o tinilas iyan na kena a ba ako mapapatot a pemboka 
on.'  



26 “Manga pagari ko a manga wata o Ibrahim ago so ped a manga taw sii rekano a 
pepamanimba ko Allah na sektano i piyakiwitan sangkai a katero makapantag ko 
kakesabet. 
27 So kibabaling sa Yarosalim ago so manga olowan iran na da iran kilalaa o antawaa si 
Isa aya pen o ba iran siyabot so manga katero o manga nabi a pembatiyaan oman Gawii a 
Idedeke. Kagiya ka maoto na miyasala iran sekaniyan, na giyoto i kinitomanen iran 
sangkoto a manga katero. 
28 Apiya da a miyatoon iran a sak a imbono on na piyangni iran ki Pilato a mbonoon si 
Isa.  
29 “Oriyan o kinitomanen iran ko langon a misosorat ko Kitab makapantag rekaniyan, na 
kinowa iran sekaniyan ko kros na tiyago iran ko kobor. 
30 Ogaid na inoyag bo o Allah a poon ko miyamatay 
31 Na sii ko madakel a manga gawii na miyakiilay sekaniyan ko siran oto a miyakaonot 
rekaniyan ko kiyasong iyan sa Yarosalim a poon sa Galili, na siran i manga saksi iyan 
imanto sii ko manga taw sa Israil. 
32 Na somiyong kami sii sa kapeteroa mi rekano ko Mapiya a Totol a giyai: so initopa o 
Allah ko manga apo tano 
33 Na initoman iyan para rektano a manga kiyababadan kiran ko kiyaoyaga niyan ki Isa. 
Giyanan na aya misosorat ko Sabor ko ikadowa a sorah a  
 
'Seka i wata aken; 
imanto a gawii na miyabaloy ako a ama a ka.' 
 
34 Na makapantag ko kiyaoyaga niyan ki Isa a poon ko miyamatay a di sekaniyan den 
keredak na giyai i pitero o Allah: 
 
'Imbegay aken reka so soti ago kesarigan a manga rakmat  
a minitopa ko Daod.'  
 
35 Na misosorat pen sii ko sabaad ko Sabor a 
 
'Di ngka den peperon o ba maredak so Soti a Siyogo o ka.'  
 
36 Makapantag ko Daod na kagiya matoman iyan so manga takdir o Allah sii ko 
kiyapaginetaw niyan na miyatay, na inilebeng a inirembang ko manga apo iyan, na 
miyaredak so lawas iyan. 
37 Ogaid na sekaniyan a inoyag o Allah na da maredak.  
38 “Na sabota niyo, manga pagari ko, a pepakitokawan ko rekano so kakerilai ko manga 
dosa niyo a nggolalan ki Isa. 
39 Na so oman i peperatiyaya rekaniyan na pekebalokasan ko langon o manga dosa niyan 
ago ibibiling o Allah a maontol, a kena ini a ba mapenggolaola a nggolalan ko 
kapetomana ko Kitab o Mosa. 
40 Kagiya ka maoto na iktiyari niyo o ba rekano mitalingoma angkai a inisorat o manga 
nabi:   
 



41'Ilaya niyo man a manga mamakasodi! 
Pamemesa kano ago mamatay kano! 
ka aden a penggolaolaan ko sii ko manga gawii niyo 
a di niyo den mbenaren apiya pen aden a petero rekano ron.' " 
 
42 Sii ko kapeliyo i Paolo ago si Barnabas ko sinagoga na biyantowan siran o manga taw 
sa kakesoy iran ko telondog a Gawii a Idedeke an iran mapetero peroman makapantag 
sangkai a manga nganin. 
43 Kagiya mapasad so kiyatimotimo iran na madakel a manga Yahodi ago so pen so 
manga baraamal a kena a ba manga Yahodi a miyamaratiyaya ko agama a Yahodi a 
tomiyondog ki Paolo ago si Barnabas. Na inimbitiyarai iran angkoto a madakel a taw na 
inakolan iran siran sa ipendayon iran so kasasarigi ko limo o Allah.  
44 Sii ko miyakatalondog a Gawii a Idedeke na ba bo di langon a manga taw ko siti na na 
mitimotimo ka pemakinegen iran so katero o Allah. 
45 Ogaid na kagiya mailay o manga Yahodi so kadakedakel o taw na tanto siran a 
miyakariit, na siyopak iran so dii teroon i Paolo na piyagitowito iran.  
46 Ogaid na baden kiyaomani so kawaraw i Paolo ago si Barnabas a tig iran a "Disomala 
a sekano i paganay a kaosiyatan ko katero o Allah. Ogaid na kagiya da niyo ai tarimaa ago 
miyapamikir iyo a kena a ba kano mapapatot ko kaoyagoyag a da a kaposan iyan na 
pagawaan ami sekano, ka song kami ko kena a ba manga Yahodi. 
47 Ka giyai i inisogo rekami o Kadnan:  
 
'Biyaloy aken seka a solo o manga nasiyon 
a aya okit a kakesabet o manga taw ko pirowarowangan o doniya.' 
 
48 Kagiya maneg ai o kena a ba manga Yahodi na miyababaya siran na biyantog iran so 
katero o Kadnan, na siran oto a kiyasenggayan sa kaoyagoyag a da a kaposan iyan na 
miyamaratiyaya. 
49 Na lomiyangkap so katero o Kadnan sangkoto a dalem a inged. 
50 Ogaid na piyangonsi o manga Yahodi so baraamal a manga babay a barabangensa ago 
so manga ala i kadato a mama sangkoto a siti. Na piyangondoy iran so manga taw sa 
kapesetroa iran ki Paolo ago si Barnabas na piyakaawa iran ko darpa iran. 
51 Ogaid na piyopog iran baden so bayanek ko ai iran sa toos sa tiyalikodan iran siran, na 
somiyong siran sa Ikoniyo. 
52 Na tanto a miyababaya so pepemaratiyaya a kisesenepen a Soti a Roh.  
 
MANGA GALEBEK 14 
Si Paolo ago si Barnabas roo sa Ikoniyo 
 
Roo sa Ikoniyo na somiyoled si Paolo ago si Barnabas ko sinagoga o manga Yahodi ka 
aya iran adat, na sabap ko kiyapangosiyat iran na madakel a manga Yahodi ago kena a ba 
manga Yahodi a miyamaratiyaya. 
2 Ogaid na so manga Yahodi a da pamaratiyaya na piyangondoy iran so kena a ba manga 
Yahodi kaan iran ikagowad so manga magariyari. 
3 Na malo miyatey a kiyatareg roo i Paolo ago si Barnabas. Da den a kalek iran ko 



kipepangosiyaten iran ko makapantag ko Kadnan. Na di niyan dii pemataan so katero 
makapantag ko limo iyan a nggolalan ko kapembegi niyan kiran sa kabatowa sa 
kanggolaola sa manga nanao ago manga piyakamemesa. 
4 Ogaid na miyakambagiay so madakel a taw sangkoto a siti, ka so manga ped na 
miyampil ko manga Yahodi, na so ped na sii ko manga siyogo.  
5 Na so kena a ba manga Yahodi a ped iran so manga Yahodi a rakes o manga olowan 
iran na pikediyat iran a kapemabai ran ko manga siyogo, ka perobakan iran a ator. 
6 Ogaid na kiyatokawan ai o manga siyogo na miyagapas siran roo sa Listra ago sa Dirbi, 
a manga siti sa Likaoniya, ago sii ko midadair on a manga inged, 
7 Na roo iran piyakalangkap so Mapiya a Totol.  
 
Roo sa Listra ago sa Dirbi 
 
8 Roo sa Listra na ana sakataw a mama a mapaparalais so manga ai niyan. Malelepo a 
poon ko kinimbawataan on na da den makalalakaw. 
9 Pepamakinegen iyan so dii teroon i Paolo, na miyasipat i Paolo a aden a paratiyaya 
niyan sa kapakabagera rekaniyan. Na tintengan sekaniyan i Paolo 
10 Na pitero iyan sa matanog a "Tindeg ka!" Na tominikeras tomindeg so mama na 
mipoon lomalakaw.  
11 Kagiya mailay o madakel a taw so pinggolaola i Paolo na milalalis siran a dii tetaro ko 
basa a Likaoniya sa "Miyanog rektano so manga tohan a mbabaropa sa manosiya!" 
12 Bitowan iran si Barnabas sa Siyos, na si Paolo na bitowan iran sa Hirmis ka sekaniyan 
i dii tero. 
13 So imam ki Siyos, a so timplo niyan na sii ko liyo o siti, na miyawid sa manga sapi 
ago manga salay a obarobar sii ko gimowa o siti ka sekaniyan ago so madakel a taw na 
kabaya iran a isepaat iran ai a manga korban sii ko manga siyogo.  
14 Kagiya katokawan ai i Barnabas ago si Paolo na kinisi iran so manga nditaren iran, na 
somiyong siran nggagaan ko look o madakel a taw na inipelalis iyan a 
15 “Hey manga taw, ino niyo ai penggolaolaa? Matag kami manosiya a datar iyo. 
Somiyong kami sii ka pekalangkapen ami rekano so Mapiya a Totol kaan iyo katalikodi 
angkai a da a bali niyan a manga barahala kaan kano makasangor ko oyagoyag a Tohan a 
miyaden ko langit, so lopa, so ragat ago so langon a matatago on. 
16 Sii ko miyanga iipos a masa na pipero niyan ko langon a nasiyon so kapekedega iran 
ko rek iran a manga lalan. 
17 Ogaid na sii ko langon a manga masa na lalayon iyan peseksian a ginawa niyan a 
nggolalan ko di niyan dii kanggolaola sa mapiya, ka pembegan kano niyan sa oran a poon 
sa langit ago so maperagon iyo sii ko osto a mosim. Pembegan kano niyan sa mitataralo a 
pangenengken ago pepakapiyaan iyan a ginawa niyo." 
18 Na apiya pen ai pitero o manga siyogo na kiyaregenan siran sa kiyarena iran ko 
kasepaati kiran o manga taw . 
19 Na aden a manga Yahodi a miyamakaoma roo a poon sa Antiyokiya ago giya Ikoniya, 
na miyapakaampil iran so madakel a taw, na riyobakan iran a ator si Paolo. Tiyoyok iran 
ko liyo o siti, ka aya katao iran on na miyatay den. 
20 Ogaid na kagiya lilibeten si Paolo o pepamaratiyaya na mimbowat sekaniyan na 
komiyasoy sa siti. Kagiya talondog a gawii na somiyong sekaniyan ago si Barnabas sa 



Dirbi.  
 
So Kiyakasoy sa Antiyokiya sii sa Siriya 
 
21 Na piyakalangkap iran so Mapiya a Totol sangkoto a siti na madakel a miyapakasokbat 
iran ko Kadnan. Oriyan oto na komiyasoy siran sa Listra, sa Ikoniyo ago sa Antiyokiya sii 
sa Pisidiya. 
22 Piyakabager iran so pepamaratiyaya na inoyatan iran sa itataros iran so paratiyaya iran. 
Pitero iran a "Disomala a makasagad tano sa madakel a manga karomasayan ko kasoled 
tano ko Ndatoan o Allah." 
23 Sii ko oman i Agama na tomiyoro on si Paolo ago si Barnabas sa manga 
pelokelokesen, na sii ko di ran dii kapangangarapan ago dii kapopowasa na inisana iran 
siran ko Kadnan a sasarigan iran. 
24 Kagiya makaokit siran sa Pisidiya na miyakaoma siran sa Pampiliya, 
25 Na kagiya makapangosiyat siran roo sa Pirga na tomiyaros siran sa Ataliya.  
26 Roo na miyagda siran sa kapal na komiyasoy sa Antiyokiya a roo siran minisarig 
gowani ko limo o Allah para ko galebek a miyapasad iran den. 
27 Kagiya makaoma siran sa Antiyokiya na tinimo iran so magaagama na piyanotol iran 
kiran so langon a pinggolaola o Allah a nggolalan kiran, ago so kiyaperowa niyan ko kena 
a ba manga Yahodi sa kapakaparatiyaya iran. 
28 Na miyatey a kiyakaden iran roo sii ko manga pepamaratiyaya.  
 
MANGA GALEBEK 15 
So Kiyatimotimo roo sa Yarosalim 
 
Sa masa oto na aden a manga taw a miyamakaoma sa Antiyokiya a poon sa Yodiya na 
miyangendao siran ko manga magariyari a tig iran a "Di kano kesabet o di kano manga 
totori a aya kaketoman o taritib a initenan o Mosa." 
2 Si Paolo ago si Barnabas na da iran ayoni so ipepangendao iran, na tanto siran a 
miyakipepawala sangkoto a manga taw. Sabap sii na initoro si Paolo ago si Barnabas ago 
so ped a pepamaratiyaya sa kasong iran sa Yarosalim kaan siran makimbitiyarai ko 
manga siyogo ago so manga pelokelokesen makapantag sii. 
3 Na piyakalalakaw siran o magaagama na miyokit siran sa Ponisiya ago sa Samariya a 
pepanotolen iran so kiyatetaklid o kena a ba manga Yahodi, na tanto ini a inikababaya o 
langon a magariyari.  
4 Kagiya makaoma siran sa Yarosalim na tiyarima siran o Agama a rakes o manga siyogo 
ago manga pelokelokesen, na piyanotol kiran i Paolo ago si Barnabas so langon a 
pinggolaola o Allah a nggolalan kiran. 
5 Ogaid na ndodoo so ped ko opakat o manga Parisi a miyamaratiyaya na tominindeg 
siran a tig iran a "Paliyogat ko kena a ba manga Yahodi a toriin siran ago pekitoman kiran 
so Kitab o Mosa."  
6 Na mitimo so manga siyogo ago so manga pelokelokesen ka pemasakan iran angkai a 
betad. 
7 Kagiya matey a di ran dii kandadaowai na tominindeg si Pidro a tig iyan a "Manga 
pagari ko, katawan iyo a pinili ako gowani o Allah a poon rekano kaan aken matero so 



Mapiya a Totol ko kena a ba manga Yahodi kaan iran mapamakineg ago an siran 
makaparatiyaya. 
8 Na so Allah, a matao ko matatago ko poso o manga taw, na pimataanan iyan a tiyarima 
iyan siran a nggolalan ko kiyabegi niyan kiran ko Soti a Roh a datar o kiyabegi niyan 
rektano. 
9 Na da tano niyan pakambidabidaa ago siran, ka liyompiyowan iyan so manga poso iran 
sabap ko paratiyaya iran. 
10 Kagiya ka maoto na ino niyo petepengi so Allah ko kapakiposain iyo ko 
pepamaratiyaya ko awid a di kekena o manga apo tano ago sektano? 
11 Kena ini a ba mapiya, ka peparatiyayaan tano a miyasabet tano a nggolalan ko limo o 
Kadnan a Isa a datar iran bo mambo."  
12 Oriyan oto na romerenek so langon a malilimod ko kapepamakinega iran ki Barnabas 
ago si Paolo a pepanotolen iran so langon a manga nanao ago piyakamemesa a 
pinggolaola o Allah a nggolalan kiran sii ko kena a ba manga Yahodi.  
13 Kagiya makapasad siran tero na mitero mambo si Santiyago a tig iyan a 
14 “Manga pagari ko, pamakinega ko niyo. Piyagosay rektano imanto i Simon so miyaona 
a kinibentelen o Allah ko kena a ba manga Yahodi sa kakowaa niyan kiran ko rek iyan a 
manga pagtaw. 
15 Na piyagayonayonan ai o manga katero o manga nabi, ka aya inisorat iran na:  
 
16'Amay ka mapasad ai na kesoy ako bo, a tig o Kadnan, 
na mbangonen aken peroman so babalingan o Daod a miyageba.  
So kiyabinasaan on na mbangonen aken peroman, 
na pekaasalen aken 
17 Kaan makambabanog ko Kadnan so ped a manga taw 
ago so langon a kena a ba manga Yahodi a piyanawag aken a mabaloy a rek aken.  
18 Giyai i pitero o Kadnan a aya miyakapayag sangkai a   
manga nganin isako miyanga oona a gawii.' 
 
19 Na tig pen i Santiyago a "Aya pamikiran ko na di tano pekareregenan so kena a ba 
manga Yahodi a pepamanangor ko Allah. 
20 Ka ba tano siran den sorati sa di siran pekan ko karam a pangenengken a inisapaat ko 
manga barahala, ago di siran pesebo, ago di siran ken sa apiya antonaa ayam a miyapekel, 
o di na so rogo. 
21 Ka so manga sogoan o Mosa na tanto a miyatey a kipepangosiyaten on sii ko oman i 
inged, ka oman Gawii a Idedeke na pembatiyaan sii ko manga sinagoga."  
 
So Sorat ko Pepamaratiyaya a Kena a ba manga Yahodi 
 
22 Kagiya maneg iran ai na so manga siyogo, so manga pelokelokesen ago so langon a 
magaagama na miyagayonayon siran sa kapamili iran sa manga mama a sisii kiran a 
pekasongen iran roo sa Antiyokiya a magonot ki Paolo ago si Barnabas. Na pinili iran si 
Yodas a bebetowan sa Barsabas ago si Silas, a manga mama a tanto a pagaadatan o 
magariyari.  
23 Piyakiawidan iran kiran angkai a sorat: 



 
Alamat sorat ako o manga pagari niyo a manga siyogo ago manga pelokelokesen 
makaoma ko manga magariyari a kena a ba manga Yahodi a kibabaling sa Antiyokiya, 
Siriya ago sa Silisiya.  
24 Kiyatokawan ami a aden a manga taw a lomiyalakaw a poon rekami a 
miyamakasamok rekano, ka miyaribogar kano iran a nggolalan ko manga katero iran, 
ogaid na da ami siran sogoa. 
25 Sabap san na milimod kami ago miyagayonayon so kalangolangon sa kapemili ami sa 
manga mama a pekasongen ami san rekano a magonot siran ko pekebabayaan tano a 
pagari tano a si Barnabas ago si Saolo, 
26 A so manga mama a inisarakan iran a ginawa iran sabap ko Kadnan tano a Isa Al 
Masih. 
27 Sabap sii na pekasongen ami rekano san si Yodas ago si Silas, na mapetero iran rekano 
so datar o inipakawit ami sii a sorat.  
28 So Soti a Roh ago sekami na miyagayonayon sa da a ba ami rekano pekiawidan a 
rowar sangkai a ipapaliyogat a giyai: 
29 Di kano ken ko manga pangenengken a inisapaat ko barahala aya pen so rogo o di na 
miyapekel a ayam, na di kano pesebo. Ka o lidasi niyo angkai a manga nganin na mapiya 
so penggolaolaan iyo. Pakapipiya kano." 
 
30 Na piyakalalakaw iran so manga mama a maawid sa sorat na somiyong siran sa 
Antiyokiya. Linimod iran so langon a pepamaratiyaya na inibegay iran kiran so sorat. 
31 Kagiya mabatiya iran on na miyababaya siran sabap sangkoto a osiyat.  
32 Si Yodas ago si Silas, a siran den na manga nabi, na madakel a ipepangosiyat iran ko 
magariyari, na pepakabageren iran so paratiyaya iran. 
33 Oriyan o kiyatareg iran roo sa malo miyatey na piyakalalakaw siran o magariyari a 
rakes o pangangarapan sa matatap kiran so kalilintad, na komiyasoy siran bo ko somiyogo 
kiran. 
35 Ogaid na mitelimbagak si Paolo ago si Barnabas sa Antiyokiya na roo siran 
miyamangendao ago piyakalangkap iran so katero o Kadnan a pegogopan siran o madakel 
a ped a taw.  
 
Mimbelag si Paolo ago si Barnabas 
 
36 Kagiya malo den matey na pitero i Paolo ki Barnabas a "Komasoy ta ko oman i inged 
a kiyapakalangkapan ta ko katero o Kadnan na ibentel ta so manga magariyari roo kaan ta 
mapariksa o antonaa i masosowa iran." 
37 Kabaya i Barnabas a pekaonoten iran si Yahiya a bebetowan sa Marko. 
38 Ogaid na aya pamikiran i Paolo na di patot i ba iran pakaonota, ka da niyan dayonen a 
kapegogopi niyan kiran ko galebek iran, ka inawaan iyan siran roo sa Pampiliya. 
39 Sabap sii na miyakapewala siran sa maregen na mimbelag siran. Piyakaonot i 
Barnabas si Marko na milayalayag siran roo sa Sipri. 
40 Ogaid na pinili i Paolo si Silas a makaonot on na gomiyanat siran oriyan o kinisanaan 
kiran o magariyari ko limo o Kadnan. 
41 Miyokit siran sa Siriya ago sii sa Silisiya na piyamakabager iran so manga Agama roo.  



 
MANGA GALEBEK 16 
Miyonot si Timotiyo ki Paolo ago si Silas 
 
Tomiyaros lomalakaw si Paolo roo sa Dirbi ago sii sa Listra. Aden a peparatiyaya roo a 
bebetowan sa Timotiyo. So ina iyan na Yahodi a peparatiyaya mambo, ogaid na so ama 
iyan na Grigo. 
2 Pepodin si Timotiyo o langon a magariyari roo sa Listra ago sii sa Ikoniyo. 
3 Kabaya i Paolo a mapakaonot iyan si Timotiyo ko kapelalakaw niyan. Sabap roo na 
tiyori iyan sabap ko manga Yahodi a kibabaling sangkoto a manga inged, ka katawan iran 
langon a Grigo so ama iyan. 
4 Sii ko kapepegokit iran ko manga inged na piyalad iran ko pepamaratiyaya so manga 
kokoman a piyagayonayonan o manga siyogo ago manga pelokelokesen sa Yarosalim a 
paliyogat a tomanen iran. 
5 Na miyapakabager so paratiyaya o manga magaagama, na gawii gawii den na 
pekeomanan so kadakel iran. 
 
So Pangingilain i Paolo ko Mama a taw sa Masidoniya  
 
6 Oiyan iyan na kitas i Paolo ago so manga ped iyan a inged a Prigiya ago Galasiya ka 
kagiya siyaparan siran o Soti a Roh sa o ba iran pakitokawi so katero o Allah roo sa 
probinsiya a Asiya. 
7 Kagiya makaoma siran ko temanaan a Misiya na tipengan iran a kasoled iran sa 
Bitiniya, ogaid na da ini perowa o Roh i Isa." 
8 Sabap roo na kitas iran baden a Misiya na tomiyaros siran lomalakaw taman sa Trowas.  
9 Sii sangkoto a kagagawii na nggolalan ko pangingilain na miyakailay si Paolo sa taw sa 
Masidoniya a tomitindeg ko obay niyan a pegakolen iyan on a "Song ka sii sa Masidoniya 
na ogopi kami ngka." 
10 So den so kiyailaya i Paolo ko pangingilain na mitiyagar kami sa kasong ami sa 
Masidoniya, ka miyatangked sa ginawa mi a so Allah i tomiyawag rekami sa 
kapekalangkapa mi ko Mapiya a Totol ko manga taw roo.  
 
So Kiyateklid i Lidiya roo sa Pilipos 
 
11 Giyanatan ami a Troas a mageeda kami sa kapal na miyamantek kami lomayag sa 
Samotrasiya, na sii ko talondog a gawii na tomiyaros kami sa Niyapolis. 
12 Poon roo na lomiyalakaw kami sa Pilipos a maoona a siti sangkoto a sabaad sa 
Masidoniya a masasakop pen ai a Roma. Na miyamakapira gawii a kiyatareg ami 
sangkoto a siti.  
13 Kagiya raoten so Gawii a Idedeke na lominiyo kami sa siti na somiyong kami ko kilid 
a lawasaig, ka pipikiren ami a ron so darpa a dii sembayangan o manga Yahodi. Miyontod 
kami roo na miyakimbitiyarai kami ko manga babay a di roo dii timotimo. 
14 So isa kiran a miyamakineg rekami na si Lidiya a taw sa Tiyatira a dii ndagang sa 
manga dinis a maloto a mariga. Pesimba sekaniyan ko Allah na likaan o Kadnan so poso 
iyan sa katarimaa niyan ko dii teroon i Paolo. 



15 Na siyalawatan sekaniyan ago so langon o pamiliya niyan. Oriyan iyan na biyantowan 
kami niyan a tig iyan a "O ibibiling ako niyo a tito a peparatiyaya ko Kadnan na sii kano 
bolos ko walay aken." Na piyagayokan kami niyan.  
 
So Kiyakalaboso i Paolo ago si Silas 
 
16 Miyakaisa gawii sii ko kapesong kami ko darpa a dii sembayangan na biyalak kami o 
babay a oripen a sosookan a saitan a makaperimar. Mapepakakowarta niyan sa mala so 
manga kadnan iyan ko di niyan dii kaperimar. 
17 Tiyondog iyan si Paolo ago sekami a di niyan dii pelalis a "Giyangkai a manga mama 
na manga oripen o Lebi a Maporo a Tohan, na pepakalangkapen iran rekano so okit a 
kakesabet."  
18 Gawii gawii den a di niyan sii dii kanggolaolaa taman sa inotegan on si Paolo, na 
siyangoran iyan so babay a tig iyan ko saitan a "Sogoon ko seka sii ko ingaran i Isa Al 
Masih; liyo ka ko lawas iyan!" Na sarta den a lominiyo ron so saitan.  
19 Kagiya katokawan o manga kadnan o babay a miyada den so okit iran ko 
kapepekakowarta iran na diyakep iran si Paolo ago si Silas na pitonda iran ko manga 
olowan sa monisipiyo. 
20 Sii ko kiyapakadarpa iran ko manga pangongokom a manga Iromanen na tig o manga 
kadnan o babay a "Giyangkai a manga mama na Yahodi, na di ran dii semoken so siti 
tano. 
21 Ipepangendao iran sii rektano a manga Iromanen so manga taritib a di sak i ba tano 
tarimaa aya pen o ba tano tomana."  
22 Miyangeped so madakel a taw ko kapepamabai ki Paolo ago si Silas, na so manga 
olowan na giyander iran on komisi so manga nditaren i Paolo ago si Silas, na inisogo iran 
a pemadasan siran. 
23 Oriyan o kiyapamadasi kiran sa madakel a manga lepad na kiyalaboso siran, na 
inisogo ko komikibir ko kalaboso a piyapiyai niyan siran nggordiya. 
24 Sabap sangkai a inisogo on na tiyago iyan siran ko maloloolook o kalaboso na 
giyompis iyan pen a manga ai iran ko patonga a kayo.  
25 Kagiya magaan den kelookan a gawii na pepangangarapan si Paolo ago si Silas ago 
pepagidaida siran sa podi ko Allah, na pepamakinegen siran o ped a kikakalaboson. 
26 Na tekaw den a milinog sa mabager, na tanto a miyakokog so kalaboso taman den ko 
kaoonayan on. Sarta a piyangalelekaan so langon a manga pintoan na miyanga popokas so 
manga rantay ko langon a kikakalaboson. 
27 Miyakanaw so komikibir ko kalaboso na kagiya mailay niyan a piyangalelekaan so 
manga pintoan o kalaboso na binindas iyan so pedang iyan ka pegeget, ka aya katao niyan 
on na miyamakapalagoy so langon a manga kalaboso. 
28 Ogaid na liyalis sekaniyan i Paolo sa matanog a tig iyan a "Di ngka sekita a ginawa 
ngka! Sisii kami langon!"  
29 Na miyangni so komikibir sa witan sa solo, na somiyoled nggagaan ki Paolo ago si 
Silas na somiyodiyod kiran a tatabaden sa kalek. 
30 Piyakaliyo niyan siran na iniise iyan a "Sir, antonaa i paliyogat a penggolaolaan ko 
kaan ako masabet?"  
31 Somimbag siran a "Paratiyayaa ngka so Kadnan a Isa na kesabet ka taman ko pamiliya 



ngka." 
32 Na piyakitokawan iran so katero o Allah ko komikibir ago so langon a taw ko walay 
niyan. 
33 Na sii den sangkoto a oras ko kagagawii na piyakaonot siran o komikibir na 
piyangonaban iyan so manga pali iran, na taros a siyalawatan sekaniyan ago so langon o 
pamiliya niyan. 
34 Piyakabolos iyan si Paolo ago si Silas ko walay niyan na piyagana niyan siran sa 
pangenengken. Tanto sekaniyan a miyababaya ago so langon a taw ko walay niyan ka 
kagiya miyaratiyaya siran den ko Allah.  
35 Kagiya mapita na so manga pangongokom a Iromanen na piyakasong iran so manga 
sondaro ko kalaboso a tig iran a "Pakaliyowa ngka ngkoto a manga mama." 
36 Na pitero o komikibir ki Paolo a "Inisogo o manga pangongokom a pekaliyon ko 
sekano. Na liyo kano, ka pekalalakaw kano den sa da a ba rekano pekasamok."  
37 Ogaid na pitero i Paolo ko manga sondaro a "Manga Iromanen kami, na 
piyakipamadasan kami iran ko kamamasaan o manga taw apiya pen da a sala ami, na 
kiyalaboso kami ran pen. Na pegmaan iran bes a kapekaliyowa iran rekami imanto? Di 
anan kepakay! Disomala a siran den i song sii na aya rekami makaliyo."  
38 Iniripot ai o manga sondaro ko manga pangongokom, na kagiya maneg iran a 
Iromanen si Paolo ago si Silas na miyanga alek siran. 
39 Na somiyong siran roo na piyangangapinan iran siran. Piyakaliyo iran siran sa 
kalaboso na inakol iran a awa siran ko siti. 
40 Kagiya makaliyo si Paolo ago si Silas ko kalaboso na somiyong siran ko walay i 
Lidiya. Roo iran minikeilaya so magariyari, na kagiya mapamando iran siran na 
gomiyanat den si Paolo ago si Silas.  
 
MANGA GALEBEK 17 
Roo sa Tisalonika 
 
Miyokit siran sa Ampipolis ago sii sa Apoloniya na miyakaoma siran sa Tisalonika, na 
aden a sinagoga roo o manga Yahodi. 
2 Datar bo o adat i Paolo na somiyoled sekaniyan on, na sii ko miyakatelo Gawii a 
Idedeke na miyakindadaowai kiran makapantag ko Kitab. 
3 Piyagosay niyan kiran so maana niyan ago inipemataan iyan kiran a so Al Masih na 
disomala a kerasay ago pagoyagen a poon ko miyamatay. Pitero iyan a "Giyangkai a Isa a 
pepakitokawan ko rekano na so Al Masih." 
4 Na miyamaratiyaya so ped ko manga Yahodi na miyangeped siran ki Paolo ago si Silas 
a rakes o miyakadakedakel a baraamal a manga Grigo ago madakel a barabangensa a 
manga babay.  
5 Ogaid na miyasiig so manga Yahodi na piyakaonot iran so manga sasamok a mama a 
domadangongol ko padian, na madakel a manga taw a piyanimo iran, na piyangondoy 
iran so dalem a siti. Siyondolan iran so walay i Yason ka pepangilobaan iran si Paolo ago 
si Silas kaan iran mapakaadap ko kalilimodan ko taw. 
6 Kagiya da iran matoon na pitonda iran si Yason ago so ped ko magariyari sii ko manga 
olowan ko siti. Milalalis siran a "Giyangkai a manga mama a dii sesamok ko langon a taw 
ko mbalabala na miyakaoma sii 



7 Na piyakabolos siran i Yason sa walay niyan. Pepekasogok siran langon ko manga 
kokoman o Solotan sa Roma a di ran dii teroon a aden kon a salakaw a dato a bebetowan 
sa Isa."  
8 Na rinibogar iran so pamikiran o madakel a taw ago so manga olowan a di sii dii 
mamakineg. 
9 Na piyakapiyansa iran si Yason ago so manga ped iyan na piyakalalakaw iran siran.  
 
Roo sa Biriya 
 
10 Kagiya magagawii na si Paolo ago si Silas na piyakasong o manga magariyari roo sa 
Biriya, na kagiya makaoma siran roo na somiyong siran ko sinagoga o manga Yahodi. 
11 So manga taw roo na manga aayon a di so manga taw sa Tisalonika. Tanto siran a 
kasosomayodan ko di ran dii kapamakinega ko katero o Allah, na gawii gawii den na 
pepaganadan iran so Kitab kaan iran mapariksa o tito a benar so dii teroon i Paolo. 
12 Na madakel kiran a miyamaratiyaya a rakes o madakel a barabangensa a manga babay 
ago manga mama a Grigo.  
13 Ogaid na kagiya katokawan o manga Yahodi sa Tisalonika a ndodoo si Paolo sa Biriya 
a pepakalangkapen iyan roo mambo so katero o Allah, na miyamanong siran roo na 
madakel a manga taw a piyangondoy iran kaan siran makasesamok. 
14 Magaan so magaan na piyakalalakaw o magariyari si Paolo sii ko kilid a ragat, ogaid 
na mitelimbagak si Silas ago si Timotiyo sa Biriya. 
15 Siran oto a domiyolog ki Paolo na miyonot siran on taman sa Atinas. Oriyan oto na 
komiyasoy siran sa Biriya a initoma kiran i Paolo a pekasonoon iran si Silas ago si 
Timotiyo sa magaan.  
 
Roo sa Atinas 
 
16 Sii ko kapenayawa kiran i Paolo roo sa Atinas na tanto a miyasosa so pamikiran iyan 
ko kiyailaya niyan ko madakel a manga barahala sangkoto a siti. 
17 Sabap roo na sii ko sinagoga na di sekaniyan dii makindadaowai ko manga Yahodi 
ago so kena a ba manga Yahodi a maaleken ko Allah, ago sii ko padian sa oman gawii ko 
manga taw a miyasalak a kapegokit iran roo.  
18 Aden a manga alim ko kepit o manga Ipikoriyano ago so kepit o manga Istowiko a 
miyakindaowai mambo ki Paolo. So ped kiran na tig iran a "Antonaa i kebayaan tero 
angkai a inoranti a berak?" Na tig o ped a "Datar o ba niyan dii teroa so makapantag ko 
salakaw a manga tohan." Pitero iran ai ka kagiya pepakitokawan kiran i Paolo so 
makapantag ki Isa ago so kakeoyag o miyamatay.  
19 Piyakaonot iran si Paolo na inowit iran ko kalilimod o manga alim a bebetowan sa 
Ariyopago. Pitero iran on a "Ba di kepakay a kapakitokawi ngka rekami angkai a bago a 
ndao a di ngka dii teroon? 
20 So ped ko pepamakinegen ami a manga katero o ka na ipepememesa mi na kabaya ami 
a kasabotan ami i maana niyan." 
21 Ka so langon a magiinged sa Atinas ago so manga mananangga roo na kabaya iran a 
lalayon siran peketembang ko di ran dii kapakimbibitiyarai ago kapemamakinega ko bago 
a manga ndao.  



22 Na tominindeg si Paolo ko hadapan iran sa Ariyopago na tig iyan a "Manga taw sa 
Atinas, miyailay aken a tanto kano a manga baraamal. 
23 Ka sii ko di aken dii kapagenebeneb sangkai a siti niyo na miyanga iilay aken so 
manga darpa a pesimbaan iyo. Na miyaoma aken so isa a aparan a aya isosorat on na 'Para 
ko tohan a di tano katawan.' Na giyangkanan a pesimbaan iyo a di niyo katawan na 
giyanan i pekitokawan ko rekano.  
24 “So Tohan a miyaden ko doniya ago so langon taman a matatago on na aya Kadnan ko 
langit ago so lopa, na kena a ba komakaden ko manga timplo a pimbaalan o manga taw. 
25 Di sekaniyan den pekitabang ko manga manosiya ka da den a kailangan iyan. Ka 
sekaniyan i pepamegay sa kaoyagoyag, ago so napas, ago so langon taman ko langon a 
inaden iyan. 
26 Biyabad iyan so langon a pisosonan a manosiya a poon ko sakataw a mama, na 
piyakapaginged iyan siran ko pirowarowangan o doniya. Andang den a kiyatendoa niyan 
ko manga mosim a kapekala iran ago so manga temanaan o manga darpa a kebalingan 
iran.  
27 “Pinggolaola niyan ai kaan sekaniyan mambabanog o manga taw, ka o ba iran matoon 
ko kapepangapapa iran on. Ogaid na kena a ba sekaniyan mawatan ko oman i isa rektano 
28 Ka pekesabapan sekaniyan ko kaooyagoyag tano ago so kapekekeokaog tano ago so 
kapapantagi rektano. Datar ai mambo a miyatero o ped ko dii ndarangen sii rekano a tig 
iran a 'Sektano mambo na pindariday niyan.' 
29 Na kagiya manga wata tano o Tohan na o ba tano pipikira i ba so ginawa niyan na 
datar o pimbaalan a bolawan, o di na pirak, o di na ator a pipandayan ago inokiran o 
manga papasang a taw. 
30 Gowani na baden piyagilay o Tohan so datar ai a dii nggolaolaan o da a sowa iyan a 
manga taw, ogaid na imanto na di niyan dii teroon ko langon a taw ko mbalabala a 
talikodi ran so manga dosa iran. 
31 Ka tindo iyan so gawii a kapengokoma niyan ko langon a taw sa doniya ko kaoontol 
iyan a nggolalan ko miyapili iyan a mama. Na inipemataan iyan ai ko langon a taw ko 
kiyaoyaga niyan on a poon ko miyamatay." 
32 Kagiya maneg iran so kiyaaloya i Paolo ko kiyaoyag o miyamatay na miyagongatongat 
on so ped kiran. Na tig o manga ped a "Kebayaan ami mamakineg peroman so peteroon 
ka makapantag sii." 
33 Oriyan oto na inawaan i Paolo so kalilimodan kiran. 
34 Ogaid na aden a manga mama a miyangeped rekaniyan ago miyaratiyaya. So isa kiran 
na si Diyonisiyo a maaped ko manga pangongokom sa Ariyopago ago so babay a 
bebetowan sa Damaris ago so ped pen a manga taw.  
 
MANGA GALEBEK 18 
Roo sa Korinto 
 
Kagiya mapasad ai na giyanatan i Paolo a Atinas na somiyong sa Korinto. 
2 Minitoona iyan roo si Akowilo a Yahodi a inimbawata sa Pontos. Gopen miyakaoma 
ago so karoma niyan a si Prisila a poon sa Italiya sabap ko inisogo o Solotan Klaodiyo a 
pekaawaan so langon a Yahodi sa Roma. Inibentel siran i Paolo, 
3 Na kagiya ndatar so ipekeoyag iran a so kapangembaal sa tolda na sii kiran komiyaden 



si Paolo ago miyangeped kiran ko dii kanggalebek.  
4 Oman Gawii a Idedeke na di sekaniyan dii makindadaowai sii ko sinagoga kaan iyan 
kaayoki so manga Yahodi ago so manga Grigo. 
5 Oriyan o kiyapakaoma i Silas ago si Timotiyo a poon sa Masidoniya na lalayon 
matetembang si Paolo ko di niyan dii kapangosiyat a di niyan dii mipemataan ko manga 
Yahodi a si Isa na aya den so Al Masih. 
6 Ogaid na kagiya sopaken iran si Paolo ago piyagitowito iran na inikekeng iyan so 
nditaren iyan sa toos ko kiyatalikodi niyan kiran, na tig iyan a "O di kano pekisabet na 
sekano bo i pekaako ron! Kena a ba raken kisala. Ipoon imanto na song ako ko kena a ba 
manga Yahodi."  
7 Na inawaan iyan so sinagoga na miyogalin ko walay o taw a kena a ba Yahodi a 
bebetowan sa Tito Yosto a pesimba ko Allah; so walay niyan na midadair ko sinagoga. 
8 Si Krispo a aya olowan ko sinagoga na miyaratiyaya ko Kadnan a rakes o langon a taw 
ko walay niyan. Na madakel a taw sa Korinto a miyamakineg ki Paolo na miyamaratiyaya 
ago piyanga sasalawatan.  
9 Miyakaisa a gagawii na miyakaokit ko pangingilain na pitero o Kadnan ki Paolo a "Di 
ka pekelek. Tarosen ka den so kapepangosiyat ka; di ka den perenek 
10 Ka mipageepeda ako ngka. Da a ba reka makapetekor, ka madakel a manga pagtaw 
aken sangkai a siti." 
11 Na komiyaden roo si Paolo sa miyakasaragon ago tenga a ipepangendao niyan kiran so 
katero o Allah.  
12 Sii ko kanggogobirnador i Galiyo a Iromanen sa Grisiya na miyaisaisa so manga 
Yahodi na diyakep iran si Paolo na inowit iran ko dii kokoman i Galiyo. 
13 Tig iran a "Giyangkai a mama na pepegayokan iyan so manga taw sa kasimbaa iran ko 
Allah ko okit a sopak ko Kitab ami." 
14 Kagiya petero den si Paolo na pitero i Galiyo ko manga Yahodi a "O aya dimanda niyo 
a manga Yahodi na mipantag ko kasalaan o di na marata a dosa na patot a pemakinegen 
aken sekano. 
15 Ogaid na o giyai na kandaowa bo mipantag ko manga katero, ago manga ngaran, ago 
so Kitab iyo na sekano i matao ron, ka di aken den kokomen so datar ai." 
16 Na piyakaliyo niyan siran ko pengokoman. 
17 Oriyan iyan na palaya siran domiyakep ki Isostinis a olowan ko sinagoga na piraneg 
iran sekaniyan sii ko hadapan o pengokoman, ogaid na da ini mbinaan i Galiyo.  
 
Komiyasoy si Paolo sa Antiyokiya 
 
18 Malo den miyatey a kiyakaden roo i Paolo a ped o manga magariyari. Oriyan oto na 
miyodas kiran ago milayalayag sa Siriya a makaoonot on si Prisila ago si Akowilo. Sa da 
iran pen kaganat na miyakiopaw si Paolo roo sa Kingkriya sabap ko samaya iyan ko 
Allah. 
19 Miyakaoma siran sa Ipisos a roo niyan inibagak si Prisila ago si Akowilo. Somiyoled 
sekaniyan ko sinagoga na miyakindaowai ko manga Yahodi. 
20 Piyangni iran rekaniyan a komaden kiran sa matey, ogaid na da sekaniyan iyog 
21 Ka miyodas kiran baden a tig iyan a "Kesoy ako rekano o begay so Allah," na giyoto a 
milayalayag sekaniyan a poon sa Ipisos. 



22 Kagiya makaoma sekaniyan sa Kaisariya na somiyong sa Yarosalim, na siyalam iyan 
so magaagama na tomiyaros sekaniyan sa Antiyokiya.  
23 Kagiya malo den matey a kiyagenek iyan roo na gomiyanat sekaniyan ago 
piyagenebeneban iyan a dalem a inged a Galasiya ago giya Prigiya a pepakabageren iyan 
so paratiyaya o langon a miyamaratiyaya.  
 
Si Apolos roo sa Ipisos ago sa Korinto 
 
24 Aden a Yahodi a miyakaoma sa Ipisos a aya ngaran iyan na si Apolos a taw sa 
Alihandriya. Mapasang sekaniyan i katero ago mala i katao ko Kitab. 
25 Miyapangendao sekaniyan ko Lalan o Kadnan, na sii ko mala a kasosomayodi ron na 
ipepangendao niyan so tito a benar makapantag ki Isa, ogaid na aya niyan bo katawan a 
kasalawat na so rek i Yahiya. 
26 Na pepangendao si Apolos sii ko sinagoga sa da a kalek iyan, na kagiya maneg ai i 
Prisila ago si Akowilo na inowit iran sekaniyan ko walay iran na giyogod iran on piyapiya 
so Lalan o Allah.  
27 Kagiya mapamikir i Apolos a song sa Grisiya na miyogop rekaniyan so magariyari sa 
Iposos, ka pisoratan iran so pepamaratiyaya sa Grisiya an iran sekaniyan matarima. 
Kagiya makaoma roo si Apolos na mala a minitabang iyan ko manga taw a miyaratiyaya a 
nggolalan ko limo o Allah. 
28 Ka tiyaban iyan so manga Yahodi a nggolalan ko mabager a di niyan kiran dii 
kapakindaowai ko hadapan o manga taw, ka di niyan dii mipemataan poon ko Kitab a si 
Isa na aya den so Al Masih.  
 
MANGA GALEBEK 19 
Si Paolo roo sa Ipisos 
 
Sii ko kandodoo i Apolos sa Korinto na kitas i Paolo so soled angkoto a probinsiya na 
miyakaoma sa Ipisos. Roo niyan minitoona so ped a miyamaratiyaya 
2 Na iniise iyan kiran a "Kagiya makaparatiyaya kano na ba kano miyakatarima ko Soti a 
Roh?"  
Tig iran a "Da ami den maneg o ba aden a Soti a Roh."  
3 Na iniise i Paolo a "Antonaa bes i salawat a inisalawat rekano?"  
"So salawat i Yahiya," a tig iran.  
4 Na pitero i Paolo a "So salawat i Yahiya na para bo ko katalikodi ko manga dosa. 
Inipangendao niyan ko manga taw a disomala a paratiyayaan iran so pekaoma a 
pekatalondog rekaniyan, a giyoto si Isa."  
5 Kagiya maneg ai o manga sokbat na miyakisalawat siran sii ko ingaran o Kadnan a Isa. 
6 Sii ko kinidapeneten kiran i Paolo ko manga lima niyan na minitemo kiran so Soti a 
Roh, na mitetaro siran sa mibibida a manga basa ago piyayag iran mambo so lalag o 
Allah. 
7 Manga sapolo siran ago dowa kataw a mama.  
8 Somiyoled si Paolo ko sinagoga na sii ko soled o telo olan na pepangosiyatan iyan so 
manga taw sa da den a kalek iyan. Pepagayokan iyan siran ko di niyan kiran dii 
kapakindadoawai makapantag ko Ndatoan o Allah. 



9 Ogaid na so ped kiran na miyamakategas i poso. Da siran paratiyaya na mitetaro sa 
marata makapantag ko Lalan o Kadnan sii ko hadapan o malilimod. Sabap san na 
inawaan siran i Paolo na piyakaonot iyan so pepamaratiyaya, na oman gawii na dii 
makindadaowai roo ko iskowilaan i Tirano. 
10 Initaros iyan ai ko miyakadowa ragon, na sabap sii na so langon a kibabaling sa 
probinsiya a Asiya, a so manga Yahodi ago so kena a ba manga Yahodi na miyamakaneg 
ko katero o Allah. 
 
So Pito kataw a manga Wata i Iskiba 
 
11 Minggolaola so Allah sa sabelek a manga piyakamemesa a nggolalan ki Paolo. 
12 Ka apiya so manga paniyo ago manga tinambed a miniseko ko lawas i Paolo na 
pepangowiten ko pepanga sasakit, na pepamakapiyaan so manga gedamen iran ago 
peliliyo kiran so manga saitan.  
13 Aden a pira kataw a manga Yahodi a dii magenebeneb a pepakaliyon iran so manga 
saitan ko kisosookan. Na tipengan iran mosar so ingaran o Kadnan a Isa a tig iran a "Sii 
ko ingaran i Isa a ipepangosiyat i Paolo na sogoon ko sekano sa liyo ka!" 
14 Pinggolaola ini o pito kataw a mama a wata i Iskiba a isa ko manga poporo a imam o 
manga Yahodi. 
15 Ogaid na simbag siran o saitan a "Katawan aken si Isa, na kikilalaan aken si Paolo 
ogaid na antawaa kano?"  
16 Na siyadayan siran o mama a sosookan na miyapeges iyan siran langon ago tanto 
niyan a piraraneg, na miyamalagoy siran a poon sangkoto a walay a palaya siran 
kikapapalian ago kikatatalandiyang.  
17 Kiyatokawan ai o langon a kibabaling sa Iposos a manga Yahodi ago so manga Grigo, 
na riyaot siran langon a kalek na kiyabantogan so ingaran o Kadnan a Isa. 
18 Na madakel a pepamaratiyaya a inepoonan iran a di ran dii kateobata ko manga rarata 
a miyanggolaola iran a pepayagen iran ko manga ped. 
19 Madakel a salamangkiro a piyanimo iran so manga ribro iran na tiyotong iran ko 
hadapan o kalangolangon. Piyagitong iran so arga o manga ribro na lima polo nggibo a 
pelata a pirak. 
20 Sii sangkai a okit na lomiyangkap so kapaar ago so kapakadaag o katero o Kadnan.  
 
So Kagogorigaw o manga Taw roo sa Ipisos 
 
21 Oriyan angkai a miyanggolaola na tiyangked i Paolo sa ginawa niyan a magokit sa 
Masidoniya ago sii sa Grisiya ago teros sa Yarosalim. Na pitero iyan a "Amay ka maipos 
ako roo na disomala a song ako mambo sa Roma." 
22 Na piyakaona niyan sa Masidoniya so dowa kataw a salinggogopa iyan a si Timotiyo 
ago si Irasto na mitelimbagak roo pasin si Paolo sa probinsiya a Asiya.  
23 Sii sangkai a masa na aden a mala a samok roo sa Ipisos mipantag ko Lalan o Kadnan. 
24 Ka aden a panday sa pirak a bebetowan sa Dimitriyo a dii mamangembaal sa manga 
pirak a ipeseyan sa timplo o katohanan iran a si Artimis, na madakel a ped a manga 
panday a salinggogopa iyan sangkai a galebek. 
25 Na tinimo siran i Dimitriyo ped on so datar iran sa galebek na pitero iyan kiran a 



"Manga pagari ko, katawan iyo a ipekewasa tano angkai a galebek. 
26 Miyailay niyo ago miyaneg iyo so dii nggolaolaan angkai a mama a bebetowan sa 
Paolo. Pitero iyan a so manga tohan a pimbaalan o manga taw na kena a ba tito a tohan, 
na madakel a manga taw a kiyaayokan iyan ago piyamagakalan a kena a ba sii bo sa 
Ipisos, ka ba bo di langon a probinsiya a Asiya. 
27 Sabap san na piligro o ba marata a kanega ko kaoyagan tano, na kena a ba giyai bo, ka 
so mambo so timplo o mala a tohan tano a si Artimis na o ba baden kedaan sa bali, na 
kebinasa mambo so bantogan angkai a tohan a pesimbaan o langon a taw sii sa Asiya ago 
sa dalem a doniya."  
28 Kagiya maneg iran ai na tanto siran a kiyararangitan, na inipelalis iran a "Mala i 
bantogan si Artimis sa Ipisos!" 
29 Na miyagorigaw so langon a taw ko siti, na diyakep iran si Gayo ago si Aristarko a 
manga taw sa Masidoniya a manga ped i Paolo ko kapelalakaw iran na miyalalagoy siran 
langon ko dii timotimoan ko siti. 
30 Kabaya i Paolo a somong roo ogaid na siyaparan o pepamaratiyaya. 
31 So pen so ped ko manga olowan ko probinsiya, a manga ginawai i Paolo, na 
piyakawitan iran sa toma a inakol iran a di den song ko dii timotimoan.  
32 Magogorigaw so malilimod na mbidabida a ipelalalis iran, na di katawan o kadakelan 
kiran o ino siran roo ketimo. 
33 Na aden a ped ko manga Yahodi a inisomag iran si Alihandro sa onaan sii ko hadapan 
o madakel taw kaan iyan kiran maosay so miyaolaola. Initiniyas i Alihandro a lima niyan 
kaan makatero 
34 Ogaid na kagiya makilala iran a Yahodi sekaniyan na mirengarengan siran den 
melalalis sa miyakadowa nda ka oras a di ran dii teroon a "Mala i bantogan si Artimis sa 
Ipisos!" 
35 Oriyan oto na so sikitariyo sa siti na miyapakarenek iyan so kalilimod na tig iyan a 
"Hey manga taw sa Ipisos, katawan o langon a taw a giyangkai a siti a Ipisos i komikibir 
ko timplo o Artimis a mala i bantogan a tohan tano ago so barahala on a miyaolog a poon 
sa langit, 
36 Na da a ba sii makapepelaw. Kagiya ka maoto na patot a rerenek kano ago di kano 
penggolaola sa apiya antonaa a kalalalongan. 
37 Inowit iyo sii angkai a manga taw apiya o da siran pamanekew ko manga timplo aya 
pen o ba iran piyagitowito so tohan tano. 
38 Na o aden a dimanda i Dimitriyo ago so ped iyan a manga panday niyan ko apiya 
antawaa na aden a pepangokoman tano, ago manga olowan a keripotan iran. 
39 Ogaid na o aden pen a ipepanon iyo na kekokom ai ko kalalayaman a kapekelimod o 
langon a maginged. 
40 Ka o ba baden sektano i kasenditan sa karido sabap ko miyanggolaola imanto, na da a 
ba tano mapetero a kiyasabapan sangkai a kiyagorogoro tano." 
41 Na oriyan o kiyateroa sii o sikitariyo na piyamakabaling iyan so malilimod a taw.  
 
MANGA GALEBEK 20 
Somiyong si Paolo sa Masidoniya ago Grisiya 
 
Kagiya mapasad so kiyagorigaw iran na piyakisongowan i Paolo so pepamaratiyaya, na 



kagiya mapando iyan siran na miyodas kiran na gomiyanat, ka song sa Masidoniya. 
2 Sii ko kapegokit iyan sangkoto a manga darpa na piyamando iyan so pepamaratiyaya 
roo sa madakel a manga osiyat, na tomiyaros den sa Grisiya 
3 Na tomiyareg roo sa miyakatelo olan. Kagiya ngganat roo a pelayalayag sa Siriya na 
kiyatokawan iyan a aden a kekadiyaten o manga Yahodi a kambonoa iran rekaniyan. 
Sabap sii na miyapamikir iyan a kesoy roo a magokit sa Masidoniya.  
4 Miyamangonot rekaniyan si Sopatro a wata i Piro a taw sa Biriya, siki Aristarko ago si 
Sikondo a manga taw sa Tisalonika, si Gayo a taw sa Dirbi, si Timotiyo, ago siki Tikiko 
ago si Tropimo a manga taw sa Asiya. 
5 Miyaona siran somong a di sekami sa Trowas na roo kami ran niyayaw. 
6 Sii ko kiyapopos o Pista sa Kakan sa Paan a da a Tapay ron na milayalayag kami a poon 
sa Pilipos. Kagiya makalima gawii na miyaoma ami so manga ped ami sa Trowas na roo 
kami tomiyareg sa miyakapito gawii.  
 
Inoyag i Paolo so Mangoda roo sa Trowas 
 
7 Kagiya Akad ko kagagawii na mitimotimo kami ka piyamagatoangan ami so Kaken a 
Ipetedem ko Kadnan, na piyangosiyatan i Paolo so manga taw. Initaros iyan a di niyan dii 
katero taman ko kiyalooki sa gawii, ka ngganat roo ko kepitaan on. 
8 Madakel a manga solo ko rowang sa poro a titimoan ami 
9 Na ana sakataw a mangoda a bebetowan sa Yotiko a moontod ko rowasan. Kagiya 
matey den a dii katero i Paolo na petoratoden a tanto so mangoda, na kagiya torogen na 
miyaolog sa lopa a poon ko ikatelo ka andana o walay, na kagiya kowaan sekaniyan o 
manga taw na miyatay den. 
10 Ogaid na miyanog si Paolo na tominikoro ka giyakes iyan so mangoda, na tig iyan a 
"Di kano pekewan, ka oyagoyag sekaniyan pen!" 
11 Na miyanik peman si Paolo na piyangopak iyan so paan na komiyan on. 
Miyakimbitiyarai sekaniyan kiran peman taman sa kiyakelibabas iyan, na oriyan oto na 
giyanatan iyan siran. 
12 Inibaling o manga taw so mangoda a miyaoyag na tanto siran a miyababaya.  
 
So Kiyapelayalayag a poon sa Trowas taman sa Militos 
 
13 Miyona kami gomanat a di si Paolo na milayalayag kami sa Asos ka roo ami sekaniyan 
pekapagdaa ko kapal. Giyanan i initoma niyan rekami ka pendilalag sekaniyan sa kasong 
iyan roo. 
14 Sii ko kiyaalawa niyan rekami sa Asos na piyakapagda ami ko sekaniyan ko kapal na 
tomiyaros kami sa Mitilini. 
15 Poon roo na milayalayag kami na kagiya talondog a gawii na miyakaoma kami ko 
pantag a balet a Kayos. Kagiya makasalongan na miyakaoma kami ko balet a Samos, na 
kagiya talondog a gawii na minisampay kami sa Militos. 
16 Kiyokom i Paolo sa ginawa niyan a ba niyan den lepasa a Ipisos kaan sekaniyan di 
kesendod ko probinsiya a Asiya; ka dii nggagaan kaan makaoma sa Yarosalim, o 
kepakay, sa da pen kaoma o Gawii a Pintikostis.  
  



So Kiyaodas i Paolo ko manga Pelokelokesen ko Agama sa Ipisos 
 
17 Sii ko katatago i Paolo roo sa Militos na piyakisogoan iyan so manga pelokelokesen 
ko Agama roo sa Ipisos ka piyangni niyan kiran a makitoona siran rekaniyan roo.  
18 Kagiya makaoma siran na pitero iyan kiran a "Katawan iyo so sowasowai aken sii ko 
kipageepedaan ko rekano ipoon ko paganay a kiyapakaoma ko sa probinsiya a Asiya. 
19 Ka piyanalagadan aken so Kadnan a rakes o tanto a kiyapangalimbabaan ago 
kiyasegad. Madakel a karomasayan a kiyasagadan aken sabap ko manga rarata a kadiyat o 
manga Yahodi. 
20 Katawan iyo a da aken ndarainonen a kiyanggolaolaa ko ko apiya antonaa a kiogop 
rekano sii ko kapepangosiyati ago kapepangendaowa ko rekano sii ko hadapan o manga 
taw ago san ko manga walay niyo. 
21 Pimataanan aken ko manga Yahodi ago sii ko kena a ba manga Yahodi a disomala a 
talikodan iran so manga dosa iran kaan siran makasangor ko Allah ago makaparatiyaya ko 
Kadnan tano a Isa.  
22 “Imanto na song ako sa Yarosalim a tetegelen ako o Roh, na di ko katawan o antonaa i 
keokitan aken roo. 
23 Aya bo a katawan ko na kekalaboso ako ago kerasay, ka giyoto i pepamataanan raken 
o Soti a Roh sii ko oman i siti. 
24 Ogaid na ibibilang aken so kaoyagoyag aken a da a kipantag iyan raken asar ka 
matoman aken so sogoan raken ago mapasad aken so galebek a inibegay raken o Kadnan 
a Isa, a so kapepakalangkapa ko Mapiya a Totol makapantag ko limo o Allah.  
25 “Gowani na miyagenebeneb ako sii rekano a pepakalangkapen aken so Ndatoan o 
Allah, ogaid na katawan ko imanto a da den a isa rekano bo a ba ako niyan keilay 
peroman. 
26 Kagiya ka maoto na pemataanan ko rekano sangkai a gawii a o aden a isa rekano a di 
kesabet na kena a ba raken kisala. 
27 Ka da aken ndarainonen a kiyapayaga ko rekano ko langon a takdir o Allah. 
28 Iiktiyari niyo a manga ginawa niyo ago so langon a matatalon a pepamaratiyaya a 
piyakikibir rekano o Soti a Roh, na tatagikora niyo so Agama o Allah a miyapamasa 
niyan sa rek iyan a rogo.  
29 “Katawan aken a amay ka ganatan ko sekano na aden a pemangeped rekano a manga 
taw a datar sa parangay o manga wawaraw a aso a nggobat ko talon. 
30 Apiya so manga ped rekano na mbibiden iran so tito a benar kaan iran mapakaonot ago 
mapesokbat so ped rekano. 
31 Sabap san na pagiiktiyar kano! Tatanodi niyo a sii ko miyakatelo ragon na gagawii 
daondaw na da a rintas a kapemangtomai ko ko oman i isa rekano a rakes o madakel a lo.  
32 “Imanto na iserig aken sekano ko Allah ago so katero makapantag ko limo iyan. Giyai 
na pekabager rekano ago pekabegay rekano pen sa kawali a ped o langon a manga kaom o 
Allah.  
33 “Da aken kasigin so pirak, o di na bolawan, o di na manga nditaren o apiya antawaa 
taw. 
34 Katawan iyo a ininggalebek aken angkai a manga lima ko sa kapegasaa ko ko 
kaoyagan ami ago so manga ped aken. 
35 Sii ko langon o pinggolaola ko na piyakiilay aken rekano a paliyogat a pepanamar tano 



nggalebek samanaya kaan tano kaogopi so manga lolobay a rakes o katatanodi ko pitero o 
Kadnan a Isa a 'Lebi a mala a kapekebabaya o pepemegay a di so pepekatarima.' "  
36 Kagiya mapasad ai tero i Paolo na miyamanodiyod siran langon ago miyangangarapan. 
37 Miyamanegad siran langon na giyakes iran si Paolo ago piyangangarekan iran. 
38 Aya tanto a inikerata a ginawa iran na so pitero iyan a di iran den keilay peroman. Na 
inidolog iran sekaniyan taman ko kapal.  
 
MANGA GALEBEK 21 
Tomiyaros si Paolo sa Yarosalim 
 
Kagiya makaodas kami kiran na tomiyolak kami na miyamantek melayalayag sa Kos. 
Kagiya talondog a gawii na iniraot kami sa Rodas, na poon roo na tomiyaros kami sa 
Patara. 
2 Aden a miyaoma ami roo a kapal a song sa Ponisiya na mida kami ron na tomiyolak. 
3 Miyailay ami a polo a Sipri na siyagadan ami a madidiwang ami na tomiyaros kami sa 
Siriya. Domiyongko so kapal sa Tiro ka roo itepad so rororanen on. 
4 Minitoona ami so pepamaratiyaya roo na komiyaden kami kiran ko miyakapito gawii. 
Na nggolalan ko Roh na inakolan iran si Paolo a di song sa Yarosalim. 
5 Ogaid na oriyan o kiyatareg ami kiran na tomiyaros kami ko kapelalakaw ami. Siran 
langon a rakes o manga karoma iran ago manga wata na inonotan kami iran taman ko liyo 
o siti. Roo ko kilid a ragat na somiyodiyod kami langon ka miyangangarapan. 
6 Oriyan iyan na miyodas kami ko oman i isa kiran na 
21 kami ko kapal, na mimbabaling siran.  
7 Tomiyaros kami melayalayag a poon sa Tiro na domiyongko kami sa Tolemaida. 
Siyalam ami roo so magariyari na komiyaden kami kiran sa miyakasalongan. 
8 Kagiya talondog a gawii na gomiyanat kami na miyakaoma kami sa Kaisariya. 
Somiyong kami ko walay i Pilipi a aya pepangosiyat ko Mapiya a Totol, na ron kami 
miyolos. Sekaniyan so isa ko pito kataw a miyapili roo sa Yarosalim. 
9 Aden a pat kataw a wata iyan a manga raga a pepamakapayag ko lalag o Allah.  
10 Kagiya mamakapira den gawii a katatareg ami roo na miyakaoma so isa a nabi a poon 
sa Yodiya a aya ngaran iyan na si Agabo. 
11 Miyobay sekaniyan rekami na kinowa niyan so sambitan i Paolo, na inipatong iyan so 
sambitan sa rek iyan a manga lima ago ai. Na tig iyan a "Giyai i pitero o Soti a Roh: so 
kirek sangkai a sambitan na petongen sa datar ai o manga Yahodi sa Yarosalim, na 
peladen iran sekaniyan ko kena a ba manga Yahodi." 
12 Kagiya maneg ami ai na sekami ago so manga ped roo na inakolan ami si Paolo a di 
makataros sa Yarosalim.  
13 Ogaid na inisembag iyan a "Ino kano penggoraok a perataan iyo a ginawa ko? Ka 
makatitiyagar ako sa kena bo a ba so kakelabosowa raken roo sa Yarosalim, ka so pen so 
kapatay aken asar a sabap ko ingaran o Kadnan a Isa." 
14 Kagiya da ami sekaniyan kaayoki na ginekan ami a tig ami a "Pangnin ta a matoman 
so kabaya o Kadnan."  
15 Kagiya mamakapira gawii na miyaninimo kami na somiyong kami sa Yarosalim. 
16 Miyonot rekami so ped ko pepamaratiyaya a poon sa Kaisariya, na inidolog kami iran 
ko walay i Menason ka ron kami mbolos. Si Menason na taw sa Sipri na isa sekaniyan ko 



miyaona a miyamaratiyaya. 
 
Inibentel i Paolo si Santiyago 
 
17 Kagiya makaoma kami sa Yarosalim na siyakaw kami o magariyari roo a miyababaya 
siran. 
18 Kagiya talondog a gawii na si Paolo ago sekami na inibentel ami si Santiyago, na 
makadadarpa roo so langon o manga pelokelokesen ko Agama. 
19 Siyalam siran i Paolo na piyanotol iyan kiran so langon o pinggolaola o Allah sii ko 
kena a ba manga Yahodi a nggolalan ko galebek iyan.  
20 Kagiya mapasad iran sekaniyan mapamakineg na piyodi iran so Allah. Na pitero iran 
ki Paolo a "Katawan ka, pagari ami, a nggibonggibo a manga Yahodi a miyamaratiyaya, 
na palaya siran na ipepaninindegan iran piyapiya so Kitab o Mosa. 
21 Miyatero kiran a ipepangendao ngka kon ko langon a Yahodi a kibabaling sii ko 
manga inged o kena a ba manga Yahodi a paliyogat a talikodan iran so Kitab o Mosa, ago 
di iran den toriin so manga wata iran aya pen o ba iran tomana so manga taritib tano. 
22 Na antonaa i sowaan tano sii? Mataan a ketokawan iran a miyakaoma ka.  
23 “Kagiya ka maoto na nggolaolaa ngka ngkai a peteroon ami reka. Aden a pat kataw a 
mama sii a misemaya ko Allah. 
24 Onot ka kiran na pangeped ka ko kipenggolalanen iran ko kapelompiyowa sa manga 
ginawa iran, na bayadi ngka so mapenggasto iran kaan siran mamakiopaw. Sii sangkai a 
okit na ketokawan o langon a taw a kena a ba benar so miyaneg iran makapantag reka ka 
petomanen ka so Kitab o Mosa.  
25 “Na mipantag ko kena a ba manga Yahodi a miyamaratiyaya na pisoratan ami siran 
makapantag ko inikokom ami ron, a di siran ken ko pangenengken a inisapaat ko 
barahala, o di na rogo, o di na sapo o ayam a miyapekel, ago di siran pesebo." 
26 Kagiya talondog a gawii na piyakaonot i Paolo angkoto a pat kataw a mama na 
ininggolalan iyan so kapelompiyowa sa ginawa niyan a ped iyan siran. Oriyan iyan na 
somiyoled si Paolo ko Timplo na piyakitokawan iyan so kakepopos o manga gawii a 
kapelompiyo, ka giyoto so gawii a aden a isepaat para ko oman i isa kiran.  
 
Diyakep si Paolo  
 
27 Kagiya kepopos den so pito gawii na aden a manga Yahodi a poon sa probinsiya a 
Asiya a miyakailay ki Paolo roo ko soled o Timplo, na piyangondoy iran so langon o 
madakel a taw na diyakep iran sekaniyan. 
28 Inipelalis iran a "Hey manga taw sa Israil, ogop kano, ka katii so mama a pepangendao 
ko langon a taw ko mbalabala sa sopak ko manga Yahodi ago so Kitab o Mosa ago 
giyangkai a Timplo! Na liyo san pen na piyakasoled iyan so manga taw a kena a ba 
Yahodi sii ko Timplo, na kiyakaraman iyan angkai a soti a darpa!" 
29 Pitero iran ai ka miyailay iran gowani si Tropimo a taw sa Ipisos a mipageepeda i 
Paolo ko siti, na aya katao iran on na ba piyakasoled i Paolo ko Timplo.  
30 Miyagorigaw so langon a taw ko dalem a siti na mirengarengan siran malalagoy ko 
Timplo. Diyakep iran si Paolo na tiyoyok iran roo ko liyo o Timplo, na sarta a likeban so 
manga pintoan iyan. 



31 Sii ko kapepanamari ran mono ki Paolo na miniripot ko inidal o manga sondaro a 
Iromanen a miyasamok a dalem a Yarosalim. 
32 Sagogona a piyakaonot iyan so manga kapitan ago manga sondaro na minggagaan 
siran somong ko madakel a taw. Kagiya mailay iran so inidal ago so manga sondaro na 
ginekan iran mamentol si Paolo. 
33 Inobay o inidal si Paolo na diyakep iyan ago inisogo iyan a kapatonga on a dowa a 
rantay. Na inipangingise iyan o antawaa si Paolo ago antonaa i pinggolaola niyan. 
34 Ogaid na mbidabida a inipelalalis o madakel a taw, na da mapariksa o inidal o antonaa 
i tito a miyaolaola sabap ko kiyagorigaw iran. Inisogo iyan ko manga sondaro a wita iran 
si Paolo roo sa barak. 
35 Kagiya makaoma siran ko towak na miyabaas so manga sondaro sa kasapoata iran ki 
Paolo sabap ko kapeperangiti ron o madakel a taw 
36 A pepamanondog kiran a ipelalalis iran a "Bonoa niyo sekaniyan!" 
 
Inipanindeg i Paolo a Ginawa niyan 
 
37 Kagiya isoled iran den si Paolo sa barak na tig iyan ko inidal a "Ba kepakay a 
mimbitiyarai aken seka?"  
Na tig o inidal a "Makapetero ka bes sa basa a Grigo? 
38 Kena bes o ba seka angkoto a Imisiren a gopen ai na piyakirido iyan so gobirno ko pat 
nggibo a taw a manga kontra a piyagolowanan iyan roo ko mitataog a kaden?"  
39 Tig i Paolo a "Saken na Yahodi a taw sa Tarso roo sa Silisiya a magiinged ko pirmiro 
a siti. Kapedipedi ka bo na peroa ngka a ipembitiyarai aken angkai a manga taw." 
40 Miniyog so inidal, na tominindeg si Paolo ko towak na pitiniyasan iyan so madakel a 
taw. Kagiya tanto siran a romenek na mitero si Paolo ko basa a Hibriyo a tig iyan a:  
MANGA GALEBEK 22 
"Manga pagari aken ago manga lokes aken, pamakinega niyo so kipenindegen aken sa 
ginawa ko sa hadapan iyo." 
2 Na kagiya maneg iran a mitero sekaniyan sa basa a Hibriyo na lebi pen a kiyarenek iran, 
na pitero pen i Paolo a 
3 “Yahodi ako a inimbawata sa Tarso roo sa Silisiya, ogaid na sii ako miyakala sa 
Yarosalim ka morit i Gamaliyal. Miyabatak ako ko kapetomana piyapiya ko Kitab o 
manga apo tano, na kasosomayodan ako sa kapepangongonotani aken ko Allah a datar iyo 
mambo langon imanto. 
4 Siran oto a pekedeg sangkai a 'Lalan' na piyanatro aken apiya sa taman sa kapatay iran. 
Pindadakep ago piyangalaboso aken siran a manga mama ago babay. 
5 So maporo a imam ago so langon a maporo a pangongokom na kapeseksian iran a benar 
ai. Miyakatarima ako sa manga sorat a poon kiran para ko manga pagari tano a Yahodi 
roo sa Damasko, na somiyong ako roo ka pendadakepen aken angkoto a manga taw ago 
pagowiten ko siran sa Yarosalim kaan siran madaneg."  
 
Piyagosay i Paolo so Kiyateklid iyan 
 
6 “Sii ko kapepakarani aken sa Damasko na sii ko keoto a alongan na minitekaw a aden a 
mala a sindaw sa langit a sominindaw ko melilibeta raken. 



7 Miyaoteng ako ko lopa na miyakaneg ako sa sowara a tig iyan a 'Saolo, Saolo, ino ako 
ngka pesetroa?'  
8 “Iniise aken on a 'Antawaa ka, Kadnan?' Tig iyan a 'Saken si Isa a Taw sa Nasarit a 
pesetroon ka.' 
9 So manga ped aken na miyailay iran so sindaw ogaid na da iran maneg so sowara a 
miyakimbitiyarai raken.  
10 “Na iniise aken a 'Antonaa i sowaan ko, Kadnan?' Na pitero raken o Kadnan a 'Tindeg 
ka na song ka sa Damasko, ka roo reka peteroon so langon a paliyogat reka a 
penggolaolaan ka.'  
11 “Na miyabota ako sabap ko sigay o sindaw, na kiyapetan o manga ped aken a lima ko 
na inagak ako iran roo sa Damasko. 
12 Aden a mama roo a bebetowan sa Ananiyas a baraamal a mama a petomanen iyan so 
Kitab ago pagaadatan o langon a Yahodi a kibabaling roo. 
13 Siyongowan ako niyan na tominindeg ko obay aken a tig iyan a 'Saolo, pagari ko, 
pekailay ka den!' Na sii sangkoto a sakotika na miyakailay ako peroman, na miyailay aken 
sekaniyan.  
14 “Pitero iyan a 'So Tohan o manga apo tano na pinili ka niyan kaan ka katokawi so 
kabaya iyan ago mailay ngka so Maontol a Siyogo iyan, ago an ka maneg so manga katero 
a poon sa ngari iyan. 
15 Ka kebaloy ka a saksi iyan a peteroon ka ko langon a taw so miyailay ngka ago 
miyaneg. 
16 Na ino ka pen nanayaw imanto? Tindeg ka ago pakisalawat kaan ka kalompiyowi ko 
manga dosa ngka a nggolalan ko katelowi ngka ko ingaran iyan.'  
 
So Kiyasogoa ki Paolo ko Kena a ba manga Yahodi 
 
17 “Oriyan oto na komiyasoy ako sa Yarosalim na sii ko kapepangangarapan aken ko 
Timplo na miyakailay ako sa pangingilain. 
18 Na miyailay aken so Kadnan a tig iyan raken a 'Awai ngka nggagaan a Yarosalim, ka 
di terimaan o manga taw sii so kapeseksii ngka raken.'  
19 “Somimbag ako a 'Kadnan, katawan iran a sii ko oman i sinagoga na pindadakep aken 
ago piyamadasan so pepamaratiyaya reka. 
20 Na sii ko kiyabonoa ko saksi i ka, a si Istiban, na ndodoo ako, na miyayon ako ron sii 
ko kapepagipata ko ko manga gerab o pepamono on.'  
21 “Na pitero raken o Kadnan a 'Ika roo den,, ka pekasongen aken seka ko mawatan a 
manga inged sii ko kena a ba manga Yahodi.' "  
22 Sii bo taman a kiyapamakinega o manga taw ki Paolo, na sarta a inipelalalis iran a 
"Bonoa niyo a mama ini! Di patot o ba pen maooyag!" 
23 Sii ko kapepelalalis iran na ipekoyambet iran so manga gerab iran ago ipembombor 
iran sa poro so manga bayanek.  
24 Inisogo o inidal ko manga sondaro a isoled iran si Paolo sa barak, na pitero iyan kiran 
a pelalambita iran kaan iyan mapariksa o ino ai ipelalalis o manga Yahodi ki Paolo. 
25 Ogaid na kagiya patongen iran ka pelambiten iran na pitero i Paolo ko kapitan a 
tomitindeg roo a "Ba sii ko kitab so kapelambita ko Iromanen a da pen makokom?"  
26 So kiyanega sii o kapitan na somiyong ko inidal na tig iyan a "Iiktiyari ngka so 



penggolaolaan ka, ka giyangkoto a mama na Iromanen!"  
27 Somiyong so inidal ki Paolo na iniise iyan on a "Teroa ngka raken; ba ka Iromanen."  
Tig i Paolo a "Oway."  
28 Tig o inidal a "Mala a miyanggasto aken an ako mabaloy a Iromanen."  
Tig i Paolo a "Inimbawata ako a Iromanen."  
29 Na sarta den a siran oto a pengingise ki Paolo na ginekan iran sekaniyan, na miyalek 
so inidal ko kiyatokawi niyan sa si Paolo a piyakirantayan iyan na Iromanen bes.  
 
Si Paolo ko hadapan o Maporo a Kokoman o manga Yahodi 
 
30 Sii ko talondog a gawii na kagiya kabaya o inidal a mapariksa iyan o antonaa i osto a 
dimanda o manga Yahodi ki Paolo na biyokaan iyan ko kapapatongan on na piyakilimod 
iyan so manga poporo a imam ago so langon a pangongokom o manga Yahodi, na 
piyakapangadap iyan kiran si Paolo.  
MANGA GALEBEK 23 
Tintengan i Paolo so manga pangongokom na pitero iyan a "Manga pagari ko, maliwanag 
ako i hatin ko hadapan o Allah sii ko kiyapaginetaw aken taman sangkai a gawii."  
2 Na so maporo a imam a si Ananiyas na inisogo iyan ko manga taw a tomitindeg ko 
obay i Paolo a tepin iran sa ngari. 
3 Tig i Paolo a "Tepin ka o Allah a seka a dii magomanta! Moontod ka san a makokom 
ako ngka a ipepasod ko Kitab, ogaid na siyogok ka so Kitab ko kiyapakitepin ka raken!"  
4 Na pitero o kititindeg ko obay i Paolo a "Piyagongatongat ka so maporo a imam o 
Allah!"  
5 Somimbag si Paolo a "Di ko katawan, manga pagari ko, o ba sekaniyan i maporo a 
imam, ka misosorat ko Kitab a 'Di ngka pegitowitoa so pangolo o manga taw niyo.'  
6 Na katawan i Paolo a so sabaad ko manga pangongokom na manga Sadosi na so sabaad 
on na manga Parisi. Sabap sii na pitero iyan sa matanog sii ko dii kokoman a "Manga 
pagari ko, Parisi ako ago wata ako pen o manga Parisi. Na pekokomen ako sii sabap ko 
sarig aken a aden a kapenga ooyag o miyamatay."  
7 Kagiya matero iyan ai na mipepawala so manga Parisi ago so manga Sadosi, na 
miyabagi so malilimod. 
8 Ka dii teroon o manga Sadosi a da a kapenga ooyag o miyamatay, ago da a manga 
malaikat aya pen o ba manga niyawa, ogaid na pembenaren ai langon o manga Parisi. 
9 Na minitaralo so di ran dii kapepawala, na tominindeg so ped ko manga goro ko Kitab a 
komekepit ko manga Parisi na milampawiya siran a tig iran a "Da a ba ami ketoon a sala 
angkai a mama! Masiken a aden a niyawa o di na malaikat a miyakimbitiyarai rekaniyan!" 
10 Kagiya tanto siran a makaperidoay na miyalek so inidal o ba iran baden sekisia so 
lawas i Paolo. Na siyogo iyan so manga sondaro niyan sa kasong iran ko malilimod kaan 
iran mabelag si Paolo ko manga taw ago mawit iran sa barak.  
11 Sii sangkoto a kagagawii na miyakimasa so Kadnan ki Paolo a tomitindeg ko obay 
niyan a tig iyan a "Pakapipiyaa ngka a ginawa ngka! Datar o kiyaseksii ngka raken sii sa 
Yarosalim na disomala a peseksian ako ngka mambo roo sa Roma."  
 
So Kadiyat a Kambonoa ki Paolo 
 



12 Kagiya mapita na mikediyat so ped ko manga Yahodi, na inisepa iran a di siran ken o 
di na maginom taman sa mabono iran si Paolo. 
13 Sobra siran sa pat polo kataw a miyagayonayon sii. 
14 Na miyamanong siran ko manga poporo a imam ago so manga pelokelokesen a tig iran 
a "Inisepa ami a di kami den ken taman sa mabono ami si Paolo. 
15 Na imanto na sekano ago so langon a pangongokom na teroa niyo ko inidal a 
pakiwiten iyan rekano si Paolo a omamanta sa aya angin iyo na periksaan iyo piyapiya so 
makapantag ko rido iyan. Na makatitiyagar kami den sa kambonoa ami ron ko di niyan sii 
pen kapekaoma." 
16 Ogaid na so wata a mama o babay i Paolo na kiyatokawan iyan angkai a kadiyat, na 
somiyong sekaniyan ki Paolo sa barak na iniripot iyan on ai. 
17 Na piyakitawag i Paolo so isa a kapitan na pitero iyan on a "Wita ngka angkai a 
mangoda ko inidal, ka aden a peteroon iyan on."  
18 Na inowit iyan ko inidal a tig iyan a "So kalaboso a si Paolo na tiyawag ako niyan na 
inakol iyan raken a pagowiten ko reka angkai a mangoda, ka aden kon a peteroon iyan 
reka."  
19 Na kiyapetan o inidal so lima o mangoda na inisibay niyan, na inisean iyan a tig iyan a 
"Antonaa i peteroon ka raken?"  
20 Pitero o mangoda a "Miyagayonayon so manga Yahodi a pagakolen iran reka a witen 
ka si Paolo ko dii kokoman mapita a omamanta sa aya angin iran na periksaan iran 
piyapiya so makapantag ko rido iyan. 
21 Na di ngka siran mbenara, ka aden a kalalawanan so pat polo a mama a pepagayan 
rekaniyan, ka inisepa iran a di siran den ken o di na maginom taman sa mabono iran si 
Paolo. Makatitiyagar siran den imanto, na aya bo a penayaon iran na so kapagiyog ka."  
22 Na piyando o inidal so mangoda a tig iyan a "Di ngka peteroa ko apiya antawaa a 
iniripot ka ini raken." na piyakabaling iyan so mangoda.  
 
Inowit si Paolo ko Gobirnador Pilikso 
 
23 Oriyan oto na tiyawag o inidal so dowa ko manga kapitan na tig iyan kiran a "Tiyagar 
kano sa dowa gatos a sondaro a pekasongen sa Kaisariya imanto a alas nibi sa gagawii a 
oonotan o pito polo a sondaro a kikokoda, ago dowa gatos a sondaro a kiaawid sa 
bangkaw. 
24 Tiyagar kano pen sa manga koda a kakodaan i Paolo, na wita niyo ko gobirnador 
Pilikso sa da a ba on pekasamok." 
25 Na pisoratan o inidal so gobirnador, a aya oni o sorat na: 
 
26 Alamat sorat ako i Kladiyo Lisiyas makaoma ko lebi a tantowataw a si gobirnador 
Pilikso. 
27 Giyangkai a mama na diyakep o manga Yahodi na mbonoon iran o kowan. Ogaid na 
siyongowan aken sekaniyan a rakes o manga sondaro aken na siyabet aken, ka 
kiyatokawan aken a Iromanen sekaniyan bes. 
28 Kagiya kabaya aken a mapariksa aken o antonaa i sabap a kapesenditi iran on na 
piyakapangadap aken sekaniyan ko manga pangongokom iran. 
29 Kiyatokawan aken a da den a pinggolaola niyan a ba sak a imbono on o di na 



ikelaboso ron, ka so dimanda iran on na mipantag ko di ran dii kandadaowa ko Kitab iran. 
30 Kagiya miripot raken a kekadiyat so ped ko manga Yahodi sa kambonoa iran on na 
piyakasong aken reka somambot, na pitero aken ko mindimanda on a san iran reka 
kidimanda." 
 
31 Na tiyoman o manga sondaro so inisogo kiran ka kinowa iran si Paolo na inowit iran 
sa Antipatris sii ko kagagawii. 
32 Kagiya talondog a gawii na so manga sondaro a pelalag baden na miyamangasoy sa 
barak a aya iran piyakadolog ki Paolo so kikokoda. 
33 Kagiya makaoma siran sa Kaisariya na inibegay iran so sorat ko gobirnador na piyalad 
iran on si Paolo. 
34 Biyatiya o gobirnador so sorat na iniise iyan ki Paolo o anda poon a probinsiya. Kagiya 
katokawan iyan a taw sekaniyan sa Silisiya na tig iyan a 
35 “Pemakinegen aken so peteroon ka amay ka makaoma so manga mindimanda reka." 
Na piyakinggordiyaan iyan si Paolo sii ko torogan i Hirod.  
 
MANGA GALEBEK 24 
Inidimanda o manga Yahodi si Paolo 
 
Kagiya makalima gawii na so maporo a imam a si Ananiyas na somiyong sa Kaisariya a 
ped iyan so pira kataw a manga pelokelokesen ago so isa a abogado a bebetowan sa 
Tirtolo, na inidimanda iran si Paolo ko hadapan o gobirnador. 
2 Kagiya pakitawag si Paolo na inepoonan tero i Tirtolo so ipendimanda iran on a tig iyan 
a "Hey Pilikso a lebi a tantowataw, tanto a lomilintad angkai a inged tano ko di ngka on 
dii kandatoi, na madakel a kiyapangosor iyan sabap ko kapamlalag ka. 
3 Sii ko langon a darpa ago langon a masa na tanto ami ai a inikababaya, na 
pepanalamatan ami seka. 
4 Ogaid na di aken kabaya o ba ko seka sii pakapagteya, na pagakolen ami reka a sabap 
ko kala a ka i limo na pamakinega kami ngka sa di matey. 
5 Kiyatokawan ami a giyangkai a mama na tanto a pepakasamok, ka pepakirido iyan so 
gobirno ko langon a Yahodi sa dalem a doniya. Isa sekaniyan a olowan o agama a 
bebetowan sa manga Inasariten, 
6 Na tipengan iyan pen so kakekarami ko Timplo; sabap san na diyakep ami. 
8 O pangingisei ngka angkai a mama na ketokawan ka so makapantag ko langon ai a 
inidimanda mi ron." 
9 Na miyamakaayon mambo so manga Yahodi ko pitero i Tirtolo a di ran dii teroon a 
palaya den benar.  
 
Inipanindeg i Paolo a Ginawa niyan ko hadapan i Pilikso 
 
10 Pitiniyasan o gobirnador si Paolo a tero, na tig i Paolo a "Katawan aken a seka i 
pangongokom angkai a nasiyon sii ko soled o madakel a manga ragon. Kagiya ka maoto 
na inipakapiya a ginawa ko so kitindegen aken sa ginawa ko sii sa hadapan ka. 
11 O pariksaa ngka na ketokawan ka a da pen makasapolo ago dowa gawii a kiyasong 
aken sa Yarosalim ka simba ako roo. 



12 Da ako roo matoon o manga Yahodi a ba ako dii makindadaowai ko apiya antawaa ko 
Timplo aya pen o ba aken penggorigawa so madakel a taw, apiya sii ko manga sinagoga o 
di na apiya anda onon sii ko siti. 
13 Na di iran reka keporibaan so manga dimanda iran raken imanto.  
14 “Ogaid na peyagen ko sa hadapan ka a pesimbaan aken so Tohan o manga apo ami a 
nggolalan ko kapekedega ko ko Lalan a di ran dii teroon a di benar. Peparatiyayaan aken 
pen so langon a misosorat ko Kitab o Mosa ago so Sorat o manga nabi, 
15 Na pepagarapen ko sii ko Allah a aden a kakeoyag o miyamatay a manga oontol ago di 
manga oontol a aya den mambo pepagarapen angkai a manga taw. 
16 Sabap sii na lalayon aken pepanamaran a kapakaliwanaga ko ko hatin aken sii ko 
hadapan o Allah ago sii ko manga manosiya.  
17 “Oriyan o miyamakapira ragon a kiyapakaawa aken sa Yarosailm na komiyasoy ako 
roo a maawid sa manga tabang para ko manga taw aken, ago so manga soasoat a 
ipesapaat aken ko Allah.  
18 “Sii ko di aken sii dii kanggolaolaa na miyaoma ako iran ko Timplo oriyan o 
kiyalompiyowi ko sa ginawa ko. Da a ped aken a madakel a taw, ago da a samok a 
miyaolaola. 
19 Ogaid na aden a manga Yahodi roo a poon sa probinsiya a Asiya, na siran i patot a 
pengadap reka kaan iran matero o aden a kidimanda iran raken. 
20 O di na pakiteroon ka sa manga taw ai o antonaa i miyatoon iran a sala aken ko 
kiyapakadarpa aken ko manga poporo a pangongokom, 
21 Liyo ko isa a katero a inipelalis aken sii ko katitindeg aken ko hadapan iran a 
'Pekokomen ako imanto ko hadapan iyo sabap bo ko kapeparatiyayaa ko ko kapenga 
ooyag o miyamatay.' " 
22 Mandiyadi na si Pilikso, a katawan iyan piyapiya so makapantag ko Lalan, na inepos 
iyan so kapekokoma ko rido iran a tig iyan a "Pesaden aken so rido iyo amay ka makaoma 
so inidal a si Lisiyas." 
23 Na inisogo iyan ko kapitan a penggordiyaan iyan si Paolo sa di niyan tanto a pearen, 
ago peperon iyan ko manga ginawai niyan a mibegay iran on so manga kailangan iyan. 
 
Si Paolo ko hadapan i Pilikso ago si Derosila 
 
24 Kagiya mamakapira gawii na miyakaoma peroman si Pilikso a ped iyan so karoma 
niyan a si Derosila a Yahodi. Na piyakitawag iyan si Paolo ago piyamakineg iyan so 
kapepegosaya i Paolo ko makapantag ko paratiyaya ki Isa Al Masih. 
25 Ogaid na sii ko kagiya maaloy i Paolo so makapantag ko kaontol, so kipaaren sa 
ginawa, ago so pekatalingoma a gawii a kapengokom na miyalek si Pilikso na tig iyan a 
"Di ngka ini terosen! Ika roo den imanto, na pakitawag aken seka bo amay ka aden a 
logar aken." 
26 Ogaid na sabap sa iinamen i Pilikso a tendanan sekaniyan i Paolo na omanoman iyan 
den pakitawag kaan iyan dii mimbitiyarai.  
27 Oriyan o miyakadowa ragon na miyabaloy si Porsiyo Pisto a gobirnador a minisambi 
ki Pilikso, na kagiya kabaya i Pilikso a masoat iyan so manga Yahodi na da niyan 
pakaliyowa si Paolo sa kalaboso.  
 



MANGA GALEBEK 25 
Pekikokom si Paolo ko Solotan sa Roma 
 
Miyakatelo gawii ko oriyan o kiyapakaoma i Pisto ko probinsiya na somiyong sekaniyan 
sa Yarosalim a poon sa Kaisariya. 
2 Na so manga poporo a imam roo ago manga olowan a Yahodi na piyakitokawan iran on 
so manga dimanda iran ki Paolo. 
3 Na inakol iran ki Pisto a ampilan iyan siran ago pakiwiten iyan si Paolo sa Yarosalim, 
ka pegayanan iran kaan iran mabono roo sa lalan. 
4 Pitero i Pisto a "Kakalaboson si Paolo roo sa Kaisariya, na di ini matey na kesoy ako 
roo. 
5 Pakaonota niyo raken so ped ko manga olowan iyo, na o aden a sala angkoto a mama na 
midimanda iran sekaniyan roo." 
6 Komiyaden kiran si Pisto ko miyakawalo o di na miyakasapolo gawii, na komiyasoy sa 
Kaisariya. Kagiya talondog a gawii na domiyarpa ko dii kokoman na pitero iyan a witen 
roo si Paolo. 
7 Kagiya makaoma si Paolo na so manga Yahodi a poon sa Yarosalim na linibet iran 
sekaniyan, na madakel a mapened a manga dimanda iran on a da iran den kaporibai. 
8 Ogaid na inipanindeg i Paolo a ginawa niyan a tig iyan a "Da a sala aken a minisogok 
ko Kitab o manga Yahodi, aya pen so Timplo, o di na so Solotan sa Roma."  
9 Kagiya kabaya i Pisto a masoat iyan so manga Yahodi na iniise iyan ki Paolo a "Ba ka 
pagiyog sa kapagowita reka sa Yarosalim ago roo aken seka kokoma mipantag sangkai a 
manga dimanda?"  
10 Tig i Paolo a "Sii ako den ndarpa ko dii kokoman o Solotan a ron patot a kakokoma 
raken. Da a pinggolaola ko a minisopak ko manga Yahodi, na katawan ka ini piyapiya. 
11 O miyasogok aken so Kitab, o di na miyakanggolaola ko sa patot a imbono raken na di 
aken pengnin o ba ako makalidas ko kambonoa raken. Ogaid na o di benar so manga 
dimanda raken angkai a manga Yahodi na da a ba raken kiran pekapalad. Na sii ako 
imanto pekikokom ko Solotan sa Roma."  
12 Na oriyan o kinimbitiyarain i Pisto ko manga mosawira iyan na tig iyan ki Paolo a 
"Kagiya piyangni ngka a roo ka pekikokom ko Solotan na roo ka den pekasong ko 
Solotan!" 
13 Kagiya mamakapira gawii na si dato Agripa ago si Birnisi na miyakaoma sa Kaisariya 
ka imbentel iran si Pisto. 
14 Kagiya malo matey a kiyatareg iran roo na piyanotol i Pisto ko dato so makapantag ki 
Paolo a tig iyan a "Aden a kalaboso sii a da kabokai i Pilikso. 
15 Sii ko kiyasong aken sa Yarosalim na so manga poporo a imam ago so manga 
pelokelokesen ko manga Yahodi na piyakitokawan iran raken so langon a dimanda iran 
on, na piyangni iran a selaan aken sekaniyan. 
16 Ogaid na pitero aken kiran a kena a ba adat o manga Iromanen a selaan so taw a 
inidimanda o da sekaniyan pen mapakapangadap, a rakes o manga mindimanda on, sii ko 
dii kokoman kaan iyan mitindeg a ginawa niyan mipantag ko manga dimanda iran on.  
17 “Na sii ko kiyapakaoma iran sii a ped aken na da ko den sendoden so kakokoma ko 
rido, ka sii ko telondog a gawii na domiyarpa ako ko dii kokoman na piyakitawag aken 
angkoto a mama. 



18 Na kagiya tetaro so manga mindimanda on na da iran misendit so apiya antonaa sala a 
mapipikir aken. 
19 Ka aden bo a di iran pegayonayonan mipantag ko agama iran ago so taw a bebetowan 
sa Isa a miyatay den, a pitero i Paolo a miyaoyag bo. 
20 Na kagiya di aken katawan i kakekokoma ko sangkai a rido na iniise aken ki Paolo o 
kebaya somong sa Yarosalim kaan roo makokom makapantag sii. 
21 Ogaid na piyangni niyan a misenggay so rido iyan ko Solotan a aya on pekakokom. 
Sabap roo na inisogo aken a kakalaboson sekaniyan den taman sa mapakasong aken roo."  
22 Pitero i Agripa ki Pisto a "Kebayaan ko mamakineg angkai a mama."  
Tig i Pisto a "Mapita na mapemakineg ka den."  
 
Si Paolo sii ko hadapan i Agripa ago si Birnisi 
 
23 Kagiya mapita na miyakaoma si Agripa ago si Birnisi a pepakiilay iran so kala iran i 
kadato, na somiyoled siran ko rowang a peketimoan a oonotan o manga olowan a sondaro 
ago so manga ala i kadato ko siti. Inisogo i Pisto a pakadarpaan si Paolo na miyawit roo 
den. 
24 Tig i Pisto a "Dato Agripa ago sekano langon a makadadarpa sii rekami, katii so mama 
a inidimanda raken o langon o manga Yahodi sa Yarosalim ago sii sa Kaisariya, a 
inipelalalis iran a di patot i ba pen maooyag. 
25 Ogaid na da a miyatoon aken a pinggolaola niyan a patot a imbono on, na kagiya 
piyangni niyan a so Solotan na aya on pekakokom na piyasad aken sa ginawa ko a 
pekasongen aken sekaniyan sa Roma. 
26 Ogaid na da a matatangked aken a mipesorat aken ko Solotan makapantag on. Kagiya 
ka maoto na piyakaadap aken sekaniyan sii rekano, a ba di labaw reka Dato Agripa, ka o 
ba aden a misorat aken amay ka mapasad a kapengingisei niyo ron. 
27 Ka mapipikir aken a datar o ba kalalalongan so kapakasonga ko kalaboso ko 
pekakokom on o di ron pagosaya so manga dimanda on."  
 
MANGA GALEBEK 26 
Inipanindeg i Paolo a Ginawa niyan ko hadapan i Agripa 
 
Tig i Agripa ki Paolo a "Pipero reka a kitindegen ka sa ginawa ngka."  
Na inibayaw i Paolo a lima niyan na pitero iyan a 
2 “Dato Agripa, ibibilang aken a ginawa ko a miyakaokor, ka imanto a gawii na 
mipenindeg aken a ginawa ko sii ko hadapan ka mipantag ko langon a inisendit raken o 
manga Yahodi, 
3 Na ba di labaw ka katawan ka piyapiya so langon o manga adat ago manga ndao o 
manga Yahodi. Kagiya ka maoto na pengnin ko reka a sebari ako ngka sa kapemakinega 
ngka raken.  
4 “Katawan o langon a Yahodi so kiyapaginetaw aken ipoon ko kangodai raken roo ko 
inged aken ago sii sa Yarosalim. 
5 Miyatey den a katawan ako iran, na o kabaya iran na kapemataanan iran a so 
kiyapaginetaw aken a Parisi na mipepasod ko aya bo mapantonen a kepit o agama tano. 
6 Na sisii ako imanto a pekokomen sabap ko kaiinama ko ko initopa o Allah ko manga 



apo tano. 
7 Giyai so topa a so kakitoman iyan na iinamen mambo o sapolo ago dowa a mbatabataa 
ko bangsa tano sii ko kapesimbaa iran ko Allah sa gagawii daondaw. Na sabap sangkai a 
inam, Dato, na inidimanda ako o manga Yahodi. 
8 Sekano a manga Yahodi; ino niyo pipikira a di keparatiyaya a pagoyagen o Allah so 
miyamatay?  
9 “Miyatangked sa ginawa ko gowani a patot a penggolaolaan ko so langon a kegaga ko a 
sopak ko Ingaran i Isa a Taw sa Nasarit. 
10 Na giyai i pinggolaola ko roo sa Yarosalim, ka bigan ako o manga poporo a imam sa 
kapaar, na madakel a manga kaom o Allah a piyangalaboso aken, na miyakaayon ako ko 
kapepamonoa kiran. 
11 Madakel a kiyadanega ko kiran sii ko langon o manga sinagoga, ka pepanamaran aken 
a kategela ko kiran sa katalikodi ran ko paratiyaya iran. Tanto aken siran a 
pekerarangitan, na siyaloba aken siran apiya taman ko mawatan a manga siti. 
 
Piyanotol i Paolo so Kiyateklid iyan 
 
12 “Sii ko di aken sii dii kanggolaolaa na somiyong ako sa Damasko a siyogo ako o 
manga poporo a imam a bigan ako iran sa kapaar. 
13 Sii ko kapelalakaw aken, Dato, na sii ko kiyaoto a alongan na miyailay aken so sindaw 
a poon sa langit a masigay a di so alongan a sominindaw ko melilibeta raken ago so 
manga ped aken. 
14 Palaya kami miyanga ooteng ko lopa, na miyaneg aken so sowara a tig iyan raken sa 
basa a Hibriyo a 'Saolo, Saolo, ino ako ngka pesetroa? Pepakasakitan ka a ginawa ngka 
ko kapesopaka ngka raken.'  
15 “Pitero aken a 'Antawaa ka, Kadnan?'  
Somimbag so Kadnan a 'Saken si Isa a pesetroon ka. 
16 Na tindeg ka imanto; miyakimasa ako reka ka pinili aken seka a mabaloy a talasogoay 
aken, na seksian ka so kiyailaya ngka raken imanto ago so ped a pekiilay aken reka pen. 
17 Pelindingen ko seka ko manga Yahodi ago sii ko kena a ba manga Yahodi. 
Pekasongen ko seka kiran 
18 Kaan ka mapakabekar a manga mata iran, ago an ka siran mapakasangor ko 
maliwanag a poon ko maliboteng, ago mapakasangor ka siran sii ko Allah a poon ko 
kapaar o Iblis kaan sabap ko paratiyaya iran raken na kerilaan siran ko manga dosa iran 
ago kebegan siran sa bagian iran a maped ko manga kaom o Allah."  
 
Piyanotol i Paolo so Galebek iyan 
 
19 “Kagiya ka maoto, Dato Agripa, na da aken sopaka so miyapayag raken a poon sa 
kasorgaan. 
20 Ka miyangosiyat ako; paganay ron na roo sa Damasko, na roo peman sa Yarosalim 
ago sii sa dalem a Yodiya ago sii ko kena a ba manga Yahodi. Inipangosiyat aken a 
kapanalikodi ran ko manga dosa iran ago so kasengora iran ko Allah, ago so kanggolaola 
iran sa manga galebek a domadait ko kiyateklid iran. 
21 Giyanan i sabap a kiyadakepa raken o manga Yahodi roo ko Timplo, na tipengan ako 



iran mono. 
22 Ogaid na taman imanto a gawii na pegogopan ako o Allah, na sabap san na tomitindeg 
ako sii a dii seksi ko maporo mababa a taw. Aya di aken dii teroon na datar bo o pitero 
gowani o manga nabi ago so Mosa a keolaola, a giyai: 
23 Disomala a kerasay so Al Masih ago sekaniyan i keona maoyag a poon ko miyamatay, 
na pekalangkapen iyan so maliwanag sii ko manga Yahodi ago so kena a ba manga 
Yahodi."  
24 Sii ko kipenindegen i Paolo sa ginawa niyan na piyasong i Pisto a tig iyan a "Biteng 
ka, Paolo! So kitataralo o katao ngka na aya reka inibeteng!"  
25 Tig i Paolo a "Da ako betanga, Pisto a tantowataw. So pitero aken na benar ago 
maiiman. 
26 Sasaboten o dato Agripa angkai a manga nganin, na da a ba ko pegmaan ko di aken on 
dii teroon, ka matatangked sa ginawa ko a katawan iyan ai langon, ka da ini manggolaola 
a pageemaan. 
27 Dato Agripa, peparatiyayaan ka so manga nabi? Katawan ko a peparatiyayaan ka!"  
28 Pitero i Agripa ki Paolo a "Ba aya katao ngka on na di bo bes matey a kapembaloya 
ngka raken a Kristiyano?"  
29 Tig i Paolo a "Matey magaan na pengnin ko ko Allah a kena bo a ba seka, ka so pen so 
langon a pemamakineg raken imanto na mabaloy a datar aken bo liyo ron angkai a manga 
rantay a ipapatong raken."  
30 Na miyamanindeg so dato, so gobirnador, ago si Birnisi a rakes a langon a miyalimod 
a manga ped iran. 
31 So kiyaganat iran roo na pitero o oman i isa ko ped iyan a "Da a ba pinggolaola 
angkoto a mama a patot a imbono on aya pen o ba kikalaboso ron." 
32 Na pitero i Agripa ki Pisto a "Kepakay a bokaan angkoto a mama o da niyan pangniya 
a pekikokom ko Solotan."  
 
MANGA GALEBEK 27 
Milayalayag si Paolo sa Roma 
 
Kagiya pagayonayonan a pekasongen kami sa Italiya na piyalad iran si Paolo ago so ped a 
manga kikakalaboson sii ki Holiyo a kapitan ko salompok a manga sondaro a bebetowan 
sa 'Kompaniya o Solotan.'  
2 Miyageda kami sa kapal a poon sa Adramitiyo a makatitiyagar a pelayalayag ko manga 
pendongkoan sa probinsiya a Asiya. Tomiyolak kami a moonot rekami si Aristarko a taw 
sa Tisalonika a isa a siti sa Masidoniya.  
3 Kagiya talondog a gawii na miyakaoma kami sa Sidon. Si Holiyo na inikalimo iyan si 
Paolo, na pipero niyan on a mibentel iyan so manga ginawai niyan kaan iran sekaniyan 
kabegi ko manga kailangan iyan. 
4 Poon roo na tomiyaros kami ko kapageeda ami ko kapal. Miyawa kami roo na kagiya 
pekesonsang kami o ndo na sii kami miyokit ko kilid a polo a Sipri a makadadalong ko 
ndo. 
5 Piyamantek ami so ragat a pantag a Silisiya ago Pampiliya na iniraot kami sa Mira sii sa 
Lisiya. 
6 Roo miyakatoon so kapitan o manga sondaro sa kapal a poon sa Alihandriya a song sa 



Italiya, na piyakaogalin kami niyan sangkoto a kapal.  
7 Malombat a kapepelayalayag ami ko miyamakapira gawii, na maregen a kiniraoten 
rekami sa pantag a Nido. Na kagiya di kami pekataros sa mapantek sabap ko ndo na sii 
kami miyokit ko kadadalongan a kilid a polo a Krita a pantag a Salmoni. 
8 Maregen a kapepagilida ami ron, na iniraot kami ko kaden a bebetowan sa 'Mapiya a 
Pendongkoan,' a marani ko siti a Lasaya. 
9 Samaoto na miyabolobolo den a kapelayalayag ami, na riaot den so masa a piligro so 
kapelayalayag, ka miyaipos den so Powasa. Sabap roo na liyalangan siran i Paolo 
10 A tig iyan a "Manga pagariya, pekeilay aken a o melayalayag tano imanto na 
kemoralaan tano, na kelaga so manga roran tano ago so kapal taman ko manga 
kaoyagoyag tano." 
11 Ogaid na da ayoni o kapitan so lalangan i Paolo, ka piyakineg iyan baden so toma o 
pangongolin ko kapal ago so kirek on. 
12 Na kagiya giyangkoto a dodongkoan na kena a ba mapiya a lilindongan sii ko masa a 
dii kambarabarat na miyagayonayon so kadakelan ko manga lomayalayag a teros siran 
tomolak, ka penamaran iran a kapakadongko iran sa Pinisi. Isa ini a pendongkoan sa Krita 
a makasasangor sa pagabagatan sa sedepan ago sii ko pagotaraan sa sedepan, ka roo siran 
pekalindong ko masa a dii kambarabarat. 
  
So Barat sii ko Ragat 
 
13 Mipoon somamber so abagat sa manaot na aya katao iran on na ipenggolalan iran so 
antap iran. Giyamitan iran sa dadan na milayalayag siran a pepagilid sa Krita. 
14 Ogaid na da matey na somiyamber so tanto a mabager a sobosobo a bebetowan sa 
'Otara' a poon sangkoto a polo. 
15 Diyasengan o ndo so kapal, na kagiya di ami kesonsang so ndo na tiyaregan ami na 
mipepatiyanod kami baden.  
16 Sii ko kapepagilid ami ko balet a bebetowan sa Klaoda na maregen a kipekipaaren ami 
ko awang a petondaan o kapal. 
17 Kagiya maroran ai o manga gomagalebek na piyangolibedan iran so kapal sa tali a 
kiyandong ka pimbageran iran. Kagiya ipekelek iran o ba midatol so kapal ko mala a 
ipameted sa Sirtis na inibaba iran so layag na mipepatiyanod siran.  
18 Mitataros den so kabager o sobosobo na sii ko miyakatalondog a gawii na inipelelebad 
iran so manga roran sa ragat. 
19 Na sii ko ikatelo gawii na inipelelebad iran pen so manga kasangkapan o kapal. 
20 Miyabolobolo den a gawii a da ami den mailay so alongan aya pen so manga bitoon, 
na mitataros den so kapesember o sobosobo sa mabager. Samaoto na kiyadaan kami sa 
arap o ba kami pen makapegoyag.  
21 Kagiya matey a da siran den makakan na tominindeg si Paolo ko look iran a tig iyan a 
"Manga pagariya, o piyakineg ako niyo ago da tano makatolak a poon sa Krita na di tano 
nda kiyarong sangkai a kamaregenan ago kabinasaan. 
22 Ogaid na pakapipiyaa niyo a ginawa niyo imanto ka da a ba rekano petay apiya 
sakataw bo, ka so bo so kapal i kebinasa. 
23 Ka kagiya ko gagawii na so Allah a kirek raken ago pesimbaan ko na somiyogo raken 
sa malaikat a miyakatindeg ko obay aken 



24 A tig iyan a 'Di ka pekelek, Paolo! Disomala a makapengadap ka ko Solotan, na sabap 
ko limo o Allah na sebeten iyan langon so pepelayalayag a ped ka.' 
25 Sabap san na pakapipiyaa niyo a ginawa niyo, manga pagariya, ka sasarigan aken so 
Allah a aya mapenggolaola na datar o pitero iyan raken. 
26 Ogaid na disomala a kipimpir tano bo ko isa a polo."  
 
Miyageba so Kapal 
 
27 Sii ko ikasapolo ago pat kagagawii na pekeanodanod kami pen sa ragat sa Adriya, na 
kagiya kalookan a gawii na miyasipat o manga gomagalebek ko kapal a pepakarani kami 
sa kalopaan. 
28 Inalogan iran so timbaga ko didalem a ragat ka tekesen iran i kadalem iyan, na dowa 
polo repa. Kagiya makaiseg sa maito na tiyakes iran peroman, na sapolo ago lima repa. 
29 Kagiya ipekelek iran o ba masasa so kapal ko manga ator na inolog iran so pat a dadan 
a poon ko olinan o kapal, na miyangangarapan siran sa o ba bo kepita den. 
30 So manga gomagalebek na tomipeng siran malagoy ko kapal ka inalogan iran so 
awang sa ragat a omamanta sa pagalogan iran so ped a manga dadan sii ko lolong o kapal. 
31 Ogaid na pitero i Paolo ko kapitan ago so manga sondaro a "O di siran tatareg ko kapal 
na di kano penga sasabet."  
32 So kiyanega sii o manga sondaro na piyamotol iran so manga tali a iiket ko awang na 
miyaolog den ai sa ragat.  
33 Magaan den oto kelibabas na piyangni i Paolo a makakan siran langon sa 
pangenengken a tig iyan a "Miyakasapolo den ago pat gawii imanto a kapepenayaw niyo 
na da kano den mamakakan. 
34 Na pagakolen ko rekano a kekan kano kaan kano mamakabager, ka da den a satiman a 
bok a ba keda ko manga olo niyo." 
35 So kiyateroa sii i Paolo na kominowa sekaniyan sa paan na piyanalamatan iyan so 
Allah sii ko hadapan o kalangolangon, na piyangopak iyan ai na kiyan iyan. 
36 Miyakapiya a ginawa iran langon na komiyan siran mambo. 
37 Dowa gatos ago pito polo ago nem kataw kami langon sii ko kapal. 
38 Na kagiya manga oosog siran na inipelelebad iran sa ragat so manga bantad kaan 
makakep so kapal.  
39 Kagiya makaliwanag den na da iran makilala o antonaa angkoto a lopa, ogaid na 
miyailay iran a aden a sogod on a aden a ipameted on. Na kiyokom iran sa ginawa iran a o 
keparo na pekandongkoon iran roo so kapal. 
40 Piyamotol iran so manga tali o manga dadan na inibagak iran sa ragat. Piyamokas iran 
on so manga tali a iiket ko pangolin ko kapal na inibayaw iran so layag sii ko lolong o 
kapal kaan siran bayogen a ndo, na miyakaagaw siran ko ipameted ko kilid a ragat. 
41 Ogaid na iniraot so kapal ko kababawan ko ig na minidatol on. So lolong iyan na 
minilaseg on na so olinan iyan na pekegeba o manga babager a begel. 
42 So manga sondaro na miyapikir iran a pemonoon iran so manga kalaboso kaan da a isa 
kiran bo a ba pekalangoy sa kalopaan ago makapalagoy. 
43 Ogaid na so kapitan o manga sondaro na kebayaan iyan somabet si Paolo, na siyaparan 
iyan siran sa kipenggolalanen iran ko antap iran. Na pitero iyan ko pemakalangoy a aya 
mona tomipo sa ragat kaan makapagapas ko gakap, 



44 Na tondog so manga ped a nggamba ko manga papan o di na apiya antonaa a miyageba 
ko kapal. Na giyanan i kinisampay ami sa gakap, na palaya kami miyasabet.  
 
MANGA GALEBEK 28 
Si Paolo roo sa Malta 
 
Kagiya makagakap kami den na kiyatokawan ami a giyangkoto a polo na bebetowan sa 
Malta. 
2 Tanto kami a inikapedi o manga magiinged on, ka sabap sa pegoran ago matenggaw so 
doniya na mirapog siran ago pisekasakaw kami ran langon.  
3 Miyamorot si Paolo sa sabekes a itagon, na sii ko kapetegoa niyan on ko rapog na 
lominiyo ron so nipay sabap ko kayaw o apoy na pimborikisan iyan a lima i Paolo. 
4 Kagiya mailay o manga magiinged so nipay a mabibitin sa lima niyan na pitero o oman 
i isa ko ped iyan a "Baanda talibono angkai a mama, ka apiya pen miyasabet ko ragat na 
di peperon o Kaontol o ba sekaniyan makapagoyag." 
5 Ogaid na initapirik baden i Paolo so nipay sii ko apoy na da kasakiti. 
6 Nanayaon iran a lomebag sekaniyan ago mitekaw a maoteng a miyatay. Ogaid na kagiya 
matey a kananayaw iran na da a marata a miyaolaola niyan na miyaalin so pamikiran iran 
ago tig iran a "Tohan sekaniyan!"  
7 Kena a ba roo mawatan na aden a pangomaan a rek i Pobliyo a so olowan a sanasanaan 
ko polo, na piyakabolos kami niyan ko walay niyan na pisekasakaw kami niyan ko soled 
o telo gawii. 
8 Samaoto na makaiiga so ama i Pobliyo ka dii keyaw ago pelagotein. Somiyoled si Paolo 
ko rowang iyan na kagiya makapangangarapan na inidapenet iyan on a manga lima niyan 
na piyakapiya niyan. 
9 Kagiya maolaola ini na miyamanong roo so langon o pepanga sasakit sangkoto a polo 
na piyamakapiya siran i Paolo. 
10 Oriyan iyan na piyamegan kami iran sa madakel a manga pamemegayan, na kagiya 
makatitiyagar kami melayalayag na riyoran iran ko kapal so langon a kailangan ami.  
 
So Kiyapakaoma sa Roma 
 
11 Sii ko kiyaipos o miyakatelo olan na tomiyolak kami a meeda ko kapal a poon sa 
Alihandriya a bebetowan sa 'Miyadowa a Magari,' a domiyongko sangkoto a polo ko 
masa a dii kambarabarat. 
12 Miyakaoma kami ko siti a Sirakosa na tomiyareg kami roo ko miyakatelo gawii. 
13 Poon roo na milayalayag kami na iniraot kami sa siti a Rigiyo. Kagiya talondog a 
gawii na somiyamber so abagat, na so ikadowa gawii na miyakaoma kami sa Potiyoli. 
14 Minitoona ami roo so ped a magariyari na inakol iran rekami a komaden kami kiran 
pasin sa isa ka pito gawii. Oriyan oto na somiyong kami sa Roma.  
15 Kiyatokawan o manga magariyari sa Roma so makapantag rekami, na miyamanong 
siran rekami sa taman sa Padian sa Apiyo ago sii ko inged a bebetowan sa Telo a 
Pembolosan ka pagalaon kami iran. Kagiya mailay siran i Paolo na piyanalamatan iyan so 
Allah na miyakapiya a ginawa niyan.  
16 Kagiya makaoma kami sa Roma na pipero ki Paolo a makabaling a masisibay, ogaid 



na nggogordiyaan o sakataw a sondaro.  
 
Miyangosiyat si Paolo roo sa Roma 
 
17 Kagiya makatelo gawii na miyakipelimod si Paolo ko manga olowan o manga Yahodi 
sangkoto a inged. Kagiya malimod siran na pitero iyan kiran a "Manga pagari ko, apiya da 
a miyanggolaola ko a sopak ko bangsa tano o di na so manga taritib a initenan rekano o 
manga apo tano na kiyalaboso ako roo sa Yarosalim ago piyalad ako iran ko manga 
Iromanen. 
18 Piyangingisean ako iran na mbokaan ako iran o kowan ka kiyatokawan iran a da a ba 
ko pinggolaola a patot a imbono raken. 
19 Ogaid na kagiya sopaken ai o manga Yahodi na piyangni aken a pekikokom ako ko 
Solotan, apiya pen da a dimanda aken ko royod aken a manga taw. 
20 Giyai i sabap a piyangni aken a kimbitiyarain aken rekano, ka mapapatong ako imanto 
sangkai a rantay sabap ko pepagarapen o manga taw sa Israil."  
  
21 Tig iran ki Paolo a "Da a miyatarima ami a sorat makapantag reka a poon sa Yodiya 
aya pen o ba aden a manga magariyari a miyakaoma sii a miyakapanotol o di na 
miyakatero sa marata mipantag reka. 
22 Ogaid na kebayaan ami a katokawi ami ko mapipikir ka, ka katawan ami a apiya anda 
na dii tero so manga taw sa makasosopak sangkai a ndao."  
23 Mandiyadi na tomiyaalik siran sa gawii a kapamakinega iran peman ki Paolo. Na 
kagiya raoten angkai a gawii na madakel a miyamanong ko walay niyan. Na ipoon sa 
kapipita taman ko kiyagagawii niyan na piyangosiyatan iyan siran a di niyan kiran dii 
pemataan so makapantag ko Ndatoan o Allah. Piyanamaran iyan a kaayoki niyan kiran 
makapantag ki Isa ko kapegosaya niyan kiran ko Kitab o Mosa ago so Sorat o manga 
nabi. 
24 So ped kiran na kiyaayokan o manga katero iyan, ogaid na so ped na da iran 
paratiyayaa. 
25 Da siran pagayonayon, na miyamangawa siran roo kagiya mapasad tero i Paolo angkai 
a manga katero a "Benar den so pitero o Soti a Roh a nggolalan ko Nabi Isayas sii ko 
manga apo iyo 
26 A tig iyan a 
 
'Songowi ngka ngkai a manga taw na teroa ngka a 
"Pemakineg kano na pemakineg kano peparoman  
na di kano den pekasabot.  
Magilay kano na magilay kano peparoman  
na di kano den pekasarino.  
27 Ka miyabaloy a makapal so manga poso angkai a manga taw; 
inolen iran a manga tangila iran 
ago pinideng iran a manga mata iran, 
kaan iran di kiilay so manga mata iran 
ago di iran kineg so manga tangila iran 
ago di iran kisabot so manga poso iran. 



Ka o ba siran baden makateklid kaan aken siran kapiyapiyai.' 
 
28 “Kagiya ka maoto na kabaya aken a katokawan iyo a giyangkai a kakesabet a poon ko 
Allah na piyakalangkap roo ko kena a ba manga Yahodi na pemakinegen iran!" 
30 Sii ko soled o dowa ragon na mababaling si Paolo ko aapinan iyan a walay, na 
pekormaten iyan so langon a pembentel on. 
31 Pepakitokawan iyan so Ndatoan o Allah ago ipepangendao niyan so makapantag ko 
Kadnan a Isa Al Masih sa da a kalek iyan ago da a ba on miyakabangen.  
 
 

ROMA 
 
ROMA 1 
Alamat sorat ako i Paolo a oripen i Isa Al Masih makasampay ko langon a taw sa siti a 
Roma. Tiyawag ako o Allah kaan ako mabaloy a siyogo iyan na initoro ako niyan sa 
kapekalangkapa ko ko Mapiya a Totol iyan. 
2 Initopa niyan angkai a Totol a nggolalan ko inisorat o manga nabi niyan sii ko Soti a 
Kitab. 
3-4 Giyai so Totol makapantag ko Wata iyan a si Isa Al Masih a Kadnan tano. Mipantag 
ko kamamanosiyai ron na inimbawata sekaniyan a kiyababadan ko Daod, 
4 Ogaid na miyapayag a Wata sekaniyan o Allah sii ko mala i kabatowa a kiyaoyaga on a 
poon ko miyamatay a nggolalan ko Soti a Roh. 
5 Nggolalan ko Al Masih ago sabap ko Ingaran iyan na inikalimo ako o Allah kaan ako 
mabaloy a siyogo iyan ago mapakalangkap aken ko langon a kena a ba manga Yahodi so 
Mapiya a Totol iyan kaan siran on makaparatiyaya ago makapangongonotan ko Allah. 
6 Na maaped kano mambo ko siran oto a tiyawag sa kabaloya rekano a rek i Isa Al Masih. 
 
7 Pisoratan ko sekano langon san sa Roma a pekebabayaan o Allah ago tiyawag iyan kaan 
mabaloy a manga kaom iyan. 
 
Pengnin ko a began kano sa limo ago kalilintad a poon ko Allah a Ama tano ago so 
Kadnan a Isa Al Masih. 

 
So Pangangarapan a Panalamat 
 
8 Pagampaganay na pepanalamatan ko so Tohan ko a nggolalan ki Isa Al Masih sabap 
rekano langon, ka pepekalangkap ko dalem a doniya so totolan ko paratiyaya niyo. 
9 So Allah a pepanalagadan ko a iklas ko poso aken sii ko kipepangosiyaten ko ko 
Mapiya a Totol makapantag ko Wata iyan na katawan iyan a lalayon aken sekano den 
pegalowin 
10 Oman ako pepangangarapan. Pepangnin ko ko Allah a o kabaya iyan na peron ako 
niyan imanto a mibentel aken sekano. 
11 Ka ipekedali aken a kapakipegilaya ko rekano kaan aken sekano mapakambagian ko 
isa a rakmat o Roh a pekabager ko poso iyo 
12 Ago an tano mamagoyata a nggolalan ko paratiyaya o oman i isa rektano.  



 
13 Kabaya aken a katokawan iyo, manga pagari ko, a omanoman aken den pasaden sa 
ginawa ko a kimbentelen ko rekano ogaid na taman imanto na aden a makasesendod 
raken. Aya antap aken na penggalebek ako rekano san sa mapiya a ipegonga niyan a lagid 
o pinggolaola ko sii ko ped a kena a ba manga Yahodi. 
14 Ka aden a ipapaliyogat raken a galebek sii ko langon a taw, sii ko manga Grigo ago sii 
ko di iran manga royod, sii ko aden a manga katao niyan ago sii ko da a manga sowa iyan. 
15 Kagiya ka maoto na mala a kabaya aken sa kapekalangkapa ko pen ko Mapiya a Totol 
sii rekano a kibabaling sa Roma.  

 
So Kabatowa o Mapiya a Totol 
 
16 Ka di aken ikeya so Mapiya a Totol, ka giyai so kabatowa o Allah a pekasabet ko 
oman i isa a peratiyaya, paganay ron na so manga Yahodi na go bo so kena a ba manga 
Yahodi. 
17 Ka mapapayag sii sangkai a Totol so kaontol a ibibilang o Allah a rek o taw a ana 
paratiyaya niyan a sii bo sabap ko paratiyaya. Misosorat ai ko Kitab a tig iyan a "So taw a 
ibibilang a maontol sabap ko paratiyaya na keoyagoyag." 

 
So Kadostaan o manga Manosiya 
 
18 Pepakiilay o Allah so rarangit iyan a poon sa kasorgaan sii ko langon a kapegongkir 
ago kamarataan o manga taw a pegerenen iran so kapeketokawi ko tito a benar a 
nggolalan ko kapangararata iran. 
19 Ka so tito a benar a ketokawan makapantag ko Allah na marayag kiran, ka so den so 
Allah i miyakarayag on kiran. 
20 Ka ipoon den ko kiyaadena ko doniya na so di penga iilay a kabatowa o Allah a da a 
ikepos iyan, ago so katotohani ron na miyailay piyapiya, ka kesabot ai o manga taw ko 
kapekeilaya iran ko manga nganin a inaden o Allah. Sabap sii na da a ba iran kidoawa, 
21 Ka apiya pen miyakilala iran so Allah na da iran den begi sa bantogan a rek o Allah 
aya pen o ba iran panalamat. So kapepamimikiran iran na kiyadaan baden sa bali na 
piyakaliboteng so poso iran a da a kesabot iyan. 
22 Kabasa iran na maongangen siran, ogaid na mimbaloy siran a manga lalong, 
23 Na da iran simbaa so kababantogan ago da a ipetay niyan a Tohan, ka sominimba siran 
baden ko manga barahala a inisayan sa manosiya a petay bo, ago manga papanok, manga 
binatang ago manga nipay.  
 
24 Sabap sii na piyalad siran o Allah ko kapepangonoti ran ko manga reresik a kabaya o 
manga poso iran, na di ran dii nggolaolaa o oman i isa kiran so piyakayaya a manga 
nganin ko lawas o ped iyan. 
25 Da iran paratiyayaa so katawan iran a tito a benar makapantag ko Allah, ka ba iran den 
pitibaba so kiyaparatiyayaa iran ko manga kabokegan. Na sinimba iran ago piyanalagadan 
so manga nganin a inaden o Allah a kena a ba so Allah a aya kiran miyangaden a patot a 
podin sa taman sa pakataman. Amin. 
 



26 Sabap sii na piyalad siran o Allah ko piyakayaya a kapepangabaya iran. Apiya so 
manga babay na tomiyalikod ko patot a olaola o kabababayai kiran ka pisembi iran ko di 
patot. 
27 Lagid mambo o manga mama a ginekan iran so patot a kapekeromaa ko babay na 
mikekabayai siran a palaya mama a perarakagan siran, a di ran dii nggolaolaan so 
piyakayaya. Sabap sii na ipendaneg kiran so mapapatot ko mariribat a olaola iran.  
 
28 Sabap sa minda siran i ba iran kilalaa so Allah na piyalad iyan siran ko maresik a 
pamikiran sa kanggolaolaa iran ko di patot a penggolaolaan. 
29 Madadalem kiran so langon a pisosonan a di ontol, kadostaan, napso ago 
kambarabowat maasiya. Madadalem kiran pen so kariit, kapamono, kapepawala, 
kapanaliba ago kagowad. Taliyantaan siran, 
30 Pepagitowitoon iran so ped na ipekegowad iran so Allah. Mamakasodi siran, ipoporo 
iran a ginawa iran ago di siran dii manakabor. Pepangembaal siran sa manga rarata, ago di 
iran peratiyayaan so manga lokes iran. 
31 Manga lalong siran, di siran penga sasarigan, di siran maginawa ago da a ba iran 
kapedi ko ped. 
32 Katawan iran so kokoman o Allah a so siran oto a dii sii nggolaola na patot on so 
kambonoa on. Apiya pen oto na ba iran den pendayonen nggolaola, na kena a ba giyai bo 
ka pegayonan iran so manga ped a pesowa on mambo. 

 
ROMA 2 
So Ontol a Kapengokom o Allah 
 
Kagiya ka maoto na apiya antawaa rekano a pekokomen iyan so ped iyan na da a ba niyan 
kidaowa, ka o pekokoma ngka so ped na pekesala a ka a ginawa ngka, ka di ngka dii 
nggolaolaan so datar anan a manga nganin. 
2 Katawan tano a ontol so kakokoma o Allah ko manga taw a dii nggolaola sa datar anan 
a manga nganin. 
3 Na ba ngka pipikira a pekalidas ka ko kaselaa reka o Allah o pesowaa ngka so manga 
olaola o ped a taw a pekokomen ka? 
4 Ba ngka pesodia so kala iyan i gagaw ago kanapi ago kasabar iyan? Ba ngka di katawi a 
so gagaw o Allah na aya reka pekaagak sa katalikodi ngka ko manga dosa ngka?   
 
5 Ogaid na mategas ka i olo ago di teobat! Sabap san na ba ngka den pekelonsani so 
rarangit o Allah a itena reka sii ko gawii a kepayag so rarangit iyan ago so ontol a 
kapengokom iyan. 
6 Ka mbadalan iyan so oman i isa sa mapapatot ko manga galebek iyan. 
7 Imbegay niyan so kaoyagoyag a da a kaposan iyan ko siran oto a mananamar sa 
bantogan, pangkatan ago da a ikeda iyan a kaoyagoyag a nggolalan ko kapetordowa niyan 
ko di ran dii kanggolaola sa mapiya. 
8 Ogaid na pakapemborngaten o Allah so gani niyan ago rarangit ko siran oto a aya iran 
bo pipikiren na giya ginawa iran ago pegongkiren iran so tito a benar kaan iran 
manggolaola so marata. 
9 Kemoralaan ago perasain so oman i isa a dii nggolaola sa marata, a paganay ron na so 



manga Yahodi na go bo so kena a ba manga Yahodi. 
10 Ogaid na mbegan o Allah sa bantogan, pangkatan ago kalilintad so langon a dii 
nggolaola sa mapiya, a paganay ron na so manga Yahodi na go bo so kena a ba manga 
Yahodi, 
11 Ka da a ba raramigi o Allah.  
 
12 So siran oto a miyakandosa a da kiran mitoron so Kitab o Mosa na pemamatay a da 
makokom o Kitab. Na siran oto a miyakandosa a initoron kiran so Kitab na kokomen 
siran a ipepasod ko Kitab. 
13 Ka kena a ba so pepamamakineg ko Kitab i imbilang o Allah a maontol, ka siran oto 
bo a dii nggolaola ko misosorat on. 
14 So kena a ba manga Yahodi a da a ba iran Kitab na igira a di ran dii nggolaolaan so 
ipapaliyogat o Kitab a sii bo sabap ko migegedi ko hatin iran na miyabaloy so ginawa iran 
a kitab iran apiya da siran katoroni ko Kitab. 
15 Pepakiilay iran sii a so manga sogoan o Kitab na misosorat ko manga poso iran, na 
pepamataanan ai mambo o manga hatin iran ka pekesalak a mapepamikir iran a 
miyakasela siran na pekesalak a mapepamikir iran a da siran makasela. 
16 Giyai i ipengokom o Allah sii ko gawii a pekikokom iyan ki Isa Al Masih so migagaib 
a manga pamikiran o manga taw a aya kaketoman o Mapiya a Totol a pepakalangkapen 
aken. 

 
So manga Yahodi ago so Kitab o Mosa 
 
17 Seka a bebetowan ka a ginawa ngka sa Yahodi, na o benar a somasarig ka ko Kitab 
ago ipepangandag ka so Allah, 
18 Na o katawi ngka so kabaya iyan ago inipangendao reka o Kitab o andamanaya i 
kapamilia ngka ko lebi a mapiya, 
19 Na o matatangked sa ginawa ngka a seka i pekaagak ko manga bota, ago sindaw ka o 
kikalilibotengan, 
20 Na o pepangosiyat ka ko manga lalong ago pepangendao ka ko da a manga sowa iyan 
a rek ka so langon a katao ago tito a benar a matatago ko Kitab, 
21 Na o benar anan langon na ino ngka di pengendaowa a ginawa ngka a lagid o 
kapepangendaowa ngka ko manga ped? Ipepangosiyat ka a inisapar so kapamanekew 
ogaid na ba ka pepamanekew? 
22 Di ngka dii teroon a inisapar so kasins, ogaid na ba ka pesina? Ipekegowad ka so 
manga barahala ogaid na ba ngka pepanekewi so manga pesimbaan on? 
23 Ipepangandag ka a sisii reka so Kitab, ogaid na ba ngka pakapekeyaa so Allah sabap 
ko kasogoka ngka ko Kitab iyan? 
24 Ka misosorat ko Kitab a "Sabap rekano a manga Yahodi na mapepagitowito so 
ingaran o Allah o kena a ba manga Yahodi." 
 
25 O petomana ngka so Kitab na so kiyatoria reka a aya toos sa Yahodi ka na aden a gona 
niyan. Ogaid na o pesogoka ngka so Kitab na datar ka bo o kena a ba Yahodi a da matori. 
26 O so kena a ba Yahodi a da matori na petomanen iyan so manga sogoan o Kitab na ba 
sekaniyan di kibilang o Allah a lagid bo o miyatori? 



27 Na giyangkoto a kena a ba Yahodi a da matori a petomanen iyan so Kitab na 
pepakiilay niyan a maontol sekaniyan a di seka a miyatori ago kiyatoronan ko Kitab, ka 
ba ngka den pesogoka ngkoto a Kitab. 
28 Ka aya tito a pagtaw o Allah na kena bo a ba so inimbawata a Yahodi a aya bo 
miyatori a lawas iyan, 
29 Ka aya tito a pagtaw o Allah na giyoto so taw a aya kaiiyahodii ron na sii ko dalem o 
ginawa niyan a aya miyatori na so poso iyan. Giyanan na galebek o Roh o Allah a kena a 
ba sii mipepasod ko Kitab. Giyangkoto a taw na kekowa niyan so podi a kena a ba poon 
ko manosiya ka poon ko Allah.  
 
ROMA 3 
So Kasasarigi ko Allah 
 
Kagiya benar oto na ba aden a mibibinta o manga Yahodi ko kena a ba manga Yahodi, na 
ba aden a bali o kiyapakatori? 
2 Oway, madakel a mibibinta iran. Paganay ron na inisana kiran o Allah so manga katero 
iyan. 
3 Ino o da pamaratiyaya so ped kiran? Ba aya maana ini na di den kesarigan so Allah sa 
kitomanen iyan ko manga initopa niyan sabap ko da iran kapamaratiyaya? 
4 Kena! So Allah na lalayon benar apiya pen bokeg so oman i isa a taw. Ka misosorat ko 
Kitab a 

 
"Pekiilay a benar ka igira a di ka dii tero, 
na pepekataban ka igira a pekokom ka." 

 
5 Ogaid na amay ka so karata tano na aya kesabapan ko kapeyaga piyapiya o Allah ko 
kaontol iyan ko kandanega niyan rektano na ba tano mapetero a di maontol so Allah ko 
kapenggolaolaa niyan sii? (Pitero aken ai ko kamamanosiyai raken.) 
6 Mataan a di! O di maontol so Allah ko kapendanega niyan rektano na andamanaya i 
kakekokoma niyan ko doniya?  
 
7 So isa pen a mapetero na "O marayag piyapiya so kabebenar o Allah amay ka 
pakateralebiyaan ko kapepamokeg aken na kesabapan ai ko kakebantogi rekaniyan na ino 
ako pendanega den a lagid o baradosa?" 
8 Giyanan na lagid bo o kapeteroa tano sa "Nggolaola tano sa marata kaan misabap on so 
mapiya." Aden a ped a taw a piyagitowito ako iran ko kinisenditen iran a giyoto den i 
pitero aken. Na isela kiran so miyapetot kiran. 

 
Da den a Sakataw bo a ba Maontol 
 
9 Na antonaa i mapetero tano? Ba sektano a manga Yahodi na lebi a mapiya i 
kapakambebetad a di so kena a ba manga Yahodi? Kena! Ka miyatero aken den a so 
manga Yahodi ago so kena a ba manga Yahodi na palaya den mipapaar o kadostaan. 
10 Ka misosorat ko Kitab a 

 



"Da den a sakataw bo a ba maontol; 
11 Da a ba pekasabot aya pen o ba aden a dii mbabanog ko Allah. 
12 Miyamakasilay siran langon  
na palaya siran miyanga babaloy a da a bali niyan; 
da a ba dii nggolaola sa mapiya a apiya sakataw bo. 
13 So manga bakereng iran na lagid o kalelekaan a manga kobor, 
ka pepakapoon so kapepanalibi ko manga dila iran 
na so manga katero iran na lagid o bisa o nipay. 
14 Mapepeno a manga papait a sinta so manga ngari iran. 
15 Makatitiyagar siran sa kapemono, 
16 Na apiya anda siran song na pepaminasa siran ago peperarasay siran, 
17 Na di iran katawan so lalan ko kalilintad 
18 Aya pen o ba siran miyakasowa ko kikaleken ko Allah." 
 
19 Na katawan tano a so langon a sogoan o Kitab na para ko siran oto a mapapadalem ko 
Kitab kaan da a sakataw bo a ba aden a kidaowa niyan, ago an makokom o Allah so 
langon a taw sa doniya. 
20 Da a sakataw bo a ba kibilang a maontol o Allah a nggolalan ko kapetomana niyan ko 
manga inisogo o Kitab, ka aya kipantag o Kitab na so kapekikilalaan iyan on ko manga 
taw a miyakandosa siran. 
 
So Taw na Kibilang o Allah a Maontol sabap ko Paratiyaya 
 
21 Ogaid na imanto na miyapayag den so kaontol a imbilang o Allah a rek o taw a kena a 
ba makapenggolalan ko kapetomana niyan ko manga sogoan. Inipemataan ai o Kitab ago 
manga Sorat o manga nabi. 
22 Giyai so kaontol a ibibilang o Allah a rek o langon a peparatiyaya ki Isa Al Masih a sii 
bo sabap ko paratiyaya iran on. Ndatadatar so langon a taw 
23 Ka palaya siran miyakandosa ago da siran makaraot ko kababantogan a paparangayan 
a ipapaliyogat o Allah. 
24 Ogaid na sabap ko da a bayad iyan a limo iyan na inibilang tano niyan a maontol a 
nggolalan ko kiyaaona rektano i Isa Al Masih. 
25 Ka inirila sekaniyan o Allah ko kapatay kaan mapapas so manga dosa tano a nggolalan 
ko paratiyaya tano ko kiyapakatogaa ko rogo i Isa sabap rektano. Giyanan i okit a 
kiyapakiilain o Allah ko kaontol iyan, ka sii ko miyanga iipos a gawii na lipas iyan so 
manga dosa o manga taw sabap ko napi niyan, 
26 Ogaid na nggolalan sangkai a pinggolaola niyan na piyakiilay niyan imanto so kaontol 
iyan kaan makilala a maontol sekaniyan sii ko kibibilangen a maontol ko siran oto a 
peparatiyaya ki Isa. 
 
27 Kagiya ka maoto na antonaa i mipengandag tano? Da den! Ngkaino to? Ka kagiya so 
kakesabet tano na kena a ba sabap ko manga galebek tano, ka sii sabap ko paratiyaya 
tano. 
28 Ka matatangked sa ginawa ko a so taw na imbilang o Allah a maontol a sii bo sabap 
bo ko paratiyaya niyan, a kena a ba sabap ko kapetomana niyan ko manga Kitab. 



29 Ba aya bo a kitohan ko Allah na so manga Yahodi? Ba kena a Tohan sekaniyan 
mambo o kena a ba manga Yahodi? Mataan a Tohan iran sekaniyan mambo, 
30 Ka isaisa bo so Allah, na imbilang iyan so manga Yahodi a maontol sabap ko 
paratiyaya iran ago so pen so kena a ba manga Yahodi sabap mambo ko paratiyaya iran. 
31 Ba aya maana ini na pepakadaan ami sa kipantag so Kitab o Mosa a nggolalan ko 
paratiyaya? Kena! Ka aya benar na kikilalaan ami so tito a kipantag o Kitab. 
 
ROMA 4 
Minibilang a Maontol so Ibrahim sabap ko Paratiyaya niyan 
 
Antonaa i mapetero tano makapantag ko Ibrahim a apoapoan tano? 
2 O inibilang sekaniyan o Allah a maontol sabap ko manga galebek iyan na aden a 
mipengandag iyan. Ogaid na di sekaniyan makapengandag ko hadapan o Allah, 
3 Ka misosorat ko Kitab a "Miyaratiyaya so Ibrahim ko Allah na minibilang so paratiyaya 
niyan a aya niyan kaontol." 
4 Sokayan so taw a dii nggalebek ogaid na so sokay niyan na di kibilang a pamemegayan, 
ka miyasokat iyan. 
5 Ogaid na so taw a di penggalebek, ka baden peparatiyaya ko Allah a ipembilang iyan a 
manga oontol so miyamakasela, na imbilang so paratiyaya ngkoto a taw a aya niyan 
kaontol. 
6 Giyanan i maana o pitero o Daod sii ko kiyaaloya niyan ko kararakmati ko taw a 
ibibilang o Allah a maontol a kena a ba sabap ko manga galebek iyan. 
7 Ka pitero iyan a: 

 
"Rarakmatan so manga taw  
a kiyarilaan ko manga sala iran 
ago so siran oto a kiyasapengan so manga dosa iran. 
8 Rarakmatan so taw a di den imbilang o Allah a madodosa." 
 
9 Giyangkai a rakmat a miyaaloy o Daod na ba aya on bo kirek so miyanga totori? Kena, 
ka rek ini mambo o da manga totori. Ka miyatero ami den a "So paratiyaya o Ibrahim na 
minibilang a aya niyan kaontol." 
10 Anda i kiyanggolaola ini? Ba isako da sekaniyan pen matori o di na isako miyatori 
den? Kena a ba oriyan o kiyatori iyan, ka sii ko da niyan pen katori. 
11 Na so kiyatori iyan na aya toos ago inipemataan ko kaontol a minibilang a rek iyan 
sabap ko kiyaparatiyaya niyan isako da pen matori. Kagiya ka maoto na so Ibrahim na aya 
ama o langolangon a da manga totori a ibibilang a manga oontol sabap ko paratiyaya iran, 
12 Na ama sekaniyan mambo o langolangon a miyanga totori a kena bo a ba sabap ko 
kiyapangatotori iran, ka sabap sa perawaten iran so ladiyawan o Ibrahim a ama tano a 
aden a paratiyaya niyan sa da niyan pen katori. 

 
Ketarima so Initopa o Allah a nggolalan ko Paratiyaya 
 
13 So initopa o Allah ko Ibrahim ago so kebabadan on a mapekewali niyan so doniya na 
kena a ba sabap ko kiyatomana niyan ko manga sogoan, ka sabap ko kaontol a minibilang 



a rek iyan ko paratiyaya niyan. 
14 Ka opama ka miyabaloy siran a mamakapekewali sabap ko kapetomana iran ko kitab 
na da a bali o paratiyaya, ago da a kipantag o topa o Allah, 
15 Ka so taw a pesogok ko Kitab na kerarangitan o Allah, ogaid na o da a kitab na da den 
a kakesogoka ko kitab. 
 
16 Kagiya ka maoto na so topa na mipepasod ko paratiyaya kaan ai matarima sii bo sabap 
ko limo o Allah ago an matangked a kimbegan iyan on ko langon a kiyababadan ko 
Ibrahim, a kena bo a ba sii ko siran oto a mapapadalem ko Kitab, ka sii pen ko siran oto a 
miyamaratiyaya a lagid o Ibrahim. Sekaniyan na aya tano ama langon, 
17 Ka misosorat ko Kitab a "Biyaloy aken seka a ama o madakel a manga nasiyon." 
Inibegay angkai a topa ko Ibrahim sabap sa miyaratiyaya sekaniyan ko Allah, a so Tohan 
a pepangoyag ko miyamatay ago di niyan dii teroon so mipantag ko manga nganin a da 
pen manggolaola a lagid bo o miyanggolaola den. 
18 Na apiya pen di den keinam a ba mbawata so Ibrahim na siyarigan iyan so Allah ago 
piyaratiyaya niyan a pembaloy sekaniyan a ama o madakel a manga nasiyon a kitoman so 
pitero on o Allah a "Giyanan i kadakel o kebabadan reka." 
19 Na da kalebai so paratiyaya niyan apiya pen sii ko kapipikira niyan ko lawas iyan a 
lagid bo o miyatay, ka miyakapagidad sa manga magatos ragon, ago so kababalek o Sara 
a karoma niyan. 
20 Da sekaniyan den ndowadowa ko kapeparatiyayaa niyan ko initopa on o Allah, ka 
baden miyakabager so paratiyaya niyan, na biyantog iyan so Allah 
21 Ka miyatangked sa ginawa niyan a ketoman o Allah so initopa niyan. 
22 Sabap sii na "Minibilang so paratiyaya niyan a aya niyan kaontol." 
23 Na giyangkai a katero a "minibilang a aya niyan kaontol" na kena bo a ba sabap 
rekaniyan so kinisoraten on, 
24 Ka sabap rektano mambo a imbilang a manga oontol, a sektano a pepamaratiyaya ko 
Allah a aya mioyag ki Isa a Kadnan tano a poon ko miyamatay. 
25 Inirila sekaniyan ko kapatay sabap ko manga dosa tano na miyaoyag bo kaan tano 
mibilang a manga oontol. 
 
ROMA 5 
Makangginawai tano ago so Allah 
 
Kagiya ka maoto na kagiya ibibilang tano o Allah a manga oontol sabap ko paratiyaya 
tano na aden a kalilintad tano sii ko kaiisaisa tano ago so Allah a nggolalan ko Kadnan 
tano a Isa Al Masih. 
2 Na sabap mambo ko paratiyaya tano ki Isa na miyakasoled tano sangkai a titindegan 
tano imanto, a so kipekelimoon rektano o Allah. Na ipekebabaya tano so arap tano sa 
makapembagian tano ko bantogan o Allah. 
3 Liyo san pen na ipekebabaya tano so manga karomasayan, ka katawan tano a so manga 
karomasayan na pepekabegay sa kapakatiger. 
4 Na so kapakatiger na pepekabegay sa paparangayan a ikesoat o Allah, na so mapiya a 
paparangayan na pepekabegay sa arap. 
5 Na giyangkai a arap tano na di tano niyan pakapekeyaan, ka so kapekebabayai rektano o 



Allah na miyaodod sii ko manga poso tano a nggolalan ko Soti a Roh a inibegay niyan 
rektano.  
 
6 Isako da a ba tano mapenggolaola a kisabet rektano na sii ko miyatendo a masa na 
miyatay so Al Masih para ko miyanga dodosa a taw. 
7 Kena a ba makakakalilid i ba aden a kebaya matay para ko ped a taw apiya pen 
maontol. Masiken a aden a makaraw matay para ko mapiya a taw. 
8 Ogaid na piyakiilay o Allah so kala o kapekebabayai niyan rektano, ka isako manga 
baradosa tano pen na miyatay so Al Masih para rektano. 
9 Na kagiya ibibilang tano imanto a manga oontol sabap ko kiyatoga o rogo iyan na 
taralebi pen a kakesabet tano ko rarangit o Allah a nggolalan ki Isa. 
10 Gowani na manga ridoay tano o Allah ogaid na miningginawai tano niyan a nggolalan 
ko kiyapatay o Wata iyan. Na kagiya miyakangginawai tano den ago so Allah na taralebi 
pen a kakesabet tano a nggolalan ko kaoyagoyag o Wata iyan. 
11 Kena a ba giyanan bo, ka mapipiya a ginawa tano sii ko Allah sabap ko Kadnan tano a 
Isa Al Masih a ron miyakanggolalan so kiningginawain rektano o Allah. 

 
So Adam ago so Al Masih 
 
12 Miyakasoled so dosa ko doniya a nggolalan ko sakataw a mama a so Adam, na so dosa 
i miyakawit ko kapatay. Sabap sii na miyakalangkap so kapatay ko langolangon a 
manosiya ka kagiya miyakandosa so langon a taw. 
13 Sisii den so dosa sa doniya ko da pen kitoronen ko Kitab, ogaid na isako da a Kitab na 
da mikokom ko manga taw so manga dosa iran. 
14 Ogaid na ipoon ko Adam taman ko Mosa na mipapaar o kapatay so langon a taw, 
apiya so siran oto a da mamakandosa a datar o kiyasogoka o Adam ko inisogo o Allah.  
 
So Adam na isa a kiyaibaratan ko Al Masih a miyaori makaoma a di so Adam.  
15 Ogaid na mbida so ondasan o pamemegayan o Allah ago so dosa o Adam. Ka apiya o 
benar a madakel a taw a miyamatay sabap ko kiyapakandosa angkoto a sakataw a mama 
na lebi den a mala a kiyaondasan o limo o Allah ago so pamemegayan iyan ko madakel a 
taw a inibegay a nggolalan ko limo o sakataw a mama a si Isa Al Masih. 
16 Aden pen a mbidaan o pamemegayan o Allah ago so dosa ngkoto a sakataw a mama. 
Sii ko kiyaipos o isa a dosa niyan na kiyokom sekaniyan ago miyasala. Ogaid na sii ko 
kiyaipos o madakel a kiyapakandosa o manga taw na inibegay kiran o Allah so limo iyan 
kaan siran mibilang a manga oontol. 
17 Ka sabap ko dosa o sakataw a mama na mipoon ndato so kapatay a nggolalan sangkoto 
a sakataw a mama, ogaid na taralebi pen a so siran oto a pekatarima ko mala a limo o 
Allah ago so kaontol a aya pamemegayan iyan kiran na keoyagoyag siran ago 
makapendato a nggolaIan ko sakataw a mama a si Isa Al Masih." 
 
18 Aya samporna iyan na aya ondasan o kiyapakandosa o isa a taw na so kiyasalaa ko 
langon a taw, na datar oto mambo a so ondasan o maontol a pinggolaola o isa a taw na so 
kakibilangen ko langon a taw a manga oontol kaan siran maoyagoyag. 
19 Ka madakel a taw a miyabaloy a manga baradosa sabap ko da kaparatiyaya o sakataw 



a mama a so Adam, na datar oto mambo a madakel a taw a kebaloy a manga oontol sabap 
ko kapetoman o sakataw a mama a si Isa. 
20 Initoron so Kitab kaan mapakadakel so manga sala, ogaid na kagiya mindakel so 
manga dosa na taralebi ron mambo a miyakala so limo o Allah 
21 Kaan datar bo o kinipaaren rektano o dosa a nggolalan ko kapatay na makapepaar 
rektano mambo so limo o Allah a nggolalan ko kaontol kaan tano maoyagoyag sa dayon 
sa dayon a nggolalan ki Isa Al Masih a Kadnan tano.  
 
ROMA 6 
Miyatay a mipantag ko Kadostaan ogaid na Oyagoyag bo a mipantag ko Allah 
 
Kagiya ka maoto na antonaa i mapetero tano? Ba tano terosen so di tano dii kapakandosa 
kaan makala so limo o Allah? 
2 Mataan a di den! Sektano a miyada on so kapaar o kadostaan na andamanaya i 
kipetarosen tano ko di tano dii kandosa? 
3 Ba niyo di katawi a isako kasalawatan tano a piyakaisaisa tano ago si Isa Al Masih na 
piyakaisaisa tano ago so kiyapatay iyan sii ko kiyasalawati rektano? 
4 Kagiya ka maoto na nggolalan ko kiyasalawati rektano na miyatay tano ago minilebeng 
a ped iyan kaan datar o Al Masih a inoyag a poon ko miyamatay a nggolalan ko 
kababantogan a kabatowa o Ama na mipaginetaw tano mambo so bago a kaoyagoyag.  
 
5 Na sabap sa miyaped tano ko Al Masih sii ko kiyapatay niyan na mataan den a keoyag 
tano mambo peroman a datar o kiyaoyaga rekaniyan. 
6 Katawan tano a so kaasalan a ginawa tano na miyatotok ko kros a ped iyan kaan mada 
so kapaar o dosa ko manga lawas tano kaan di tano den mapengongoripen o dosa. 
7 Ka apiya antawaa i miyatay na miyapokas den ko kapaar o dosa. 
8 Na kagiya miyatay tano a ped o Al Masih na peparatiyayaan tano a keoyag tano mambo 
a ped iyan. 
9 Ka katawan tano a inoyag so Al Masih a poon ko miyamatay na di den petay peroman, 
na da den a kapaar on o kapatay. 
10 Ka sii ko kiyapatay iyan na miyatay sekaniyan sa miyakaisaisa bo para ko dosa, ogaid 
na sii ko kaooyagoyag iyan na oyagoyag sekaniyan para ko Allah. 
11 Datar ai mambo na bilangen iyo a ginawa niyo a miyatay a mipantag ko dosa ogaid na 
oyagoyag bo a mipantag ko Allah sii ko kaiisaisa niyo ago si Isa Al Masih.  
 
12 Kagiya ka maoto na di niyo pekipaaren ko dosa so manga lawas iyo a aden a kapetay 
niyan aya pen o ba niyo pangonoti so manga rarata a kabaya iyan. 
13 Di niyo pen pelada so apiya antonaa ped ko lawas iyo ko dosa kaan maosar ko 
kamarataan, ka ba niyo den palada a ginawa niyo ko Allah a datar o miyaoyag den a poon 
ko miyamatay, ago palada niyo ron so manga ped ko lawas iyo kaan maosar ko manga 
antap a maontol. 
14 Ka so dosa na di rekano den makapepaar, ka kagiya kena den a ba kano mapapadalem 
ko kitab, ka mapapadalem ko limo o Allah.  
 
Manga Oripen o Kaontol 



 
15 Ba aya maana ini na makapendosa tano pen sabap sa kena a ba tano pen mapapadalem 
ko kitab, ka sii ko limo o Allah? Mataan a di! 
16 Ba niyo di katawi a o palada niyo a ginawa niyo a oripen ko apiya antawaa sa 
kapetomana niyo ron na manga oripen kano niyan? O palada niyo a ginawa niyo ko dosa 
na aya ondasan iyan na kapatay, na o palada niyo ko kapetomana niyo ko Allah na aya 
ondasan iyan na kaontol. 
17 Ogaid na panalamatan tano so Allah ka apiya pen manga oripen kano gowani o dosa 
na piyaratiyaya niyo den sa iklas ko poso iyo so tito a benar a madadalem ko 
inipamangendao rekano. 
18 Kiyabalokasan kano ko dosa na miyabaloy kano a manga oripen o kaontol. 
19 Inosar aken sii so makakakalilid a manga katero kaan malebod a kakesabota niyo ron. 
Gowani na piyalad iyo so manga ped ko lawas iyo ka kapepangongoripena kiran o 
maresik ago pekitaralo a kamarataan, na datar ai mambo a palada niyo imanto so manga 
ped ko lawas iyo ko kapepangongoripena kiran o kaontol a pekiyarong ko kasosoti. 
 
20 Gowani ko manga oripen kano o dosa na da a labet iyo ko kaontol. 
21 Antonaa i miyaparoli niyo ko kiyanggolaola niyo sangkoto a manga galebek a ipekeya 
iyo imanto? Aya ondasan iyan na kapatay. 
22 Ogaid na kiyabalokasan kano den imanto ko dosa na miyabaloy kano a manga oripen o 
Allah, na di niyo dii nggolaolaan imanto so manga nganin a pekiyarong ko kasosoti a aya 
ondasan iyan na kaoyagoyag a da a kaposan iyan. 
23 Aya imbayad o dosa na kapatay ogaid na aya pamemegayan o Allah na kaoyagoyag a 
da a kaposan iyan sii ko kaiisaisa tano ago si Isa Al Masih a Kadnan tano. 
 
ROMA 7 
Ibarat a Mipepasod ko Kakewing 
 
Manga pagari ko a manga tatao ko Kitab, na ba niyo di katawi a aya bo a kipepaaren ko 
taw o kitab na sii bo ko kaooyagoyag iyan pen? 
2 Lbarat na so babay a aden a karoma niyan, na mapapadalem ko kapaar o karoma niyan 
sii ko kaooyagoyag pen o karoma niyan sabap ko sogoan o Kitab. Ogaid na o matay so 
mama na miyaboka so babay ko sogoan a kapakatetapi iran. 
3 Kagiya ka maoto na o makipetepi so babay ko salakaw a mama sii ko kaooyagoyag pen 
o karoma niyan na miyakasina sekaniyan. Ogaid na amay ka matay so karoma niyan a 
mama na kepokas so babay ko sogoan na kena a ba sekaniyan miyakasina o 
makipengaroma sa salakaw a mama. 
4 Lagid kano niyan mambo, manga pagari ko, ka miyatay kano den mipantag ko kitab a 
nggolalan ko kiyapatay niyo a ped o Al Masih sii ko kiyatotoka ko lawas iyan ko kros. 
Imanto na minitapi kano ko salakaw a karoma niyo a sii rekaniyan a miyaoyag a poon ko 
miyamatay kaan tano makaonga sa mala i gona ko Allah. 
5 Sii ko kipepaaren rektano o kamamanosiyai rektano na so manga rarata a kabaya tano a 
baden piyokaw o manga sogoan o Kitab na aya dii nggalebek sii ko manga lawas tano na 
aya inionga iran na pekiyarong ko kapatay. 
6 Ogaid na imanto na miyaboka tano ko Kitab, ka lagid tano bo o miyamatay mipantag 



sangkoto a makapepaar rektano gowani. Imanto na makapenalagad tano ko Allah ko bago 
a okit a nggolalan ko kapetomana tano ko Roh iyan, a kena a ba sii ko andang a okit a 
nggolalan ko kapetomana ko manga sogoan a misosorat ko Kitab. 
 
So Kitab o Mosa ago so Dosa 
 
7 Ba aya maana ini na ipekedosa tano so Kitab? Mataan a kena! Ka o da a Kitab na di 
aken katawan o antonaa i dosa. Di aken katawan o antonaa i napso o da a sogoan a tig 
iyan a "Di ka penapso."  
8 Ogaid na so dosa na inosar iyan angkai a sogoan, ka miyakanggolalan on na 
miyakapokaw raken so dosa ko langon a pisosonan a marata a kabaya. Ka o da a Kitab na 
da o kowan angkai a kapaar o dosa. 
9 Gowani ko da ko pen kaketokawi ko Kitab na oyagoyag ako, ogaid na sii ko kiyatokawi 
ko sangkai a sogoan na miyapayag so dosa 
10 Na miyatay ako. Na so sogoan a patot a pekawit raken so kaoyagoyag na kiyasabapan 
baden ko kiyapatay aken. 
11 Ka so dosa na miyaparo ron a kiyasalibaa niyan raken, na nggolalan ko sogoan na 
miyapatay ako niyan.  
 
12 So Kitab na soti, na so manga sogoan iyan na soti, maontol, ago mapiya. 
13 Ba aya maana ini na so mapiya na aya raken miyakapatay? Mataan a kena! Ogaid na so 
dosa na inosar iyan so mapiya a aya niyan gomaan ko kiyabonoa niyan raken kaan 
makilala so tito a parangay niyan. Sabap san na miyakanggolalan ko sogoan na 
miyapayag piyapiya so karata o dosa.  
 
So Dowa a Paparangayan o Manosiya 
 
14 Katawan tano a so Kitab na aya bo a kaketomana on na nggolalan ko kabatowa o Roh, 
ogaid na matag ako baden manosiya a pipesa a mapengongoripen o dosa. 
15 Di aken seboten so di aken dii manggolaola. Kebayaan aken nggolaola so mapiya 
ogaid na kena a ba giyanan i di aken dii manggolaola, ka so bo so ipekegowad aken. 
16 Na o so di aken dii manggolaola na kena a ba aken kabaya a penggolaolaan ko na 
keilay sii a aayonan aken a ontol so Kitab. 
17 Aya benar na kena den a ba so tito a ginawa ko i ba dii nggolaola sa datar ai, ka so 
dosa a madadalem raken. 
18 Katawan aken a da den a mapiya a ba raken madadalem, aya maana niyan na sii ko 
kamamanosiyai raken, ka apiya pen aden a niyat aken sa kanggolaola sa mapiya na di 
aken ai mapenggolaola. 
19 Di aken kegaga nggolaola so mapiya a kebayaan ko nggolaola, ka aya di aken dii 
manggolaola na so marata a kena a ba ko kabaya a penggolaolaan ko. 
20 Na o pinggolaola ko so di aken kabaya i ba ko nggolaolaa na kena a ba so tito a 
ginawa ko i minggolaola on, ka so dosa a madadalem raken.  
 
21 Kagiya ka maoto na kiyatokawan aken angkai a kokoman: igira a kebaya ako 
nggolaola sa mapiya na so marata i di aken dii manggolaola. 



22 Aayonan o hatin aken so manga sogoan o Allah 
23 Ogaid na makikilala aken a aden a mbida a kokoman a dii nggalebek ko manga ped ko 
lawas aken a makasosopak ko kokoman a aayonan o pamikiran aken, na giyangkoto a 
kokoman na pepakipengongoripen ako niyan ko dosa a sisii ko manga ped ko lawas aken. 
24 Dowandowaan ako den! Antawaa den i sebet raken sangkai a lawas a petonda raken 
ko kapatay? 
25 Penalamatan ko so Allah, ka kesabet ako ron a nggolalan ko Kadnan tano a Isa Al 
Masih!  
 
Na giyai i kapakambebetad aken: Aya niyat o pamikiran aken na so kapetomana ko ko 
Kitab o Allah, ogaid na so kamamanosiyai raken na pepangongoripenen o dosa.  
 
ROMA 8 
So Kapepaginetaw a Mipapaar o Rok o Allah 
 
Aya mataan den imanto na di den kesala so manga taw a maiisaisa siran ago si Isa Al 
Masih. 
2 Ka sii ko kaiisaisa tano ago si Isa Al Masih na so kabatowa o Roh a pepangoyag na 
biyalokasan ako niyan ko kapaar o dosa a kiyarong ko kapatay. 
3 Di ini kegaga o Kitab sabap ko kalobay o kamamanosiyai rektano. Sabap sii na 
pinggolaola ini o Allah ko kiyasogoa niyan ko Wata iyan sa doniya sii ko lawas a lagid o 
lawas tano a baradosa a kamamanosiyai ron kaan matay sekaniyan sabap ko manga dosa. 
Na bininasa niyan so kapaar o dosa sii ko kamamanosiyai rektano. 
4 Pinggolaola niyan ai kaan so kaontol a ipapaliyogat o Kitab na matarotop sii rektano a 
aya tano ipepaginetaw na kena a ba so kamamanosiyai rektano, ka so Roh. 
5 Siran oto a ipepaginetaw iran so kamamanosiyai kiran na lalayon pepamikir ko manga 
kabaya o kamamanosiyai kiran, ogaid na siran oto a ipepaginetaw iran so Roh na lalayon 
pepamikir ko manga kabaya o Roh. 
6 Na so kipepaaren ko pamikiran o kamamanosiyai na kiyarong ko kapatay, na so 
kipepaaren on o Roh na kiyarong ko kaoyagoyag ago kalilintad. 
7 Ka so taw a ipapaar so pamikiran iyan o kamamanosiyai ron na riridoon iyan so Allah, 
ka di niyan tomanen so manga sogoan o Allah na di niyan den ai ketoman. 
8 Siran oto a ipapaar o kamamanosiyai kiran na di iran den kesoat so Allah. 
 
9 Ogaid na kena a ba kano ipapaar o kamamanosiyai rekano, ka ipapaar kano o Roh, o 
benar a sii rekano komakaden so Roh o Allah. Na apiya antawaa i da on so Roh o Al 
Masih na kena a ba rek o Al Masih. 
10 Ogaid na o madadalem rekano so Al Masih na apiya pen petay so lawas iyo sabap ko 
dosa na oyagoyag so niyawa niyo sabap sa ibibilang kano a maontol o Allah. 
11 Na o sii rekano komakaden so Roh o Allah a aya miyoyag ki Isa a poon ko miyamatay 
na sekaniyan oto a miyoyag ki Isa Al Masih a poon ko miyamatay na pengoyagen iyan 
mambo so manga lawas iyo a aden a kapetay niyan a nggolalan ko Roh iyan a komakaden 
sii rekano.  
 
12 Kagiya ka maoto, manga pagari ko, na kena a ba rektano ipapaliyogat a kapepangonoti 



niyo ko kamamanosiyai rektano. 
13 Ka o pepangonoti niyo so manga rarata a kabaya o kamamanosiyai rekano na pematay 
kano den, ogaid na o pekibonoon iyo ko Roh so manga rarata a olaola o lawas iyo na 
keoyag kano. 
14 Siran oto a pegagaken o Roh o Allah na manga wata siran o Allah. 
15 Ka so Roh a tiyarima iyo na di kano niyan mbalowin a manga oripen a lalayon 
pekelek, ka tiyarima iyo so Roh a biyaloy kano niyan a manga wata o Allah; sabap sii na 
petelowan tano sekaniyan a "Ama, Ama aken." 
16 Giyangkoto a Roh na pepamataanan iyan ko niyawa tano a manga wata tano o Allah. 
17 Na kagiya manga wata tano niyan na makapekawali tano ko manga rakmat a pitiyagar 
o Allah para ko manga pagtaw niyan, na kirakes tano mambo ko kakekawaliya o Al 
Masih ko pitiyagar o Allah para rekaniyan. Ka o pembegian tano ko manga karomasayan 
iyan na makapembagian tano ko bantogan iyan.  
 
So Pekatalingoma a Bantogan 
 
18 Tatarimaan aken a so manga karomasayan tano sangkai a masa na lagid bo o tanto a 
makep amay ka pakapelebiyaan ago so bantogan a kipayag rektano. 
19 So langon a taman a miyanga aaden na nomanayaw a ipekedali iran so kipeyagen o 
Allah ko manga wata iyan. 
20 Ka kiyokom o Allah a keilang baden so so langon a kaaden, na kena ini a ba sabap ko 
kabaya iran, ka sabap ko takdir o Allah. Ogaid na apiya pen ai na iinamen iran 
21 A kebalokasan so langon a kaaden ko kaooripeni kiran o kapekeredak, ago 
makapembagian siran ko kababantogan a kapakadadaya o manga wata o Allah. 
22 Katawan tano a taman imanto na so langon a kaaden na dii makaperego ko masakit a 
datar o pembaliliten a babay. 
23 Na kena a ba siran bo, ka sektano mambo a katatagoan ko Roh a aya paganay a 
pamemegayan rektano o Allah, na di tano mambo dii makaperego sii ko ginawa tano sii 
ko kapenayawa tano ko kambaloya rektano piyapiya o Allah a manga wata iyan ago so 
kakebalokasi niyan ko manga lawas tano. 
24 Apiya pen miyasabet tano den na pepegarapen tano pen ai, ka o miyatarima tano den 
na di den kailangan a kapepegarapa tano ron. 
25 Ogaid na o pepegarapa tano so da tano pen matarima na pepenayaw tano ron a sesabar. 
 
26 Na pegogopan tano o Roh sii ko kalobay tano, ka di tano katawan o antonaa i patot a 
ipengangarapan tano aya pen o ba andamanaya i kapangangarapan tano ron, ogaid na so 
den so Roh na ipegadap iyan ko Allah so pangangarapan tano a nggolalan ko dii 
kapakaperego a di pekabales. 
27 Na so Allah a matao ko madadalem ko manga poso tano na katawan iyan so dii teroon 
o Roh, ka ipepamangni niyan so manga kaom o Allah a mipantag ko kabaya o Allah.  
 
28 Katawan tano a sii ko langon a pekeolaola na dii nggalebeken o Allah so kamapiyaan 
o siran oto a pekebabaya on, a so siran oto a piyanawag iyan a aya kinitoman o pitekdir 
iyan. 
29 Ka andang den a katawan o Allah o antawaa i tewagen iyan a rek iyan, na pitekdir iyan 



sa miyatey den a kebaloy siran a datar o Wata iyan kaan mbaloy so Wata a kaka o 
madakel a manga magariyari. 
30 Na siran oto a pitekdir iyan a mabaloy a rek iyan na piyanawag iyan mambo, na siran 
oto a tiyawag iyan na inibilang iyan a manga oontol, na siran oto a inibilang iyan a manga 
oontol na piyakimbagian iyan kiran pen so bantogan iyan. 
 
So Gagaw o Allah a dii Makanggolalan ki Isa Al Masih 
 
31 Kagiya benar ai langon na antonaa pen i mapetero tano? O maampil rektano so Allah 
na antawaa i pekasopak rektano? 
32 O da anogoni o Allah so Wata iyan ka piyalad iyan baden ko kapatay para rektano 
langon na ba niyan rektano di mbegan, a kirakes ko Wata iyan, so langon taman? 
33 Antawaa i pendimanda ko siran oto a piyamamili o Allah? Ba so Allah? Kena, ka 
sekaniyan i ibibilang iyan siran a da a manga sala iran. 
34 Na antawaa i pekakokom sa miyasala siran? Ba si Isa Al Masih? Di, ka sekaniyan i 
miyatay ago miyaoyag bo a sisii den sa kawanan o Allah a ipepangangarapan tano niyan. 
35 Antawaa i pekabelag rektano ko kapekebabayai rektano o Al Masih? Ba so 
karomasayan, o di na kamaregenan, o di na kasatroan, o di na taon, o di na kamimiskini, o 
di na piyakaleklek, o di na katidawa? Kena! 
36 Lagid tano o misosorat ko Kitab a 

 
"Sabap reka na pepamonoon kami sii ko mababasa alongan. 
Ibibilang kami a datar o manga bilibili a penombaliin." 

 
37 Apiya pen oto na sii ko langon ai a masosowa na pepekataban tano piyapiya a 
nggolalan rekaniyan a pekebabaya rektano. 
38 Ka matatangked sa ginawa ko a da den a ba rektano pekabelag ko kapekebabayai 
rektano o Allah; apiya so kapatay aya pen o ba so kaoyagoyag, o di na so manga malaikat, 
o di na so manga saitan, o di na so manga ala i kabatowa, o di na so manga pekeolaola 
imanto, o di na so pekatalingoma, 
39 O di na so matatago sa poro, o di na roo sa didalem, o di na apiya antonaa a ped a 
kaaden i ba tano niyan mabelag ko kapekebabayai rektano o Allah a nggolalan ki Isa Al 
Masih a Kadnan tano. 
 
ROMA 9 
So Allah ago so Pinili iyan a manga Taw 
 
Benar so peteroon ko imanto sii ko kaiisaisa ko ago so Al Masih, na kena a ba ako 
pepamokeg. Na pepamataanan ai mambo o hatin aken a pepakaliwanagan o Soti a Roh, 
na giyai i kebayaan ko tero: 
2 Tanto a mararata a ginawa ko ago da den a rintas o kapakamboboko o poso aken, 
3 Ka masisingayo aken a o kepakay na kemorkaan ako o Allah a mabelag ko Al Masih 
para ko kamapiyaan o manga pagari aken a Yahodi a ped ko bangesa ko 
4 A manga Israil. Miyapili siran o Allah a manga wata iyan na piyakambagian iyan siran 
ko bantogan iyan. Pimbaalan iyan so manga Kapasadan iyan mipantag kiran, na siran i 



kiyatoronan o Allah ko Kitab o Mosa. Rek iran so kapesimba ko Allah sii ko Timplo, na 
miyatarima iran so manga topa o Allah. 
5 Kiyababadan siran ko kababantogan a manga apoapoan, na sii ko kiyababadan kiran na 
inimbawata so Al Masih mipantag ko kamamanosiyai ron. Sekaniyan so Tohan a lebi a 
maporo ko langon taman a patot a pepodin sa taman sa pakataman! Amin.  
 
6 Na apiya pen kena a ba so langon a Yahodi i ba miyakaparatiyaya na kena a ba aya 
maana ini na da tomanen o Allah so topa niyan, ka kena a ba so langon a kiyababadan ko 
Israil i ba tito a manga taw o Allah. 
7 Kena pen a ba so langon a kiyababadan ko Ibrahim i ba tito a manga mbawataan iyan, 
ka pitero o Allah ko Ibrahim a "So bo so kebabadan ki Iskak i imbilang a manga 
mbawataan ka." 
8 Aya maana ini na kena a ba siran oto a inimbawata ko kamamanosiyai a okit i ba manga 
wata o Allah, ka siran oto a inimbawata a minisabap ko topa o Allah na aya imbilang a 
tito a manga kiyababadan ko Ibrahim. 
9 Ka aya initopa o Allah na giyai: "Sii ko datar ai a masa ko talondog a ragon na kesoy 
ako na pembawata si Sarah sa mama.”  
 
10 Giyangkai a wata a mama na so apo tano a si Iskak. Na mimbawata sekaniyan ago si 
Ribikah sa miyadowa a manga wata. 
11 Ogaid na sii ko da pen kimbawataan sangkoto a manga wata ago so da iran pen 
kanggolaola sa mapiya o di na marata na aden a pitero o Allah ki Ribikah kaan matoman 
so takdir iyan sa kapili iyan sa sakataw sangkoto a manga wata 
12 A kena a ba sabap ko galebek iyan ka sii bo sabap ko kiyatawaga on o Allah. Na aya 
pitero iyan ko Ribikah na "So kaka na mapenonogo o ari." 
13 Ka miyatoman angkai a misosorat ko Kitab a "Kiyababayaan ko si Yakob ogaid na 
inikagowad aken si Isaw." 
 
14 Na antonaa i mapetero tano makapantag sii? Ba so Allah na di maontol? Mataan a 
kena a ba di maontol! 
15 Ka pitero iyan ko Mosa a "Ikepedi aken so kebayaan ko komapedi, na 
ipengalinggagaw aken so kebayaan ko mangalinggagaw." 
16 Kagiya ka maoto na so katarimaa ko topa o Allah na kena a ba mipepasod ko kabaya o 
taw o di na so kapepanamar iyan, ka sii sabap ko kapedi o Allah. 
17 Ka pitero o Kitab ko Radiya Piraon a "Biyaloy aken seka a dato kaan aken mapakiilay 
so kabatowa aken a nggolalan reka, ago an mapakalangkap so ingaran aken ko dalem a 
doniya." 
18 Keilay sii a ikepedi o Allah so apiya antawaa i kebayaan iyan komapedi, na 
pepakategasen iyan so poso o apiya antawaa i kebayaan iyan a kapakategasa niyan on ko 
poso iyan.  
 
So Rarangit ago so Kapedi o Allah 
 
19 Masiken a aden a isa rekano a peteroon iyan raken a "O benar oto na ino selaa o Allah 
so taw? Antawaa i pekasopak ko kabaya o Allah a penggolaolaan iyan?" 



20 Ogaid na antawaa ka, a matag manosiya, a makipelampawiya ko Allah? Ba pekagiraw 
so koden ko mimbaal on a "Ino ako ngka pagembaali a datar ai?" 
21 Ba da a kabenar o pangengembaal sa koden sa kambaali niyan ko sasatompi a 
miyabonaw a bote sa dowa barang a koden, a so isa on na mala i arga ago so isa na 
barato?  
 
22 Datar oto so kabenar o Allah. Kepakay a pekiilay niyan so rarangit iyan ago pekikilala 
niyan so kabatowa iyan a nggolalan ko kambinasaa niyan ko siran oto a mapapatot on, 
ogaid na tanto niyan siran baden a pisebaran. 
23 Aya sabap iyan na an iyan mapakiilay so tanto a mala a bantogan iyan ko siran oto a 
ipekepedi iyan a miyatiyagar iyan gowani a makapembagian ko bantogan iyan 
24 A aya maana niyan na sektano den a piyanawag iyan, a kena a ba sii bo pekapoon ko 
manga Yahodi, ka poon mambo ko kena a ba manga Yahodi. 
25 Giyai i pitero iyan a inisorat o nabi Hosiyas a 

 
"Mbetowan ko sa 'manga pagtaw aken' so kena a ba ko manga pagtaw gowani, 
na siran oto a da ko kababayai gowani na mbetowan ko sa 'pekebabayaan ko.' "  
 
26 Ago, 
 
"Sii ko darpa a ron kiran miyatero gowani a ‘kena a ba ko sekano manga taw,’  
na ron siran kebetowi sa 'manga wata o oyagoyag a Tohan.' "  
 
27 Na giyai i pitero o Isayas makapantag sa Israil a  
 
"Apiya pen so manga taw sa Israil na lagid sa kadakel o peted sa kilid a ragat  
na maito bo a kesabet kiran,  
28 Ka so Kadnan na penggagaanan iyan tomoman so isela iyan ko doniya kaan den 
mapasad."  
 
29 Na kitoman den so miyaalamat o Isayas a 
 
"O da lambaa o Kadnan a Lebi a Mamaapaar so ped ko kiyababadan tano  
na miyapolang tano den a datar o manga taw sa Sodom,  
ago so manga taw sa Gomorah." 
 
So Israil ago so Mapiya a Totol 
 
30 Kagiya ka maoto na antonaa i mapetero tano? Aya mapetero tano na giyai: so kena a 
ba manga Yahodi a da panagontaman sa kapakaontol iran na miyakowa iran den so 
kaontol, a so kaontol a mipepasod ko paratiyaya. 
31 Ogaid na so manga taw sa Israil a pepanagontamanan iran so kaontol a mipepasod ko 
manga sogoan na da siran raoten ko antap iran. 
32 Ngkaino bes? Aya sabap iyan na so kapepanagontaman iran na kena a ba mipepasod 
ko paratiyaya, ka sii baden ko manga galebek. Minisosong siran ko ator a pekesosongan 



33 A miyaaloy sangkai a misosorat ko Kitab a 
 
"Ilaya niyo man ka imbetad aken so isa a ator sa Siyon  
a kesosongan ko manga taw,  
a so ator a ikeoteng iran, 
ogaid na saden sa taw a peserig rekaniyan na di den makapekeya." 
 
ROMA 10 
Manga pagari aken, tanto a masisingayo o poso aken a masabet so manga Israil, na giyai i 
pepangangarapanen ko ko Allah. 
2 Kapemataanan aken a tanto iran a pananamaran iran a kapepanalagadi ran ko Allah 
ogaid na kena ini a ba mipepasod ko ontol a katao. 
3 Da iran tagoa sa ginawa so okit a kibilangen o Allah ko taw a maontol, ka piyanamaran 
iran baden a kapekedega iran ko rek iran a okit ko kapakaontol, na da iran tarimaa so 
kaontol a ipembegay o Allah. 
4 Ka so Al Masih na inepos iyan so okit ko kapakaontol a sii mipepasod ko kapetomana 
ko manga sogoan kaan mibilang a maontol so oman i peparatiyaya.  
 
So Kakesabet na para ko Apiya Antawaa i Terima on 
 
5 Giyai i inisorat o Mosa makapantag ko kapakaontol a mipepasod ko kapetomana ko 
manga sogoan: "So taw a petoman ko manga sogoan na aya niyan ikeoyagoyag." 
6 Ogaid na giyai i miyatero makapantag ko kapekaontol o taw a mipepasod ko paratiyaya: 
"Di ngka peteroa sa ginawa ngka a 'Antawaa i penik sa kasorgaan?' " (Aya maana ini na 
an iyan mapakapanog so Al Masih), o di na 
7 “Di ngka pen peteroa a 'Antawaa i penog ko pitidaleman ko doniya?' " (Aya maana ini 
na an iyan makowa so Al Masih a poon ko darpa o miyamatay). 
8 Aya miyatero na giyai: "Marani rekano so katero, ka sii ko manga modol iyo ago 
madadalem ko manga poso iyo." Aya maana ini na so katero makapantag ko paratiyaya a 
pepakalangkapen ami. 
9 Ka o teroa o modol ka a si Isa na aya Kadnan, ago peratiyayaan pen o poso o ka a 
inoyag sekaniyan o Allah a poon ko miyamatay na kesabet ka. 
10 Ka imbilang ka a maontol o Allah a nggolalan ko kaparatiyaya o poso o ka, na kesabet 
ka a nggolalan ko kapayaga on o manga modol ka. 
11 Misosorat ko Kitab a "Apiya antawaa i peserig rekaniyan na di den makapekeya," 
12 Na mirarakes sii so langon a taw, ka da a mbidabidaan o manga Yahodi ago so kena a 
ba manga Yahodi, ka so isaisa a Kadnan na aya Kadnan o langon a taw, na rarakmatan 
iyan so langon a pepananalo rekaniyan. 
13 Ka misosorat ko Kitab a "Apiya antawaa i petelo ko ingaran o Kadnan na kesabet." 
 
14 Ogaid na andamanaya i kapetelowi iran ko Kadnan o da iran paratiyayaa? Na 
andamanaya i kaperatiyayaa iran rekaniyan o da iran maneg so makapantag on? Na 
andamanaya i kakenega iran on o da a ba on pepakalangkap? 
15 Na andamanaya i kapekalangkapa on o da a miyasogo a pekalangkap on? Misosorat ko 
Kitab a "Sayana a mapiya i paras so manga ai o siran oto a pepakalangkap ko mapiya a 



totol!" 
 
16 Ogaid na kena a ba so langon a manga Israil a miyamakaneg ko Mapiya a Totol i ba on 
tomiyarima. Ka pitero o Nabi Isayas a "Hey Kadnan, antawaa i miyaratiyaya ko totol 
ami?" 
17 Kagiya ka maoto na so paratiyaya na pepekapoon ko kapemakinega ko katero a 
pepakalangkapen makapantag ko Al Masih.  
 
18 Ogaid na aden a ipagise aken makapantag ko manga Yahodi. Ba iran da maneg so 
katero? Mataan a miyaneg iran, ka misosorat ko Kitab a 

 
"So sowara iran na lomiyangkap ko dalem a doniya 
na iniraot so manga katero iran ko pirowarowangan o doniya." 
 
19 Na ipagise aken pen: Ba da ini sabota o manga taw sa Israil? Aya paganay a somimbag 
sii na si Mosa a tig iyan a:  

 
"Pakipesigi aken sekano ko manga taw a kena a ba tito a bangsa. 
Pakipekerangitan aken sekano ko nasiyon a da a sabot iyan."  
 
20 Na pitero i Isayas sa masagogod a: 

 
"Miyatoon ako o manga taw a da raken mbabanog. 
Piyayag aken a ginawa ko ko manga taw a da raken pangingise.” 
 
21 Ogaid na makapantag ko manga taw sa Israil na tig iyan a  
 

“Pekewaan aken a lima ko mababasa alongan 
so pepemangongkir ago manga tetegas i olo a manga taw.” 
 
ROMA 11 
So Kapedi o Allah ko Israil 
 
Kagiya ka maoto na ipagise aken o ba initolak o Allah so manga taw niyan? Mataan a 
kena! Ka taw ako mambo a Israil a kiyababadan ko Ibrahim ago maaped ko mbatabataa a 
Baniyamin. 
2 Da tolaken o Allah so manga taw niyan a piyamili iyan sii ko miyanga oona a gawii. Ba 
niyo di katawi so pitero o Kitab makapantag ki Iliyas, a so kadadawaya niyan ko manga 
Israil sii ko kapepangangampedian iyan ko Allah? 
3 Tig iyan a "Hey Kadnan, piyamono iran so manga nabi ngka ago piyanempag iran so 
manga aparan ka, na saken bo i miyalamba, na pananamaran ako iran pen mono.” 
4 Na antonaa i inisembag on o Allah? Pitero iyan a "Aden pen a pito nggibo a manga taw 
a inisenggay aken a rek aken a da pamanimba ko barahala a Baal." 
5 Na datar oto mambo imanto, ka aden pen a manga Yahodi a piyamili o Allah sabap ko 
limo iyan. 



6 So kiyapamilia niyan kiran na sabap ko limo iyan a kena a ba sabap ko manga galebek 
iran, ka o sabap ko manga galebek iran na so limo iyan na kena a ba tito a limo. 
 
7 Na antonaa bes i masosowa? Kena a ba langon o manga Israil i miyakakowa ko di ran 
dii mbabanogen. Aden a maito kiran a miyamakakowa on, a so siran oto a piyamili o 
Allah, ogaid na so manga ped na miyamakategas i poso. 
8 Giyanan i misosorat ko Kitab a 

 
"Piyakitepol o Allah so pamikiran iran, 
na taman imanto na di iran kiilay so manga mata iran 
ago di iran kineg so manga tangila iran." 
 
9 Na pitero o Daod a 

 
"Pengnin ko a mabaloy a sampirot ago litag so manga rakmat iran 
a aya kesosongan kiran ago ikebinasa iran. 
10 Kalibotengan so mata iran kaan siran di pemakailay, 
na manga pepeko so manga likod iran sa dayon sa dayon."  
 
11 Na aden pen a ipagise aken: Kagiya misosong so manga Yahodi na ba siran miyaoteng 
a di den makapembowat? Mataan a kena! Sabap ko kiyapakasela iran na miyakaoma so 
kakesabet ko kena a ba manga Yahodi kaan kiran makasigi so manga Yahodi. 
12 Na o so kiyapakasela o manga Yahodi ago so kiyakorangi kiran na aya sabap o 
kiyarakmati ko kena a ba manga Yahodi sa dalem a doniya na taralebi pen a perakmatan 
so doniya amay ka matarotop so kadakel o manga Yahodi a pemaratiyaya. 
 
So Kakesabet o Kena a ba manga Yahodi 
 
13 Na peteroon ko rekano a kena a ba manga Yahodi a sabap sa siyogo ako rekano a kena 
a ba manga Yahodi na ipepangandag aken so galebek aken sii rekano 
14 Kaan masiken a mapakasigi aken so ped aken a manga Yahodi ago masabet aken so 
ped kiran. 
15 Ka o so kinitolaken kiran o Allah na aya kiyasabapan ko kiningginawain iyan ko ped a 
manga taw sa doniya na antonaa i kesowasowa amay ka terimaan iyan siran peroman? 
Datar oto o kakeoyag o miyamatay! 
 
16 O soti so paganay a sabagi ko paan a isepaat ko Allah na soti mambo so kalaan on. Na 
o soti so bekaw o kayo na soti mambo so manga sapak iyan. 
17 Piyamotol so ped ko manga sapak o piyamola a kayo a olibi, na seka, a kena a ba 
Yahodi, na lagid o minitoor on a sapak o kayo a olibi sa kalasan, na di ka dii 
makambagian ko ipekeoyag a lita a poon ko bekaw o piyamola a kayo. 
18 Sabap sii na di ngka pipikira i ba ka lebi a mapiya a di so miyanga popotol a sapak. O 
giyanan i mapipikir ka na tatanodi ngka a kena a ba ka makatotokod ko bekaw, ka so 
bekaw na aya reka makatotokod.  
 



19 Masiken a peteroon ka a "Piyamotol so manga sapak kaan ako mitoor ko piyotolan 
on." 
20 Benar oto. Ogaid na piyamotol siran ka da siran paratiyaya na aya kitatapiin reka on na 
sabap ko paratiyaya ngka. Na di ngka ini pengandagen, ka ba ka den kalek. 
21 Ka o da maapi o Allah so manga Yahodi a aya tito a manga sapak na di ka niyan 
mambo pemaapan. 
 
22 Keilay sii so kasalimoon o Allah ago so kasopiit iyan. Masopiit sekaniyan ko siran oto 
a miyamakasilay, ogaid na ipekelimo ka niyan asar a kakaden ka sii ko limo iyan, ka o di, 
na kepotol ka mambo. 
23 So peman so manga Yahodi na o peratiyaya siran peroman na isompat siran peroman 
ko kayo, ka kegaga o Allah so kisompaten iyan kiran on peroman. 
24 Seka a kena a ba Yahodi na datar o sapak a miyapotol ko da pamolaa a kayo a olibi 
ago inisompat ka ko piyamola a kayo a olibi a di reka domadait na lebi pen a malebod a 
kisompaten o Allah ko manga Yahodi sangkoto a kayo a piyotolan kiran a domadait 
kiran.  
 
So Kapedi o Allah ko Kalangolangon 
 
25 Kabaya aken, manga pagari ko, a katokawan iyo angkai a takdir o Allah a pageemaan 
gowani kaan iyo di kiporo a ginawa niyo. Giyai i takdir iyan: so kategas i olo o ped ko 
manga taw sa Israil na sii bo taman sa matarotop so kadakel o kena a ba manga Yahodi a 
miyamanangoran ko Allah. 
26 Na giyoto i kakesabet o kalangolangon o Israil, ka misosorat ko Kitab a 
 
"Pekaoma so Pepanabet a poon sa Siyon 
na pekadaan iyan so kamarataan o manga kiyababadan ko Yakob. 
27 Na amay ka pepasen ko so manga dosa iran 
na giyoto i kaketoman o kapasadan a initoron aken kiran." 

 
28 Miyabaloy so manga Yahodi a manga ridoay o Allah ko da iran katarimaa ko Mapiya a 
Totol kaan ai mapakalangkap rekano a kena a ba manga Yahodi, ogaid na sabap sa 
miyapili siran o Allah na pekebabayaan iyan siran sabap ko manga apoapoan iran. 
29 Ka di den mbewiin o Allah so manga pamemegayan iyan, na di niyan den pagalinen so 
kiyapamili iyan. 
30 Sekano a kena a ba manga Yahodi na pegongkir ko Allah gowani, ogaid na ipekepedi 
kano imanto o Allah sabap ko kapegongkira on o manga Yahodi. 
31 Datar oto mambo na pegongkir siran ko Allah imanto sii ko kipekepediin iyan rekano 
kaan iyan siran mambo mikapedi. 
32 Ka piyakipaar o Allah so langon a taw ko kapegongkir kaan iyan siran mikapedi 
langon. 
 
Podi ko Allah 
 
33 Sayana a mala ago di keteked so ongangen o Allah ago so katao niyan!  



Da den a ba pekaosay ko manga ikokom iyan.  
Da den a ba pekasabot ko manga okitokit iyan.  
34 Antawaa i matao ko pamikiran o Kadnan?  
Antawaa i pekamosawir on?  
35 Antawaa i miyakabegay ko Allah sa apiya antona onon  
kaan disomala a kabalasi ron o Allah? 
36 So langon taman na poon rekaniyan, ago miyaaden a nggolalan rekaniyan ago sabap 
rekaniyan.  
Rek iyan so bantogan sa taman sa pakataman! Amin. 
 
ROMA 12 
So Kapaginetaw a Kapanalagad ko Allah 
 
Kagiya ka maoto, manga pagari aken, na sabap ko mala a kapedi rektano o Allah na 
pagakolen ko rekano a palada niyo rekaniyan so manga lawas iyo a aya den oyagoyag a 
sapaat, a soti ago ikesoat o Allah, ka giyanan i patot ago tito a kapesimbaa niyo ron. 
2 Di niyo perawata so paparangayan a kadodoniyai, ka pakisalinen iyo baden ko Allah so 
paparangayan niyo a nggolalan ko kapembagowi ko pamikiran iyo. Amay ka magiyoto na 
kepariksa iyo o antonaa i kabaya o Allah, a so mapiya, matatarotop ago ikesoat iyan a 
kabaya iyan.  
 
3 Sabap ko kinikalimoon raken o Allah na peteroon ko ko oman i isa rekano a di niyo 
pipikira i ba kano lebi pen a mala i kipantag a di so tito a kipantag ka, ka pakaontola niyo 
baden so kakokoma niyo sa manga ginawa niyo a ipepasod ko kala o paratiyaya a 
inibegay rekano o Allah. 
4 Madakel a manga anggaota o isaisa a lawas o oman i isa rektano, ogaid na giyangkai a 
manga anggaota na kena a ba ndatadatar bo so manga sangan iran. 
5 Datar oto mambo a apiya madakel tano na lagid tano bo o isaisa a lawas sii ko kaiisaisa 
tano ago so Al Masih, na so oman i tetanggisa rektano na mipageepeda o ped iyan. 
6 Mbidabida so manga moodiset a inipamegay rektano o Allah. O aden a moodiset ka sa 
kapekepayaga ko lalag o Allah na nggolaolaa ngka ini igira a aden a paratiyaya ngka sa 
kapenggolaolaa ngka on. 
7 O so moodiset ka na kapanalagad na panalagad ka baden; o so kapangendao na 
pangendao ka; 
8 O so kapangosiyat na pangosiyat ka. So pepemegay ko rek iyan na nggolaolaa niyan sa 
da a ba on kaliget. So pepegolowan na panamar baden. So dii nggalebek ko kapedi na 
nggolaolaa niyan a mapipiya a ginawa niyan. 
 
9 Tatantowa niyo so kapekebabayai o oman i isa ko ped iyan. Lidasi niyo so marata na 
kapeti niyo so mapiya. 
10 Nggiginawai kano a lagid o magariyari, na pelalawana kano ko kapegadati o oman i 
isa ko ped iyan. 
11 Di kano pembokela, ka nggalebek kano sebenar. Pangongonotani niyo so Kadnan sa 
kasosomayodi ko niyawa ngka. 
12 Kababaya kano baden sii ko arap iyo. Sesabar kano ko manga karomasayan iyo. 



Pepangangarapan kano lalayon. 
13 Baadi niyo ko rek iyo so manga kaom o Allah a korang i rek, na panamar kano ko di 
niyo dii kasekasakaw.  
 
14 Pangniya niyo ko Allah a rakmatan iyan so siran oto a pesetro rekano. Oway, rakmati 
niyo siran a kena a ba niyo pesintaan. 
15 Kababaya kano igira a sisii kano ko manga pekebabaya, na segad kano igira a sisii 
kano ko dii mamanegad. 
16 Pagayonayon kano. Di kano pengimporoan ka pageepedaan iyo so 
mangangalimbabaan. Di kano peseyan sa maongangen.  
 
17 O nggolaolai kano sa marata o apiya antawaa na di niyo mbadali sa marata. Panamari 
niyo nggolaola so kikilalaan o langon a taw a mapiya. 
18 Taman sa kegaga niyo, o kepakay, na pelilintada kano ago so langon a taw. 
19 Di kano peseop, manga ginawai aken, ka pakidanegen iyo baden ko Allah so 
lominingo rekano, ka misosorat ko Kitab a "Saken i seop ago saken i mbedal, a tig o 
Kadnan." 
20 Ka nggolaolaa niyo baden angkai a misosorat a "O pekeor so ridoay ngka na pakakana 
ngka sekaniyan; o pekewaw na pakainoma ngka, ka so di ngka sii dii kanggolaolaa na aya 
ngka kitabotoden ko pekerab a manga waga sii ko olo niyan." 
 
21 Di kano pekipeges ko marata, ka pakipegesen iyo so marata ko mapiya. 
 
ROMA 13 
Kapangongonotan ko Gobirno 
 
Disomala a pakindato so oman i isa ko manga olowan sa gobirno, ka so langon a kadato 
na poon ko Allah ago so langon a manga olowan na piyakandato o Allah. 
2 So taw a pesopak ko kadato na pesopaken iyan so pimbaalan o Allah, na siran oto a 
pesopak on na mataan a ndanegen. 
3 Ka so manga olowan na da a ba sabap a kipekeleken on o taw a dii nggolaola sa 
mapiya, ka so bo so dii nggolaola sa marata. Ba ngka kabaya a di ngka ikelek so olowan? 
Na nggolaolaa ngka so mapiya na podin ka niyan. 
4 Talasogoay sekaniyan o Allah a pepanalagad para ko kamapiyaan ka. Ogaid na o 
penggolaola ka sa marata na kaleken ka, ka aden a kapaar iyan sa kandanega niyan reka, 
ka talasogoay sekaniyan o Allah a pepekadaneg ko siran oto a dii nggolaola sa marata. 
5 Kagiya ka maoto na ipapaliyogat rekano a kapakimbabaya iyo ko manga olowan a kena 
bo a ba an iyo kalidasi so kandanega rekano, ka sabap mambo ko hatin iyo.  
 
6 Giyanan i sabap a kapembayad iyo sa manga bowis, ka kagiya so manga olowan na 
manga pepanalagad ko Allah sii ko kapetomana iran ko manga atastanggongan iran. 
7 Begi niyo so langon a taw ko kak iran. Pembayadi niyo so manga bowis iyo, a so bowis 
sabap ko lopa iyo, ago so bowis sabap ko tamok iyo, na pagadati niyo ago selaa niyo so 
langon a kaaasakan sii. 
 



So manga Atastanggonan o Oman i isa ko manga Ped  
 
8 Di kano pengotang sa apiya antona onon ko apiya antawaa. Aya bo a patot a pagotangen 
iyo na so kapekebabayai niyo ko oman i isa. Ka so pekebabaya ko ped na miyatoman iyan 
den so Kitab. 
9 Giyangkai a manga sogoan a "Di ka pesina, di ka pemono, di ka pemanekew, di ka 
penapso,” ago apiya antonaa ped a sogoan na miyarangkom ai langon sangkai a isa a 
sogoan a "Kababayai ngka so siringan ka a lagid a ginawa ngka." 
10 So pekebabaya ko ped iyan na di niyan keraw nggolaolaan sa marata so ped iyan. 
Kagiya ka maoto na so kapekebabayai ko ped na aya kapetomana ko Kitab. 
 
11 Mala ini i kipantag a sowaan iyo, ka kagiya katawan iyo den o antonaa i masa imanto. 
Giyai den i masa a disomala a pegnaw kano, ka miyakarani den imanto so kakesabet tano 
a di so kiyapakapoon tano maratiyaya. 
12 Minibolog den so kagagawii, ka sembi on so kadaondaw. Kagiya ka maoto na lowasen 
tano so manga olaola a domadait on so maliboteng, na soloten tano so raben a ipelinding 
ko taw a komadaken ko maliwanag. 
13 Nggolaola tano sa patot a dii nggolaolaan sii ko kadaondaw: da a mitataralo a 
kakeriyala ago kapamereg, da a kapakipamotaliya ago kambarabowat maasiya, da a 
kapakimbobono ago kariit. 
14 Ka solota niyo baden so Kadnan a Isa Al Masih na di niyo pipikira o andamanaya i 
kapakionseri niyo so manga rarata a kabaya o kamamanosiyai rekano. 
 
ROMA 14 
Di ngka Kokoma so Pagari ngka 
 
Tapiin iyo so da a bager o paratiyaya niyan sa di kano ron den pakipendaowa makapantag 
ko rek iyan a manga pamikiran. 
2 Aden a peparatiyaya sa kepakay a ken iyan so apiya antona onon a pangenengken. 
Ogaid na aden a malobay i paratiyaya a aya bo a peken iyan na so manga leletaan. 
3 So taw a pekan sa apiya antonaa pangenengken na di patot i ba niyan pesodia so taw a 
di on kan. Na so di on kan na di patot i ba niyan kokoma so pekan on, ka palaya siran den 
tiyarima o Allah. 
4 Antawaa ka a pekakokom ko talasogoay o ped a taw? So bo so kadnan iyan i 
pekakokom o petomanen iyan so sangan iyan ago so di. Na ketoman iyan den, ka kegaga 
o Kadnan so kapakitomanen iyan on.  
 
5 Aden a pipikiren iyan a aden a isa a gawii a lebi pen a soti a di so ped a gawii, na 
pipikiren o ped a ndatadatar so langon a manga gawii. Patot a pesaden o oman i isa sa 
ginawa niyan so makapantag sii. 
6 So pipikiren iyan a soti so isa a gawii a di so ped na pepodin iyan so Kadnan. So pekan 
sa apiya antonaa pangenengken na di niyan ai dii nggolaolaan a ipepodi niyan ko Kadnan, 
ka pepanalamatan iyan so Allah ko peken iyan. Na so di kan sa sasoson a pangenengken 
na di niyan ai dii nggolaolaan a ipepodi niyan ko Kadnan, na pepanalamatan iyan mambo 
so Allah. 



7 Ka da den a isa rektano a ba magiinetaw o di na matay a ba para bo ko ginawa niyan. 
8 O oyagoyag tano na so kapepaginetaw tano na para ko Kadnan, na o matay tano na para 
mambo ko Kadnan. Kagiya ka maoto na o oyagoyag tano o di na matay tano na rek tano o 
Kadnan. 
9 Ka so Al Masih na miyatay ago miyaoyag peroman kaan mabaloy a Kadnan o langon a 
oyagoyag ago miyamatay. 
10 Sabap san na ino ngka pekokoma o di na dii sodia so ped ka a miyaratiyaya? Ka 
pekadarpaan tano langon ko dii kokoman o Allah, 
11 Ka misosorat ko Kitab a 

 
"Mataan ko kaooyagoyag aken," a tig o Kadnan  
"ka sodiyod so oman i isa a taw ko hadapan aken, 
na podin o oman i isa so Allah.” 
 
12 Kagiya ka maoto na so oman i isa rektano na isomariya on o Allah so manga 
miyanggolaola niyan.  
 
Di ngka Pakapendosaa so Pagari ngka 
 
13 Kagiya ka maoto na paliyogat rektano a di den kokomen o oman i isa so ped iyan. Ka 
pasada niyo baden sa ginawa niyo a di kano penggolaola sa apiya antona onon a 
pekabinasa ko paratiyaya o pagari niyo o di na ikedosa niyan.  
14 Sabap ko kaiisaisa ko ago so Kadnan a Isa na katawan aken ago matatangked sa 
ginawa ko a da den a pangenengken a ba aden a misasarta on a di soti. Ogaid na o aden a 
taw a tatarimaan iyan a di soti na di ini soti para rekaniyan. 
15 O so kapekena ngka ko sasoson a pangenengken na ipekerata o ginawa o pagari ngka 
na kena a ba ngka petomana so kapekebabayai ko ped. Di ngka peparowa a so peken ka 
na pekabinasa ko taw a para on miyatay so Al Masih. 
16 Di niyo penggolaolaa so tatarimaan iyo a mapiya amay ka dii teroon o ped a taw a 
marata oto a olaola. 
17 Ka so Ndatoan o Allah na kena a ba makapantag ko kakan ago kainom, ka so kaontol, 
kalilintad, ago kapipiya a ginawa a ipembegay o Soti a Roh. 
18 So taw a pepangongonotan ko Al Masih sangkai a okit na ikasosoat o Allah ago 
pagaadatan o manga taw.  
 
19 Kagiya ka maoto na lalayon tano pepanamaran so kanggolaola sa pepekabegay sa 
kalilintad ago kapakabager o paratiyaya o oman i isa. 
20 Di ngka mbinasaa so galebek o Allah sabap ko pangenengken a kebayaan ka koman. 
Ka apiya halal so langon a pangenengken na ribat so kakana ko apiya antonaa a 
pekabinasa ko paratiyaya o ped. 
21 Di mapiya so kakan sa sapo, o di na so kainom sa arak, o di na so kanggolaola sa apiya 
antonaa a pekabinasa ko paratiyaya o pagari ngka. 
22 Pagmaa ngka so peparatiyayaan ka makapantag sangkai a manga nganin kaan so bo so 
Allah ago seka i matao ron. Rarakmatan so taw a kena a ba pesenditan o hatin iyan sii ko 
di niyan dii kanggolaolaa ko peparon iyan. 



23 Ogaid na so taw a dii ndowadowa makapantag ko sasoson a pangenengken na kesala 
ko kakena niyan on, ka kena ini a ba mipepasod ko paratiyaya niyan. Na apiya antonaa i 
penggolaolaan a kena a ba mipepasod ko paratiyaya na dosa.  
 
ROMA 15 
So Kasoasoata ko manga Ped 
 
Sektano a mabager i paratiyaya na patot a sebaran tano so malobay a paratiyaya o siran 
oto a dii ndowadowa ago di tano soasoaten so manga ginawa tano. 
2 Patot a soasoaten o oman i isa rektano so ped iyan para ko kamapiyaan iyan kaan 
makabager so paratiyaya niyan. 
3 Ka apiya so Al Masih na da niyan soasoata a ginawa niyan, ka aya miyaolaola niyan na 
so den so misosorat ko Kitab a "So manga inipagitowito o miyamagitowito reka na sii 
raken minitana.” 
4 Na so langon a misosorat ko Kitab ko miyanga oona a gawii na inisorat a mipengendao 
rektano kaan tano makakowa sa arap a nggolalan ko kasebar ago kapipiya a ginawa a 
ipembegay rektano o Kitab. 
5 Pengnin ko a so Allah a pekepoonan o kasebar ago kapipiya a ginawa na pakaisaisaan 
iyan a pamikiran iyo sii ko kaperawata niyo ki Isa Al Masih 
6 Kaan kano maisaisa ko kapembantoga niyo ko Allah a Ama o Kadnan tano a Isa Al 
Masih. 
 
7 Kagiya ka maoto na petetapiay kano a datar o kinitapiin rekano o Al Masih kaan 
kabantogi so Allah. 
8 Ka teroon ko rekano a miyabaloy so Al Masih a pepanalagad ko manga Yahodi kaan 
iyan mapakiilay a kesarigan so Allah sii ko kinitomanen iyan ko manga topa niyan ko 
manga apoapoan iran, 
9 Ago an mabantog o kena a ba manga Yahodi so Allah sabap ko kapedi iyan. Ka 
misosorat ko Kitab a 

 
"Sabap sii na podin ko seka sii ko manga nasiyon,  
na pagidaidaan ko a manga podi so ingaran ka!" 
 
10 Misosorat mambo a 

 
"Kababaya kano baden, hey manga nasiyon  
a rakes o manga pagtaw o Allah!" 
 
11 Misosorat pen a 

 
"Podiya niyo so Kadnan, hey langon a manga nasiyon! 
Podiya niyo langon a manga manosiya!”  
 
12 Na pitero o Isayas a 
 



"Aden a isa a Kiyababadan ko Yasay a meretok ko bekaw niyan. 
Pekagemaw sekaniyan a pendato ko manga nasiyon, 
na kesarigan sekaniyan o manga nasiyon.” 
 
13 Na pengnin ko a so Allah a pekepoonan o arap na ipeno iyan rekano so langon a 
kapipiya a ginawa ago kalilintad sii ko kapeparatiyayaa niyo rekaniyan kaan mitataros a 
kapepakala o arap iyo a nggolalan ko kabatowa o Soti a Roh.  
 
So Galebek i Paolo ko Kena a ba manga Yahodi 
 
14 Matatangked aken, manga pagari ko, a mapepeno kano a kamapiyaan ago langon a 
katao, na makapengosiyat so oman i isa rekano ko ped iyan. 
15 Apiya pen oto na miyakakewaraw ako sii ko kinisoraten ko ko makapantag ko ped a 
manga nganin kaan aken rekano den kapakitademi. Miyakakewaraw ako ron sabap ko 
limo a inibegay raken o Allah, 
16 A so kiyabaloya niyan raken a pepanalagad ki Isa Al Masih sii ko kena a ba manga 
Yahodi. Aya galebek aken na datar o imam, ka pepakalangkapen aken so Mapiya a Totol 
a poon ko Allah kaan mabaloy so kena a ba manga Yahodi a ipesoasoat ko Allah a 
matarima iyan sabap ko kiyasotiya kiran o Soti a Roh.  
17 Sabap san na sii ko kaiisaisa ko ago si Isa Al Masih na mipengandag aken so 
kapepanalagad aken ko Allah. 
18 Aya ko bo kerawan tero na so makapantag ko galebek a piyakinggolaola raken o 
Allah, a giyoto so kiyaagaka ko ko kena a ba manga Yahodi ko katomana iran ko Allah a 
nggolalan ko manga katero aken ago manga galebek, 
19 A so den so manga ala a nanao ago manga piyakamemesa a miyanggolaola ko 
kabatowa o Roh. Sii sangkai a okit na miyaimasad aken so kiyapakalangkapa ko ko 
Mapiya a Totol makapantag ko Al Masih sii ko langon a inged a poon sa Yarosalim 
taman sa Ilirikom. 
20 Lalayon aken pepanamaran so kapepakalangkapa ko ko Mapiya a Totol sii ko manga 
inged a da on den maneg so ngaran o Al Masih. Aya sabap iyan na di aken kabaya i ba ko 
pakaontoda so pembalain aken sii ko onayan a inibetad o ped. 
21 Ka aya kabaya aken na so kaketoman angkai a misosorat ko Kitab a  
 
"Siran oto a da pen kapanotoli sa makapantag on na pekailay, 
na siran oto a da sii makaneg na pekasabot.” 
 
So Antap i Paolo sa Kibentelen iyan sa Roma 
 
22 Sabap sangkai a galebek aken na omanoman ako den masendod sa kasong aken 
rekano, 
23 Ogaid na imanto na miyapasad den so galebek aken sangkai a manga inged. Na sabap 
sa miyatey aken den a masisingayo ko madakel a manga ragon sa kibentelen ko rekano 
24 Na iinamen aken a magaot ako rekano san sii ko kapesong aken sa Ispaniya. Na amay 
ka makapiya a ginawa ko ko kapakipegepeda aken rekano sa di bo matey na keogopan 
ako niyo sa kapekataros aken sa Ispaniya. 



25 Inonta bo na song ako daan sa Yarosalim, ka magawid ako roo sa manga tabang para 
ko manga kaom o Allah. 
26 Ka so manga pagari ran sa Masidoniya ago giya Grisiya na miyapamikir iran a mapiya 
so kapembegay iran sa tabang ko manga miskin a kaom o Allah roo sa Yarosalim. 
27 Giyai na iklas ko poso iran, ka aya mataan na atastanggongan iran so katabangi 
sangkoto a manga miskin. Ka sabap sa miyakambagian so kena a ba manga Yahodi ko 
manga rakmat a inibegay o Allah ko manga Yahodi, na paliyogat kiran a pembagianen 
iran so manga tamok iran ko manga Yahodi. 
28 Amay ka mapasad aken angkai a galebek a mapalad aken kiran den so pirak a 
miyatimo para kiran na melalakaw ako ka song ako sa Ispaniya, na imbentel aken sekano 
ko kapesong aken roo. 
29 Katawan aken a amay ka makaoma ako rekano na perakmatan tano piyapiya o Al 
Masih ko kaketago aken san.  
 
30 Manga magariyari; sii ko ingaran o Kadnan tano a Isa Al Masih ago sabap ko 
kapekebabayai niyo raken a inibegay rekano o Roh na pagakolan ko sekano a pangeped 
kano raken ko kapepangangarapan aken sebenar para sa ginawa ko. 
31 Pangangarapana niyo a malinding ako ko siran oto a da pamaratiyaya roo sa Yodiya, 
na pangniya niyo pen a matarima o manga kaom o Allah sa Yarosalim so tabang aken 
kiran. 
32 Oriyan oto na o peparowa o Allah na pekasong ako rekano a pekebabaya ako kaan 
makapiya a ginawa ko san rekano. 
33 Pengnin ko a mipageepeda iyo langon so Allah a pekepoonan o kalilintad. Amin. 
 
ROMA 16 
Manga Salam 
 
Pekikilala ko rekano so pagari tano a babay a si Powibi a pepanalagad ko Agama sa 
Kingkriya. 
2 Sakawa niyo sii ko ingaran o Kadnan, ka patot ko manga kaom o Allah, na begi niyo sa 
apiya antonaa tabang a kailangan iyan, ka madakel a kiyatabangan iyan a rakes o ginawa 
ko.  
 
3 Sampain iyo so salam aken ki Prisila ago si Akowilo a manga ogopa aken ko 
kapepanalagad ki Isa Al Masih. 
4 Iniserakan iran so kaoyagoyag iran para raken. Sabap san na pepanalamatan ko siran, a 
kena a ba saken bo ka so langon o manga Agama o kena a ba manga Yahodi.  
 
5 Sampain iyo pen so salam aken ko magaagama a dii timotimo ko walay ran.  
 
Salamen ako niyo ko pekebabayaan ko a ginawai aken a si Ipinito a aya miyaona a 
miyaratiyaya ko Al Masih sa inged a Asiya.  
 
6 Salamen ako niyo ki Mariyam a minggalebek sebenar para rekano.  
 



7 Salamen ako niyo pen ki Androniko ago si Honiyas a manga royod aken a Yahodi a 
miyakalaboso a ped aken. Makikilala siran a manga siyogo, na miyaona siran a 
miyaratiyaya ko Al Masih a di saken.  
 
8 Sampain iyo so salam aken ki Ampliyato a pekebabayaan ko sabap ko Kadnan.  
 
9 Salamen ako niyo ki Orbano a salinggogopa tano ko kapepanalagad ko Al Masih, na 
salamen ako niyo pen ki Istakis a pekebabayaan ko a ginawai aken.  
 
10 Salamen ako niyo ki Apilis a kiyatepengan den so paratiyaya niyan ko Al Masih.  
 
Salamen ako niyo pen ko pamiliya i Aristobolo.  
 
11 Salamen ako niyo ki Hirodiyo a Yahodi a datar aken ago so pepamaratiyaya ko 
Kadnan a manga ped ko pamiliya i Narsiso.  
 
12 Sampain iyo so salam aken ki Tripina ago si Triposa a dii nggagalebek sebenar para ko 
Kadnan, na salamen ako niyo pen ki Pirsida a pekebabayaan ko a ginawai a madakel a 
miyanggalebek iyan ko Kadnan.  
 
13 Salamen ako niyo pen ki Ropo a pinili o Kadnan a rek iyan, ago sii mambo ki ina iyan 
a datar den o ina aken mambo.  
 
14 Sampain iyo so salam aken ki Asingkrito, si Pligon, si Hirmis, si Patrobas, si Hirmas, 
ago so ped iran a magariyari.  
 
15 Salamen ako niyo pen ki Pilologos, ki Holiya, ki Niriyos ago sii ko pagari niyan a 
babay, taman ki Olimpas ago so langon o manga kaom o Allah a ped iran.  
 
16 Pesasalama kano a sarta o soti a arek. Pesalamen kano o langon o manga Agama o Al 
Masih. 

 
So Moripori a manga Insarat 
 
17 Pagakolan ko, sekano manga pagari ko, a pananggilai niyo so manga taw a 
makapembelabelag rekano ago dii nggolaola sa makasosopak ko manga ndao a miyakenal 
iyo, na lidasi niyo siran. 
18 Ka so datar oto a manga taw na kena a ba pepanalagadi ko Al Masih a Kadnan tano, ka 
so rek iran a manga kabaya. Na peselibaan iran so da a manga peleng iyan a nggolalan ko 
manga pipiya a basa a matag kapamagompat. 
19 So kapetomana niyo ko Kadnan na makikilala o langon a taw na ipekebabaya aken ai, 
ogaid na kabaya aken a magongangen kano mipantag ko mapiya ago mabaloy kano a da a 
manga peleng iyan mipantag ko marata.  
 
20 Di bo matey na so Allah a pekepoonan o kalilintad na sesaan iyan so Iblis ko didalem 



o ai niyo.  
 
Pengnin ko a malalayon rekano so limo o Kadnan tano a Isa.  
 
21 Pesalamen kano i Timotiyo a so salinggogopa aken, ago si Losiyo, si Yason ago si 
Sosipatro a manga Yahodi a datar aken.  
 
22 Saken, a si Tirsiyo a aya sii piyakasorat, na pesalamen aken sekano sii ko Kadnan.  
 
23 Pesalamen kano i Gayos a di raken dii sekasakaw; so walay niyan na dii timotimoan o 
langon a magaagama sii. Pesalamen kano i Irastos a sorilo sa siti ago so pagari tano a si 
Kowartos. 
 
Kaposan a Kapamodi 

25 Bantogen tano so Allah a mapekabager iyan so paratiyaya niyo a nggolalan ko 
Mapiya a Totol a pepakalangkapen aken makapantag ki Isa Al Masih. Giyangkai a Totol 
na pageemaan gowani ipoon ko miyanga oona a gawii 
26 Ogaid na piyayag den imanto a aya kiyatoman o inisorat o manga nabi. Na sabap ko 
sogoan o da a ikepos iyan a Tohan na pepakitokawan angkai a Totol ko langon o manga 
nasiyon kaan siran on makaparatiyaya ago makapangongonotan. 
27 So isaisa a Tohan a aya bo maongangen na rek iyan so bantogan sa dayon sa dayon a 
nggolalan ki Isa Al Masih! Amin. 
 
 

1 KORINTO 
 
1 KORINTO 1 
Alamat sorat ako i Paolo a tiyawag a nggolalan ko takdir o Allah kaan ako mabaloy a 
siyogo i Isa Al Masih, ago poon mambo ko pagari tano a si Sostinis 
2 Makasampay ko Agama o Allah roo sa Korinto, a so siran oto a miyanga babaloy a soti 
sabap ko kaiisaisa iran ago si Isa Al Masih ago piyanawag sa kabaloya kiran a manga 
kaom o Allah a rakes o langon a taw ko mbalabala a pepananalo ko ingaran o Kadnan 
tano a Isa Al Masih, a so Kadnan iran ago Kadnan tano mambo.  
 
3 Pengnin ko a malalayon rekano so limo ago kalilintad a poon ko Allah a Ama tano ago 
so Kadnan a Isa Al Masih.  
 
Manga Rakmat a nggolalan ki Isa Al Masih 
 
4 Lalayon aken pepanalamat ko Allah mipantag rekano sabap ko limo a inibegay rekano a 
nggolalan ki Isa Al Masih. 
5 Ka sii ko kaiisaisa niyo ago so Al Masih na mikewasa kano ko kinibegan rekano ko 
langon a moodiset, a rakes o kapasang ko langon a kapananaroan ago langon a kasasabot. 
6 So manga tito a benar a pimataanan ami rekano makapantag ko Al Masih na 
miyakambekaw rekano den, 



7 Na sabap sii na da a satiman bo a moodiset a ba kano ron kakokorangi sii ko 
kapenayawa niyo ko kakepayag o Kadnan tano a Isa Al Masih. 
8 Pekabageren iyan mambo so manga poso iyo taman sa kaposan kaan da a ba rekano 
kidaway sii ko gawii a kakesoy o Kadnan tano a Isa Al Masih. 
9 Kasasarigan so Allah a aya rekano tomiyawag ko kipageepedaan rekano o Wata iyan a 
si Isa Al Masih a Kadnan tano. 
 
Miyambagibagi so Agama 
 
10 Sii ko ingaran o Kadnan tano a Isa Al Masih, manga magariyari, na pagakolen ko 
rekano a magayonayon kano langon kaan kano di mapembagibagi. Pagisaisa kano baden 
sii ko pamikiran ago antap. 
11 Ka miyapanotol raken o ped ko manga sakop o pamiliya i Kelo a aden a di niyo san dii 
kapakapepawala, manga pagari ko. 
12 Aya maana niyan na aden a ped rekano a dii tero sa "Ampil ako ki Paolo," na aden pen 
a dii tero sa "Ampil ako ki Apolos," o di na "Ampil ako ki Pidro," o di na "Ampil ako ko 
Al Masih." 
13 Ba miyambagibagi so Al Masih? Ba si Paolo i miyatotok ko kros para rekano? Ba 
kano siyalawatan sii ko ngaran i Paolo?  
 
14 Penalamatan ko so Allah ka da a ba ko rekano kiyasalawatan a rowar ki Krispo ago si 
Gayo. 
15 Sabap san na da a ba makapetero sa siyalawatan sekaniyan sii ko ngaran aken. 
16(Benar bes a siyalawatan ko pen si Istipanas ago so pamiliya niyan, ogaid na 
makaliyoliyo kiran na da den a salakaw a ba aken ketademi a kiyasalawatan ko.) 
17 Da ako sogoa o Al Masih sa ba ako penalawat, ka sabap sa an aken mapakalangkap so 
Mapiya a Totol, a kena a ba ko pegosara so manga katero a ongangen o manosiya kaan di 
kedai sa kabatowa so totol makapantag ko kiyapatay o Al Masih ko kros. 
 
So Al Masih i Bager ago Ongangen o Allah 
 
18 Ka giyangkai a Totol makapantag ko kros na ibibilang a kabebetengan o siran oto a 
pepekanaraka, ogaid na sii rektano a pepanga sasabet na giyoto so kabatowa o Allah. 
19 Ka misosorat ko Kitab a 

 
"Pegilangen aken so ongangen o manga oongangen 
na pekadaan aken sa bali so kapakasasabot o manga somasabot."  
 
20 Kagiya ka maoto na antonaa den i bali o manga oongangen, ago so manga alim, ago so 
manga papasang i kapakindadaowai sii sa doniya? Piyakiilay o Allah a kabebetengan so 
ongangen o doniya! 
21 Da den magaga o doniya a kaketokawi ran ko Allah a nggolalan ko rek iyan a 
ongangen, ka pitekdir o Allah sii ko kaongangen iyan a aya bo a sebeten iyan na so siran 
oto a pemaratiyaya ko kabebetengan kon o totol a pepakalangkapen ami. 
22 So manga Yahodi na di siran peratiyaya o di siran pekailay sa piyakamemesa a manga 



nanao, na so manga Grigo na kebaya siran makaneg sa ongangen. 
23 Ogaid na aya pepakalangkapen ami na so Al Masih a miyatotok ko kros. Giyai na 
ipekegowad o manga Yahodi, ago ibibilang a kabebetengan o manga Gigo. 
24 Ogaid na sii ko siran oto a piyanawag o Allah, a ndatar so manga Yahodi ago so 
manga Grigo, na so Al Masih na aya kabatowa ago ongangen o Allah. 
25 Ka so kabebetengan kon o Allah na maongangen pen a di so manosiya, ago so kalobay 
kon o Allah na lebi pen a mabager a di so manosiya.  
 
26 Tatanodi niyo, manga magariyari, o antawaa kano gowani ko kiyatawaga rekano o 
Allah. Kena a ba madakel rekano a ibibilang a manga oongangen o manosiya; kena a ba 
madakel a manga ala i gees o di na manga barabangensa. 
27 Ka piyamili o Allah so manga nganin a pipikiren o doniya a kalalalongan kaan iyan 
mapakakeya so manga oongangen. Na piyamili iyan so manga nganin a pipikiren o doniya 
a manga lolobay kaan iyan mapakakeya so manga babager. 
28 Piyamili iyan so manga mitatanan sa doniya, so dii sodiin, ago so ibibilang o manga 
taw a da a bali niyan kaan iyan mapakikilala a da a bali niyan so pipikiren o doniya a 
mala i bali. 
29 Aya sabap iyan na an da a sakataw bo a ba makapegambog sii ko hadapan o Allah. 
30 So Allah na piyakapagisaisa kano niyan ago si Isa Al Mash, na biyaloy niyan so Masih 
a ongangen tano a ron miyakanggolalan so kaontol tano, so kiyasotiya rektano ago so 
kiyaaona rektano. 
31 Kagiya ka maoto na sowaa niyo so misosorat ko Kitab a "So taw a kebaya tekabor na 
aya patot a ipetekabor iyan na so Kadnan." 
1 KORINTO 2 
Sii ko kiyasong aken rekano san, manga magariyari, ko kiyapakalangkapa ko rekano ko 
tito a benar makapantag ko Allah na da ako osar sa madalem o di na panseb a manga 
katero. 
2 Ka piyasad aken sa ginawa ko a da den a katawan aken sii ko kaaped aken rekano a 
rowar ki Isa Al Masih a ba bo labaw ron so kiyatotoka on ko kros. 
3 Isako makasong ako san rekano na da a bager aken ago tanto ako a tatabaden sa kalek. 
4 Sii ko kapepangendao aken ago kapepangosiyat na da aken osara so kapamagayok a 
manga basa a ongangen, ka pinggolaola ko ini a nggolalan ko kabatowa o Roh o Allah 
5 Kaan so paratiyaya niyo na kena a ba mipepasod ko ongangen o manosiya, ka 
mipepasod ko kabatowa o Allah.  
 
So Ongangen o Allah 
 
6 Inonta bo na aden a ongangen a basa a pegosaren aken sii ko siran oto a madidiyangka i 
paratiyaya, ogaid na kena ini a ba ongangen angkai a doniya aya pen o ba ongangen o 
manga pangolo sangkai a doniya a pepanga ada bo. 
7 Ka so ongangen a di aken dii teroon na so pageemaan a ongangen o Allah a da mapayag 
gowani a miyatekdir iyan sa da pen kaadena ko doniya kaan tano kabantogi. 
8 Da a ba pangolo sangkai a doniya a ba niyan sebota angkai a ongangen, ka o siyabot 
iran na da o kowan iran totoka ko kros so kababantogan a Kadnan. 
9 Inonta bo na misosorat ko Kitab a 



  
"So da den mailay o taw, ago da niyan den maneg, ago da niyan den manggedageda  
na giyoto i pitiyagar o Allah ko siran oto a pekebabaya on." 
 
10 Ogaid na piyayag rektano o Allah angkai a manga nganin a nggolalan ko Roh iyan, ka 
so Roh na pepariksaan iyan so langon taman, apiya so lebi a madalem a manga 
pageemaan o Allah. 
11 Da a ba matao ko manga pamikiran o taw a rowar ko rek iyan a niyawa. Na datar oto 
mambo a da a ba matao ko manga pamikiran o Allah a rowar ko Roh o Allah. 
12 Na kena a ba so kadodoniyai a niyawa i miyatarima tano, ka so Roh a poon ko Allah 
kaan tano kasaboti so manga pamemegayan a inibegay rektano o Allah.  
  
13 Na igira a di ami dii teroon so makapantag sangkai a manga nganin na kena a ba ami 
pegosara so manga katero a ipepangendao rekami o kamamanosiyai a ongangen. Ka aya 
pegosaren ami na so manga katero a ipepangendao o Roh sii ko kapegosaya mi ko manga 
tito a benar a poon ko Roh sii ko manga taw a madadalem on so Roh. 
14 Ogaid na so taw a da on so Roh na di niyan ketarima so manga tito a benar a poon ko 
Roh o Allah, ka aya katao niyan on na kalalalongan ai. Di niyan den ai kesabot, ka kagiya 
aya bo a kakekokoma ko bali iran na nggolalan ko Roh. 
15 Ogaid na so taw a madadalem on so Roh na kekokom iyan so bali o langon taman, 
ogaid na di sekaniyan kekokom o apiya antawaa taw. 
16 Ka misosorat ko Kitab a "Antawaa i matao ko pamikiran o Kadnan? Antawaa i 
makapemando on?" Ogaid na madadalem rektano so pamikiran o Al Masih.  
 
1 KORINTO 3 
So manga Talasogoay o Allah 
 
Isako sisan ako rekano, manga magariyari, na da ko sekano mimbitiyarai a datar o di aken 
dii kapakimbitiyarai ko manga taw a ipapaar o Roh, ka datar kano bo o manga taw a 
ipapaar o kamamanosiyai kiran, a datar pen o manga roroni a wata ko paratiyaya niyo ko 
Al Masih. 
2 Inoyag aken sekano a gatas a kena a ba mategas a pangenengken ka da kano ron 
kapakayi. Na apiya imanto na di kano ron pen kepakayan 
3 Ka kagiya ipapaar kano pen o kamamanosiyai rekano. Ka sabap sa madadalem rekano 
so kasiig ago dii kapakapepawala na ba kano di mipapaar o kamamanosiyai rekano? Ba 
kano di pepeginetaw a datar o manga taw a da on so Roh o Allah? 
4 Ka igira a dii tero so isa rekano sa "Ampil ako ki Paolo," ago tig o ped a "Ampil ako ki 
Apolos," na ba kano di datar o makakakalilid a manosiya? 
 
5 Ka antawaa bes si Apolos ago antawaa si Paolo? Matag kami manga pepanalagad a 
miyakaagak rekano ko paratiyaya. So oman i isa rekami na ba niyan den nggolaolaa so 
galebek a inisangan on o Kadnan. 
6 Saken i miyamola ko oniin, na si Apolos i miyodod on sa ig, ogaid na so Allah na aya 
on miyakato. 
7 So pepamola ago so pegodod on sa ig na kena a ba mala i kipantag, ka aya mala i 



kipantag na so Allah a pepakato ko pamomolan. 
8 Da a mbidaan o pepamola ago so pegodod sa ig. Mbelasan so oman i isa kiran a 
ipepasod ko miyanggalebek iyan. 
9 Mamagepeda kami a dii nggagalebek para ko Allah na sekano i dii mbasokan o Allah.  
 
Sekano pen na walay o Allah, 
10 Na sabap ko kinikalimoon raken o Allah na datar ako o mapasang a panday. Inibetad 
aken so onayan, na so salakaw a taw i mbangon ko walay ron. Ogaid na disomala a 
pagiktiyari o oman i isa o andamanaya i kapembalayi niyan on. 
11 Da den a salakaw a onayan a ba mibetad o apiya antawaa a rowar ko onayan a 
minibetad den, na giyanan si Isa Al Masih. 
12 Aden a ped a pembangon on a magosar sa bolawan, pirak, ago manga ala i arga a bato, 
na so ped na magosar sa kayo, otan, ago ragami. 
13 Na so bali o galebek o pitenggisaan a taw na keilay piyapiya, ka peyagen sii ko gawii a 
kapengokom. Peyagen ai a nggolalan ko apoy, ka tepengan o apoy so galebek o oman i 
isa na periksaan iyan o antonaa i tito a bali niyan. 
14 O di ketotong so miyabangon o taw ko onayan na pekatarima sekaniyan sa balas. 
15 Ogaid na o matotong so galebek iyan na kelaga ini rekaniyan. Kesabet so ginawa niyan 
ogaid na lagid o ba miyakaokit ko apoy.  
 
16 Ba niyo di katawi a sekano na timplo o Allah na sii rekano komakaden so Roh o 
Allah? 
17 O aden a pekabatal ko timplo o Allah na mbinasaan sekaniyan o Allah, ka soti so 
timplo o Allah na sekano i timplo niyan.  
 
18 Di niyo peselibaa a manga ginawa niyo. O pipikira o isa rekano a maongangen 
sekaniyan mipantag ko kadodoniyai na disomala a pembaloy a lalong ko kimbilangen on 
o doniya kaan mabaloy a tito a maongangen. 
19 Ka so ongangen angkai a doniya na matag baden kalalalongan ko kapegilaya on o 
Allah, ka kabasa o Kitab a "Pelitagan iyan so manga oongangen sii ko katatangakal iran." 
20 Na tig pen o Kitab a "Katawan o Kadnan a so manga pamikiran o manga oongangen 
na da den a lalaw niyan." 
21 Kagiya ka maoto na di patot i ba niyo pepangandagen so makapantag ko manosiya. Ka 
aya mataan na rek iyo so langon taman: 
22 Si Paolo, si Apolos, si Pidro, so doniya, so kaoyagoyag, so kapatay, so kapapantagan 
ago so pekatalingoma na rek iyo ai langon. 
23 Na sekano na rek o Al Masih na so Al Masih na rek o Allah. 
 
1 KORINTO 4 
So manga Siyogo o Allah 
 
Aya patot na ibilang kami o manga taw a manga talasogoay o Al Masih ago manga 
komikibir a siyanaan ko manga lalag o Allah a pageemaan gowani. 
2 Na aya ipapaliyogat ko manga komikibir na so kakesarigi ron. 
3 Di aken tegoon sa ginawa ko o antonaa i mapipikir iyo o di na apiya antawaa taw 



makapantag raken. Ka apiya saken na kena a ba ko pekokoma a ginawa ko. 
4 Maliwanag so hatin aken ogaid na kena a ba aya maana ini na da a sala aken, ka so 
Kadnan i pekakokom raken. 
5 Kagiya ka maoto na di niyo kokoma so apiya antonaa sa di pen kapekatalingoma o 
gawii a kapengokom. Nayawa niyo so kapekaoma o Kadnan, ka keliwanagan iyan so 
manga pageemaan sii ko maliboteng, na peyagen iyan so manga antap a migagaib ko poso 
o manga taw. Sa masa oto na pekatarima so oman i isa sa podi a domadait on a poon ko 
Allah.  
 
6 Sii ko kiyateroa ko sii langon, manga magariyari, na biyaloy aken a ibarat si Apolos ago 
saken sabap rekano kaan iyo masowa so maana o pananaroon a "Di niyo pelawani so 
misosorat." Ka aya patot na da a isa rekano a ba niyan tomoa so isa a taw ago pesodiin 
iyan so ped. 
7 Antawaa i miyakabaloy reka a mibibida ko ped a taw? Antonaa i rek iyo a da reka 
began o Allah? Na kagiya inibegay reka so langon taman na ino ka dii mbantogan a lagid 
o ba reka da began?  
 
8 Miyakakowa kano den bes ko langon taman a kabaya iyo! Mikekawasa kano den! 
Mimbaloy kano a manga dato a da kami rekano maped! Mapiya o mataan den a di kano 
dii ndadato kaan kami makandadato a ped iyo! 
9 Ka sii ko pamikiran aken na datar o ba sekami a manga siyogo na biyaloy o Allah a 
tanto a mababa, a datar o manga taw a miyakokom a mbonoon ko kamamasaan o madakel 
a taw, a pembantayan kami o langon a matatago ko alam, a manga malaikat ago manga 
manosiya. 
10 Malalolalong kami para ko Al Masih ogaid na manga oongangen kano sii ko kaiisaisa 
niyo ago so Al Masih! Da a bager ami ogaid na manga babager kano! Pagaadatan kano 
ogaid na di kami dii sodiin! 
11 Taman imanto na pekeor ago pekewaw kami. Di petoon so manga nditaren ami. 
Peparanegen kami ago peketaataap. 
12 Mananamar kami nggalebek kaan kami maoyag. Igira aden a petewap rekami na ba 
ami den dii mbasai sa mapiya. Igira a pesetroon kami na pesebar kami. 
13 Igira aden a pepagitowito rekami na ba ami den pengangarapanen. Taman imanto na 
aya ipekidia rekami na datar o popot sa doniya ago datar o pitemanan a da mibilang a 
manga taw.  
 
14 Inisorat aken ai a kena a ba sabap sa an kano kayai, ka pepamandoon aken sekano a 
datar o kipakatatayaan aken a manga wata. 
15 Ka apiya pen o aden a sapolo nggibo a pepangendao rekano sa makapantag ko Al 
Masih na isaisa bo a ama iyo. Ka sii ko kaiisaisa ko ago si Isa Al Masih na miyabaloy ako 
a ama iyo ko kiyapakitokawi ko rekano ko Mapiya a Totol. 
16 Kagiya ka maoto na pagakolen ko rekano a rawata ako niyo. 
17 Sabap san na piyakasong aken rekano si Timotiyo, a pakatatayaan ago kasasarigan a 
wata aken sii ko kapeparatiyayaa niyan ko Kadnan. Na pekitademan iyan rekano so 
manga ndao a ipepaginetaw aken sii ko kaiisaisa ko ago si Isa Al Masih, a aya ko mambo 
ipepamangendao ko langon a Agama ko mbalabala.  



 
18 So ped rekano na ipepangandag iran a ginawa iran, ka pipikiren iran a di aken sekano 
den kibentel. 
19 Ogaid na o miyog so Kadnan na song ako san rekano sa di ini matey, na ketokawan 
aken o antonaa i kabatowa angkoto a manga tangandag a kena bo a ba so di ran dii 
matero. 
20 Ka so dii kandato o Allah na kena a ba dii makanggolalan ko manga katero, ka sii ko 
kabatowa. 
21 Anda i petomoon iyo? Ba ako rekano song a ndanegen aken sekano, o di na ba ako roo 
song a malemek i poso ago pengalinggagaw?  
 
1 KORINTO 5 
So Kasina sii ko Agama 
 
Miyatero den a aden a dii sina san rekano, a so kasisina niyan na apiya so manga kapir na 
di iran ai penggolaolaan, a so dii kakeromaa o mama ko karoma o ama iyan. 
2 Na ba kano baden dii mbantogan! Patot a pemboko kano ago pekaawaan iyo ko Agama 
niyo so minggolaola san. 
3 Apiya ako rekano mabebelag na sisii rekano bo so pamikiran ko, na sii ko ingaran o 
Kadnan a Isa na miyakokom aken den so minggolaola san a datar bo o maaped ako 
rekano. 
4 Amay ka matimo kano sii ko ingaran o Kadnan a Isa, a maaped rekano pen so 
pamikiran aken a rakes o kabatowa o Kadnan tano a Isa, 
5 Na palada niyo angkanan a mama ko Iblis kaan masiksa so badan iyan kaan masabet so 
niyawa niyan sii ko gawii a kakesoy o Kadnan.  
 
6 So di niyo dii katekabor na di mapiya. Ba niyo di katawi a so maito a tapay na 
mapekakembang iyan so langon o bobonaon a arina? 
7 Lebaden iyo so andang a tapay, a so dosa, kaan kano mabaloy a bago a bobonaon a 
arina a da a tapay ron, ka domadait rekano. Ka miyasombali den so Nati a Bilibili ko Pista 
tano a Paska a giyoto so Al Masih. 
8 Kagiya ka maoto na selaselaan tano so Paska a di tano koman ko paan a sesemboran sa 
andang a tapay, a so tapay a kamarataan ago kadostaan, ka ken tano baden so da a tapay 
ron a paan, a giyoto so kasosoti ago so tito a benar.  
 
9 Sii ko sorat a inipakawit aken rekano na pitero aken a di kano pakipemagepeda ko 
manga taw a dii sesebo. 
10 Ogaid na aya maana o pitero aken na kena a ba so kadodoniyai a manga taw a dii sebo, 
o di na so manga ala i napso, o di na so manga pangangasab, o di na so pepamanimba sa 
barahala, ka aya bo a kapelidasi niyo kiran na so kapagawai niyo ko doniya. 
11 Ka aya inisorat aken rekano na di kano pakipegepeda ko apiya antawaa a ibibilang 
iyan a ginawa niyan a miyaratiyaya ki Isa o sekaniyan na dii sebo, o di na mala i napso, o 
di na pesimba sa kena a ba Tohan, o di na pepamaganta, o di na tamereg, o di na 
pangangasab. Lidasi niyo so datar oto a taw a apiya so kapakipagatoangen iyo ron.  
 



12 Da a labet aken ko kapengokoma ko manga taw a makaliliyo ko Agama. Patot a 
sekano i kokom ko manga maaped on 
13 Ogaid na siran oto a makaliliyo ron na so Allah i pengokom kiran. Pakaawaa niyo 
rekano so madodosa a mama.  
 
1 KORINTO 6 
So Kinidimandaan ko Magariyari 
 
Igira aden a rido o isa rekano ko ped iyan na ino sekaniyan pekaraw makikokom ko di 
peratiyaya a pangongokom, a di pekikokom ko manga kaom o Allah? 
2 Ba niyo di katawi a so manga kaom o Allah na aya pekakokom ko doniya? Na o sekano 
i kokom ko doniya na ba rekano di patot a kapengokoma niyo ko manga aakep a rido?  
3 Ba niyo di katawi a sektano i kokom ko manga malaikat? Na taralebi pen a kekokom 
tano so manga rido sangkai a kaoyagoyag! 
4 Kagiya ka maoto na amay ka aden a makakakalilid a rido iyo na ino niyo ai pekikokom 
ko manga taw a di pagaadatan o Agama? 
5 Pitero aken ai kaan aken sekano mapakakeya. Ba da den a isa rekano bo a maongangen 
a pekakokom sa rido o ped iyan a miyamaratiyaya? 
6 Ka pendidimandai kano baden a magariyari na pepakikokom kano ko manga 
pangongokom a da a paratiyaya niyan. 
 
7 Tanto kano a miyaribat ko kipendimandaan o oman i isa rekano ko ped iyan. Ba di tomo 
a sekano i kaisegan? Ba di tomo a sekano i kasalimbotan? 
8 Ogaid na sekano baden i pepangiseg ago pepamanalimbot apiya sii ko manga pagari 
niyo! 
9 Mataan den a katawan iyo a so manga rarata i olaola na di makapekawali ko Ndatoan o 
Allah. Di niyo pegakali a ginawa niyo; so siran oto a dii sebo, o di na pepamanimba sa 
kena a ba Tohan, o di na dii sina, o di na dii makipemotaliya ko datar iyan a mama o di na 
datar iyan a babay, 
10 O di na siran oto a pepamanekew, o di na manga ala i napso, o di na manga tamereg, o 
di na manga taliyantaan, o di na manga pangangasab na da a isa kiran bo a ba 
makapekawali ko Ndatoan o Allah. 
11 So manga ped rekano na datar anan gowani, ogaid na miyalompiyo kano den, 
minisenggay kano a rek o Allah, ago inibilang kano niyan a manga oontol a nggolalan ko 
ingaran o Kadnan a Isa Al Masih ago so Roh o Tohan tano. 

 
So Kasebo 
 
12 Aden a ped a tig iyan a "Mapeparo raken so kanggolaola ko sa apiya antonaa." Benar 
anan, ogaid na kena a ba so langon taman na pekapiya reka. Mapetero aken a mapeparo 
raken so kanggolaola ko sa apiya antonaa, ogaid na di ako pekipaar ko apiya antona onon. 
13 Na tig o manga ped a "So pangenengken na para ko tiyan, ago so tiyan na para ko 
pangenengken." Benar anan, ogaid na pageposen o Allah angkai a dowa. So lawas o taw 
na kena a ba para ko kasebo, ka para ini ko Kadnan, na so Kadnan na aya tetandingan ko 
lawas. 



14 Na so Allah a miyoyag ko Kadnan a poon ko miyamatay na pagoyagen tano niyan 
mambo peroman a nggolalan ko kabatowa iyan.  
 
15 Ba niyo di katawi a so manga lawas iyo na maaped ko Al Masih? Ba patot a kowaan 
aken so maaped ko Al Masih na pekapeden aken ko sondal? Di den! 
16 Ba niyo di katawi a so mama a initapi iyan a ginawa niyan ko sondal na maiisaisa so 
lawas iyan ago so lawas o sondal? Ka pitero o Kitab a "So dowa na pembaloy a isaisa a 
lawas." 
17 Ogaid na so taw a initapi iyan a ginawa niyan ko Kadnan na maiisaisa so niyawa niyan 
ago so niyawa o Kadnan. 
 
18 Lidasi niyo so kasebo. So langon a ped a dosa a mapenggolaola o taw na makaliyoliyo 
ko lawas iyan, ogaid na so dii sebo na dii ndosa sa makasosopak ko lawas iyan. 
19 Ba niyo di katawi a so lawas iyo na aya timplo o Soti a Roh a madadalem rekano a 
inibegay rekano o Allah? Kena a ba sekano i kirek ko manga ginawa niyo 
20 Ka miyaaon kano o Allah a mala a minibayad iyan sabap rekano. Kagiya ka maoto na 
bantoga niyo so Allah a dii makanggolalan ko manga lawas iyo. 
 
1 KORINTO 7 
Manga Pakaise makapantag ko Kapangaroma 
 
Imanto na alowin aken so manga nganin a inisorat iyo raken. Mapiya ko mama o di 
sekaniyan den pengaroma. 
2 Ogaid na an makalidas ko kasebo na patot a so oman i mama na mangaroma ago so 
babay na makipangaroma. 
3 So mama na paliyogat a tomanen iyan so atastanggongan iyan ko kakaromai ron o 
babay, na so mambo so babay na tomana niyan so atastanggongan iyan ko karoma niyan a 
mama. 
4 So babay na kena a ba aya bo a mamaapaar ko lawas iyan, ka so mambo so karoma 
niyan a mama. Na so mama na kena a ba aya bo a mamaapaar ko lawas iyan, ka so 
mambo so karoma niyan a babay. 
5 Sekano a keromai na di sengkaa o oman i isa ko ped iyan so di niyo dii kakinabayai liyo 
ron o miyagayon kano sa kanggolaolaa niyo ron sa di bo matey kaan kano maiiklas ko 
kapepangangarapan iyo. Ogaid na mapasad oto na dayonen iyo bo a di niyo dii 
kakinabayai kaan kano di kegawi o Iblis sabap ko kakokorang o kipekepaaren iyo ko 
manga kabaya o lawas iyo.  
 
6 Langon angkai a pitero aken sii na matag aken rekano pando, ka kena a ba ko rekano 
sogoan. 
7 Kabaya aken a so langon a taw na datar aken ogaid na oman i isa na bigan o Allah sa 
rek iyan a moodiset; so isa a taw na isa a moodiset iyan na so ped na salakaw a moodiset 
iyan.  
 
8 Teroon ko rekano a da a manga karoma niyan ago manga balo a tomo rekano o da a 
mitetapi iyo a lagid aken mambo. 



9 Ogaid na o di niyo kipaar a ginawa niyo na pangaroma kano o di na pakipangaroma 
kano, ka tomo so kapakapangaroma a di sa ba kano matotong o mitataralo a babaya.  
 
10 Aden a sogoan aken ko keromai a kena a ba aken sogoan, ka pitero o Kadnan: so 
babay na paliyogat a di makipembelag ko karoma niyan. 
11 Ogaid na o miyakimbelag on den na paliyogat a di makipangaroma peroman, o di na 
makimbalingan ko karoma niyan. Na so mama na paliyogat a di niyan pagendaan so 
karoma niyan.  
 
12 Aden a peteroon aken ko ped a taw a rek aken a katero, ka da a sogoan o Kadnan 
makapantag sii: so mama a peparatiyaya na o aden a karoma niyan a kena a ba 
peparatiyaya ago miyayon so babay ko kapakatetapi iran na paliyogat ko mama a di niyan 
pagendaan so babay. 
13 So mambo so babay a peparatiyaya na o aden a karoma niyan a kena a ba peparatiyaya 
ago miyayon so mama ko kapakatetapi iran na paliyogat ko babay a di sekaniyan 
makimbelag ko mama. 
14 Ka so mama a kena a ba peparatiyaya na isesenggay ko Allah a nggolalan ko kaiisaisa 
iran ago so karoma niyan a peparatiyaya. Na so babay a kena a ba peparatiyaya na 
isesenggay ko Allah a nggolalan ko kaiisaisa iran ago so karoma niyan a peparatiyaya. O 
kena a ba datar ai na so manga wata iran na datar o manga wata a kapir, ogaid na aya 
benar na isesenggay siran ko Allah. 
15 Ogaid na amay ka so kena a ba peparatiyaya na kebaya makimbelag ko karoma niyan a 
peparatiyaya na kepakay. Sii ko datar anan a kapakambebetad na so peparatiyaya a mama 
o di na babay na kena a ba kaiiketan ko kakekaromai. Piyanawag kano o Allah ko 
kapaginetaw a lomilintad. 
16 Seka a babay a peparatiyaya, na andamanaya i kaketangkeda ngka sa o ba ngka 
masabet so karoma ngka a mama? Na seka a mama a peparatiyaya, na andamanaya i 
kaketangkeda ngka sa o ba ngka masabet so karoma ngka a babay?  
 
Kapaginetaw a Mipepasod ko Inisangan o Allah 
 
17 Ogaid na patot a tatareg so oman i tetanggisa sii ko kapekambebetad iyan a inisangan 
on o Kadnan, a so masosowa iyan ko kiyatawaga on o Allah. Giyanan i ipepangendao 
aken ko langon a Agama. 
18 Opama ka aden a mama a miyatori den ko kiyatawaga on o Allah, na di patot i ba 
niyan tepengi malin a kiyatori iyan. Na o da sekaniyan matori ko kiyatawaga on na di 
patot i ba pakitori. 
19 Ka so kiyatoria ko taw ago so da a ba on kiyatoria na kena a ba aya mala i kipantag, ka 
aya mala i kipantag na so kapetomana ko manga sogoan o Allah. 
20 Oman i tetanggisa na tatareg baden ko kapakambebetad iyan ko kiyatawaga on o 
Allah. 
21 Ba ka oripen ko kiyatawaga reka? Di ngka pegawiden a akal. Ogaid na o aden a 
kakeparo ngka a kapakaliyo ngka ko kaooripeni reka na nggolaolaa ngka ini. 
22 Ka so taw a oripen ko kiyatawaga on o Kadnan, na sekaniyan so kiyabalokasan o 
Kadnan, na so taw a kena a ba oripen ko kiyatawaga on na miyabaloy a oripen o Al 



Masih. 
23 Miyaaon kano o Allah a mala a minibayad iyan rekano; sabap san na di kano den 
pepakipangongoripen ko manga manosiya. 
24 Oman i tetanggisa, manga magariyari, na tatareg baden ko kapakambebetad iyan ko 
kiyatawaga on sii ko kipageepedaan iyan ko Allah.  
 
Manga Pakaise makapantag ko da a Karoma niyan ago so manga Balo 
 
25 Makapantag ko da a manga karoma niyan na da a sogoan aken a poon ko Kadnan, 
ogaid na peteroon ko so pamikiran ko a datar o taw a kesarigan sabap ko kinikapediin on 
o Kadnan.  
 
26 Sabap ko kamaregenan sangkai a masa na aya pamikiran ko na tomo ko taw a tatap 
den ko kapakambebetad iyan imanto. 
27 O aden a karoma ngka na di ngka sekaniyan pembelagen. O da a karoma ngka na di ka 
pengaroma. 
28 Ogaid na o pengaroma ka na kena a ba ngka kedosaan. Na o makipangaroma so raga 
na kena a ba niyan kedosaan. Ogaid na siran oto a aden a karoma niyan na keomanan so 
manga kamaregenan iran ko kapepaginetaw iran, na kabaya aken a milidas kano ron.  
 
29 Aya maana o di aken dii teroon, manga magariyari, na giyai: Magaan den so kaposan o 
kapapantagan a masa, na ipoon imanto na so mama a aden a karoma niyan na patot a 
paginetaw a lagid bo o da a karoma niyan; 
30 So taw a dii nggoraok na lagid bo o kena a ba dii nggoraok; so mapipiya a ginawa 
niyan na lagid bo o kena a ba mapipiya a ginawa niyan; so pepamasa na lagid bo o kena a 
ba kirek ko piyamasa niyan; 
31 Na so dii makikoyapeta ko manga nganin sii sa doniya na lagid bo o kena a ba on 
matetembang piyapiya, ka giyangkai a doniya a kapapantagan den imanto na matag baden 
somasagad. 
 
32 Kabaya aken a da a awid a akal iyo. So mama a da a karoma niyan na tatagoon iyan sa 
ginawa so manga nganin a ipapantag ko Kadnan, ka pepamikiren iyan o andamanaya i 
kasoata niyan ko Kadnan. 
33 Ogaid na so mama a aden a karoma niyan na tatagoon iyan sa ginawa so manga nganin 
a ipapantag ko doniya, ka pepamikiren iyan o andamanaya i kasoata niyan ko karoma 
niyan, 
34 Na miyabagi so manga kabaya iyan. Na so da a karoma niyan a babay o di na raga na 
petegoon iyan sa ginawa so manga nganin a ipapantag ko Kadnan, ka kabaya iyan a so 
lawas iyan ago niyawa na isesengay ko Kadnan. Ogaid na so babay a aden a karoma niyan 
na petegoon iyan sa ginawa so manga nganin a ipapantag ko doniya, ka pepamikiran iyan 
o andamanaya i kasoata niyan ko karoma niyan.  
 
35 Pitero aken ai para ko kamapiyaan iyo. Kena a ba ko petepengi a karena rekano, ka aya 
kabaya aken na makanggolaola kano sa ontol ago patot ko kapepangongonotani niyo ko 
Kadnan a da a ba rekano pekatembang.  



 
36 O aden a mama a pipikiren iyan a di niyan pepiyapiyaan so wata iyan a babay a da 
pakipangaroma na o mikesad a raga a patot a mapengaroma na kepakay a penggolaolaan 
o ama iyan so kabaya iyan. Pakipangaromaa niyan so wata iyan, ka kena a ba niyan 
ikedosa. 
37 Ogaid na so mama a tinimo iyan a pamikiran iyan sa di niyan pakipengaroma so wata 
iyan a babay na mapiya den oto asar a aya mimbayabaya na so ama o babay a da tegela o 
ped. 
38 Kagiya ka maoto na amay ka pakipengaroma o mama so wata iyan a babay na mapiya 
nan a penggolaolaan ogaid na lebi pen a mapiya so mapenggolaola o mama a di niyan den 
pakipengaroma. 
 
39 So babay na kaiiketan ko karoma niyan sii ko kaooyagoyag pen o mama. Ogaid na o 
matay so karoma niyan na makapembayabaya so babay sa kapakipengaroma niyan ko 
apiya antawaa i kebayaan iyan asar a peparatiyaya ko Kadnan. 
40 Ogaid na aya pamikiran ko na lebi pen a mapipiya a ginawa ngkoto a babay o di niyan 
pagalina so kapakambebetad iyan. Na mapipikir aken pen a inipaar ako o Roh o Allah ko 
kiyateroa ko sii. 
 
1 KORINTO 8 
So manga Pangenengken a Inisapaat ko Barahala 
 
Pagalowin ko imanto so pangenengken a inisapaat ko manga barahala. Benar den a aden a 
katao tano langon. So katao na ikebaloy o taw a takabor, ogaid na so kapekebabayai ko 
ped na ipepangosor. 
2 Apiya antawaa i pipikiren iyan a aden a katao niyan na di niyan pen katawan so patot a 
ketokawan iyan. 
3 Ogaid na apiya antawaa i pekebabayaan iyan so Allah na katawan den o Allah.  
 
4 Makapantag ko kakana ko pangenengken a inisapaat ko manga barahala na katawan 
tano a so barahala na kena a ba tito a tohan sii sa doniya, ka katawan tano a isaisa bo a 
Tohan. 
5 Apiya benar a aden a manga bebetowan sa 'tohan' a ndodoo sa langit o di na sisii sa lopa 
na apiya pen madakel angkai a manga 'tohan' ago manga 'kadnan' 
6 Na sii rektano na isaisa bo a Tohan a so Ama a aya miyaden ko langon taman ago sabap 
on so kapepaginetaw tano, na isaisa a Kadnan a si Isa Al Masih a ron miyakanggolalan so 
kiyaadena ko langon taman ago ron dii makanggolalan a kaooyagoyag tano.  
 
7 Ogaid na kena a ba so oman i isa a taw a katawan iyan ai. Aden a manga taw a 
miyalayam ko manga barahala, na taman imanto na igira a pekan siran sangkoto a 
pangenengken na pipikiren iran so kinisapaaten on ko barahala na ipekerata ini o hatin 
iran a da a bager iyan. 
8 Ogaid na so pangenengken na di tano niyan mapekarani ko Allah. O di tano ron koman 
na kena ini a ba rektano pekabinasa, na o koman tano ron na kena ini a ba rektano 
pekapiya.  



 
9 Ogaid na pagiktiyari niyo o ba so kapakambabaya iyo koman na ikedosa o taw a da a 
bager o hatin iyan. 
10 Ka so taw a malobay i hatin na o mailay niyan a seka a aden a katao niyan na pekan 
roo ko timplo o barahala, na ba di mambo pekaraw koman ko pangenengken a inisapaat 
ko barahala?  
11 Na giyangkoto a pagari ngka a malobay i paratiyaya a para rekaniyan so kiyapatay o Al 
Masih na kebinasa sabap ko katao ngka. 
12 Igira a miyakasela ka sa datar ai a nggolalan ko kiyapalii ngka ko malobay a hatin o 
pagari ngka na miyakasela ka mambo ko Al Masih. 
13 Sabap san na o so pangenengken a peken aken na aya kesabapan ko kapakandosa o 
pagari aken na di ako den ken peroman sa sapo, ka o ba ko mapekandosa so pagari aken. 
 
1 KORINTO 9 
Manga Kabenar ago manga Sangan o Siyogo o Allah 
 
Ba ako di kabobotawani? Ba ako da sogoa o Allah? Ba aken da mailay si Isa a Kadnan 
tano? Ba kano di onga o galebek aken ko Kadnan? 
2 Apiya pen so ped a taw na di iran kilalaan a siyogo ako o Allah na matatangked aken a 
kikilalaan ako niyo, ka sekano na aya poriba o kiyasogoa raken sii ko kaiisaisa niyo ago 
so Kadnan.  
 
3 Giyai i sembag aken ko siran oto a di iran kilalaan so kiyasogoa raken: 
4 Ba da a kabenar aken sa katarimaa ko ko imbegay raken a pangenengken ago 
panginginomen sabap ko galebek aken? 
5 Ba da a kabenar aken sa kapakaonot aken sa karoma a peparatiyaya sii ko kapelalakaw 
aken a datar o dii nggolaolaan o ped a manga siyogo, ago so manga pagari o Kadnan, ago 
si Pidro? 
6 Ba si bo si Barnabas ago saken i papaliyogatan sa di ami dii kanggalebek ko ipekeoyag 
ami? 
7 Ba aden a katawan iyo a sondaro a pesokayan iyan a ginawa niyan sii ko kasosondaro 
niyan? Ba aden a taribasok a da kan ko onga o manga obas a piyamola niyan? Ba aden a 
tomatagikor sa manga sapi a da inom ko gatas o manga sapi iyan?  
 
8 Kena ini a ba matag manga ibarat o manosiya, ka miyatero ini mambo o Kitab. 
9 Ka misosorat ko Kitab o Mosa a "Di ngka pongesa so ngari o sapi igira a pegegiken 
iyan so ilaw." Ba aya bo a tiyago o Allah sa ginawa na so manga sapi ko kiyateroa niyan 
sii? 
10 Ba di sektano i papantagan ko kiyateroa niyan on? Mataan den a minisorat ai para 
rektano. So dii ndado ago so peperagon na patot a iinamen iran a makapembagian siran 
ko pereperan a maperagon iran. 
11 Minisaod ami sii rekano so oniin a poon ko Roh o Allah na ba di patot a peragonen 
ami so ikeoyag ami a poon rekano? 
12 O aden a kabenar o manga ped sa kakowaa iran sii a poon rekano na ba di lebi pen a 
aden a kabenar ami ron mambo?  



 
Ogaid na da ami nggolalanen angkai a kabenar, ka petigeren ami baden so apiya antonaa i 
masosowa ami kaan da a ba pekabangen ko kapepakalangkapa ko Mapiya a Totol 
makapantag ko Al Masih. 
13 Mataan den a katawan iyo a siran oto a pepamanalagad ko Timplo na pekekowa iran 
so kaoyagan iran a poon ko Timplo, na siran oto a pesepaat ko manga soasoat ko Allah sii 
ko aparan na di siran on dii makambagian. 
14 Datar oto mambo na inisogo o Kadnan a so siran oto a pepakalangkap ko Mapiya a 
Totol na aya iran kikowa ko kaoyagan.  
 
15 Ogaid na da aken nggolalanen so apiya anda sangkai a manga kabenar. Na so 
kinisoraten aken sii na kena a ba sabap sa an ako kabegi sa kaoyagan. Ka tomoon ko a ba 
ako den matay a di sa ba raken mada angkai a ipepangandag aken. 
16 Di patot i ba ko ipepangandag so kapepakalangkapa ko ko Mapiya a Totol, ka 
paliyogat raken a di aken sii dii kanggolaolaa. Dowandowaan ako den o di aken 
pekalangkapa so Mapiya a Totol. 
17 O saken i minili sangkai a galebek na kepakay a kesokayan ako, ogaid na kagiya kena 
a ba saken i minili on na di aken baden dii nggolalan so inisana raken. 
18 Kagiya ka maoto na antonaa i imbalas raken? Aya imbalas raken na giyai: sii ko 
kapepakalangkapa ko ko Mapiya a Totol na mapekalangkap aken sa da a ba niyan bayad a 
di aken pegosaren so rek aken a kabenar ko di aken dii kanggalebeka ko Mapiya a Totol.  
 
19 Apiya pen da a kioripen raken a taw na miyakipangongoripen ako ko langon a taw 
kaan aken maagak so lebi a madakel ko Al Masih. 
20 Sii ko manga Yahodi na mimbaloy ako a datar o Yahodi kaan aken siran maagak ko 
Al Masih. Sii ko siran oto a mapapadalem ko Kitab o Mosa na mimbaloy ako a datar o 
mapapadalem ko Kitab (apiya kena a ba ako mipapaar o Kitab) kaan aken siran maagak 
ko Al Masih. 
21 Sii ko kena a ba manga Yahodi a da a ba iran Kitab na mimbaloy ako a datar o da a ba 
ko Kitab kaan aken siran maagak ko Al Masih. Kena a ba aya maana ini na di aken 
tomanen so Kitab o Allah, ka aya mataan na mipapaar ako o manga sogoan o Al Masih. 
22 Sii ko da a manga bager o paratiyaya niyan na mimbaloy ako a datar o da a bager iyan 
kaan aken siran maagak ko Al Masih. Sii ko langon a pisosonan a taw na mimbaloy ako a 
datar iran kaan aken masabet so ped kiran sii ko apiya antona a okit. 
23 Langon ai na di aken dii nggolaolaan sabap ko Mapiya a Totol kaan ako makambagian 
ko manga rakmat iyan.  
 
24 Katawan iyo a sii ko kakoya na petetabana so langon a pelalagoy ogaid na sasakataw 
kiran bo i kepirmiyowan kiran. Na panamar kano malalagoy a lagid o kebaya makataban 
kaan kano kapirmiyowi. 
25 Oman i isa a pepakaradiyaan a dii mbetalo na mipapaar iyan piyapiya a lawas iyan sii 
ko langon a pesowaan iyan. Di niyan ai dii nggolaolaan kaan makatarima sa sangkad a 
kelas bo. Ogaid na sektano na di tano ai dii nggolaolaan para ko sangkad a di den kelas sa 
taman sa pakataman. 
26 Giyanan i sabap a pepelalagoy ako a mapantek so kapepagantap aken ko apeta. 



Pepanontok ako a kena bo a ba datar o matag pepanontok sa ndo. 
27 Ka pepenontoken aken a lawas aken kaan aken mapegepeges kaan amay ka mapasad a 
kapepangosiyat aken ko manga ped na ba ako di mapakay a pekakowa ko pirmiyo.  
 
1 KORINTO 10 
Lalangan ko Kasimbaa ko manga Barahala 
 
Kabaya aken a katanodan iyo, manga magariyari, so kiyaokitan o manga apo tano ko 
kiyaawa iran sa Misir. Palaya siran pinakodaan o gabon roo ko mitataog a kaden, na 
palaya siran den miyakaokit ko Mariga a Ragat. 
2 Kiyasalawatan siran langon a manga pagtaw o Mosa sii ko gabon ago so ragat. 
3 Palaya siran den miyamangangan ko ndatadatar a kaniniyawai a pangenengken, 
4 Na miyamanginom siran langon ko ndatadatar a kaniniyawai a panginginomen, ka 
mininom siran ko pepekapoon ko kaniniyawai a Ator a pegonot kiran; na giyangkoto a 
Ator na so Al Masih. 
5 Apiya pen oto na da masoat so Allah ko kadakelan kiran na piyamono iyan siran, na 
miyamangibaraser so manga bangkay iran roo ko mitataog a kaden.  
 
6 Langon angkai a miyanggolaola na lalangan rektano kaan tano di mapesingayo so 
manga rarata a nganin a datar o siyowa iran 
7 Aya pen o ba tano simba sa manga barahala a datar o siyowa o ped kiran. Ka kabasa o 
Kitab a "Miyamangontod so manga taw ka mikekan ago miyamanginom, na 
miyamanindeg siran ago mikeraliya sebenar." 
8 Na di tano pesebo a datar o pinggolaola o ped kiran, na sii bo ko soled o salongan na 
dowa polo ago telo nggibo kiran a miyamatay. 
9 Di tano tepengan so Kadnan a datar o pinggolaola o ped kiran, na miyanga papatay 
siran o manga nipay. 
10 Di kano penarotaro a datar o pinggolaola o ped kiran, na piyamono siran o 
Malakalmaot. 
 
11 Langon angkai a miyasowasowa iran na manga ladiyawan a minisorat a manga 
lalangan rektano a pepaginetaw ko masa a magaan den maoma o kaposan.  
 
12 Apiya antawaa i mapipikir iyan a makatitindeg sekaniyan a mabager na iktiyari niyan o 
ba maoteng. 
13 Oman i kiyaokitan iyo a minitepeng rekano na pekeokitan mambo o langon a 
manosiya. Ogaid na kasasarigan so Allah, ka di kano niyan pakipetepengan ko lawan pen 
ko kekena niyo. Ka amay ka tepengan kano na mbegan kano o Allah sa kipalagoy niyo 
ron kaan iyo matiger. 
 
14 Kagiya ka maoto, manga pekebabayaan ko, na lidasi niyo so kasimbaa ko kena a ba 
tohan. 
15 Pitero aken rekano ai ka kagiya manga oongangen kano, na timbatimbanga niyo so di 
aken dii teroon. 
16 So pepodin a tagayan a ipepanalamat tano ko Allah, na ba tano di makapembagian ko 



rogo o Al Masih ko kapeginom tano sangkoto a tagayan? Na so paan a pepangopaken 
tano na ba tano di makapembagian ko lawas o Al Masih ko kapeken tano sangkoto a 
paan? 
17 Kagiya isaisa bo a paan na sektano langon na isaisa a lawas apiya madakel tano, ka 
palaya tano dii mbagian ko isaisa a paan.  
 
18 Pamimikirana niyo so manga taw sa Israil. Siran oto a pepakakan ko manga ipesepaat 
ko Allah na ba di giyanan so di ran dii kapakambagian ko galebek ko Allah sii ko aparan? 
19 Ba aya maana o di aken dii teroon na so barahala na tito a tohan, o di na so 
pangenengken a inisapaat on na aden a bali niyan? 
20 Kena, ka aya maana niyan na so manga ipepanapaat o manga kapir ko barahala na 
ipesepaat ko manga saitan a kena a ba sii ko Allah, na di aken kabaya i ba kano 
makipagepeda ko manga saitan. 
21 Di niyo keinoman so tagayan o Kadnan ago so tagayan mambo o manga saitan. Di 
kano pekakan sii ko lamisaan o Kadnan ago sii mambo ko lamisaan o manga saitan. 
22 Ba tano pananamari a kapekakati ko Kadnan kaan kararangiti? Ba aya pipikiren iyo na 
mabager tano a di sekaniyan? 
 
23 Pitero o ped a "Kepakay a nggolaola tano sa apiya antonaa." Benar anan, ogaid na kena 
a ba rektano pekapiya so langon taman. "Kepakay a nggolaola tano sa apiya antonaa" 
ogaid na kena a ba tano mipengosor so langon taman. 
24 Di patot i ba pananamari o oman i tetanggisa so rek iyan a kamapiyaan, ka aya niyan 
pananamari so kamapiyaan o ped iyan.  
 
25 Kepakay a ken iyo so apiya antonaa sapo a dii pesaan sa padian, ogaid na di niyo 
pagiseen o ba inisapaat ko barahala kaan di petekora so hatin iyo. 
26 Ka misosorat ko Kitab a "Rek o Kadnan so doniya ago so langon a matatago on."  
 
27 O bantowi ka ko kaken o taw a kena a ba peparatiyaya ago kabaya a ka pen a 
pekaatoang ka on na kan ka ko apiya antonaa i ipegana reka a di ngka den pagiseen o 
anda poon sabap ko hatin ka. 
28 Ogaid na o teroa niyan reka a "Giyangkai a pangenengken na inisapaat ko barahala," 
na di ka on ken sabap ko mitero reka on ago sabap mambo ko hatin, 
29 A kena a ba ngka rek a hatin, ka rek o mitero reka sii.  
 
Masiken a aden a magise sa "Ino kegenggen o hatin o ped a taw so kapakambabaya aken? 
30 O penalamatan ko so Allah sabap ko pangenengken aken na ino ako peawinga sabap 
ko kapekana ko ron?"  
 
31 Aya mala i kipantag amay ka ken kano, o di na maginom, o di na sii ko apiya antonaa i 
di niyo dii nggolaolaan na nggolaolaa niyo langon a kibantog ko Allah. 
32 Di niyo penggolaolaa so apiya antona onon a ikedosa o manga Yahodi, o di na so 
manga Grigo, o di na so Agama o Allah. 
33 Giyanan i olaola ko, ka pananamaran aken so kasoata ko langon a taw sii ko langon a 
di aken dii nggolaolaan a kena a ba ko pananamari so rek aken bo a kamapiyaan, ka so 



kamapiyaan o langon a taw kaan siran masabet. 
1 KORINTO 11 
Na rawata ako niyo a datar o kaperawata ko ko Al Masih.  
 
So Kakombong o Babay ko Kapesimba 
 
2 Pepodin aken sekano, ka lalayon ako niyo peketademan, ago kekepiten iyo so manga 
taritib a piyalad aken rekano. 
3 Ogaid na kabaya aken a saboten iyo a so Al Masih na aya olo o oman i mama, na so 
mama na aya olo o karoma niyan, na so Allah na aya olo o Al Masih. 
4 Sabap san na so mama a sasapengan a olo niyan igira a pesimba o di na pepayag ko 
lalag o Allah na kena a ba niyan pepagadati so olo iyan. 
5 Na so babay a di pekombong igira a pesimba o di na pepayag ko lalag o Allah na kena a 
ba niyan pepagadati so karoma niyan, ka datar sekaniyan o babay a magoopaw. 
6 Ka o di pekombong so babay na tomo a potolen iyan on so bok iyan. Ogaid na o 
piyakayaya ko babay o ba opawi a olo niyan o di na potolan so bok iyan na patot a 
kombong sekaniyan. 
7 Di patot i ba sasapengi so olo o mama, ka makasasayan sekaniyan ko Allah ago keilay 
ron so bantogan o Allah, ogaid na so babay na keilay ron so bantogan o mama. 
8 Ka so mama na kena a ba miyakapoon ko babay, ka so babay i poon ko mama 
9 Na so mama na da adena para ko babay, ka so babay na inaden para ko mama. 
10 Kagiya ka maoto na sabap ko manga malaikat na patot a kombong so babay kaan 
mailay a makimbabaya ko karoma niyan. 
11 Apiya oto na sii ko kaiisaisa tano ago so Kadnan na di makapaginetaw so babay o da a 
mama, na di makapaginetaw so mama o da a babay. 
12 Ka datar o kiyambaali ko babay a poon ko mama, na so mama na dii mimbawata o 
babay, na so langon taman na pepakapoon ko Allah.  
 
13 Nggedagedaa niyo ai: ba patot a di pekombong so babay igira a pesimba ko Allah? 
14 Ba kena a misasarta rekano so katawi sa piyakayaya ko mama o ba matas a bok iyan 
15 Ogaid na bantogan ai o babay? Ka so matas a bok na inibegay ron a pekisapeng iyan. 
16 Na o aden a kebaya makipendaowa makapantag sii na aya bo a mapetero aken na 
sekami ago so manga Agama o Allah na da a salakaw a adat ami.  
 
So Kaken a Ipetedem ko Kadnan 
 
17 Sii ko telondog a manga osiyat na di aken sekano podin, ka kagiya so di niyo dii 
katimotimo na kena a ba rekano pekapiya, ka ipekerata iyo. 
18 Paganay ron na miyapanotol raken a di kano dii mbabaabaad ko di niyo dii katimotimo 
a magaagama, na minar ako sa aden a benar on. 
19 Ogaid na aya mataan na di kelidasan a kapakambaabaad iyo kaan makilala o antawaa 
rekano i tito a peparatiyaya. 
20 Igira a di kano dii timo na kena a so Kaken a Ipetedem ko Kadnan a di niyo dii 
selaselaan. 
21 Ka kanikaniya a kapeken iyo, na so manga ped na di penga oosog, na so peman so ped 



na penga bebereg. 
22 Ba da a rek iyo a manga walay a ron kano pekakan ago pekainom? Ba niyo kabaya a 
pesodiin iyo so Agama o Allah ago pakapekeyaan iyo so siran oto a korang on so 
kaoyagan? Antonaa i mapetero aken rekano? Ba aken sekano podiya mipantag sii? 
Mataan a di! 
 
23 Ka miyatarima aken a poon ko Kadnan so ndao a piyalad aken rekano a giyai: so 
Kadnan a Isa na sii ko kagagawii a kiyatipowa on na kominowa sa paan. 
24 Kagiya kapanalamatan iyan so Allah na piyangopak iyan so paan na pitero iyan a 
"Giyai so lawas aken a inibegay para rekano. Nggolaolaa niyo ai a ipetedem iyo raken." 
25 Datar oto mambo a kagiya makapasad siran koman na kinowa niyan so tagayan na 
pitero iyan a "Giyangkai a tagayan na aya bago a kapasadan o Allah a sii mipepasod ko 
rogo aken. Oman kano ron minom na nggolaolaa niyo a ipetedem iyo raken." 
26 Ka oman kano koman sangkai a paan ago oman kano minom sangkai a tagayan na 
pepakalangkapen iyo so kiyapatay o Kadnan taman ko kapekaoma niyan.  
 
27 Kagiya ka maoto na apiya antawaa a ken sangkai a paan ago maginom sangkai a 
tagayan o Kadnan sa di patot a okit na makapesela sekaniyan ko lawas ago rogo o 
Kadnan. 
28 Sabap san na patot a so oman i isa na daan iyan a tokawi a ginawa niyan na go bo kan 
ko paan ago inom ko tagayan. 
29 Ka so taw a di niyan kilalaan so lawas o Kadnan sii ko kaken iyan ko paan ago so 
kapaginom iyan ko tagayan na ba niyan den pakiwiti sa daneg a ginawa niyan sii ko kaken 
ago kapaginom iyan. 
30 Giyanan i sabap a madakel rekano a pekelobayan ago mbalisakiten, ago so ped rekano 
na miyamatay. 
31 Ogaid na o daan tano den a miyapariksa a ginawa tano na di tano ndanegen o Allah. 
32 Ogaid na amay ka ndanegen tano o Kadnan na giyanan i kapemarintaa niyan rektano 
kaan tano di keped ko kaselaa niyan ko doniya. 
 
33 Sabap sii, manga pagari aken, na igira a petimotimo kano ko Kaken ko Ipetedem o 
Kadnan na penanayawa kano. 
34 O aden a isa rekano a pekeor na paliyogat a koman sekaniyan roo ko walay niyan, ka o 
ba kano madaneg sabap ko kapetimotimo iyo. Na so makapantag ko ped a manga nganin 
na pesaden aken bo amay ka makasong ako san. 
 
1 KORINTO 12 
So manga Moodiset a Pamemegayan o Soti a Roh 
 
Kabaya aken, manga magariyari, a katokawan iyo so tito a benar makapantag ko manga 
moodiset a pamemegayan o Soti a Roh. 
2 Katawan iyo a sii ko da niyo pen kaparatiyaya ko Kadnan na omanoman kano pekeagak 
ago pekedadag o manga barahala a di makapetero. 
3 Sabap sii na kabaya aken a katokawan iyo a da a taw a ipepaar o Roh o Allah a ba niyan 
mipesinta si Isa. Na da a ba makapetero sa "Si Isa na Kadnan," liyo ron o sogoon 



sekaniyan o Soti a Roh.  
 
4 Aden a mbarambarang den a manga moodiset a pamemegayan o Roh, ogaid na isaisa bo 
a Roh a pepamegay ron. 
5 Mbarambarang den mambo a manga okit a kapanalagad ko Kadnan, ogaid na isaisa bo a 
Kadnan a pepanalagadan. 
6 Aden pen a mbarambarang den a dii kinggolalanen sangkoto a manga kapanalagad, 
ogaid na isaisa bo a Tohan a aya dii nggolalan ko langon taman sii ko langon a taw. 
7 So oman i isa na pembegan sa kapasang sa kakepayaga niyan ko kabatowa o Roh para 
ko kamapiyaan o kalangolangon. 
8 So isa a taw na pembegan o Roh sa kateroa ko lalag a ongangen, na so isa peman na 
pembegan o Roh sa kateroa ko lalag a katao. 
9 So ped na pembegan o Roh sa paratiyaya, na so peman so ped na pembegan o Roh sa 
manga moodiset sa kapakapiyaa niyan ko pepanga sasakit. 
10 Pembegan so isa a taw sa kabatowa sa kanggalebek iyan sa manga piyakamemesa; so 
ped peman na pembegan sa moodiset sa kapeyaga ko lalag o Allah; so pen so ped na 
pembegan sa kakilalaa ko mbidabida a manga niyawa; so pen so ped na pembegan sa 
kapakatero sa mibibida a manga basa, ago so ped peman na pembegan sa moodiset sa 
kapemaanai sangkoto a manga basa. 
11 Na giyangkai a isaisa bo a Roh i dii nggolaola sangkai langon, na pepamakatokiden 
iyan so manga pamemegayan iyan ko oman i tetanggisa sii ko kabaya iyan. 
 
Isaisa bo a Lawas a Madakel a Maaped on 
 
12 So lawas o taw na isaisa bo a lawas a madakel a anggaota iyan. Apiya madakel a 
mbidabida a anggaota iyan na langon ai na isa bo a lawas, na datar oto mambo so Al 
Masih. 
13 Ka sektano langon a manga Yahodi ago manga Grigo, manga oripen ago kena a ba 
oripen na palaya tano kiyasalawatan o isaisa a Roh sii ko kiyaped tano ko isaisa a Lawas, 
na piyakainom tano pen langon ko isaisa a Roh. 
 
14 So lawas na kena a ba isaisa bo a anggaota, ka madakel a kikaaped on. 
15 O peteroa o ai a "Kagiya kena a ba ako lima na kena a ba ako maaped ko Lawas," na 
apiya pen oto na maaped sekaniyan den ko lawas. 
16 Na o peteroa o tangila a "Kagiya kena a ba ako mata na kena a ba ako maaped ko 
lawas," na apiya pen oto na maaped sekaniyan den ko lawas. 
17 O so langon a lawas na mata bo na andamanaya i kapekaneg iyan, na o palaya den 
tangila na andamanaya i kapekabaw niyan? 
18 Ogaid na aya benar na so Allah i tomiyago ko oman i isa a maaped ko lawas ko 
kiyabayaan iyan on tomago. 
19 O sasabagi so lawas na kena a ba tito a lawas.  
20 Aya benar na madakel a kikaaped ko lawas, ogaid na isaisa bo so lawas.  
 
21 So mata na di niyan mapetero ko lima a "Di aken seka kailangan," na di mambo 
mapetero o olo sii ko ai a "Di aken seka kailangan."  



22 Kena, ka so manga ped ko lawas a pipikiren tano a manga lolobay na aya tanto a mala 
i kipantag, 
23 Na so manga ped on a pipikiren tano a kena a ba tanto a mapiya na aya tano baden 
pipiyapiyaan komibir. Na so kikaaped on a di mapekiilay na nditaran tano sa mapiya a 
pegilain 
24 A di ini kailangan o lebi pen a mapiya i paras a kikaaped ko lawas. So Allah na 
piyakapamagepeda iyan so langon a kikaaped ko lawas na bigan iyan sa lebi pen a mala a 
bantogan so kikaaped on a kikakokorangan 
25 Kaan di mapembaabaad so lawas ago an melagilagid a kapepagipata o oman i maaped 
on ko ped iyan. 
26 O pekerasay so isa a maaped ko lawas na pekerasay mambo so langon a kikaaped on, 
na o kiyabantogan so isa a maaped on na pekebabaya mambo so langon a kikaaped on.  
 
27 Langon kano na Lawas o Al Masih na oman i isa rekano na maaped on. 
28 Na piyanago o Allah sii ko Agama so manga maaped on a giyai: paganay ron so 
manga siyogo, ikadowa na so manga pepakapayag ko lalag o Allah, ikatelo na so manga 
goro, na so peman so manga dii nggolaola sa piyakamemesa a manga galebek, na 
tomiyalondog on so aden a moodiset iyan sa kapakapiyaa ko pepanga sasakit, so 
kapetebangi ko ped, so kapenakodai kiran ago so kapakatero sa mibibida a manga basa. 
29 Ba siran langon siyogo? Ba siran langon pepekapayag ko lalag o Allah? Ba siran 
langon pepangendao? Ba siran langon dii nggolaola sa piyakamemesa a manga galebek? 
30 Ba langon siran na ana moodiset iyan sa kapakapiyaa ko pepanga sasakit o di na so 
kapakatero sa mibibida a manga basa, o di na so kapemaanai sangkoto a manga basa? 
31 Kena, ogaid na kababayai niyo tomarima so lebi pen a mapiya ko manga moodiset. 

 
Ogaid na pekitokawan ko rekano imanto so da a lawan iyan a okitokit. 

 
1 KORINTO 13 
So Gagaw 
 
O makapetero ako sa mbarambarang a basa o manga manosiya ago manga malaikat ogaid 
na da a gagaw aken na so di aken dii katero na datar bo o pakabowing a agong o di na 
kapembeting o pandaopan. 
2 Apiya pen o aden a moodiset aken sa kapekepayaga ko lalag o Allah, ago masasabot 
aken so langon a manga pageemaan ago so langon o katao, na apiya pen o mala ako i 
paratiyaya kaan aken mapekaiseg so manga palaw ogaid na da a gagaw aken na da a lalaw 
aken. 
3 Apiya pen ipamemegay aken so langon a rek aken ago peladen ko a lawas aken a 
totongen ogaid na da a gagaw aken na da den a bali niyan raken.. 
4 So gagaw na masabar ago makapediin. So gagaw na kena a ba mariit aya pen o ba 
petekabor o di na pepangimporoan. 
5 So gagaw na kena a ba botod, kena a ba maliget, kena a ba marangit, kena a ba peseop, 
6 Di niyan ikebabaya so di ontol, ka ipekebabaya iyan so tito a benar. 
7 So gagaw na lalayon makasesabar, lalayon den peparatiyaya, lalayon makasasarig ago 
lalayon pepekatiger.  



 
8 So gagaw na da a ikepos iyan. Ogaid na so kapekepayaga ko lalag o Allah na kepos, so 
dii katero sa mibibida a manga basa na kegenekan, ago so katao na kedadas bo. 
9 Ka so kiyatokawan tano ago so kapekepayaga tano ko lalag o Allah na kena a ba 
tarotop. 
10 Ogaid na amay ka pekatalingoma so matatarotop na kedadas bo so kena a ba tarotop.  
 
11 Isako wata ako pen na so di aken dii katero, so kasasabot aken ago so kapamimikiran 
aken na palaya den kawawatai. Ogaid na kagiya makatoa ko den na ginekan aken so 
kawawatai a olaola. 
12 Aya pekeilay tano imanto na datar o lalamokan a paras a maaleg ko pagalongan, ogaid 
na sa oriyan na keilay tano a makasasangora tano. So katawan aken imanto na matag 
sabaad bo, ogaid na sa oriyan na ketarotop ai piyapiya a datar sa katatarotop o katawi 
raken o Allah.  
 
13 Samanaya na tatap pen angkai a telo; so paratiyaya, so sarig ago so gagaw, ogaid na 
aya lebi a mala on na so gagaw.  
 
1 KORINTO 14 
So Ped a manga Pamemegayan o Roh 
 
Panagontamani niyo so gagaw ago kababayai niyo tomarima so manga moodiset a 
pamemegayan o Roh ba di labaw so kapepayaga ko lalag o Allah. 
2 Ka so dii makatero sa mibibida a manga basa na kena a ba dii tero sii ko manga taw ka 
sii ko Allah, ka kagiya da a ba rekaniyan pekasabot. Di niyan dii teroon so pageemaan a 
manga tito a benar a nggolalan ko Roh. 
3 Ogaid na so pepakapayag ko lalag o Allah na dii tero sii ko manga taw sa manga katero 
a ipepangosor, ipepangosiyat ago ipekapiya a ginawa iran. 
4 So dii makatero sa mibibida a manga basa na aya niyan bo pepakapangosoren na giya 
ginawa niyan, ogaid na so taw a pepakapayag ko lalag o Allah na aya niyan 
pepakapangosoren na so langon a magaagama.  
 
5 Kabaya aken a palaya kano makatero sa mibibida a manga basa ogaid na tomoon ko a 
pepakapayag kano ko lalag o Allah. Ka so pepakapayag ko lalag o Allah na mala i 
kipantag a di so dii makatero sa mibibida a manga basa liyo ron o ba niyan kapemaanai so 
pitero iyan kaan mapakapangosor so langon a magaagama. 
6 Na o somong ako rekano san, manga magariyari, ago tero ako sa mibibida a basa na 
andamanaya i kaogopi aken rekano, liyo ron o ba ako rekano tero sa manga tito a benar a 
miyapayag o Allah, o di na katao, o di na lalag o Allah, o di na ndao?  
 
7 Apiya so da a niyawa niyan a manga boniboniyan a datar o insi o di na kotiyapi na 
andamanaya i kaketokawi o taw ko sengkoan iyan o di mapakasesenggaya so manga oni 
niyan? 
8 Na o di marayag so kapepakaoniya ko bogiyong na antawaa i petiyagar para ko 
katidawa? 



9 Datar iyan mambo na andamanaya i kaketokawi o manga taw ko maana o di niyo dii 
teroon o pegosar kano sa basa a di kesabotan? So manga katero iyo na kibayog baden o 
ndo. 
10 Aden a pimbarambarangan a manga basa sii sa doniya, na so oman i isa on na aden a 
maana niyan. 
11 Ogaid na o di ako makasabot ko maana o dii teroon o ped a taw na datar ako o rait sii 
rekaniyan, na sekaniyan na datar raken mambo o rait. 
12 Sabap sa masisingayo iyo a katarimaa niyo ko manga moodiset a pamemegayan o Roh 
na panagontamani niyo so manga moodiset a ipepangosor o Agama.  
 
13 Kagiya ka maoto na so taw a dii makatero sa mibibida a manga basa na disomala a 
pengangarapanen iyan a kapemaanaan iyan so di niyan dii teroon. 
14 Ka o pangangarapan ako sa mibibida a basa na dii mangangarapan so niyawa ko, ogaid 
na so pamikiran aken na di on maaped. 
15 Sabap sii na antonaa i sowaan ko? Pengangarapan ako a nggolalan ko niyawa ko, na 
pengangarapan ako a nggolalan pen ko pamikiran aken. Indidaw aken so podi a nggolalan 
ko niyawa ko, na indidaw aken so podi a nggolalan pen ko pamikiran aken. 
16 Ka o pepodi ka ko Allah a sii bo dii makanggolalan ko niyawa ngka na so 
makadadarpa san a da a sowa iyan makapantag sii na andamanaya i kapeteroa niyan sa 
"Amin" sii ko kapepanalamat ka, ka kagiya di niyan seboten so di ngka dii teroon? 
17 Apiya pen mapiya so kapepanalamat ka na kena a ba ini ipepangosor o ped a taw.  
 
18 Na pepanalamatan ko so Allah a di ako dii makatero sa mibibida a manga basa a lawan 
pen ko apiya antawaa rekano. 
19 Ogaid na sii ko kalilimod o magaagama na tomoon ko a petero ako sa lima taga bo a 
katero a kesabot kaan mipangendao ko manga taw a di so kateroa ko ko sapolo nggibo a 
katero a mibibida a basa.  
 
20 Manga magariyari, di kano seyan sa manga wata ko kapepamimikiran iyo. Sayan kano 
sa manga wata mipantag ko kamarataan, ogaid na sayan kano sa manga totoa a taw ko 
kapepamimikiran iyo. 
21 Misosorat ko Kitab a  

 
"Makipembitiyarai ako sangkai a manga taw," a tig o Kadnan, 
"a nggolalan ko manga modol o manga rait,  
a nggolalan ko mibabagowan kiran a manga basa, 
ogaid na apiya oto na di ako iran pemakinegen." 
 
22 Na marayag sii a so dii katero sa mibibida a manga basa na aya nanao sii ko siran oto a 
di pemaratiyaya a kena a ba sii ko pepamaratiyaya. Na so kapepayaga ko lalag o Allah na 
para ko siran oto a peparatiyaya a kena a ba so di pemaratiyaya.  
  
23 Sabap san na o malilimod so langon a magaagama a so oman i isa na dii tero sa 
mibibida a basa na o pekasoled so da a manga sowa iyan makapantag san, o di na so da 
pamaratiyaya a manga taw, na ba iran di peteroa a palaya kano pembetengen?24 Ogaid na 



o so langon a malilimod na pepayag ko lalag o Allah na o aden a pekasoled a da 
paratiyaya o di na da mapangendao na kesabot iyan a madodosa sekaniyan na kesala 
sekaniyan o hatin iyan sabap ko langon a pepanga aaneg iyan, 
25 Na kepayag so manga pageemaan a mapipikir iyan. Na sodiyod sekaniyan ago simba 
ko Allah a peteroon iyan a "Mataan a sisii rekano so Allah!"  
 
So Katatanor ko Kapesimba 
 
26 Aya ketimoan sii, manga magariyari, na giyai: Igira a petimotimo kano na so isa 
rekano na aden a dikir iyan, so isa na aden a mipengendao niyan o di na lalag a 
miyapayag on o Allah, so isa na petero sa mibibida a basa, na so ped na pemaanaan iyan 
ai. Disomala a nggolaolaa niyo ai langon a ipekaosor o Agama. 
27 O aden a petero sa mibibida a basa na dowa o di na telo bo a pakapeteroa niyo; na 
disomala a makapesosokli siran tero, na so isa na pemaanai niyan so peteroon iran. 
28 O da a ba on makapemaana roo na da a ba niyo pakapeteroa sa mibibida a basa sii ko 
kalilimod iyo, ka sii niyan bo teroa sa ginawa niyan ago sii ko Allah. 
29 Pakapeteroa niyo so dowa o di na telo kataw a pepekapayag ko lalag o Allah, na so 
manga ped na timbatimbanga iran so pitero iran. 
30 Ogaid na o aden a isa a taw a moontod roo a kepayagan mambo o Allah ko lalag iyan 
na patot a gomenek tero so dii tero. 
31 Ka kepakay a pekapayag kano langon ko lalag o Allah a makapesosokli kano tero kaan 
so oman i isa na an makasowa ago kaosiyati. 
32 So manga pepakapayag ko lalag o Allah na makapapaar siran ko kateroa iran on, 
33 Ka so Allah na kena a ba pekepooni o kariribogar, ka so katatanor.  
 
Igira a dii timotimo so manga kaom o Allah sii ko Agama 
34 Na disomala a romerenek so manga babay sii ko kalilimod iyo. Di keparo o ba siran 
tero, ka ba siran den pakimbabaya, ka giyanan i tig o Kitab. 
35 O aden a kabaya iran a katokawan iran na sii iran miise ko manga karoma iran sii sa 
walay, ka piyakayaya ko babay so kapakatero iyan sii ko kalilimod o Agama.  
 
36 Ba rekano miyakapoon so katero o Allah, o di na ba sekano bo i kiyasampayan on? 
Kena! 
37 O aden a pipikiren iyan a makapepayag sekaniyan ko lalag o Allah o di na mipapaar 
sekaniyan o Roh na paliyogat a kilalaan iyan a so inisorat aken rekano na inisogo o 
Kadnan. 
38 O di niyan ai kilalaa na di patot i ba sekaniyan mambo kekilala. 
 
39 Sabap san, manga pagari ko, na panamari niyo a kapekepayaga niyo ko lalag o Allah 
na di niyo separen so dii katero sa mibibida a manga basa. 
40 Disomala a di niyo dii nggolaolaan so langon taman ko mapapatot ago matatanor a 
okit.  
 
1 KORINTO 15 
So Kiyaoyag Peroman o Al Masih 



 
Imanto na pekitademan aken rekano a manga magariyari so Mapiya a Totol a 
piyakalangkap aken rekano ago miyatarima iyo a aya kaoonayan ko paratiyaya niyo. 
2 Na pekesabet kano a nggolalan sangkai a Totol o kapeti niyo piyapiya angkoto a katero 
a piyakalangkap aken rekano, liyo ron o kena a ba tito so paratiyaya niyo.  
 
3 Piyalad aken rekano so miyatarima aken a lebi a mala i kipantag a giyai: miyatay so Al 
Masih sabap ko manga dosa tano a aya kinitoman o misosorat ko Kitab. 
4 Minilebeng sekaniyan ago miyaoyag peroman sii ko ikatelo gawii a aya kinitoman o 
misosorat ko Kitab. 
5 Miyakiilay sekaniyan ki Pidro na go bo peman ko sapolo ago dowa a manga siyogo. 
6 Oriyan oto na miyakaisa sekaniyan miyakiilay ko kalalawanan so lima gatos a 
miyamaratiyaya rekaniyan, a so kadakelan kiran na oyagoyag pen, ogaid na miyamatay 
den so ped kiran. 
7 Oriyan oto na miyakiilay sekaniyan ki Santiyago ago so langon a manga siyogo.  
 
8 Moripori ron na miyakiilay sekaniyan raken mambo, a datar ako o inimbawata ko di 
ontol a masa. 
9 Ka saken i lebi a mababa ko langon a manga siyogo, na di ako man patot a mbetowan sa 
siyogo ka siyatro aken so Agama o Allah. 
10 Ogaid na so miyabaloy aken den imanto na sabap ko limo o Allah. Na da kaolai so 
limo iyan raken, ka lebi ako a miyanamar nggalebek a di so langon a ped a manga siyogo, 
apiya pen kena a ba saken i dii nggalebek ka so limo a Allah a dii nggalebek a nggolalan 
raken. 
11 Sabap san na kena a ba mala i kipantag o saken o di na siran i lebi pen a miyanamar, 
ka giyai so pepakalangkapen ami langon na giyai mambo so miyaparatiyaya niyo. 
 
So Kakeoyag Peroman o Miyamatay 
 
12 O aya pepakalangkapen ami na inoyag so Al Masih a poon ko miyamatay na ino dii 
teroa o ped rekano a di keoyag so miyamatay? 
13 O di keoyag so miyamatay na aya maana niyan na da oyaga so Al Masih. 
14 Na o da oyaga so Al Masih na da a kipantag o kapepangosiyat ami, ago da a lalaw o 
paratiyaya niyo. 
15 Na lawan on pen na keilay sii a miyakaseksi kami baden sa di benar makapantag ko 
Allah ka miyatero ami a inoyag iyan so Al Masih a poon ko miyamatay. Ogaid na da 
niyan bes oyaga o benar a di pagoyagen so miyamatay. 
16 Ka o di pagoyaga so miyamatay na da mambo oyaga so Al Masih. 
17 Na o da oyaga so Al Masih na da a lalaw o paratiyaya niyo na madodosa kano pen. 
18 Aya maana ini na siran oto a miyamaratiyaya ko Al Masih a miyamatay den na 
miyamakanaraka. 
19 O so sarig tano ko Al Masih na sii bo papantagen sangkai a kapepaginetaw tano na 
sektano i lebi a dowandowaan iyan ko langon a manosiya.  
 
20 Ogaid na aya benar na inoyag so Al Masih a poon ko miyamatay a aya den poriba sa 



kakeoyag o miyamatay. 
21 Miyakaoma so kapatay sa doniya a nggolalan ko sakataw a mama, na datar oto mambo 
a miyakaoma so kakeoyag o miyamatay a nggolalan ko sakataw a mama. 
22 Ka pematay so langon a taw sabap ko kaiisaisa iran ago so Adam, na datar oto mambo 
a pagoyagen so langon a taw sabap ko kaiisaisa iran ago so Al Masih. 
23 Ogaid na so oman i isa na pagoyagen sii ko kapakapetetalondogai niyan. So Al Masih 
na aya miyaona maoyag ko kalangolangon, na pekatalondog on so manga rek iyan amay 
ka makaoma sekaniyan. 
24 Na oriyan o kiyatabana o Al Masih so langon a pisosonan a kadato ago kapaar ago 
kabatowa na pekaoma so kaposan, na peladen iyan so kapendato sii ko Allah a Ama. 
25 Ka disomala a pendato so Al Masih taman sa di matago o Allah so langon a ridoay 
niyan ko didalem a palad a ai niyan. 
26 Aya moripori a ridoay a tebanen na so kapatay. 
27 Ka tig o Kitab a "Tiyago o Allah so langon taman ko didalem a palad a ai niyan," 
ogaid na so tig iyan a "langon taman," na marayag sii a da on maped so Allah a aya 
tomiyago ko langon taman ko kapaar o Al Masih. 
28 Ogaid na amay ka mapakipaar on so langon taman na so den mambo so Wata na 
pekipaar ko Allah a aya tomiyago ko langon taman ko kapaar iyan kaan kandatoi piyapiya 
o Allah so langon taman.  
 
29 Siran oto a pepakisalawat sabap ko miyamatay na ino iran ai penggolaolaa? O benar a 
di pagoyagen so miyamatay na antonaa i gona o kapepamakisalawat iran sabap ko 
miyamatay? 
30 Na makapantag rekami; ino ami peserakanen so kaoyagoyag ami oman i oras? 
31 Ka ipesepa aken rekano, manga magariyari, a pekesarempang aken so kapatay oman 
gawii, na mataan den ai a datar mambo o kipepangandagen aken rekano sii ko kaiisaisa 
tano ago si Isa Al Masih a Kadnan tano. 
32 O miyakitidawa ako ko dii matero a "manga waraw a manga binatang" sii sa Ipisos 
sabap bo ko kamamanosiyai a antap na antonaa i gona niyan raken? O di pagoyaga so 
miyamatay na "koman tano ago minom tano, ka mapita na pematay tano bo."  
33 Di kano pekiakal. "So manga rarata a dii mipagonota na pekarata ko mapiya a 
parangay." 
34 Pakaontola niyo so kapepamimikiran iyo na geneki niyo so di niyo dii kandosa, ka 
aden a ped rekano a da iran pen makilala so Allah. Pitero aken ai kaan kano kayai. 
 
So Lawas o Miyaoyag Peroman 
 
35 Masiken a aden a magise sa "Andamanaya i kapagoyaga ko miyamatay? Antonaa i 
mapembadan iran amay ka maoyag? 
36 Seka ki a inoranti! Igira a miyamola ka sa oniin na di den ai magto o di daan a matay. 
37 Na so ipemola ngka na kena a ba miyakatoa den a pamomolan, ka so bo so oniin, a 
masiken a oniin a bantad, o di na ped a oniin. 
38 Na mbegan o Allah angkoto a oniin sa lawas a kebayaan iyan on megay; pembegan 
iyan so oman i pisosonan o oniin sa rek iyan a lawas.  
 



39 Kena a ba ndatadatar so sapo o langon a kaaden. Sasoson a sapo o manosiya, salakaw 
so sapo o manga pangangayamen, salakaw so rek o manga papanok ago salakaw mambo 
so rek o manga seda.  
 
40 Aden a manga lawas sa langit na aden a manga lawas sa doniya. Aden a kapiya i paras 
o manga lawas sa langit ago salakaw a kapiya i paras o manga lawas sa doniya. 
41 So alongan na aden a rek iyan a kataid, so olan na salakaw a kataid iyan ago so manga 
bitoon na salakaw a kataid iran, na apiya so manga bitoon na mbidabida a kataid iran.  
 
42 Lagid ai mambo so kapagoyaga ko miyamatay. So lawas a ipelebeng na keredak; amay 
ka oyagen peroman na di den keredak. 
43 So lawas a ipelebeng na piyakayaya ago malobay; ogaid na amay ka ogayen peroman 
na kababantogan ago mabager. 
44 So lawas a ipelebeng na kamamanosiyai; amay ka oyagen na lawas den ai a 
kaniniyawai. Sabap sa aden a lawas a kamamanosiyai na aden mambo a kaniniyawai a 
lawas. 
45 Ka misosorat ko Kitab a "So paganay a Adam na pimbaalan a oyagoyag," ogaid na so 
moripori a Adam na aya niyawa a pepangoyag. 
46 Kena a ba miyaona so kaniniyawai a lawas, ka so kamamanosiyai, na go ron bo 
makatalondog so kaniniyawai a lawas. 
47 So paganay a mama na pimbaalan a poon ko bayanek sa doniya, na so ikadowa a 
Mama na poon sa kasorgaan. 
48 So oman i isa a sisii sa doniya na aden a lawas iyan a datar o lawas o mama a 
pimbaalan a poon ko bote, na so oman i isa a ndodoo sa kasorgaan na aden a lawas iyan a 
datar o lawas o Mama a poon sa kasorgaan. 
49 Datar tano imanto o mama a pimbaalan a poon ko bote, na kebaloy tano mambo a 
datar o Mama a poon sa kasorgaan. 
 
50 Giyai i maana o pitero aken, manga magariyari: so pimbaalan a sapo ago rogo na di 
makapekawali ko Ndatoan o Allah, na so keredak na di makapekawali ko di keredak.  
 
51 Pamakineg kano, ka peteroon ko rekano so pageemaan gowani: kena a ba langon tano 
a pematay, ogaid na penga sasalin tano langon 
52 Sii ko sakotika a datar sa kadilapet o sasaperek amay ka moni so kaposan a bogiyong. 
Ka magoni so bogiyong na pagoyagen so miyamatay, na penga sasalin tano langon a 
pembaloy a di den petay. 
53 Ka giyangkai a lawas tano a keredak na disomala a penditar sa di den keredak, na 
giyangkai a petay na penditar sa di den petay. 
54 Na amay ka kanditaran so keredak sa di den keredak ago kanditaran so petay sa di den 
petay na giyoto i kaketoman o misosorat ko Kitab a  
 
"Miyalamed den so kapatay! Miyatarotop so kiyatabana on!" 
55 “Hey kapatay, anda den so kiyapakataban ka? 
Hey kapatay, anda den so bisa ngka?" 
 



56 So bisa o kapatay na poon ko dosa, na so bager o dosa na poon ko Kitab. 
57 Ogaid na panalamatan tano so Allah a pepamegay rektano ko kapakataban a nggolalan 
ko Kadnan tano a Isa Al Masih!  
  
58 Kagiya ka maoto, manga magariyari a pekebabayaan ko, na pakabebeken kano a di den 
kekaog. Lalayon kano totordo ko galebek o Kadnan, ka katawan iyo a da den a 
pinggolaola niyo para ko Kadnan a ba mailang.  
 
1 KORINTO 16 
So Kapenimoa ko Pirak para ko manga Kaom o Allah 
 
Makapantag ko kapenimoa ko pirak a itebang ko manga kaom o Allah sa Yodiya na 
nggolaolaa niyo so miyatero aken ko manga Agama sa Galasiya. 
2 Sii ko paganay a gawii ko oman pito gawii na sibain o oman i isa rekano so ped ko 
pirak a pekesokat iyan na tagoa niyan kaan di keilangan a kapenimoa on amay ka somong 
ako san. 
3 Amay ka makaoma ako na pekiawidan ko ini ko manga taw a miyapili iyo, a rakes o 
manga sorat a kikilala kiran, na pekasongen aken siran sa Yarosalim kaan iran roo mawit 
so pamemegayan iyo. 
4 Na o mapipikir iyo a patot a pekasong ako roo mambo na pekaonoten ko siran.  
 
So manga Takdir i Paolo 
 
5 Song ako rekano san amay ka makaokit ako sa Masidoniya, ka magokit ako roo. 
6 Masiken a pekatareg ako rekano san, apiya taman sa maipos so rendeng. Oriyan oto na 
keogopan ako niyo ko kapakataros aken lomalakaw sa apiya anda ko song. 
7 Ka di ako kebaya o ba aken sekano bentelen a datar o ba somasagad, ka iinamen aken a 
malo matey a kapakatareg aken rekano o magiyog so Kadnan.  
 
8 Ogaid na tereg ako sii sa Ipisos taman ko Gawii a Pintikostis 
9 Ka aden a kakeparo aken sa kapenggolaola ko sa mala i kipantag a galebek, na madakel 
a pepamanopak raken. 
 
10 O pekaoma san si Timotiyo na sekasakawa niyo kaan di kelek sii ko katatareg iyan 
rekano, ka di niyan dii nggolaolaan so galebek o Kadnan a datar aken. 
11 O ba ana isa rekano bo a ba niyan sodia, ka ba niyo den ogopi sa kapakataros iyan ko 
songowan iyan a da a rayorayo a ginawa niyan kaan sekaniyan raken makakasoy, ka 
nanayaon ko sekaniyan a ped o manga magariyari. 
 
12 Makapantag ko pagari tano a si Apolo na piyangni aken on sebenar a pembentel 
rekano a ped o manga magariyari, ogaid na kena den a ba niyan kabaya a kasong iyan san 
imanto. Ogaid na amay ka makaparo na song sekaniyan san.  
 
Moripori a manga Insarat 
 



13 Iiktiyar kano; pakabebeken kano sii ko paratiyaya niyo; pakawawaraw kano ago 
pakababager. 
14 Kababayai niyo so manga ped iyo sii ko langon a di niyo dii nggolaolaan. 
 
15 Katawan iyo den so makapantag ki Istipanas ago so pamiliya niyan; siran i miyaona a 
miyamaratiyaya roo sa Grisiya, ago inipanagontaman iran a ginawa iran ko 
kapepanalagadi ran ko manga kaom o Allah. Na pagakolen ko rekano, manga magariyari, 
16 A petomana niyo so manga olowan a datar iran ago so apiya antawaa pen i pegogop ko 
galebek tano.  
 
17 Miyababaya ako ko kiyapakaoma i Istipanas, si Portonato ago si Akaikos. Pinggolaola 
iran so da niyo kaparowi nggolaola, 
18 Ka piyakapiya iran a ginawa ko ago so manga ginawa niyo mambo. Patot a kilalaan 
iyo so kapiya o datar iran a manga taw.  
 
19 Pesalamen kano o manga Agama sii sa probinsiya a Asiya. Si Akowilo ago si Prisila 
ago so magaagama a dii timotimo ko walay ran na peselamen kano iran sa iklas ko poso 
iran sii ko Kadnan. 
20 Pesalamen kano o langon a magariyari sii.  
Pesasalama kano a sarta o soti a arek. 
 
21 Katii so salam a saken den i miyangonay ron sorat: "Si Paolo."  
 
22 Kamorkaan so apiya antawaa i di pekebabaya ko Kadnan!  
Hey Kadnan kasoy ka den!  
 
23 Pengnin ko a malalayon rekano so limo o Kadnan a Isa.  
 
24 Pekebabayaan ko sekano langon sii ko Isa Al Masih. 
 
 

2 KORINTO 
 
2 KORINTO 1 
 
Alamat sorat ako i Paolo a siyogo i Isa Al Masih sabap ko kabaya o Allah; ago poon ko 
pagari tano a si Timotiyo makasampay ko Agama o Allah sii sa Korinto a rakes o langon 
a kaom o Allah ko dalem a inged a Grisiya.  
 
2 Pengnin ko a malalayon rekano so limo ago kalilintad a poon ko Allah a Ama tano ago 
so Kadnan a Isa Al Masih. 
 
So Kapepakapiyaa o Allah sa Ginawa tano 
 
3 Podin tano so Allah a Ama o Kadnan tano a Isa Al Masih. Masalinggagaw sekaniyan a 



Ama ago Tohan a ron pekepoonan o langon a kapipiya a ginawa. 
4 Pepakapiyaan iyan a ginawa tano sii ko langon a kapekerasay tano kaan tano mambo 
mapakapiya a ginawa o ped, a apiya antonaa i karomasayan iran, a nggolalan ko kapipiya 
a ginawa a miyatarima tano a poon ko Allah. 
5 Igira a madakel a karomasayan tano sabap ko Al Masih na tanto mambo a pepakapiyaan 
a ginawa tano a nggolalan ko Al Masih. 
6 Na o pekerasay kami na sabap sa an mapakapiya a ginawa niyo ago an kano masabet. 
Na o pepakapiyaa a ginawa mi na sabap sa an ami mapakapiya a ginawa niyo kaan iyo 
matiger so ndatadatar a karomasayan a peketiger ami mambo. 
7 Kagiya ka maoto na di den kealin so sarig ami mipantag rekano, ka katawan ami a 
kagiya di kano dii mbagian ko manga karomasayan ami na makapembagian kano mambo 
ko kapepakapiyaa sa ginawa mi. 
 
8 Kabaya ami a katokawan iyo, manga magariyari, so manga karomasayan a kiyaokitan 
ami roo ko probinsiya a Asiya. Tanto kami a kiyaregenan a lawan pen ko kaketigera mi 
ron, na kiyadaan kami sa inam o ba kami pen keoyag. 
9 Aya mataan na miyatangked sa ginawa mi a petay kami den. Ogaid na miyanggolaola 
ini kaan ami di kesarigi a ginawa mi, ka so bo so Allah a pepangoyag ko miyamatay. 
10 Siyabet kami niyan sangkoto a piyakalekelek a kapatay na sebeten kami niyan on bo, 
na makasasarig kami a iteros iyan a kapesebeta niyan rekami. 
11 Pegogop kano rekami mambo a nggolalan ko kipepangangarapanen iyo rekami. Sabap 
san na madakel a manga taw a penalamat ko Allah sabap ko madakel a manga rakmat a 
ketarima ami a aya ipagampon ko manga pangni o madakel a taw. 
 
Miyaalin So Takdir i Paolo 
 
12 Aden a ipepangandag ami a pepamataanan mambo o hatin ami a giyai: Miyaginetaw 
kami sa doniya a masosoti ago maliwanag i poso ba bo labaw ron isako sisii kami rekano. 
Miyanggolaola ami ini a kena a ba nggolalan ko kamamanosiyai a ongangen, ka so limo o 
Allah. 
13 Da a ba ami rekano inisorat a rowar ko kesabotan iyo amay ka mbatiyaan iyo. 
14 Na sasarigan aken a kesabotan iyo piyapiya so da niyo pen kasaboti makapantag 
rekami kaan sii ko gawii a kakesoy o Kadnan a Isa na mipengandag kami niyo a lagid o 
kipepangandagen ami rekano mambo. 
 
15 Kagiya miyatangked aken a benar anan na piyasad aken sa ginawa ko a sekano i 
pagonaan ko mentel kaan aken sekano karakmati sa makadowa. 
16 Ka matetakdir aken a imbentel aken sekano sii ko kasong aken sa Masidoniya, na 
magaot ako san bo peroman amay ka komasoy ako a poon sa Masidoniya kaan ako niyo 
kaogopi ko kateros aken sa Yodiya. 
17 Na sabap sa miyaalin den angkai a takdir na ba aya maana ini na pekedowadowaan ako 
ko kiyatakdira ko ron? Ba ako petekdir a lagid o kadodoniyai a taw a peteroon aken a 
"Oway," amay ka aya pamikiran aken na "Di"? 
18 Datar o Allah a kesarigan na so di ami rekano dii teroon na kena a ba madodowa so 
maana niyan a "Oway," ago "Di." 



19 Ka si Isa Al Masih a Wata o Allah a piyakalangkap rekano i Silas, si Timotiyo ago 
saken na kena a ba madodowa a maana niyan a "Oway," ago "Di." Sii rekaniyan so 
"Oway," 
20 Ka so langon a initopa o Allah na kitoman den sii ko Al Masih. Sabap sii na di 
rekaniyan dii makanggolalan so kapeteroa tano sa "Amin," igira a pembantogen tano so 
Allah. 
21 So den so Allah i pepekabeken rekami ago sekano sii ko kaiisaisa tano ago so Al 
Masih. Piyamili tano niyan 
22 Na tiniyapan tano niyan sa toos a rek tano niyan den. Pinggolaola niyan ai ko 
kiyatagoa niyan ko Roh iyan sii ko manga poso tano a aya den poriba ko langon a 
imbegay niyan rektano.  
 
23 Pengnin ko ko Allah a iseksi iyan a benar ai: aya sabap o da aken san pen kasong sa 
Korinto na an di pekerata a ginawa niyo. 
24 Kena a ba antap ami a kipepaaren ko paratiyaya niyo ka mabager kano i paratiyaya, ka 
pegogopan ami sekano baden kaan kano mababaya. 
2 KORINTO 2 
Kagiya ka maoto na piyasad aken sa ginawa ko a di ako san den song peroman a baden 
pekabegay rekano sa rata a ginawa. 
2 Ka o pakapekerataa ko a ginawa niyo na antawaa i pekapiya sa ginawa ko? Ba di 
sekano bo a bigan aken sa rata a ginawa? 
3 Na pisoratan aken sekano sa datar oto a sorat kaan amay ka ibentel aken sekano na di 
mapakapekerata a ginawa ko o siran oto a patot a pekapiya sa ginawa ko. Ka matatangked 
aken so makapantag rekano langon a igira a mapipiya a ginawa ko na mapipiya mambo a 
ginawa niyo. 
4 Tanto a miyarata a ginawa ko ago miyakamboko ako a penggoraok sebenar sii ko 
kiyasorati aken rekano sangkoto a sorat a kena a ba an aken mapakapekerata a ginawa 
niyo, ka sabap sa an iyo katokawi so kala o kapekebabayai aken rekano. 
 
So Karilai ko Miyakandosa 
 
5 So mama a miyakabegay sa rata a ginawa na kena a ba so ginawa ko i piyakakerata 
iyan, ka so ped rekano. Kena a ba ko dii teroa a langon kano ka o ba pekelawani so 
kabasa ko. 
6 Kiyatangkaan den so kiyadanega sangkoto a mama o kadakelan rekano. 
7 Imanto na rilai niyo ago pakapiyaa niyo a ginawa niyan, ka o ba mabinasa o tanto a rata 
a ginawa. 
8 Sabap sii na pengnin ko rekano a pakiilain iyo ron a mataan a pekebabayaan iyo. 
9 Ka aya sabap a kiyasorati aken rekano gowani na an aken sekano katepengi ago 
mapariksa aken o petomana niyo so langon a pandoan aken. 
10 Apiya antawaa i perilaan iyo ko apiya antona onon na perilaan ko mambo. Na so 
kiyarilaan aken, o aden a patot a perilaan, na pinggolaola ko sabap rekano sii ko hadapan 
o Al Masih 
11 Kaan tano di kebintai o Iblis, ka katawan tano den so manga kadiyat iyan. 
 



So Awid a Akal i Paolo roo sa Trowas 
 
12 Kagiya makaoma ako sa Trowas sa kapekalangkapa ko ko Mapiya a Totol makapantag 
ko Al Masih na miyailay aken a miyapakadaya den o Kadnan so kapakanggalebek aken 
roo, 
13 Ogaid na makaaawid a akal aken ka da aken matoon so pagari aken a si Titos. Sabap 
san na miyodas ako ko manga taw roo na domiyayon ako sa Masidoniya. 
 
So manga Komikibir ko Bago a Kapasadan 
 
14 Ogaid na penalamatan ko so Allah a lalayon tano niyan pegagaken a datar o 
kipaparada a miyanga pepeges o Al Masih. Na nggolalan rektano na pembembaren o 
Allah sii ko langon a taw so mamot a aya den so kapeketokawi ko Al Masih. 
15 Ka datar tano o kamot o Al Masih a ipesoasoat ko Allah ago pekebembar ko siran oto 
a pepanga sasabet ago so pepamakanaraka. 
16 Sii ko pepamakanaraka na giyai so baw a pekapatay, na sii ko pepanga sasabet na giyai 
so kamot a pekaoyag. Na antawaa i pekagaga sangkai a galebek? 
17 Kena kami a ba datar o madakel a ped a manga taw a di ran dii ndagang so katero o 
Allah kaan siran makalaba. Ka sii ko kaiisaisa ami ago so Al Masih na maliwanag kami i 
poso ko hadapan o Allah sii ko kapepakalangkapa ami ko katero iyan a datar o ba kami 
siyogo o Allah. 
2 KORINTO 3 
Ba aya kapekenega sii na datar o ba ami dii tekaboren peman a ginawa mi? Ba kami datar 
o ped a kailangan iran so manga sorat an iran mapakikilala a ginawa iran sii rekano, o di 
na manga sorat a kikilala rekami a poon rekano? 
2 Kena, ka sekano den i sorat ami a minisorat ko manga poso ami a ketokawan ago 
kebatiya o kalangolangon. 
3 Marayag a sekano na sorat a poon ko Al Masih a inisabap ko galebek ami. Kena ini a ba 
pisoratan a dawat, ka inisorat o Roh o oyagoyag a Tohan, na kena a ba misosorat sii ko 
mapapapan a manga ator, ka sii ko poso o manga manosiya.  
 
4 Aden a sarig ami ko Allah a nggolalan ko Al Masih sa benar angkai a pitero aken. 
5 Di ami mapetero a aden a kapasang ami sangkai a galebek, ka di ami kegaga o sekami 
bo. Aya kigaga ami san na poon ko Allah. 
6 Biyaloy kami niyan a mapapatot a manga komikibir ko bago a kapasadan a kena ini a ba 
mipepasod ko inisorat a manga sogoan, ka poon den ko Roh. Ka so inisorat a manga 
sogoan na maawid sa kapatay, ogaid na so Roh na pepamegay sa kaoyagoyag.  
 
7 Inigaang so manga batang angkoto a manga sogoan ko mapapapan a manga ator na 
miyapayag so bantogan o Allah ko kinibegan iyan on ko Mosa. Sabap sii na sominindaw 
so paras o Mosa na da katentengi o manga Israil so masindaw niyan apiya matag bo 
sagad. Na o giyanan i bantogan o kepit a mipepasod ko manga sogoan a maawid sa 
kapatay 
8 Na lebi pen a kababantogan so kepit a mipepasod ko Roh. 
9 Ka o kababantogan so kepit a pepamegay sa kasalaan na lebi pen a kababantogan so 



kepit a pepamegay sa kaontol. 
10 Na so aden a bantogan iyan gowani na datar o ba da a ba niyan bantogan imanto sabap 
ko lebi a bantogan a pepekalangkolob on. 
11 Ka o kababantogan angkoto a matag bo sagad na lebi pen a kababantogan so ketatap sa 
dayon sa dayon. 
 
12 Kagiya giyanan i sasarigan ami na pepekaraw kami tero sa masagogod. 
13 Kena a ba kami datar o Mosa a siyapengan iyan a paras iyan kaan di keilay o manga 
Israil so kaposan o kasindaw niyan a matag bo sagad. 
14 Liyo san pen na biyota so manga pamikiran iran, na taman imanto na kikasasapengan 
pen so pamikiran iran igira a pembatiyaan iran so andang a kapasadan. Da on den 
makowa ngkoto a sapeng, ka aya bo a kakekowaa on na sii ko kaiisaisa iran ago so Al 
Masih. 
15 Apiya taman imanto igira a pembatiyaan iran so Kitab o Mosa na sasapengan pen so 
manga pamikiran iran. 
16 Ogaid na amay ka sengor so apiya antawaa ko Kadnan na kekowa on angkoto a 
sapeng. 
17 So Kadnan na aya den so Roh, na apiya anda matatago so Roh o Kadnan na ndodon so 
kamaradika. 
18 Sektano langon a kena a ba sasapengi a paras tano na datar o pagalongan a maaleg on 
so bantogan o Kadnan. Na pegalinen tano o Roh o Kadnan kaan tano mabaloy a datar den 
a ginawa niyan a sarta a lalayon pepakala so bantogan a maaleg rektano. 
 
2 KORINTO 4 
So Igagadong sii ko manga Koden a Bote 
 
Kagiya ka maoto na sabap sa inisana rekami o Allah angkai a galebek sabap ko kapedi 
iyan na di kami den kedaan sa arap. 
2 Tiyalikodan ami so langon a pageemaan ago piyakayaya a manga sowasowai. Di kami 
pamagakal aya pen o ba ami bibida so katero o Allah. Ka sii ko hadapan o Allah na 
pepakalangkapen ami baden so tito a benar sa masagogod kaan makilala o langon a taw a 
kesarigan tano iran. 
3 O pageemaan so maana o Mapiya a Totol a pepakalangkapen ami na sii bo mapapagma 
ko siran oto a pepamakanaraka.  
4 Di siran peratiyaya ka so manga pamikiran iran na biyota o Iblis a tohan angkai a doniya 
kaan iran di keilay so kaliwanag o Mapiya a Totol makapantag ko bantogan o Al Masih a 
aya den kiyapayagan ko Allah. 
5 Ka kena a ba giya ginawa mi i pepakitokawan ami, ka si Isa Al Masih a aya Kadnan, na 
aya di ami dii teroon makapantag ko ginawa mi na manga oripen kami niyo sabap ki Isa. 
6 So Allah a aya mitero sa "Sindaw so maliwanag a poon ko maliboteng," na aya mambo 
sominindaw ko manga poso tano kaan iyan rektano kapakisaboti a giyangkai a kaliwanag 
na aya den so bantogan o Allah a somisindaw sii ko paras o Al Masih.  
 
7 Ogaid na datar kami bo o manga koden a bote a ron igagadong angkai a kakawasaan 
kaan mailay a so lebi a mala a kabatowa na poon ko Allah a kena a ba sii rekami poon. 



8 Madakel a ipekerasay ami ogaid na da kami den kabangeni; pekedowadowaan kami 
ogaid na da kami den kadai sa arap; 
9 Pesetroon kami ogaid na da kami den kaawai; peranegen kami ogaid na da kami den 
mabinasa. 
10 Giyangkai a manga lawas ami na lalayon dii mbagian ko kiyapatay i Isa sa apiya anda 
kami pesong kaan mailay so kaoyagoyag i Isa sii ko lawas ami. 
11 Ka sii ko kaooyagoyag ami na lalayon kami sasagaden o kapatay sabap ki Isa kaan 
mailay so kaoyagoyag i Isa sii ko manga lawas ami a aden a kapetay niyan. 
12 Aya maana ini na sii rekami na so kapatay na aya pakagaga, ogaid na sii rekano na aya 
pakagaga on na so kaoyagoyag.  
 
13 Misosorat ko Kitab a "Miyaratiyaya ako; sabap sii na mitero ako." Sekami na datar 
iyan sa paratiyaya, ka so di ami dii katero na sabap ko kapeparatiyaya ami. 
14 Ka katawan ami a so Allah a miyoyag ko Kadnan a poon ko miyamatay na pagoyagen 
kami niyan mambo a ped i Isa, na pekadarpaan kami niyan a ped iyo sii ko hadapan iyan. 
15 Langon ai na sabap ko kamapiyaan iyo kaan amay ka terima so pekitaralo a madakel a 
taw ko limo o Allah na pekitaralo mambo so kapepanalamat iran a ipembantog ko Allah.  
 
16 Sabap sii na di kami den kedaan sa arap. Apiya pen pekeronot so manga lawas tano na 
dii kambagowan so niyawa tano gawii gawii den. 
17 Na giyangkai a somasagad ago makep a manga karomasayan tano na pepekatiyagar 
rektano ko da a ikepos iyan a bantogan a lebi a mala a di so manga karomasayan. 
18 Kagiya ka maoto na aya tano pagiimanen na kena a ba so manga nganin a pekeilay, ka 
so di keilay. Ka so manga nganin a pekeilay na matag bo somasagad, ogaid na so manga 
nganin a di keilay na da a ikepos iyan.  
 
2 KORINTO 5 
So Bago a manga Lawas 
 
Ka katawan tano a amay ka kegeba so babalingan tano a aya tano lawas sii sa doniya na 
aden a kebalingan tano sa kasorgaan. Giyanan so da a ikepos iyan a kebalingan a 
miyatiyagar o Allah a kena a ba pimbaalan o manosiya. 
2 Imanto na makapeperego tano a ipekedali tano so kisoloten rektano ko kebalingan a 
ndodoo sa kasorgaan. 
3 Ka amay ka misolot rektano den ai na di tano den keilay i ba da a nditaren tano. 
4 Sii ko kapakababaling tano pen sangkai a kadodoniyai a barombarong na makapeperego 
tano ago kareregenan. Kena a ba tano kabaya i ba tano kaawai angkai a lawas tano, ka aya 
tano kabaya na misolot rektano so kebalingan sa kasorgaan kaan so aden a kapetay niyan 
na masenep o kaoyagoyag. 
5 So Allah i mitiyagar rektano sangkai a angin, na bigan tano niyan ko Roh iyan a aya 
inipemataan ko katomana niyan on.  
 
6 Kagiya ka maoto na lalayon kami makasasarig, na katawan ami a sii ko kakakaden tano 
sangkai a lawas na mabebelag tano ko Kadnan. 
7 Ka aya ipepaginetaw tano na so paratiyaya a kena a ba so pekeilay tano. 



8 Peteroon ko peroman a makasasarig kami, na tomoon ami a awaan ami angkai a manga 
lawas ago maling kami ko Kadnan. 
9 Sabap sii na aya singanin ami na so kapesowasowata mi rekaniyan apiya sii kami pen 
sangkai a lawas o di na mabebelag on. 
10 Ka disomala a pekadarpaan tano langon ko hadapan o korsi a pengokoman o Al Masih 
kaan matarima o oman i isa so miyapetot on sabap ko miyanggolaola niyan a mapiya o di 
na marata isako kasisii niyan ko lawas iyan.  
 
So Kingginawain ko Allah a nggolalan ko Al Masih 
 
11 Kagiya ka maoto na sabap sa maaleken kami ko Kadnan na pepagayokan ami so 
manga taw. Katawan piyapiya o Allah so parangay ami, na iinamen aken a katawan iyo 
mambo sii ko manga poso iyo. 
12 Kena a ba ami pepanamari peroman a kipengandagen ami sa manga ginawa mi, ka 
pembegan ami sekano baden sa daowa sa kipengandagen iyo rekami kaan iyo masembag 
so siran oto a di ran dii tekabor so pangkatan iran ko kapekeilaya on o taw, a kena a ba so 
madadalem ko poso iran. 
13 O pembetengen kami na sabap sa an mabantog so Allah, na o matatanor kami i 
pamikiran na sabap ko kamapiyaan iyo. 
14 Ka aya rekami makapapaar na so kapekebabayai rekami o Al Masih, ka miyatangked 
sa ginawa mi a miyatay so isa a mama a inisambi ko langon a taw. Kagiya ka maoto na 
miyakambagian so langon a taw ko kiyapatay iyan. 
15 Na miyatay sekaniyan para ko langon a taw kaan siran oto a oyagoyag na di den 
makapeginetaw para ko ginawa iran, ka para rekaniyan a miyatay a miyaoyag bo sabap 
kiran.  
 
16 Sabap sii na ipoon imanto na kena a ba so kamamanosiyai ko taw i kikilala ami ron. 
Apiya gowani na so kamamanosiyai ko Al Masih na aya ami ron inikilala na kena den a 
ba aya on pekikilala imanto. 
17 Kagiya ka maoto na apiya antawaa i maiisaisa sekaniyan ago so Al Masih na bago 
sekaniyan den a kaaden. Miyaipos den so andang, na miyakatalingoma den so bago. 
18 Langon ai na poon ko Allah a miningginawai kami niyan a nggolalan ko Al Masih, na 
bigan kami niyan sa kapepakalangkapa sangkai a kiningginawain iyan ko manga taw a 
giyai: 
19 Gowani na madadalem so Allah ko Al Masih a dii makingginawai ko doniya a kena a 
ba niyan pembilangen so manga dosa o manga taw a ikesala iran, na inisana niyan rekami 
so kapepakalangkapa ko kiningginawain iyan kiran.  
 
20 Kagiya ka maoto na sekami i manga ambasador o Al Masih, na datar bo o ba so Allah 
i pepegayok rekano a nggolalan rekami.  Na pepagayokan ami sekano sii ko ingaran o Al 
Masih a pakingginawai kano ko Allah. 
21 So Al Masih a da a dosa niyan na inibilang o Allah a aden a dosa niyan para rektano 
kaan sii ko kaiisaisa tano ago sekaniyan na mibilang a rek tano so kaontol o Allah. 
2 KORINTO 6 
Kagiya manga salinggogopa kami o Allah na pagakolen ami rekano a di niyo 



pendarainonen so limo o Allah a iniraot rekano. 
2 Ka pitero iyan a   
 
"Sii ko masa a kikelimoon aken reka na inampon aken seka, 
na sii ko gawii a kapenabet na inogopan aken seka." 
 
Na pamakinega niyo, ka imanto so masa a kikelimoon reka o Allah. Imanto so gawii a 
kapenabet! 
 
So manga Kamaregenan i Paolo 
 
3 Da den a di ami dii nggolaolaan a ba ikebinasa o sarig o apiya antawaa taw kaan da a 
kidaway ko galebek ami. 
4 Aya mataan na sii ko langon a okit na pepakiilay ami a manga pepanalagad kami ko 
Allah a nggolalan ko mala a kapanginsabar ami sii ko manga karomasayan, manga 
kamaregenan, ago manga tiyoba. 
5 Piyamadasan kami, kiyalaboso ago pisamok o madakel a taw. Miyanamar kami 
nggalebek ago omanoman na da a torog ami ago kakan. 
6 Pepakiilay ami pen a pepamanalagad kami ko Allah a nggolalan ko kasosoti ami, katao, 
kasebar, kapedi, so Soti a Roh, so tito a kapekebabayai ko ped, 
7 So dii kateroa ko benar ago so kabatowa o Allah. So kapagiinontolan ami na aya ami 
gomaan ko kanggogobat ami ago so kapelindinga ko ginawa mi. 
8 Miyabantog kami ago piyakakeya; piyakaito kami ago miyapodi; inibilang kami a 
manga bokeg apiya pen di kami dii tero sa benar. 
9 Datar kami o kena a ba makikilala apiya pen makikilala piyapiya. Datar kami o 
pakapapatain ogaid na oyagoyag bes. Apiya piraneg kami na da mabono. 
10 Apiya makamboboko kami na lalayon den pekebabaya. Apiya pen manga miskin 
kami, na madakel a di ami dii mapakakewasa. Apiya da den a rek ami na rek ami bes so 
langon taman.  
 
11 So pitero ami rekano, manga taw sa Korinto, na da den a ba on pageemaan, na 
kalelekaan so manga poso ami sii rekano. 
12 Kena a ba mi pegerena so kapekebabayai ami rekano, ogaid na pegerenen iyo so 
kapekebabayai niyo rekami. 
13 Na petero ako sii a datar o ba sekano na manga wata aken: badalen iyo rekami so 
kalekai niyo mambo piyapiya ko manga poso iyo.  
 
Lalangan ko Kaagaka reka o di Pemaratiyaya 
 
14 Di kano pakipemagepeda ko di pemaratiyaya, ka di niyo siran royod. Ba keisaisa so 
maontol ago so marata? Andamanaya i kapakapetepi o maliwanag ago so maliboteng? 
15 Andamanaya i kapakapegayon o Al Masih ago so Iblis? Antonaa i mapembagian o 
peparatiyaya ago so di peratiyaya? 
16 Andamanaya i kapakapegopakat o Timplo o Allah ago so manga barahala? Ka sektano 
so timplo o oyagoyag a Tohan, ka pitero o Allah a 



 
"Sii ako kiran keden ago melalakaw ako a lomolook iran. 
Kebaloy ako a Tohan iran na kebaloy siran a manga pagtaw aken. 
17 Kagiya ka maoto na awai niyo siran 
na pakimbebelag kano kiran, a tig o Kadnan. 
Di niyo sekoa so maresik, ka terimaan ko sekano. 
18 Kebaloy ako a Ama iyo 
na kebaloy kano a manga wata aken a mama ago babay, 
a tig o Kadnan a Lebi a Maapaar." 
 
2 KORINTO 7 
Sabap sangkai a manga initopa rektano, manga pekebabayaan ko, na lompiyon tano so 
manga ginawa tano ko langon taman a pekaresik ko lawas tano ago niyawa, na panamaran 
tano a matarotop so kasosoti tano sii ko kipekeleken tano ko Allah. 
 
So Kapipiya a Ginawa i Paolo 
 
2 Begi kami niyo sa darpa sii ko manga poso iyo. Da a miyanggolaola mi a ribat ko apiya 
antawaa. Da a taw a ba ami pimarataan aya pen o ba aden a siyalimbotan. 
3 Da aken ai teroa kaan aken sekano makokom, ka miyatero aken gowani a madadalem 
kano ko manga poso ami, matay kami o di na oyagoyag. 
4 Mala a sarig aken rekano ago tanto aken sekano a ipepangandag. Sii ko langon a 
karomasayan ami na tanto a mapipiya a ginawa ko ago sayana ako a pekebabaya.  
 
5 Kagiya makaoma kami sa Masidoniya na da kami den makadeke, ka pepakaregenan 
kami ko mbalabala. Mililibet rekami so manga kambobono na aden a manga kalek a sisii 
ko poso ami. 
6 Ogaid na so Allah a pepakapiyaan iyan so kikaboboko na piyakapiya niyan a ginawa mi 
a nggolalan ko kiyapakaoma i Titos. 
7 Na kena bo a ba so kiyapakaoma niyan i inipakapiya a ginawa mi, ka so pen so pitero 
iyan makapantag ko kiyapakapiyaa niyo sa ginawa niyan. Ka piyanotol iyan rekami so 
kipekedaliin iyo raken, so kapakamboboko iyo, ago so kapakatitiyagar iyo sa 
kapagabanga niyo raken, na giyoto i lebi a ipekebabaya aken.  
 
8 Ka apiya pen inikarata a ginawa niyo so sorat aken rekano na di ako pesendit sa 
kinisoraten ko ron. Misendit ako gowani kagiya katokawan ko a giyangkoto a sorat na 
inikarata a ginawa niyo sa da bo matey. 
9 Ogaid na mapipiya a ginawa ko imanto a kena a ba sabap sa piyakakerata aken a ginawa 
niyo, ka kagiya so kiyakerata a ginawa niyo na aya niyo initeobat. Giyangkoto a rata a 
ginawa na inosar o Allah, na sabap san na da kami rekano makabinasa. 
10 Ka so rata a ginawa a poon ko Allah na ron pekisabap so dii kapakateobat, ago 
pepekaagak rekano ko kakesabet iyo a di kano ron den makapesendit. Ogaid na 
pepekapatay so rata a ginawa a kadodoniyai. 
11 Ka ilaya niyo man so kiyaondasan angkoto a rata a ginawa a poon ko Allah sii rekano; 
a so kapeketerang iyo sa kipetindegen iyo sa ginawa niyo, so kararangit, so kalek, so 



kadali, so kasigi, ago so kapakatitiyagar sa kandanega niyo ko marata i sowasowai. Sii 
sangkai langon na piyakiilay niyo a da a ba niyo kidaway sangkai a masosowa.  
 
12 Na apiya pen inisorat aken rekano angkoto a sorat na kena a ba sabap ko mama a 
miyaribat o di na sabap rekaniyan a pinggolaolaan sa ribat, ka sabap sa an mapayag 
rekano sii ko hadapan o Allah so tito a kapekebabayai niyo rekami. 
13 Giyanan i inipakapiya a ginawa mi. 
 
Na kena bo a ba giya kiyapakapiya o ginawa mi, ka lebi kami pen a miyababaya sii ko 
kiyailaya mi ko kapekebabaya i Titos, ka miyapakapiya a ginawa niyan o langon iyo. 
14 Inipangandag aken sekano sii rekaniyan na da ako niyo kapakayai. Benar den so 
langon o pitero ami rekano, na datar oto mambo a so inipangandag ami ki Titos mipantag 
rekano na miyapariksa iyan a mataan a benar. 
15 Na pepekala so kapekebabayai niyan rekano igira a peketademan iyan so 
kapakatitiyagar iyo sa katomana ago katarimaa niyo rekaniyan a katatabaden kano sa 
kalek. 
16 Na pekebabaya ako, ka kesarigan aken sekano sa tarotop. 
 
2 KORINTO 8 
Kapamemegay o Pepamaratiyaya 
 
Kabaya ami a katokawan iyo, manga magariyari, so miyanggolaola o Allah para ko 
manga Agama sa Masidoniya sabap ko limo iyan. 
2 Tanto siran a tiniyoba o manga kamaregenan a kiyaokitan iran, ogaid na sabap ko tanto 
a mala a kapekebabaya iran na minitaralo so kiyapamemegay iran, apiya pen tanto siran a 
manga miskin. 
3 Ipeseksi aken a miyamemegay siran sa taman sa miyagaga iran ago lawan san pen, ka 
rek iran den oto a kabaya. 
4 Inakol iran rekami sebenar a makambagian siran ko katebangi ko manga kaom o Allah 
roo sa Yodiya. 
5 Na pinggolaola iran so lawan pen ko iinamen ami, ka paganay ron na piyalad iran a 
ginawa iran sii ko Kadnan na go bo sii rekarni mambo a aya kiyatoman o kabaya o Allah. 
6 Sabap sii na inakolan ami si Titos a aya mipoon sangkai a galebek sa ipendayon iyan, 
ago pagogopan kano niyan mambo sa kapasada niyo sangkai a kapepamemegay niyo. 
7 Lomalawan kano sii ko langon taman; a so paratiyaya, kapananaroan, katao, so 
kateterangi rekano, ago so kapekebabayai niyo rekami. Kagiya ka maoto na iktiyar kano 
kaan kano mambo makalawan sangkai a galebek a kapepamemegay. 
 
8 Kena a ba ko pesogoon a nggolaolaa niyo ai, ka pegalowin aken baden so kateterangi ko 
ped a manga Agama sangkai a galebek kaan aken maamad o totoo den so kapekebabayai 
niyo ko ped. 
9 Ka katawan iyo so limo o Kadnan tano a Isa Al Masih, a apiya pen kawasa sekaniyan na 
biyaloy niyan a ginawa niyan a miskin sabap rekano kaan kano mabaloy a manga kawasa 
a nggolalan ko kamimiskini ron.  
 



10 Giyai i pamikiran ko makapantag sii: aya tomo na mapasad iyo imanto so galebek a 
pipoonan iyo isako miyaipos a ragon. Sekano i miyona a kena bo a ba giya 
kapepamemegay niyo, ka so kateterangi rekano ron. 
11 Na tarosen iyo ago pasada niyo angkai a galebek! Teranga niyo a ginawa niyo sa 
kapasada niyo ron a datar o kiyapooni niyo ron, na pamemegay kano taman sa kegaga 
niyo. 
12 Ka o kateterangi kano megay na terimaan o Allah so apiya antonaa i kegaga niyo 
megay, ka kena a ba paliyogat a kambegay niyo o da a rek iyo.  
 
13 Kena a ba ko antap a pakareregenan kano kaan katabangi so ped, ka kabaya aken a 
makatitinabanga kano baden. 
14 Ka sabap sa mala a rek iyo imanto na patot a tabangan iyo so siran oto a kakokorangan 
kaan amay ka sekano peman i kakokorangan ago mala a rek iran na tebangan kano iran. 
Sii sangkai a okit na mamakatitinabanga kano. 
15 Ka misosorat ko Kitab a 

 
"So miyakatimo sa mala na da kasobrai,  
na so miyakatimo sa maito na da kakorangi. 
 
Si Titos ago so manga Ped iyan 
 
16 Penalamatan ami so Allah, ka biyaloy niyan si Titos a datar ami sa kabaya sa 
kapegogopi rekano. 
17 Ka kena bo a ba niyan tiyarima iyan so inakol ami ron, ka tanto sekaniyan a 
kasosomayodan sa kasong iyan rekano san sa iklas. 
18 Pekaonoten ami ron so pagari tano a seselaan o langon a Agama sabap ko 
kapepakalangkapa niyan ko Mapiya a Totol. 
19 Liyo san pen na initoro sekaniyan o manga Agama a magonot rekami sii ko 
kapegawidi ami sangkai a pamemegayan. Di ami ini dii nggolaolaan kaan mabantog so 
Kadnan ago an mapakiilay a kebaya kami mogop.  
 
20 Tanto kami a miiktiyar kaan da a ba makasagda rekami ko kakikibira ami sangkai a 
mala a pamemegayan. 
21 Ka aya kabaya ami na so kanggolaola sa ontol a kena bo a ba sii ko hadapan o Kadnan, 
ka sii mambo ko kapegilaya on o manga taw.  
 
22 Sabap san na pekaonoten ami kiran mambo so ped a pagari tano. Madakel a 
kiyatepengi ami ron, na miyailay ami so kateterangi ron tomabang. Na lebi sekaniyan pen 
a kateterangan imanto sabap ko mala a kasasarigi niyan rekano. 
23 Makapantag ki Titos na ped aken sekaniyan ago salinggogopa ko galebek ami sii 
rekano. Na makapantag ko manga pagari tano a magonot rekaniyan na manga siyogo 
siran o manga Agama, na pepekibantog ko Al Masih so manga galebek iran. 
24 Kagiya ka maoto na pakiilain iyo kiran so kapekebabayai niyo kiran kaan matangked 
ai o manga Agama ago katokawan iran a patot so kipepangandagen ami rekano.  
 



2 KORINTO 9 
Manga Tabang ko ped a Pepamaratiyaya 
 
Aya benar na di den kailangan a soratan ko sekano makapantag sangkai a tabang ko 
manga kaom o Allah roo sa Yodiya, 
2 Ka katawan aken a kateterangan kano sa kapagogop iyo, na inipangandag aken sekano 
ko manga taw sa Masidoniya. Pitero aken kiran a sekano a manga taw sa Grisiya na 
makatitiyagar mogop gowani bo ko miyaipos a ragon. Na so kateterangi rekano i 
miyakapangoyat ko kadakelan kiran. 
3 Ogaid na pekasongen aken rekano angkai a manga pagari tano kaan di keolai so 
kipepangandagen ami rekano makapantag sii, ago an kano makatitiyagar megay a so den 
so miyatero aken. 
4 Ka o aden a magonot raken a manga taw a poon sa Masidoniya ago mapariksa iran a 
kena bes o ba kano makatitiyagar na mataan a keyaan kami (liyo pen ko kayaan a 
kegedam iyo) sabap ko kiyasarigi ami rekano. 
5 Kagiya ka maoto na miyapamikir aken a di mipendarainon a pekaonaan ko san 
makasong angkai a manga pagari tano kaan iran marigra daan so pamemegayan a initopa 
niyo kaan matitiyagar den ko kapekaoma aken san. Na keilay sii a migay kano sabap ko 
kabaya iyo a kena a ba sabap sa ba kano tigel.  
 
6 Tanodi niyo a so peseod sa maito, na maito mambo a maperagon iyan, na so peseod sa 
madakel na makaperagon sa mala. 
7 Patot a pamemegay so oman i isa ko papasaden iyan sa ginawa niyan a kena a ba 
pekerataan o pamikiran iyan o di na ba sabap sa ba petegela, ka so Allah na pekebabayaan 
iyan so mababaya mamemegay. 
8 Kegaga o Allah a kipembegan iyan rekano ko lawan pen ko kailangan iyo sii ko oman i 
masa ago so oman i kapakambebetad iyo kaan mala a kibegay niyo mambo ko oman i 
mapiya a galebek. 
9 Ka misosorat ko Kitab a 
 
"Tanto a madakel a ipepamegay niyan ko manga miskin. 
Tatap so kaontol iyan sa taman sa pakataman." 
 
10 Na so Allah a pembegay sa oniin ko peseod ago so paan a kekan o manga taw na 
imbegay niyan rekano mambo so langon a oniin a kailangan iyo, ago pekadakelen iyan 
pen so manga onga o kapepemegay niyo. 
11 Ka mbegan kano niyan sa tanto a mala sii ko oman i okit kaan kano makapepamegay 
sii ko oman i masa. Na madakel a penalamat ko Allah sabap ko manga pamemegayan iyo 
a ketarima iran a nggolalan rekami. 
12 Ka giyangkai a pamemegayan na kena bo a ba giya kapepekabegay ko makokorang ko 
manga kaom o Allah, ka pekiarong pen ko mitataralo a kapepanalamat ko Allah. 
13 Na sabap ko kapemamataani ko gagaw niyo sangkai a galebek na madakel a 
pembantog ko Allah sabap ko kapetomana niyo ko Mapiya a Totol makapantag ko Al 
Masih a di niyo dii matero a miyatarima iyo, ago sabap mambo ko kaginawa niyo ko 
kapepamegay niyo sii kiran ago so langon a taw. 



14 Na sii ko kipepangangarapanen iran rekano na kebabayaan kano iran sabap ko mala a 
limo a piyakiilay o Allah a nggolalan rekano. 
15 Panalamatan tano so Allah sabap ko pamemegayan iyan a lebi pen a piyakamemesa ko 
kakeosaya on! 
 
2 KORINTO 10 
Inipanindeg i Paolo so Galebek iyan 
 
Saken a si Paolo a makarorondana kon igira a ped rekano ago mawaraw kon igira a 
mabebelag rekano na pagakolan ko sekano a nggolalan ko kapanginginsokor ago kapedi o 
Al Masih. 
2 Pengnin ko rekano a di ako niyo tegela makakewaraw amay ka somong ako san, apiya 
pen iinamen aken a disomala a pekawaraw ako sii ko manga taw a ipesendit iran rekami a 
aya ami kon ipepaginetaw na manga antap a kamamanosiyai. 
3 Ka apiya pen aya kapekeoyagoyag ami na sii ko lawas a manosiya na so di ami dii 
kapakitidawa na kena a ba sii ko kamamanosiyai a okit. 
4 So manga gomaan a pegosaren ami ko dii kapakitidawa na kena a ba kamamanosiyai, 
ka so manga ala i kabatowa a manga gomaan o Allah a pepekatempag ko manga babager 
a kota. 
5 Peminasaan ami so ribat a manga daowa ago penggebaan ami so oman i ipepangandag 
o taw a pepekaalang ko kapeketokawi iran ko Allah. Pepegesen ami so oman i pamikiran 
ka pembalowin ami a petoman ko Al Masih. 
6 Na amay ka matarotop so kapetoman iyo na makatitiyagar kami sa kandanega mi ko 
oman i isa a da makapangongonotan. 
 
7 Ilaya niyo man angkai a marayag! O aden a ibibilang iyan san a rek o Al Masih na 
tanodi niyan a o sekaniyan na rek o Al Masih na datar ami mambo. 
8 Apiya malo minitaralo a kipepangandagen aken ko kapaar ami a inibegay rekami o 
Kadnan para ko kapakabagera rekano a kena a ba so kabinasaa rekano na di aken ai ikeya. 
9 Di aken kabaya o ba niyo pipikira a ba ko sekano petepengi mangangalek a nggolalan 
ko manga sorat aken. 
10 Aden a mitero san sa "Manga pepened ago mala i bager so manga sorat i Paolo, ogaid 
na igira a ped tano sekaniyan na malobay sekaniyan ago da a lalaw o manga katero iyan!" 
11 Patot a katokawan angkoto a taw a so inisorat ami igira a mabebelag kami rekano na 
giyanan i penggolaolaan ami igira a maaped kami rekano. 
 
12 Benar den a di ami keraw o ba ami senggain o di na pelagiden a ginawa mi ko siran 
oto a pepodin iran a ginawa iran. Manga lalong siran! Ka aya ipetakes iran ko manga 
ginawa iran na so manga ped iran, na di ran dii pakapelagilagiden so manga ginawa iran. 
13 Ogaid na so makapantag rekami na di kitaralo so kapengandag ami, ka aya ami bo 
mipengandag na so galebek a piyakisangan rekami o Allah a maaped on so galebek ami 
san rekano. 
14 Na da ami lepasa so temanaan o piyakisangan rekami isako somong kami rekano a 
maawid ko Mapiya a Totol makapantag ko Al Masih. 
15 Na kena a ba ami pepangandagen so galebek o manga ped a makalelepas ko temanaan 



a inisenggaay rekami o Allah. Ogaid na iinamen ami a sii ko kapepekala o paratiyaya niyo 
na makanggolaola kami sa lebi pen ko miyanggalebek ami sii rekano a makasosoled ko 
temanaan a inisenggay rekami o Allah. 
16 Mapasad ai na mapekalangkap ami so Mapiya a Totol ko ped a manga inged a 
makalelepas rekano a di ami den ipengandag so galebek a miyanggolaola ko inged a 
kiyanggalebekan den o ped.  
 
17 Kabasa o Kitab a "So taw a kebaya mangandag na patot a ipengandag iyan so 
Kadnan." 
18 Ka so taw a ketarima a mapiya na kena a ba so pepodi ko ginawa niyan, ka so bo so 
pepodin o Kadnan. 
 
2 KORINTO 11 
Si Paolo ago so di Benar a manga Siyogo 
 
Kabaya aken a napin iyo raken so maito a kalalalongan. Kapedipedi kano bo na napii ako 
niyo! 
2 Pepanaodan ko sekano a datar o kapepanaodi rektano o Allah, ka datar kano o da 
kabatali a raga a minipesadana aken a pakipengaroma ko ko isa a mama a so Al Masih. 
3 Ogaid na ipekewan aken o ba madadag so manga pamikiran iyo ago awaan iyo so tito a 
kapepangongonotani ko Al Masih sa iklas ko poso iyo, a datar o kiyaokitan o Sitihawa a 
piyagakalan o nipay a nggolalan ko manga kabokegan iyan. 
4 Ka o aden a pekaoma rekano a pepakalangkap sa salakaw a Isa a kena a ba si Isa a 
pepakalangkapen ami, o di na o terimaa niyo so isa a niyawa ago isa a totol a mibibida ko 
Roh ago Mapiya a Totol a miyatarima iyo na ba niyo den ai pepiyapiyai sesabar!  
 
5 Giyangkoto a pakalalawanen iyo a "manga siyogo," na mapipikir aken a kena a ba ako 
kiran mababa apiya maito bo! 
6 Masiken a kena a ba ako mapasang i katero, ogaid na kena a ba korang so katao aken, 
na piyakarayag ami rekano ai piyapiya sii ko langon a maoolaola.  
 
7 Piyakalangkap aken rekano so Mapiya a Totol o Allah sa da a piyakibayad aken rekano, 
ka ba ako den miyangalimbabaan kaan kano miporo. Ba ako san miyaribat? 
8 Sii ko masa a kaaped aken rekano na kiyasokayan ako o ped a manga Agama, na lagid 
bo o piyanekewan ko siran kaan aken sekano katabangi. 
9 Na isako makokorang so kaoyagan aken na kena a ba ako miyaperikor o apiya antawaa, 
ka so manga magariyari a miyamakasong san a poon sa Masidoniya na inowit iran raken 
so langon a kailangan aken. Ndatar gowani ago so pemakatalingoma na di ako rekano den 
pangni sa tabang. 
10 Datar o mataan den a madadalem raken so tito a benar o Al Masih na mataan den 
mambo a da den a pekaren sangkai a kapepangandag aken sii ko dalem a inged a Grisiya. 
11 Ino aken ai dii teroa? Ba sabap sa kena a ba aken sekano pekebabayai? Katawan o 
Allah a mataan a pekebabayaan ko sekano!  
 
12 Iteros aken so di aken dii nggolaolaan imanto kaan da den a ba mipengandag o siran 



oto a di ran dii teroon a melagid so galebek iran ago so rek ami. 
13 Kena a ba siran tito a manga siyogo; di siran dii mamokeg makapantag ko galebek iran 
ago pepamanasayan siran sa manga siyogo o Al Masih. 
14 Na kena a ba ini ipememesa, ka apiya so Iblis na somasayan sa malaikat a 
pepekaliwanag. 
15 Kagiya ka maoto na kena a ba ipememesa o so manga pepanalagad rekaniyan na 
pepamanasayan sa manga pepanalagad ko kaontol. Sii sa kaposan na ketarima iran so 
miyapetot ko manga galebek iran.  
 
So manga Karomasayan i Paolo sii ko Kasosogoi ron 
 
16 Peromanan ko tero a di pepamikira o apiya antawaa i ba ako lalong. Ogaid na o 
pepamikira niyo anan na tarimaa ko niyo baden a datar o lalong kaan ako makapangandag 
sa maito a datar o manga ped. 
17 So di aken dii teroon na kena a ba aya raken dii pakitero o Kadnan. Sii sangkai a 
kapangangandag na mataan a di ako dii tero a datar o lalong. 
18 Kagiya madakel a dii mamangandag a sii bo sabap ko kadodoniyai a daowa na 
pengandag ako mambo. 
19 Mababaya kano sesabar ko manga lalong, ka sayana kano a manga oonganen! 
20 Ba niyo den pesebara so apiya antawaa a makapapaar rekano, pegasab rekano, 
pepakalabit rekano, pepagitowito rekano, o di na petepi rekano sa paras. 
2 Ikeya aken tero a inikalek aken rekano anan nggolaola! 
 
Ogaid na o aden a pekaraw mangandag na pekaraw ako ron mambo. Di ako dii tero a 
lagid o lalong. 
22 Ba siran manga Yahodi? Na saken mambo. Ba siran manga taw sa Israil? Na saken 
mambo. Ba siran kiyababadan ko Ibrahim? Na saken mambo. 
23 Ba siran manga pepanalagad ko Al Masih? Na di ako dii tero a lagid o pembetengen; 
lebi ako a mapiya a pepanalagad a di siran! Lawan pen so kiyandokaw aken; madakel pen 
a kiyakalaboso aken a di siran; labaw pen a kiyapamadasi raken a di siran ago madakel a 
kiyapakarongaw aken ko kapatay. 
24 Miyakalima ako kapamadasi o manga Yahodi sa tetelo polo ago siyaw a lepad. 
25 Miyakatelo ako kapelalambiti a manga bentol; miyakaisa ako karobaki a manga ator; 
miyakatelo ako makaokit ko kinigaled o kapal a pageedaan aken, na miyakaisa a 
pekeanodanod ako den sa kalodan ko miyakadowa polo ago pat ka oras. 
26 Sii ko madakel a kiyalalakaw aken na kiyaokitan aken so manga piligro sii ko manga 
lawasaig, sii ko manga tanganiyaya, sii ko datar aken a manga Yahodi, sii ko kena a ba 
manga Yahodi, sii ko manga siti, sii ko mitataog a kaden, sii ko kalodan, ago sii ko di 
benar a manga peparatiyaya. 
27 Miyanamar ako nggalebek ago tanto a mindokaw. Omanoman ako di torogen, pekeor 
ako, pekewaw, tetenggaon, ago kakokorangan sa kaoyagan ago nditaren. 
28 Na liyo pen ko ped a manga nganin a di aken pagalowin na kapepenedan ako oman 
gawii o manga iaawid a akal aken mipantag ko langon o manga Agama. 
29 Ka o aden a malobay na pekegedam aken mambo so kalobay niyan. Na o aden a 
miyapakandosa na ikerarangit aken so inikadosa niyan.  



 
30 O disomala a pengandag ako na ipengandag aken so manga nganin a ron pekeilay so 
kalobay aken. 
31 So Tohan ago Ama o Kadnan a Isa a pepodin sa taman sa pakataman na katawan iyan 
a kena a ba ako pepamamokeg. 
32 Isako ndodoo ako pen sa Damasko na so gobirnador a kababaan o Dato Aritas na 
piyakinggordiyaan iyan so manga pintoan sa siti kaan ako niyan madakep. 
33 Ogaid na inalogan ako a tatagoon sa reban a piyakaokit ko rowasan o pangeleban o 
siti, na kiyapalagoyan aken so gobirnador. 
 
2 KORINTO 12 
So Pangingilain i Paolo ago so Sakit ko Lawas iyan 
 
Disomala a pengandag ako pen apiya pen di patot. Pagalowin ko imanto so manga 
pangingilain ago manga nganin a miyapayag raken o Kadnan. 
2 Aden a katawan ko a mama a peparatiyaya ko Al Masih a miyakasapolo ago pat ragon 
den ai a kinibayaon on ko ikatelo pangkat a kasorgaan. Di aken katawan o ba minibayaw 
so niyawa niyan a rakes o lawas iyan o di na o ba on miyakaliyo. So bo so Allah i matao 
ron. 
3 Peromanan ko tero a katawan ko a giyangkai a mama na minibayaw sa kasorgaan, ogaid 
na di aken katawan o so den so lawas iyan i minibayaw o di na so bo so niyawa niyan. So 
Allah i matao ron. 
4 Roo sa kasorgaan na miyaneg iyan so manga nganin a di kiropa sa katero ago di 
kepakay i ba mapetero o manosiya. 
5 Pengandag ako makapantag ko datar oto a mama, ogaid na di aken ipengandag a ginawa 
ko, liyo ron so makapantag ko manga kalobay aken. 
6 O pengandag ako na di aken pipikiren a pekelalolalong ako, ka peteroon ko so benar. 
Ogaid na di ako pengandag, ka di aken kabaya o ba aden a makapamikir sa makapantag 
raken a ba lawan pen ko pekeilay niyan a manga olaola ko, o di na pekeneg iyan a di aken 
dii teroon.  
 
7 Na an ako di makapengimporoan sabap sangkai a manga piyakamemesa a miyapayag 
raken na kiyatagon a lawas aken sa sorok, a siyogo o Iblis, a makaperasay raken kaan ako 
di makapengimporoan. 
8 Miyakatelo ako mangangampedian ko Kadnan mipantag sangkai a sakit kaan 
mapakaawa ko lawas aken, 
9 Ogaid na aya inisembag iyan na "Katatangkaan reka so limo aken, ka ketarotop so bager 
aken sii ko taw a da a bager iyan." Sabap san na ipekebabaya aken so kipepangandagen 
aken ko manga kada a bager aken kaan makakaden raken so bager o Al Masih. 
10 Kagiya ka maoto na pekebabaya ako igira a da a bager aken, pepanonongkaan ako, 
kakokorangan, pesetroon, ago kareregenan sabap ko Al Masih ka kagiya igira a da a bager 
aken na mabager ako. 
 
So Kiaawiden a Akal i Paolo ko manga taw sa Korinto 
 



11 Pekelalolalong ako sangkai a kapepangandag aken, ogaid na tigel ako niyo. Aya patot 
na sekano i mbantog raken, ka apiya pen o da a bali aken na kena a ba ako mababa apiya 
maito bo sangkoto a pakalalawanen iyo a "manga siyogo." 
12 Sii ko kaaped aken rekano na tanto ako a masabar, na inembaalan aken so langon a 
manga nanao, manga piyakamemesa ago manga ala i kabatowa a galebek a aya 
inipemataan ko kiyasogoa raken o Allah. 
13 Antonaa i da ko nggolaolaa san rekano a pinggolaola ko sii ko ped a manga Agama 
liyo ko da ko rekano kapakiperikor? Rilai ako niyo sangkai a ribat aken! 
 
14 Ikatelo den ai a kipembentelen ko rekano na di ako rekano makiperikor, ka sekano i 
masisingayo aken, a kena a ba so manga pirak iyo. Ka di patot o ba so manga wata i 
pegeper ko manga lokes iran, ka so manga lokes na aya pegeper ko manga wata iran. 
15 Ikebabaya aken so kapenggastowa ko ko langon a rek aken a rakes o ginawa ko kaan 
kano kaogopi. Ba niyo bes di mbadali so mala a kapekebabayai aken rekano?  
 
16 Sii rekano na aden a dii tero sa apiya benar a da ako niyo karikoren na tagakal ako, na 
piyagakalan aken sekano baden. 
17 Andamanaya i kiyanggolaolaa ko sii? Ba aken sekano liyabiti a nggolalan ko apiya 
antawaa ko manga taw a piyakasong aken rekano? 
18 Inakolan aken si Titos a somong rekano san na piyakaonot aken rekaniyan so pagari 
tano. Ba kano siyalimboti i Titos? Sekaniyan ago saken na ba di ndatar i antap ago 
olaola?  
 
19 Masiken a pipikiren iyo a ipetindeg ami a ginawa mi sii rekano. Kena, ka aya mi dii 
teroon na so di rekami dii pakitero o Al Masih ko hadapan o Allah. Na so langon a di ami 
dii nggolaolaan, manga pekebabayaan ko, na an kano makapepangosor. 
20 Ipekewan aken a amay ka somong ako san na o ba aken sekano maoma a mibibida ko 
kabaya aken mipantag rekano na o ba niyo katokawi a mibibida ako ko kabaya iyo 
mipantag raken. Ipekewan aken o ba ko katokawi a sisii rekano so kapepawala, kadengki, 
kararangit, kapelalawana, kapagitowito, kapamaganta, katekabor, ago kariribogar. 
21 Ipekewan aken a amay ka somong ako san na o ba ako pakakeyaa o Allah sii ko 
hadapan iyo, na pekagoraok ako sabap ko madakel a miyamakandosa gowani a da iran 
den talikodi so kambarabowat maasiya, kasebo, ago mitataralo a kababaya a ininggolalan 
iran.  
 
2 KORINTO 13 
Moripori a manga Lalangan ago manga Salam 
 
Ikatelo den ai a kimbentelen ko rekano. Kabasa o Kitab a "Apiya antonaa a dimanda na 
paliyogat a pemataanan o dowa o di na telo a manga saksi." 
2 Gowani ko ikadowa ko rekano mentel na liyalangan aken so siran oto a 
miyamakandosa. Na imanto a mabebelag ako rekano na pelalangan ko siran peman ago so 
langon o manga ped; amay ka komasoy ako rekano san na da a ba pekalidas ko kandanega 
ko ron. 
3 Giyanan i kaketangkeda sa ginawa niyo sa so Al Masih i dii tero a nggolalan raken. 



Kena a ba da a bager iyan igira a aden a penggolaolaan iyan rekano, ka mala sekaniyan i 
kabatowa sii rekano. 
4 Ka apiya pen miyatotok sekaniyan ko kros sii ko kada a bager iyan na pekeoyag 
sekaniyan imanto a nggolalan ko kabatowa o Allah. Datar oto mambo na da a bager ami, 
ogaid na sii ko kaiisaisa ami ago so Al Masih na pekeoyag kami a nggolalan ko kabatowa 
o Allah, a so kabatowa a pegosaren ami igira a aden a penggolaolaan ami sii rekano.  
 
5 Tokawi niyo ago tepengi niyo a manga ginawa niyo kaan iyo mapariksa o ba niyo 
pepangonoti so paratiyaya niyo. Ba niyo di katawi a madadalem rekano si Isa Al Masih, 
liyo ron o di totoo so paratiyaya niyo? 
6 Matatangked aken a keamad iyo a totoo kami i paratiyaya. 
7 Ipepangangarapan ami ko Allah a di niyo nggolaolaan so kamarataan, a kena a ba sabap 
sa an mailay a miyatoman den so antap ami, ka pepangnin ami a nggolaolaan iyo so 
mapiya apiya pen datar o ba da kami makakamal ko antap ami. 
8 Ka da a ba ami mapenggolaola a misosopak ko tito a benar, ka so bo so makaaayon on. 
9 Ikebabaya ami a da a bager ami asar a mabager kano. Na aya ipepangangarapan ami na 
matarotop so paparangayan iyo. 
10 Inisorat aken angkai a manga nganin sii ko kabebalag aken rekano kaan amay ka 
makaoma ako san na kena a ba disomala a pemaas ako ko kapegosara ko ko kapaar aken, 
a so kapaar a inibegay raken o Kadnan an aken sekano mapakapengosor a kena a ba so 
kabinasaa ko rekano.  
 
Kaposan a Salam 
 
11 Moripori ron, manga magariyari, na pakapipiyaa niyo a ginawa niyo. Panamari niyo a 
matarotop so parangay niyo. Osiyati niyo so oman i isa rekano. Pagayonayon kano ago 
pelilintada kano, na kelalayon rekano so Allah a pepamegay sa gagaw ago kalilintad.  
 
12 Sesalama kano a sarta o soti a arek.  
Pesalamen kano o langon o manga kaom o Allah.  
 
13 Pengnin ko a sisii rekano langon so limo o Kadnan a Isa Al Masih, ago so gagaw o 
Allah, ago so kipageepedaan ko Soti a Roh. 
 
 

GALASIYA 
 
GALASIYA 1 
 
Alamat sorat ako i Paolo a siyogo a kena a ba poon ko manosiya o di na miyakanggolalan 
ko manosiya, ka poon ki Isa Al Masih ago so Allah a Ama a miyoyag ki Isa a poon ko 
miyamatay 
2 Makasampay ko manga Agama sa probinsiya a Galasiya. Na pesalamen kano mambo o 
langon a magariyari sii a ped aken.  
 



3 Pengnin ko a malalayon rekano so limo ago kalilintad a poon ko Allah a Ama tano ago 
so Kadnan a Isa Al Masih 
4 A inirila iyan a ginawa niyan ko kapatay sabap ko manga dosa tano kaan tano niyan 
masabet a poon ko kapapantagan a kamarataan sangkai a masa a kaketoman o kabaya o 
Allah a Ama tano. 
5 Rek iyan so bantogan sa taman sa pakataman! Amin. 
 
Isaisa bo a Mapiya a Totol 
 
6 Pepamemesa ko rekano ka da den milanat na petelikod kano ko Allah a tomiyawag 
rekano a nggolalan ko limo o Al Masih na peparatiyaya kano ko mibibida a Mapiya kon a 
Totol. 
7 Aya benar na da a salakaw a Mapiya a Totol ogaid na pitero aken ai ka aden a manga 
taw a pesemok rekano a pepanamaran iran a kapembibidaa iran ko Mapiya a Totol 
makapantag ko Al Masih. 
8 Ogaid na apiya pen o sekami o di na so malaikat a poon sa kasorgaan i pepekalangkap 
rekano sa Mapiya kon a Totol a mibibida ko piyakalangkap ami rekano na pengnin ko a 
makanaraka sekaniyan! 
9 Miyatero ami den ai na peteroon ko bo peroman imanto a o aden a pepekalangkap 
rekano sa Mapiya kon a Totol a mbida ago so miyatarima iyo na pengnin ko a 
makanaraka sekaniyan! 
10 Kena a ba aken pepanamaran a masoat raken so manga taw, ka aya kabaya aken na 
masoat raken so Allah. O pepanamaran aken pen a kapekesoata ko ko manga taw na kena 
a ba ako oripen o Al Masih. 
 
So Kiyabaloy i Paolo a Siyogo 
 
11 Kabaya aken a katokawan iyo, manga pagari ko, a so Mapiya a Totol a piyakalangkap 
aken na kena a ba inantang a manosiya. 
12 Da aken ai matarima a poon ko apiya antawaa taw aya pen o ba aden a miyangendao 
raken sii, ka piyayag raken i Isa Al Masih.  
 
13 Miyaneg iyo den so kapepaginetaw aken gowani sii ko kapetomana ko ko paratiyaya o 
manga Yahodi. Siyatro aken so Agama o Allah sa da den a ba on kapedi na piyanamaran 
aken minasa. 
14 Lebi ako a baratapa ko kepit o manga Yahodi a di so kadakelan kiran a isen aken sa 
idad, ka tanto ako a tomotoman ko manga taritib a initenan o manga apo tano.  
 
15 Ogaid na pinili ako o Allah sa da raken pen kimbawataan na tiyawag ako niyan a 
nggolalan ko limo iyan. Na kagiya matoman iyan so kabaya iyan 
16 A peyagen iyan raken so Wata iyan kaan aken mapakalangkap so Mapiya a Totol 
makapantag on ko kena a ba manga Yahodi na da ako pakipamando ko apiya antawaa 
taw. 
17 Na da ako song sa Yarosalim sa kapakimbitiyarai aken ko siran oto a miyabaloy a 
siyogo a miyaona a di saken, ka miyamantek ako baden somong sa Arabiya na oriyan oto 



na komiyasoy ako sa Damasko.  
 
18 Kagiya makatelo den ragon na somiyong ako sa Yarosalim kaan aken mibentel si 
Pidro na tomiyareg ako ron sa miyakasapolo ago lima gawii. 
19 Na da a salakaw a siyogo a ba aken miyailay a rowar ki Santiyago a pagari o Kadnan.  
 
20 Ipemataan aken ko hadapan o Allah a da ako pamokeg ko kinisoraten ko sii.  
 
21 Oriyan oto na somiyong ako ko manga inged sa Siriya ago roo sa Silisiya. 
22 Sa masa oto na so manga Agama o Al Masih roo sa Yodiya na da ako iran pen mailay. 
23 Aya bo a kiyatokawi iran on na so pitero o manga ped a "So mama a pesetro rektano 
gowani na pepakalangkapen iyan imanto so Mapiya a Totol makapantag ko paratiyaya a 
piyanamaran iyan den minasa." 
24 Na piyodi iran so Allah sabap raken.  
 
GALASIYA 2 
Si Paolo ago so ped a manga Siyogo 
 
Kagiya mamakasapolo den ago pat ragon na komiyasoy ako sa Yarosalim a ped i 
Barnabas na piyakaonot aken pen si Titos. 
2 Somiyong ako roo ka kagiya piyayag raken o Allah a giyoto i penggolaolaan ko. Na sii 
ko kinimbitiyarain aken ko manga olowan sa sekami bo na piyagosay aken kiran so 
Mapiya a Totol a pepakalangkapen aken ko kena a ba manga Yahodi, ka di aken kabaya i 
ba mailang baden so pinggalebek aken gowani ago sa masa oto. 
3 So ped aken a si Titos na apiya pen taw sa Grisiya na da tegela ko kapakitori 
4 Apiya pen aden a manga taw a kabaya iran a katoria on. Siran na dii magomanta a 
pepamaratiyaya, na tomiyapi siran rekami a nggolalan ko kapamagakal kaan iran 
mapanoriman so kamaradika a miyatarima ami sii ko kaiisaisa ami ago si Isa Al Masih, 
ka kebayaan kami ran mangongoripen. 
5 Da ami siran pangonoti apiya so saperek bo kaan ami malinding so tito a maana o 
Mapiya a Totol sabap rekano.  
 
6 Na siran oto a kikilalaan a manga nakoda na da a ba iran inipanton a ipagoman aken ko 
ipepamangendao aken. Aya kiyateroa ko sa kikilalaan siran bo a manga nakoda na sabap 
sa da ko tagoa sa ginawa ko o antawaa siran, ka di peramiramig so Allah. 
7 Da a ba iran raken inipanton, ka miyailay iran a kiyasanaan ako o Allah ko 
kapakalangkapa ko ko Mapiya a Totol ko kena a ba manga Yahodi a lagid o kinisanaan 
iyan ki Pidro ko kapakalangkapa on ko manga Yahodi. 
8 Ka so Allah a aya dii nggalebek a nggolalan ki Pidro a siyogo iyan ko manga Yahodi na 
aya dii nggalebek mambo a nggolalan raken a siyogo iyan ko kena a ba manga Yahodi. 
9 Na si Santiyago, si Pidro, ago si Yahiya a kikilalaan a manga nakoda na kagiya makilala 
iran a inibegay raken o Allah ngkai a galebek na miyakipagamong siran raken ago si 
Barnabas sa kinipagepedaan iran rekami. Piyagayonayonan ami langon a penggalebek 
kami sii ko kena a ba manga Yahodi na siran na sii ko manga Yahodi. 
10 Aya bo a piyangni iran na tegoon ami sa ginawa so kapetebangi ko manga miskin, na 



giyanan mambo i tanto aken a kebayaan nggolaola. 
 
Pimbongetan i Paolo si Pidro roo sa Antiyokiya 
 
11 Kagiya makaoma si Pidro sa Antiyokiya na siyopak aken sekaniyan ko 
kapakandadarpai ami, ka tanto a marayag a miyaribat sekaniyan. 
12 Ka sa da pen roo kapakaoma o ped a manga taw a piyakasong roo i Santiyago na dii 
makipagatoang si Pidro ko kena a ba manga Yahodi. Ogaid na kagiya makaoma siran roo 
na ginekan iyan oto na mimbelag sekaniyan ko kena a ba manga Yahodi, ka inikalek iyan 
angkoto a manga taw a kekepiten iran a katoria ko kena a ba manga Yaliodi. 
13 Na so ped ko manga Yahodi a peparatiyaya na pisoramigan iran si Pidro ko katatalaw 
niyan, na apiya si Barnabas na miyawitowit ko katatalaw a pinggolaola iran. 
14 Ogaid na kagiya mailay aken a da iran kedega so tito a maana o Mapiya a Totol na 
pitero aken ki Pidro ko kamamasaan iran langon a "O seka a Yahodi na pepaginetaw a 
datar o kena a ba Yahodi a kena a ba lagid o Yahodi na ino ngka petepengi pembaas so 
kena a ba manga Yahodi sa kakepita iran ko manga taritib o manga Yahodi?"  
 
So Kakesabet o manga Yahodi ago so Kena a ba manga Yahodi a nggolalan ko Paratiyaya 
 
15 Apiya pen benar a inimbawata tano a Yahodi a kena tano a ba lagid o manga kapir a 
madodosa 
16 Na katawan tano a imbilang o Allah so taw a maontol a sii bo sabap ko paratiyaya 
niyan ki Isa Al Masih a kena a ba sabap ko kapetomana niyan ko manga sogoan. Sektano 
mambo na miyamaratiyaya ki Isa Al Masih kaan tano mibilang o Allah a manga oontol 
sabap ko paratiyaya tano ko Al Masih a kena a ba sabap ko kapetomana tano ko manga 
sogoan. Ka da a taw a ba imbilang o Allah a maontol sabap ko kapetomana niyan ko 
manga sogoan.  
 
17 Na sii ko kapananamari tano ko kibilangen rektano o Allah a manga oontol a 
nggolalan ko kapeparatiyayaa tano ko Al Masih na o marayag a madodosa tano mambo a 
lagid o manga kapir na ba aya maana ini na so Al Masih i pepangoyat ko kambaradosa? 
Mataan a kena! 
18 Ogaid na o bangona ko peroman so giba aken na mbalowin ko a ginawa ko a 
miyakasogok ko manga sogoan o Kitab. 
19 Ka sabap ko di aken den kaketomana ko Kitab na miyatay ako mipantag ko Kitab kaan 
ako makapaginetaw a pepangongonotan ko Allah. 
20 Miyatotok ako ko kros a ped o Al Masih na kena a ba ako pen oyagoyag ka so den so 
Al Masih i oyagoyag a madadalem raken. Na sii sangkai a kapepaginetaw aken imanto ko 
badan aken na aya ipepaginetaw aken na so paratiyaya ko Wata o Allah a kiyababayaan 
ako niyan ago piyalad iyan a ginawa niyan ko kapatay sabap raken. 
21 Da aken limbana so limo o Allah, ka o kibilang so taw a maontol a nggolalan ko 
kapetomana ko manga sogoan na aya maana niyan na da a lalaw o kiyapatay o Al Masih! 
 
GALASIYA 3 
So Katomana ko manga Sogoan o di na so Paratiyaya? 



 
Sekano a da a manga lalag iyan a manga taw sa Galasiya! Antawaa i miyakasaliba 
rekano? Miyapagosay rekano den sa tanto a marayag so kiyatotoka ki Isa Al Masih ko 
kros. 
2 Isa bo a kabaya aken a ipagise aken rekano a giyai: so kiyatarimaa niyo ko Roh o Allah 
na ba sabap ko kapetomana niyo ko manga sogoan o di na sabap ko kiyaparatiyayaa niyo 
ko tito a benar a miyaneg iyo? 
3 Ba kano tanto a pembetenga? So inepoonan iyo a nggolalan ko Roh na ba niyo 
pepanamari imanto a kaimasada niyo ron a nggolalan ko bager o kamamanosiyai rekano? 
4 Ba da den bes a lalaw niyan rekano so langon a kiyaokitan iyo? Pengnin ko a kena a ba 
da a lalaw niyan! 
5 Igira a pembegan kano o Allah ko Roh ago di niyan dii nggalebeken so manga ala i 
kabatowa san rekano, na ba giyai na sabap sa petomanen iyo so manga sogoan o di na 
sabap sa peparatiyayaan iyo so tito a benar a piyamakineg iyo?  
 
6 Aya ibarat iyan na so Ibrahim a miyaratiyaya ko Allah na inibilang o Allah so 
paratiyaya niyan a aya niyan kaontol. 
7 Ketokawan iyo sii a so manga aden a paratiyaya niyan na aya tito a mbawataan o 
Ibrahim. 
8 Minisorat den ko Kitab sa da niyan pen kanggolaola a imbilang o Allah so kena a ba 
manga Yahodi a manga oontol sabap ko paratiyaya iran. Sabap san na miyatero den o 
Kitab gowani angkai a Mapiya a Totol ko Ibrahim a tig iyan a "Nggolalan reka na 
perakmatan so langon a nasiyon." 
9 Kagiya ka maoto na perakmatan so langon a aden a paratiyaya niyan a lagid mambo o 
Ibrahim a miyaratiyaya.  
 
10 Kemorkaan so siran oto a pananamaran iran a kibilangen kiran o Allah a maontol a sii 
bo dii makanggolalan ko kapetomana iran ko manga sogoan, ka misosorat ko Kitab a 
"Kemorkaan so oman i isa a kena a ba lalayon petoman ko langon a misosorat ko Kitab." 
11 Na marayag sii a da a taw a ba imbilang o Allah a maontol sabap ko kapetomana niyan 
ko manga sogoan, ka misosorat ko Kitab a "So taw a imbilang a maontol sabap ko 
paratiyaya na aya keoyagoyag.”  
12 Na so Kitab na kena a ba mipepasod ko paratiyaya, ka misosorat on a "So taw a 
petoman ko langon a manga sogoan o Kitab na keoyagoyag a nggolalan sii."  
 
13 Ogaid na siyabet tano o Al Masih ko sinta a kitana ko siran oto a miyakasogok ko 
manga sogoan o Kitab, ka kiyasintaan sekaniyan a inisambi rektano. Ka misosorat ko 
Kitab a "Kamomorkaan so oman i isa a binitin ko kayo." 
14 Na pinggolaola ini o Al Masih kaan mirakes so kena a ba manga Yahodi ko 
kiyarakmati o Allah ko Ibrahim kaan sabap ko paraiyaya na matarima tano so Roh a 
initopa o Allah. 
 
So Kitab ago so Topa 
 
15 Peteroon ko rekano, manga magariyari, so makakakalilid a ibarat. So kapasadan a 



pimbaalan o manosiya a pirmaan iran na da a ba on pekasili aya pen o ba aden a 
makabaroba on. 
16 So manga topa o Allah na minibegay ko Ibrahim ago so moriyataw niyan. Kena a ba 
tig o Kitab a "So manga moriyataw," a aya maana niyan na madakel a taw, ka aya tig iyan 
na "so moriyataw ngka," a aya maana niyan na isaisa a taw a so Al Masih. 
17 Giyai i maana o di ko dii teroon: mimbaal so Allah sa kapasadan na initopa niyan a 
tomanen iyan. Na so Kitab a initoron iyan ko kiyaipos o pat gatos ago telo polo ragon na 
di pekabaroba sangkoto a kapasadan aya pen o ba makailang ko initopa o Allah. 
18 Ka opama ka so rakmat a imbegay o Allah na mipepasod ko kapetomana ko manga 
sogoan, na kena a ba mipepasod ko initopa niyan. Ogaid na inibegay o Allah so rakmat ko 
Ibrahim sabap sa minitopa niyan on den.  
 
19 Kagiya benar oto na antonaa i kipantag o manga sogoan o Kitab? Minipagoman den ai 
kaan makilala o antonaa i manga sala. Aya kipantag iyan na sii bo taman ko kiyapakaoma 
o moriyataw o Ibrahim a aya kiyabegan ko initopa o Allah. So Kitab na initoron a 
nggolalan ko manga malaikat a rakes o sakataw a taw a tomanor. 
20 Ogaid na aya bo a kakegonai ko tomanor na o aden a dowa kataw a tenoren iyan, ogaid 
na so Allah na isaisa bo.  
 
So Antap o Kitab o Mosa 
 
21 Ba aya maana ini langon na misosopak so Kitab ko manga initopa o Allah? Mataan a 
kena! O aden pen a inibegay a manga sogoan a pekabegay sa kaoyagoyag na kebaloy so 
taw a maontol a nggolalan ko kapetomana niyan ko manga sogoan. 
22 Ogaid na kabasa o Kitab a so langon a manosiya na ipapaar o kadostaan kaan so 
initopa o Allah a imbegay sabap ko paratiyaya ki Isa Al Masih na an mibegay ko siran oto 
a peparatiyaya.  
 
23 Ogaid na sa da pen makatalingoma so masa a kaperatiyaya na ipapaar tano o Kitab a 
pepamarintaan tano niyan taman ko kiyapagaga sangkoto a paratiyaya. 
24 So Kitab na aya rektano tomatagikor taman ko kiyapakaoma o Al Masih kaan tano 
mibilang o Allah a maontol sabap ko paratiyaya. 
25 Ogaid na imanto a miyakatalingoma den so masa a kaperatiyaya na so Kitab na kena 
den a ba aya rektano tomatagikor.  
 
26 Palaya kano miyabaloy a manga wata o Allah a nggolalan ko paratiyaya niyo ki Isa Al 
Masih. 
27 Ka so langon kano a kiyasalawatan a piyakaisaisa kano ago so Al Masih, na siyolot iyo 
so paparangayan o Al Masih. 
28 Sabap san na da den a mbidaan o Yahodi ago so kena a ba Yahodi, da den a mbidaan o 
oripen ago so kena a ba oripen, ago da den a mbidaan o mama ago babay ka kagiya 
maiisaisa kano langon sii ko kaiisaisa niyo ago si Isa Al Masih. 
29 O rek kano o Al Masih na manga kiyababadan kano o Ibrahim na makapekawali kano 
ko initopa on o Allah. 
GALASIYA 4 



Aden pen a peteroon ko makapantag sii. Sii pen ko kawawatai ko wata a makapekawali 
ko patemotamokan o ama iyan na da a mbidaan iyan ago so oripen apiya sekaniyan pen i 
kirek ko langon taman. 
2 Ka sii pen ko kaito iyan na aden a manga tomatagikor on ago komikibir taman sa di 
maoma so gawii a tindo o ama iyan. 
3 Sektano mambo, na sii ko kawawatai rektano pen na maooripen tano o kadodoniyai a 
manga kokoman. 
4 Ogaid na kagiya makatalingoma den so osto a masa na piyakasong o Allah so Wata iyan 
sa doniya a inimbawata o babay. Miyaginetaw sekaniyan a ipapaar o Kitab 
5 Kaan iyan maaon so siran oto a ipapaar o Kitab kaan tano mabataw o Allah a manga 
wata iyan. 
6 Na sabap sa manga wata kano o Allah na piyakasong iyan so Roh o Wata iyan sii ko 
manga poso tano, a so Roh a pepananalo sa "Ama, Ama aken." 
7 Kagiya ka maoto na kena a ba ka oripen, ka wata ka niyan den. Na sabap sa wata ka o 
Allah na biyaloy ka niyan mambo a makapekawali ko langon a initopa niyan. 
 
So Kiaawiden a Akal i Paolo ko manga taw sa Galasiya 
 
8 Gowani na di niyo katawan so Allah, na maooripen kano o kena a ba tito a manga 
tohan. 
9 Ogaid na imanto a katawan iyo den so Allah, o di na katawan kano den o Allah, na ino 
kano kebaya somangor peroman sangkoto a manga kokoman a da a bager iyan ago da a 
ba rekano ron kitabang? Ba niyo kabaya a maooripen kano iran peroman? 
10 Di niyo dii selaselaan so manga ala a gawii, manga olanolan, manga mosim, ago 
manga ragon. 
11 Ipekelek aken o ba baden mailang so langon a galebek aken sii rekano. 
 
12 Pagakolan ko rekano, manga magariyari, a mbaloy kano baden a lagid aken, ka 
mimbaloy ako a lagid iyo. Da kano raken den makasela. 
13 Katawan iyo a sii ko miyaona a kiyapakalangkapa ko rekano ko Mapiya a Totol na 
aden a gedamen aken. 
14 Ogaid na da ako niyo sodia aya pen o ba niyo inikagowad apiya pen so sakit aken na 
miniregen rekano, ka initapi ako niyo baden a lagid o ba isa a malaikat o Allah a lagid 
mambo o saken den si Isa Al Masih. 
15 Inikababaya iyo so kasisii aken rekano gowani. Na ino keda so kiyababaya iyo? 
Mapetero aken makapantag rekano sa masa oto a o kepakay na masiken a sowaten iyo ron 
so manga mata niyo na imbegay niyo raken. 
16 Ba ako imanto mimbaloy a ridoay niyo sabap ko di aken rekano dii kateroa ko tito a 
benar?  
 
17 So manga taw a miyaaloy aken na pepanamaran iran a kapakatampil iyo kiran. Ogaid 
na kena ini a ba mapiya, ka kabaya iran a mbelagen kano iran raken kaan iyo mapeniyat a 
kapakapangeped iyo kiran. 
18 Mapiya so kapeniniyat asar a mapiya a peniniyaten iyo, na lalayon den mapiya a kena 
bo a ba igira a sisii ako rekano. 



19 Manga wata aken, lagid ako peman o pembaliliten a babay, ka pekegedam aken so 
lagid iyan sa kasakit sabap rekano taman sa mapeparangayan iyo so paparangayan o Al 
Masih. 
20 Tanto aken a kabaya a makipegepeda ako rekano san imanto kaan aken sekano 
mimbitiyarai, ka dii ndowadowa so pamikiran ko makapantag rekano! 
 
So Ibarat i Hagar ago si Sarah 
 
21 Sekano a kebaya makipaar ko Kitab na teroa niyo raken: ba niyo da maneg so kabasa o 
Kitab? 
22 Ka misosorat on a so Ibrahim na aden a dowa kataw a wata iyan a mama. So isa on na 
wata iyan ko oripen a babay, na so isa on na wata iyan ko babay a kena a ba oripen. 
23 So wata iyan ko oripen na inimbawata ko kalilid a okit, ogaid na so wata iyan ko kena 
a ba oripen na inimbawata a initoman ko initopa o Allah. 
24 Giyangkai a dowa a babay na ladiyawan o dowa a kapasadan o Allah. So isa on a si 
Hagar na ibarat o kapasadan a pimbaalan roo ko Palaw a Sinay na di niyan dii mbawata 
so manga oripen. 
25 Si Hagar a aya ladiyawan o Palaw a Sinay roo sa Arabiya na ibarat mambo o 
kapapantagan a siti a Yarosalim a maooripen a rakes o langon a taw niyan. 
26 Ogaid na so siti a Yarosalim roo sa kasorgaan na kena a ba oripen na sekaniyan i ina 
tano. 
27 Ka misosorat ko Kitab a 

 
"Kababaya ka baden, hey babay a da den makambawata! 
Lalis ka sa kapekebabaya, 
seka a da den balilita! 
Ka so babay a kiyaawaan na pembabawata sa madakel  
a di so oripen a babay a mitetapi o karoma niyan."  

 
28 Na sekano, manga magariyari, na manga wata kano o Allah a minisabap ko initopa 
niyan, a lagid mambo o Iskak. 
29 Sa masa oto na so wata a kalilid a kinimbawataan on na siyatro iyan so wata a 
inimbawata a nggolalan ko kabatowa o Roh o Allah, na aya mambo imanto a pekeolaola. 
30 Ogaid na antonaa i kabasa o Kitab? Pitero iyan a "Bogawa ngka so oripen a babay ago 
so wata iyan, ka so wata o oripen na di den kesaadan ko mapekewali o wata o kena a ba 
oripen." 
31 Kagiya ka maoto, manga magariyari, na kena a ba tano manga wata o oripen a babay, 
ka so babay a kena a ba oripen. 
 
GALASIYA 5 
So Kamaradika sii ko Al Masih 
 
Biyalokasan tano o Al Masih kaan tano kabalokasi piyapiya. Kagiya ka maoto na 
pakabebeken kano baden sii ko kiyamaradika iyo na di kano den pekipangongoripen 
peroman.  



 
2 Pakinega niyo! Saken a si Paolo na peteroon ko rekano a o pekitori kano na aya maana 
niyan na so Al Masih na da den a gona niyan rekano. 
3 Na pemataanan aken peroman ko oman i isa a mama a pekitori a paliyogat on a 
tomanen iyan pen so langon a manga sogoan o Kitab. 
4 Sekano a pepanamaran iyo a imbilang kano o Allah a maontol a nggolalan ko 
kapetomana ko manga sogoan na miyabelag kano ko Al Masih; makaliliyo kano ko 
kipekelimoon rekano o Allah. 
5 Ogaid na makapantag rektano, na pakatatalingomaan tano a nggolalan ko Roh o Allah 
so aarapen tano a kimbilangen rektano a manga oontol sabap ko paratiyaya. 
6 Ka amay ka maiisaisa tano ago si Isa Al Masih na da a kipantag o katori o di na di 
katori, ka aya mala i kipantag na so paratiyaya a dii nggalebek a nggolalan ko gagaw. 
 
7 Mapiya den so kapegosor iyo gowani. Antawaa i miyakasendod rekano ko kapetomana 
niyo ko tito a benar? 
8 Kena ini a ba kiyaayoki rekano o Allah a tomiyawag rekano. 
9 Tanodi niyo a "Maito bo a tapay a ipekembang o langon o miyabonaw a arina. 
10 Ogaid na sasarigan ko sabap ko kaiisaisa tano ago so Kadnan a di niyo terimaan so 
mibibida ko pamikiran aken. Na so taw a di rekano dii semok a apiya antawaa na 
ndanegen o Allah.  
 
11 Ogaid na makapantag raken, manga magariyari, na o benar a ipepangosiyat aken a 
paliyogat so katori na ino ako pen pesetroa? Ka o benar oto na so kapepangosiyat aken 
makapantag ko kiyapatay o Al Masih ko kros na di ikerarangit o manga taw. 
12 Kabaya aken a so manga taw a pesemok rekano na kena bo a ba giya katoria on, ka 
apiya taman sa makapon iran a ginawa iran!  
 
13 Sekano a manga magariyari na piyanawag o Allah kaan kano makamaradika. Ogaid na 
di niyo pegosara so kamamaradika iyo ko kapengonoti niyo ko manga baya a ginawa 
niyo, ka panalagadi baden o oman i isa so ped iyan sii ko kapekebabayai niyan on. 
14 Ka so langon a sogoan o Kitab na miyatimotimo ko isaisa a sogoan a "Kababayai ngka 
so siringan ka a datar a ginawa ngka." 
15 Ogaid na o pekekekebai kano ago pesesakaba kano a lagid o manga binatang na o ba 
kano makambibinasai.  
 
So Kapaginetaw a Mipapaar o Roh o Allah 
 
16 Giyai i peteroon ko rekano: pakipaaren iyo ko Roh so kapepaginetaw niyo na di niyo 
kapengonotan so manga baya o kamamanosiyai rekano. 
17 Ka so manga baya o kamamanosiyai rektano na misosopak ko manga kabaya o Roh, 
na so manga kabaya o Roh na misosopak ko manga baya o kamamanosiyai rektano. 
Giyangkai a dowa na makasosoranga siran; sabap san na di niyo mapenggolaola so 
kebayaan iyo nggolaola. 
18 Ogaid na o pegagaken kano o Roh na kena a ba kano mipapaar o manga sogoan.  
19 Malebod makilala so manga sowasowai o taw a mipapaar o kamamanosiyai ron: so 



kasebo, karesik, kapakipamotaliya, 
20 So kapesimbaa ko kena a ba tohan, kapangalintao, kapakiperiridoay, kapakipepawala, 
kariit, kararangit, kapelalawana, di kapegayonayon, kaoomparik, 
21 Kasiig, kamberebereg, mitataralo a dii kakeriyala, ago so ped pen a datar ai. Na 
pelalangan ko sekano imanto a datar o siyowa aken gowani: so siran oto a dii nggolaola 
sa datar ai na di siran makapekawali ko Ndatoan o Allah.  
 
22 Ogaid na so sowasowai a ipegonga o Roh na so gagaw, kapipiya a ginawa, kalilintad, 
kapanginginsabar, kaginawa, kapiyaan, kapeparatiyaya, 
23 Kapangalimbabaan, ago kipapaaren ko ginawa. Na so datar ai a sowasowai na da a 
sogoan a ba on makasosopak. 
24 Siran oto a rek i Isa Al Masih na miyatotok iran den ko kros so manga rarata a gedi 
ago kabaya o kamamanosiyai kiran. 
25 So Roh na aya rektano pembegay sa kaoyagoyag; sabap san na pakipaar tano ron so 
kapepaginetaw tano. 
26 Di tano pembantogan, di tano pegatowan so manga ped aya pen o ba tano siran masiig. 
 
GALASIYA 6 
So Mapemola na aya Maperagon 
 
Manga magariyari, o aden a taw a kiyatokawan a miyakasela na sekano a ipapaar o Roh 
na pakaontola niyo sekaniyan a pepangalimbabaan kano. Na iktiyari niyo pen a ginawa 
niyo, ka o ba kano mambo magawi. 
2 Titibanga kano mosai ko pegawidan a karomasayan, ka giyanan i kapetomana niyo ko 
inisogo o Al Masih. 
3 O aden a taw a mapipikir iyan a mapiya sekaniyan i parangay ogaid na kena ini a ba 
onota o di niyan dii nggolaolaan na ba niyan den pepagakali a ginawa niyan. 
4 Patot a tokawan o oman i isa so rek iyan a dii nggolaolaan. O mapiya ini na 
mipengandag iyan a di niyan kailangan a kipegabain iyan on ko dii nggolaolaan o ped. 
5 Ka oman i isa na aden a rek iyan a pegawidan. 
 
6 So taw a pekindao ko katero o Allah na patot a pembagianen iyan so langon a mapiya a 
rek iyan ko pepangendao ron.  
 
7 Di niyo peparowa o ba kano pagakali. So Allah na di den kelalong. Apiya antonaa i 
mapemola o taw na aya niyan mambo maperagon. 
8 So taw a pepamola ko ikasosoat o kamamanosiyai ron na poon on na keragon iyan so 
kapatay, na so pepamola ko ikasosoat o Roh na poon on na keragon iyan so kaoyagoyag a 
da a kaposan iyan. 
9 Di tano petepolan ko di tano dii kanggolaolaa ko mapiya, ka sii ko mapapatot a masa na 
maperagon tano so onga niyan o di tano lomoke. 
10 Kagiya ka maoto na oman tano makaparo na nggolaolaan tano so mapiya ko langon a 
taw a ba di labaw so manga pagari tano a pepamaratiyaya.  
 
Kaposan a Lalangan ago Salam 



 
11 Ilaya niyo o ay kapangaala o manga batang a ipesorat imanto o lima ko! 
12 Siran oto a kebaya makiilailain na aya rekano pepanamar maas sa katori iyo. Aya di 
ran sii dii kanggolaolaa na sabap sa an siran makalidas ko kasatroan a ba iran kaokiti o 
peteroa iran a so kakesabet na sii bo mipepasod ko kiyapatay o Al Masih ko kros. 
13 Apiya siran oto a miyakitori na di iran petomanen so manga sogoan o Kitab, ogaid na 
kabaya iran a matori kano kaan iran mipagambog a tiyarima iyo so katoria rekano. 
14 Ogaid na makapantag raken na da den a ipetekabor aken a rowar ko kiyapatay o 
Kadnan tano a Isa Al Masih ko kros a ron miyakanggolalan na miyatay so doniya 
mipantag raken, ago miyatay ako mipantag ko doniya. 
15 Kena a ba mala i kipantag o miyatori so taw, o di na da, ka aya mala i kipantag na so 
kiyaadena ko bago a kaoyagoyag sii ko ginawa niyan. 
16 Na siran oto a ipepaginetaw iran angkai a kokoman na pengnin ko a so kalilintad ago 
kapedi o Allah na malalayon kiran a rakes o langon o manga pagtaw o Allah.  
 
17 Ipoon imanto na pengnin ko a da den a ba raken pesemok, ka so manga poneng ko 
lawas aken na aya poriba sa oripen ako i Isa.   
 
18 Pengnin ko a malalayon rekano so limo o Kadnan tano a Isa Al Masih, manga pagari 
ko. Amin. 
 
 

IPISOS 
 
IPISOS 1 
Alamat sorat ako i Paolo a siyogo i Isa Al Masih sabap ko kabaya o Allah makasampay 
ko manga kaom o Allah a magiinged sa Ipisos, a so siran oto a mapaparatiyaya ki Isa Al 
Masih.  
 
2 Pengnin ko a malalayon rekano so limo ago kalilintad a poon ko Allah a Ama tano ago 
so Kadnan a Isa Al Masih. 
 
So manga Rakmat a poon ko Roh o Allah 
 
3 Pepodin tano so Tohan ago Ama o Kadnan tano a Isa Al Masih, ka kiyarakmatan tano 
niyan ko langon a rakmat roo sa kasorgaan a poon ko Roh sabap ko kaiisaisa tano ago so 
Al Masih. 
4 Isako da pen kaadena ko doniya na piyamili tano den o Allah a keisaisa tano ago so Al 
Masih kaan tano masoti a da a kidaway rektano sii ko hadapan iyan. Sabap ko 
kapekebabayai rektano o Allah 
5 Na pitekdir iyan gowani a mbataon tano niyan a manga wata iyan a nggolalan ki Isa Al 
Masih, ka giyanan i ikasosoat iyan ago kabaya. 
6 Pinggolaola niyan ai kaan mapodi so kababantogan a limo iyan, a so da a bayad iyan a 
pamemegayan iyan rektano a nggolalan ko pekebabayaan iyan a Wata iyan.  
 



7 Ka sii ko kiyaisaisa tano ago so Al Masih na miyaaon tano a nggolalan ko rogo iyan na 
kiyarilaan so manga dosa tano. Tanto a mala angkai a limo o Allah 
8 A inibegay niyan rektano a di ketakes, a rakes o langon a ongangen ago katao. 
9 Piyayag iyan rektano so takdir iyan a pageemaan gowani a andang iyan den a 
miyatakdir a itoman iyan a nggolalan ko Al Masih. 
10 Na so takdir iyan a itoman iyan amay ka matarotop so manga gawii na so 
kapekaisaisaa niyan ko langon a kaaden roo sa kasorgaan ago sii sa doniya a pegolowanan 
o Al Masih. 
 
11 Sii ko kiyaisaisa tano ago so Al Masih na biyaloy tano o Allah a kawali niyan, ka 
andang tano niyan a piyamili a aya kinitoman o takdir iyan, ka so kalangolangon a di 
niyan dii nggolaolaan na aya kipetomanen ko takdir iyan ago kabaya. 
12 Pinggolaola niyan ai kaan mapodi so bantogan iyan sabap rektano a aya miyaona a 
miyamanarig ko Al Masih.  
 
13 Sekano mambo, na sii ko kiyanega niyo ko katero a tito a benar, a so Mapiya a Totol 
makapantag ko kakesabet iyo, na miyaratiyaya kano ko Al Masih, na piyakaisaisa kano 
ago sekaniyan, na tiniyapan kano pen o Allah a rek iyan ko kinibegan rekano ko Soti a 
Roh a minitopa niyan. 
14 So Roh na aya poriba sa mapekawali tano so langon a initopa o Allah amay ka 
masabet iyan piyapiya so langon a rek iyan kaan mapodi so bantogan iyan. 
 
So Kapanalamat ago Kapangangarapan i Paolo 
 
15 Sabap sii na kembo aken maneg so makapantag ko paratiyaya niyo ko Kadnan a Isa 
ago so kapekebabayai niyo ko langon a kaom o Allah 
16 Na da a rintas a kapepanalamati aken ko Allah sabap rekano. Pekealoy aken sekano ko 
di aken dii kapangangarapan 
17 A pepangnin aken ko Tohan o Kadnan tano a Isa Al Masih, a so kababantogan a Ama, 
a began kano niyan sa niyawa a mabaloy kano niyan a maongangen ago mapayag iyan 
rekano so Allah kaan iyo katokawi piyapiya. 
18 Pepangnin aken on pen a kaliwanagan so pamikiran iyo kaan iyo katokawi o antonaa i 
kesarigan iyo tomarima sabap ko kiyatawaga niyan rekano, a giyoto so lebi a mala i 
bantogan a mapekawali o manga kaom iyan. 
19 Liyo ron pen na pepangnin ko a seboten iyo so di ketakes a kala o kabatowa iyan para 
rektano a pepamaratiyaya. Giyangkai a kabatowa na magisen ago so dii kanggalebek o 
mala a kapaar iyan 
20 A ininggolalan iyan ko kiyaoyaga niyan ko Al Masih a poon ko miyamatay ago so 
kiyapakaontoda niyan on sa kawanan iyan roo sa kasorgaan. 
21 Roo na lebi a maporo so Al Masih a di so langon a dato, so aden a manga kapaar iyan 
o di na kabatowa, ago so manga olowan taman ko oman i mala i gerar a kena bo a ba sii 
sangkai a masa, ka so pen so pekatalingoma. 
22 Na piyakindatoan rekaniyan o Allah so langon taman na biyaloy niyan a olowan o 
kalangolangon para ko kapiyaan o Agama. 
23 So Agama na aya niyan lawas, na so Al Masih i pekipeno on a aya pekipeno mambo 



ko langon taman apiya anda den. 
 
IPISOS 2 
Inoyag tano a ped o Al Masih 
 
Gowani na ibibilang kano o Allah a mamaatay sabap ko manga sala iyo ago manga dosa 
2 A aya niyo ipepaginetaw sii ko kapepangonoti niyo ko kadodoniyai a okitokit. Sa masa 
oto na pepangonot kano ko Iblis a so dato o aden a manga kapaar iyan sii sa kawang, a so 
niyawa a dii nggalebek imanto sii ko manga taw a pepamangongkir ko Allah. 
3 Gowani na pepaginetaw tano mambo a datar iran a pepamangonot ko manga rarata a 
singayo o kamamanosiyai rektano ago petomanen tano so manga baya a ginawa tano ago 
pamikiran. Na sabap ko parangay tano na pekerarangitan tano o Allah a datar mambo o 
ped a taw. 
4 Ogaid na tanto a makapediin so Allah, na sabap ko mala a gagaw niyan rektano 
5 Na apiya ibibilang tano a mamaatay sabap ko manga sala tano na inoyag tano niyan a 
ped o Al Masih. Miyasabet kano sabap ko limo o Allah. 
6 Na iniporo tano niyan a ped o Al Masih ago piyakaontod tano niyan a ped iyan roo sa 
kasorgaan sii ko kaiisaisa tano ago si Isa Al Masih. 
7 Pinggolaola niyan ai kaan iyan mapakiilay sii ko pekatalingoma a manga masa so 
mitataralo a limo iyan sii ko kinikapediin iyan rektano a nggolalan ki Isa Al Masih. 
8 Ka miyasabet kano sabap ko limo o Allah a nggolalan ko paratiyaya, na kena ini a ba 
rekano poon, ka pamemegayan o Allah. 
9 Na giyangkai a kiyasabet iyo na kena a ba sabap ko manga galebek kaan da den a ba 
mipengandag o apiya antawaa. 
10 Ka sektano na pasad o Allah, na inaden tano niyan sii ki Isa Al Masih kaan tano 
makanggolaola sa manga pipiya a galebek a andang den a miyatakdir o Allah a 
penggolaolaan tano.  
 
Isaisa tano sii ko Al Masih 
 
11 Sekano a inimbawata a kena a ba manga Yahodi (a bebetowan sa da manga totori o 
manga Yahodi a bebetowan sa miyanga totori, a aya maana niyan na miyatori o 
manosiya) na tanodi niyo so kapakambebetad iyo gowani. 
12 Sa masa oto na mabebelag kano ko Al Masih. Manga rait kano a kena a ba kano 
maaped ko manga pagtaw o Allah a manga Israil. Da a ba niyo bagian ko manga 
kapasadan a mipepasod ko manga initopa o Allah. Da a arap iyo ago da a Tohan iyo ko 
kapepaginetaw niyo sa doniya. 
13 Ogaid na sii ko kaiisaisa niyo ago si Isa Al Masih na sekano a makawawatan gowani 
ko Allah na miyapakarani kano ron den imanto a nggolalan ko rogo o Al Masih. 
14 Ka so den so Al Masih i kalilintad tano, ka piyakaisaisa niyan so manga Yahodi ago so 
kena a ba manga Yahodi. Bininasa niyan so alad a miilet kiran, a so di ran dii 
kaperiridoay, 
15 Ka nggolalan ko kiyapatay o lawas iyan na piyakadaan iyan sa kipantag so Kitab o 
Mosa a rakes o manga sogoan iyan ago manga kokoman. Pinggolaola niyan ai kaan iyan 
maaden sii sa ginawa niyan so isaisa a pagtaw a kisambi sangkoto a dowa a bangsa, na 



giyanan i kiyapakalintada niyan kiran. 
16 Na siran a dowa a miyabaloy den a isaisa a lawas na piyakangginawai niyan pen ago 
so Allah a nggolalan ko kiyapatay niyan ko kros, na nggolalan sii na piyakada iyan so di 
ran dii kaperiridoay. 
17 Na miyakaoma so Al Masih na piyakalangkap iyan so Mapiya a Totol makapantag ko 
kalilintad sii rekano a kena a ba manga Yahodi a makawawatan gowani, ago sii ko manga 
Yahodi a makararani ron. 
18 Na nggolalan ko Al Masih na sektano langon a manga Yahodi ago kena a ba manga 
Yahodi na pemakaadap ko Ama sii ko isaisa a Roh. 
 
19 Kagiya ka maoto na sekano a kena a ba manga Yahodi na kena den o ba manga rait 
ago manga mananangga, ka ped kano ko isa ka maginged a manga pagtaw o Allah, ago 
manga ped ko pamiliya niyan. 
20 Ped kano ko walay a miyabangon ko onayan a inipametad o manga siyogo ago manga 
nabi, a si Isa Al Masih na aya lebi a mala i kipantag a ator ko kaoonayan on. 
21 Sekaniyan i katitimoan ko langon o walay sii ko kapembaloya on a soti a timplo o 
Kadnan. 
22 Na sii ko kaiisaisa niyo ago sekaniyan na sekano mambo a rakes o langon a ped na di 
kano dii mbalain a timplo a ron babaling so Allah a nggolalan ko Roh iyan. 
 
IPISOS 3 
So Galebek i Paolo para ko Kena a ba manga Yahodi 
 
Sabap sii na saken, a si Paolo a so kakalaboson i Isa Al Masih sabap rekano a kena a ba 
manga Yahodi, na pepangangarapan ko Allah. 
2 Mataan den a miyaneg iyo a inisana raken o Allah so kapepakitokawi ko limo iyan sii 
rekano. 
3 Miyakanggolalan ko kiyapayag na piyakitokawan iyan raken so takdir iyan a pageemaan 
gowani, na minisorat aken den sa makampet so makapantag sii. 
4 Na amay ka kapangadian iyo ai na ketokawan iyo so kasasabota ko ko pageemaan 
makapantag ko Al Masih. 
5 Sii ko miyanga iipos a masa na da ini kapakitokawi ko manga taw, ogaid na piyayag 
den imanto o Allah ko soti a manga siyogo iyan ago manga nabi a nggolalan ko Roh. 
6 Aya pageemaan na giyai: so kena a ba manga Yahodi na sabap ko kaiisaisa iran ago si 
Isa Al Masih a nggolalan ko Mapiya a Totol na kirakes siran ko manga Yahodi ko 
kakekowaa iran ko kawali iran, na manga ped siran ko isaisa bo a lawas, na 
makapembagian siran ko initopa o Allah. 
 
7 Miyabaloy ako a talasogoay angkai a Mapiya a Totol a nggolalan ko pamemegayan a 
inibegay raken o Allah sabap ko limo iyan ago miyakanggolalan ko kabatowa iyan. 
8 Bapiya pen saken i lebi a mababa ko langon a manga kaom o Allah na inibegay niyan 
raken angkai a kapepakalangkapa ko Mapiya a Totol sii ko kena a ba manga Yahodi 
makapantag ko da a pitetamanan iyan a kakawasaan o Al Masih, 
9 Ago so kapepayaga aken sii ko langon a taw o andamanaya i kitomanen sangkai a 
pageemaan a takdir o Allah. Sii ko miyanga oona a masa na da ini kapakitokawi o Allah a 



aya miyangaden ko langon taman. 
10 Aya sabap iyan na an makanggolalan ko Agama na pekitokawan imanto ko manga 
olowan ago ana manga kapaar iyan roo sa kasorgaan so ongangen o Allah a 
mbarambarang den i ropa. 
11 Giyanan i kinitoman o takdir o Allah a di den kebaroba, a initoman iyan a nggolalan ki 
Isa Al Masih a Kadnan tano. 
12 Na sabap ko kaiisaisa tano ago so Al Masih ago dii makanggolalan ko paratiyaya tano 
ron na makapangadap tano ko Allah a makasasarig ago da a kawan on. 
13 Kagiya ka maoto na pagakolen ko rekano a di niyo pagedaa so inam iyo iyo sabap ko 
manga karomasayan a pekeokitan aken sabap rekano, ka langon ai na para ko kamapiyaan 
iyo.  
 
So Pangangarapan i Paolo para ko manga taw sa Ipisos 
 
14 Sabap sii langon na sodiyod ako ko hadapan o Ama 
15 A ron miyakapoon so kiyapangingarani ko oman i isa ka mbatabataa roo sa kasorgaan 
ago sii sa doniya, 
16 Na pengnin ko ron a poon ko kababantogan a kakawasaan iyan na began kano niyan sa 
kabatowa kaan mamakabager so dalem a ginawa niyo a nggolalan ko Roh iyan 
17 Kaan makakaden so Al Masih ko manga poso iyo a nggolalan ko paratiyaya. Pengnin 
ko a makambekaw kano ago makambeken sii ko gagaw niyan 
18 Kaan iyo magaga a kasabota niyo a rakes o langon a kaom o Allah o antonaa i 
kabelang, kalendo, kaporo, ago kadalem o gagaw o Al Masih. 
19 Pengnin ko a katokawan iyo angkai a gagaw niyan, apiya pen lebi ini a tanto a di so 
kaketokawi ron, kaan kano mapeno piyapiya ko langon a ipepemeno o Allah.  
 
20 Na sekaniyan a makapenggolaola sa tanto a makalalawan ko apiya antonaa i mapengni 
o di na mapemikir tano a nggolalan ko kabatowa iyan a dii nggalebek sii rektano, 
21 Na rek iyan so bantogan a nggolalan ko Agama ago si Isa Al Masih sii ko langon a 
masa sa taman sa pakataman! Amin. 
 
IPISOS 4 
So Kaiisaisa tano sii ko Al Masih 
 
Kagiya ka maoto na saken a makakalaboso sabap ko Kadnan na pagakolen ko rekano a 
pepaginetaw kano a mapapatot ko initawag rekano o Allah. 
2 Lalayon kano pepangalimbabaan, pepanginsokor, ago pepanginsabar, na penanapiya 
kano sii ko kapekebabayai niyo ko manga ped. 
3 Panamar kano kaan malalayon so kaiisaisa niyo a ipembegay o Roh sii ko kapekebekesa 
rekano o kalilintad. 
4 Aden a isaisa a Lawas ago isaisa a Roh a lagid mambo o aden a isaisa bo a inam a 
minisabap ko kiyatawaga rekano o Allah. 
5 Aden a isaisa a Kadnan, isaisa a paratiyaya, ago isaisa a salawat. 
6 Aden a isaisa a Tohan a Ama o langon a taw. Sekaniyan na maporo o langon taman, 
langkap ko langon taman, ago madadalem ko langon taman. 



 
7 Inonta bo na oman i isa rektano na bigan sa moodiset a pamemegayan o Al Masih a 
kiyabayaan iyan megay. 
8 Ka pitero o Kitab a 

 
"Sii ko kiyapanik iyan sa kaporoporoan, 
na madakel a miyanga bibiyag a piyakaonot iyan, 
na inibegay niyan so manga pamemegayan ko manga taw."  
 
9 Na antonaa i maana o "sii ko kiyapanik iyan?" Aya maana niyan na daan sekaniyan a 
miyanog ko pitidaleman ko lopa. 
10 Na sekaniyan a miyanog na aya den miyanik ko kaporoan o langon a 
pipengkapangkatan o kasorgaan kaan makalangkap sekaniyan ko langon taman. 
11 Sekaniyan i migay sa manga moodiset ko manga taw. So ped ko manga taw na biyaloy 
niyan a manga siyogo, so ped na pepemakapayag ko lalag o Allah, so ped na 
pepemakalangkap ko Mapiya a Totol, ago so ped na manga pananagikor ago manga 
pepangendao ko manga pagtaw niyan. 
12 Pinggolaola niyan ai kaan iran matiyagar so manga kaom o Allah sa kapanalagadi ran 
ko Agama kaan makapangosor so Lawas o Al Masih 
13 Taman sa maisaisa tano langon ko paratiyaya ago so katawi tano ko Wata o Allah, ago 
matarotop so paparangayan tano a iperaot ko matatarotop a paparangayan o Al Masih. 
14 Na di tano den kesayanan so manga wata a pekianodanod o manga begel ago 
pekibayog sa apiya anda sii ko kapesembera on o pekealinalin a ndo, a maana so manga 
ndao o manga tagakal a manga taw a pendadagen iran so manga ped a nggolalan ko 
kapasang iran sa kapamamokeg. 
15 Kena a ba giyoto, ka sii ko di tano dii kateroa ko tito a benar a rakes o kapekebabayai 
ko ped na magto tano ko oman i okitokit sii ko kaiisaisa tano ago so Al Masih. Sekaniyan 
so olo 
16 Na sii ko kipepaaren iyan ko langon o manga anggaota o lawas na makapendadaita 
siran, ago makapekekampeta so langon o lawas a dii makanggolalan ko oman i soosooran 
a maaped on. Na amay ka dii nggalebek piyapiya so oman i ped on na pegto so langon o 
lawas na pepakapangosoren iyan a ginawa niyan sii ko kapekebabayai o oman i isa ko ped 
iyan.  
 
So Bago a Kaoyagoyag sii ko Al Masih 
 
17 Kagiya ka maoto na sii ko ingaran o Kadnan na pelalangan ko sekano: geneki niyo a 
kapepaginetaw niyo a datar o manga kapir a da a bali niyan so kapepamimikir iran. 
18 Miyamakaliboteng so manga pamikiran iran, na di siran makapembagian ko 
kaoyagoyag a ipembegay o Allah sabap ko kada a peleng iran a minisabap ko kategas iran 
i poso. 
19 Kiyadaan siran den sa kaya, na piyalad iran a ginawa iran ko mitataralo a kababaya a 
di ran dii nggolaolaan so langon a pitibarangan a maresik a di siran den keonseran. 
 
20 Ogaid na kena a ba giyanan i miyasowa iyo makapantag ko Al Masih! 



21 Ka mataan den a miyaneg iyo so makapantag on, na sii ko kapepangongonotani niyo 
ron na minipangendao rekano so tito a benar a madadalem ki Isa. 
22 Kagiya ka maoto na ndai niyo so andang a ginawa niyo a aya pekepoonan o marata a 
kapepaginetaw niyo gowani, ka giyangkoto a andang a ginawa niyo na pembinasaan o 
manga rarata a kabaya iyo a pepekasaliba rekano. 
23 Disomala a pakibagowan iyo so manga poso iyo ago manga pamikiran. 
24 Solota niyo so bago a ginawa a miyaaden a lagid o Allah a aden a tito a kaontol ago 
kasosoti niyan.  
25 Kagiya ka maoto na genek kano mamamokeg. Oman i isa na teroa niyan so benar ko 
manga ped, ka palaya tano maaped ko isaisa a Lawas. 
26 O pekerarangiti kano na iktiyari niyo o ba kano makandosa. Di niyo pakapegteya so 
kararangit iyo ko mababasa alongan 
27 Ago di niyo mbegi so Iblis sa kakeparo. 
28 So pepamanekew na genek mamanekew, ka nggalebek baden ago paningkaoyagen sa 
ontol kaan iyan mambo kabegi so manga miskin. 
29 Pangalii niyo o ba kano makatero ko manga rarata a basa, ka so bo so pekaogop a 
katero a domadait ko masosowa, a mipengosor ago ipekapiya o pepemakineg rekano. 
30 Di niyo perataa a ginawa o Soti a Roh o Allah a kiyatiyapan kano ron o Allah a rek 
iyan ago aya poriba ko kapekatalingoma o gawii a kakesabet iyo piyapiya. 
31 Pakaawaa niyo sa ginawa niyo so langon a kapenanamai, kapakanggani, kararangit, 
kapepasonga, kapamagitowito, a rakes o langon a kamarataan. 
32 Ngginawai kano, kekapediay kano, ago peririlai kano a datar o kiyarilai rekano o Allah 
sii ko kiyaisaisa niyo ago so Al Masih. 
 
IPISOS 5 
So Kapaginetaw sii ko Maliwanag 
 
Kagiya ka maoto na perawata niyo so Allah, ka manga wata kano niyan a pekebabayaan 
iyan. 
2 Pakipaaren iyo a ginawa niyo ko kapekebabayai ko ped a lagid o kapekebabayai rektano 
o Al Masih a inirila iyan so kaoyagoyag iyan para rektano a lagid sekaniyan o mamot a 
soasoat a inisapaat ko Allah.  
 
3 So kasebo ago so apiya antonaa kamaresikan o di na kananapso, na apiya so kaaloya 
niyo ron na di patot ko manga kaom o Allah. 
4 Na di rekano domadait o ba niyo teroa so piyakayaya a basa, o di na kalalalongan, o di 
na maresik a kasablawan, ka aya patot na so kapepanalamati niyo ko Allah. 
5 Ketangked iyo sa ginawa niyo a apiya antawaa taw a dii sebo, o di na maresik i 
pamikiran, o di na dii menapso, (giyoto so pesimba ko kena a ba tohan) na da a isa kiran 
bo a ba makapembagian ko Ndatoan o Al Masih ago so Allah.  
 
6 Di kano pekiakal ko apiya antawaa i dii makatero sa da a gona niyan a katero; ka sabap 
sangkoto a manga sowasowai na pekitana so rarangit o Allah ko siran oto a 
pepamangongkir. 
7 Kagiya ka maoto na di kano den pakipagepeda sangkoto a manga taw. 



8 Gowani na kalilibotengan kano, ogaid na kaliliwanagan kano imanto sii ko kaiisaisa 
niyo ago so Kadnan. Pepaginetaw kano a lagid o manga taw a komakaden ko kaliwanag, 
9 Ka aya olaola o komakaden ko kaliwanag na so langon a kamapiyaan, kaontol ago tito a 
benar. 
10 Panamari niyo a masowa iyo so ikasosoat o Kadnan. 
11 Di kano pepamangeped ko da a bali niyan a manga galebek a rek o maliboteng, ka 
payaga niyo baden so kamarataan iran. 
12 Ka piyakayaya apiya so kapegaloya ko mapapagma a dii nggolaolaan angkoto a manga 
taw. 
13 Ogaid na so langon taman a pepayagen o maliwanag na keilay piyapiya 
14 Ka so langon taman a keilay piyapiya na kebaloy a maliwanag. Giyanan i sabap a aya 
miyatero na 

 
"Pagnaw ka den a totorogen,  
mbowat ka poon ko miyamatay  
ka pelindawan ka o Al Masih." 
 
15 Kagiya ka maoto na pagiktiyari niyo piyapiya so kapepaginetaw niyo. Di kano 
penggolaola sa datar o da a manga sowa iyan, ka pagoongangen kano baden. 
16 Piyapiyai niyo mosar so oman i kapakapaparo niyo, ka marata angkai a manga gawii. 
17 Sabap sii na di kano pelalolalong, ka panamari niyo baden a kasabota niyo ko 
kebayaan o Kadnan a penggolaolaan iyo.  
 
8 Di kano pemberebereg sa arak, ka pekailang ini rekano; pepakisenepi iyo niyo baden a 
ginawa niyo ko Roh. 
19 Sii ko kapakimbitiyarai o oman i isa ko ped iyan na osara niyo so manga sabor, manga 
dikir, ago manga bayok o niyawa. Pagidaidai niyo ago pendidawa niyo so Kadnan sii ko 
manga poso iyo. 
20 Lalayon iyo pepanalamati so Allah a Ama sabap ko langon taman sii ko Ingaran o 
Kadnan tano a Isa Al Masih.  
 
So Keromai a Mama ago Babay 
 
21 Pakimbabaya so oman i isa ko ped iyan sabap ko kapegadati niyo ko Al Masih.  
 
22 Sekano a manga babay, na pakimbabaya kano ko manga karoma niyo a lagid o sii ko 
Kadnan. 
23 Ka so mama na aya olowan o karoma niyan a datar o Al Masih a aya olowan o Agama 
a aya niyan Lawas, a sekaniyan den i Pepanabet on. 
24 So Agama na dii makimbayabaya ko Al Masih, na datar oto mambo a patot a 
pakimbabaya so manga babay ko manga karoma iran sii ko langon taman.  
 
25 Sekano a manga mama, na kababayai niyo so manga karoma niyo a datar o 
kiyababayai o Al Masih ko Agama ago inirila iyan so kaoyagoyag iyan para on 
26 Kaan iyan masoti so Agama sii ko kalompiyowi niyan on ko kasalawati ron a ig ago so 



katero iyan, 
27 Ago an iyan mapakaiklas ko ginawa niyan so Agama a mala i bantogan ago da a 
boring iyan, da a ba niyan keres ago da a saninsaning iyan a apiya antona onon, ka soti 
ago da a ba on kidaway. 
28 Patot a pekebabayaan o manga mama so manga karoma iran a lagid o kapekebabayai 
iran ko rek iran a manga lawas. So taw a pekebabayaan iyan so karoma niyan na 
pekebabayaan iyan mambo a ginawa niyan. 
29 Ka da a taw a ba niyan pekegowaden a lawas iyan, ka pepagperen iyan ago sisiyapen 
iyan a lagid o ipekidia o Al Masih ko Agama, 
30 Ka kikaaped tano ko Lawas iyan. 
31 Kabasa o Kitab a "Sabap sii na pagawaan o mama so ama ago so ina iyan ka 
makipetepi ko karoma niyan, na siran a dowa na kebaloy a isaisa." 
32 Aden a mala i kipantag a pageemaan gowani a miyapayag angkai a tig o Kitab, ka aya 
mataan na di aken dii teroon so makapantag ko Al Masih ago so Agama. 
33 Inonta bo na so oman i tetanggisa rekano a manga mama na paliyogat a kababayai 
niyan so karoma niyan a datar o ginawa niyan, na oman i isa a babay na paliyogat a 
pagadati niyan so karoma niyan. 
 

IPISOS 6 
So manga Wata ago so manga Lokes 
 
Manga wata, na tomana niyo so manga lokes iyo a pakambabayaan rekano o Kadnan, ka 
giyai i ontol a penggolaolaan. 
2 “Pagadati ngka si ama a ka ago si ina a ka." Giyai so paganay a sogoan o Kitab a rakes 
on a initopa. 
3 Na giyai i minitopa: "kaan ka makategompiya ago mamboway sii sa doniya."  
 

4 Na sekano a manga kiwata, na di niyo pakapegotega so manga wata iyo, ka tagikora 
niyo siran sii ko kapeparintaa niyo kiran ago so kapepangendaowa niyo kiran makapantag 
ko Kadnan. 

So manga Oripen ago so manga Kadnan 

 

5 Sekano a manga oripen, na tomana niyo so manga kadnan iyo sii sa doniya a 
pagaadatan iyo siran a sarta o kalek. Nggolaolaa niyo ai a iklas ko poso iyo a datar o ba 
aya niyo pepanalagadan na so Al Masih 
6 A kena bo a ba igira a pegilain kano iran kaan kano iran mapodi, ka nggolaolaa niyo 
baden a lagid o manga oripen o Al Masih a di kano dii nggolaola sa kabaya o Allah a 
iklas ko poso iyo. 
7 Nggalebek kano ko kaooripen iyo a mapipiya a ginawa niyo a datar o ba aya niyo 
pepanalagadan na so Kadnan a kena a ba so matag manosiya. 
8 Tanodi niyo a mbelasan o Kadnan so oman i taw a melagid so oripen ago so di, sabap 
ko apiya antonaa mapiya a miyanggolaola niyan.  

9 Sekano a manga kadnan, na kidian iyo mambo ko manga oripen iyo so lagid o pitero 



aken. Di niyo siran pemagitai, ka tanodi niyo a siran ago sekano na rek o isaisa a Kadnan 
a ndodoo sa kasorgaan a da a ba niyan peramiramigi.  

So Raben o Allah 

10 Aya moripori a peteroon ko na pakabagera niyo a ginawa niyo sii ko kaiisaisa niyo ago 
so Kadnan a nggolalan ko mala a kabatowa iyan. 
11 Solota niyo so langon a raben sa katidawa a ipembegay rekano o Allah kaan kano 
makaato ko manga akal o Iblis. 
12 Ka kena a ba tano dii makitidawa ko manga manosiya, ka so di keilay a manga 
pangolo, manga dato, manga mamaapaar sangkai a kalilibotengan a doniya, ago manga 
rarata a saitan sii ko manga langit. 
13 Kagiya ka maoto na sanganen iyo so langon a raben o Allah kaan sii ko gawii a 
kapekatalingoma o marata na pekaato kano ron a makipetidawa kano taman sa kaposan a 
makambabager kano den.  

14 Kagiya ka maoto na iiktiyar kano makitidawa a sesambitanan so kasadan iyo ko tito a 
benar, ago so rareb iyo na meraraben ko kaontol, 
15 Ago so manga ai niyo na kiyatelompaan ko kasosomayodi rekano ko 
kepepakalangkapa niyo ko Mapiya a Totol mipantag ko kalilintad. 
16 Aawidi niyo lalayon so paratiyaya a aya niyo kelong, ka giyanan i kipareng iyo ko 
langon a pekadeg a gasa a ipena rekano o Iblis. 
17 Na tarimaa niyo so kakesabet a ilmit iyo, ago so katero o Allah a aya niyo pedang a 
ipembegay rekano o Roh. 
18 Lalayon kano pangangarapan sii ko langon a manga masa a pepakipaar kano ko Roh. 
Iiktiyar kano kaan iyo ai manggolaola, na pananamari niyo lalayon so kipepamangnin iyo 
ko langon a kaom o Allah. 
19 Na pepangnin ako niyo mambo kaan ako pekebegi o Allah sa manga katero igira a 
pepangosiyat ako an aken kapakitokawi sa da a kalek aken so pageemaan gowani 
mipantag ko Mapiya a Totol. 
20 Miyasogo ako a pepangosiyat sangkai a Totol apiya pen o makakalaboso ako imanto. 
Na pangangarapana niyo a kekawaraw ako ko kapepakalangkapa ko ron, ka giyai i 
paliyogat raken. 

Kaposan a manga Salam 
 

21 So pekebabayaan a pagari tano a si Tikiko, a kasasarigan a salinggogopa ko galebek ko 
Kadnan, na aya rekano penotol ko makapantag raken kaan iyo katokawi so 
kapakambebetad aken.  
22 Ka piyakasong aken sekaniyan rekano san kaan iyan rekano kapakitokawi so 
makapantag rekami langon sii, kaan iyan mapakapiya a manga ginawa niyo. 

23 Pengnin ko a so Allah a Ama tano ago so Kadnan a Isa Al Masih na began iran so 
langon a magariyari sa kalilintad ago gagaw a rakes o paratiyaya. 
24 Pengnin ko a malalayon so limo o Allah ko langon a taw a pekebabaya ko Kadnan 
tano a Isa Al Masih ko kababaya a da a ikeda iyan. 
 
 



PILIPOS 
 
PILIPOS 1 
Alamat sorat ako i Paolo ago si Timotiyo a manga oripen i Isa Al Masih makasampay ko 
langon a kaom o Allah sii sa Pilipos a maiisaisa siran ago si Isa Al Masih a rakes o manga 
nakoda ago manga salinggogopa ko Agama. 
 
2 Malalayon rekano so limo ago kalilintad a poon ko Allah a Ama tano ago so Kadnan a 
Isa Al Masih.  
 
Kapanalamat ago Kapangangarapan 
 
Pepanalamatan aken so Tohan ko igira a peketademan ko sekano. 
4 Na oman aken sekano langon ipamangni na pekebabaya ako ko kapepangangarapan 
aken 
5 Sabap ko kapetebangi niyo raken ko galebek ko Mapiya a Totol ipoon den ko paganay a 
kiyanega niyo ron taman imanto. 
6 Na matatangked sa ginawa ko a giyangkai a galebek a pipoonan o Allah sii rekano na 
iteros iyan den taman sa mapasad sii ko gawii a kakesoy i Isa Al Masih. 
7 Patot a mapamikir aken ai makapantag rekano langon ka kagiya pekebabayaan ko 
sekano; ka miyakambagian kano langon ko limo a inibegay raken o Allah sii ko 
kakakalaboso aken imanto ago sii ko kiyapakadaya aken sa kinitindegen aken ago 
kiyapemataani ko Mapiya a Totol. 
8 Katawan o Allah a so iklas a kipekedaliin aken rekano langon na poon den ko poso i Isa 
Al Masih. 
 
9 Pengnin ko a pekeomanomanan den so kapekebabayai niyo ko ped a rakes o katao ago 
langon a kapakasabot 
10 Kaan iyo mapili so lebi a mapiya kaan kano masoti a da a ba rekano kidaway sii ko 
alongan a kapengokom o Al Masih. 
11 Amay ka magiyoto na ketarotop sii rekano so paparangayan a ipagonga o kaontol a rek 
iyo sabap ki Isa Al Masih kaan kabantogi ago mapodi so Allah. 
 
Miyababaya si Paolo sabap ko Kapepakalangkapa ko Mapiya a Totol 
 
12 Kabaya aken a katokawan iyo, manga magariyari, a so piyanga ookitan aken na baden 
miyakatabang ko kapepakalangkapa ko Mapiya a Totol. 
13 Aya kiyaondasan iyan na so langon a gordiya ko torogan o solotan ago so langon a ped 
a sisii na kiyatokawan iran a aya kiyakalaboso aken na sabap ko Al Masih. 
14 Na sabap ko kakakalaboso aken na miyakala so sarig o kadakelan ko magariyari sii ko 
Kadnan na minitaralo so kawaraw iran ko kapepakalangkapa ko katero o Allah sa da den 
a kalek iran.  
 
15 Mataan den a so ped kiran na pepakalangkapen iran so Al Masih sabap ko kasiig ago 
kapelalawana, ogaid na so ped na sabap ko mapiya a kabaya. 



16 Giyangkai a miyaori na di ran ai dii nggolaolaan ka kagiya pekebabayaan ako iran, ka 
katawan iran a initoro ako o Allah sa kipetindegen aken ko Mapiya a Totol. 
17 Ogaid na so miyaona na aya kapepakalangkapa iran ko Al Masih na kena a ba iklas ko 
poso iran, ka aya antap iran giya kapakala o ginawa iran. Pipikiren iran a ipekerata iran 
oto a ginawa ko ko kakakalaboso aken.   
 
18 Ogaid na di aken ai tegoon sa ginawa ko! Ka aya mala i kipantag na pepakalangkapen 
so Al Masih ko oman i okit apiya sabap ko di ontol a antap o di na ontol, na giyanan i 
ipekebabaya aken. Na pekidayon den so kapekebabaya aken 
19 Ka katawan aken a sabap ko manga pangangarapan iyo ago so tabang o Roh i Isa Al 
Masih na aya keondasan angkai a pekesowasowa na so kakesabet aken. 
 
So Kapepaginetaw i Paolo para ko Al Masih 
 
20 Aya tanto aken a iinamen ago aarapen na da den a penggolaolaan ko a ba aken ikeya, 
ka kekawaraw ako baden kaan lalayon kabantogi so Al Masih sii sa ginawa ko a ba di 
labaw ron angkai a masa, apiya anda ko kaooyagoyag aken o di na kapatay. 
21 Ka aya bo a masisingnin aken sii ko kaooyagoyag aken na so Al Masih, na o matay 
ako na keomanan baden so kampiyaan aken. 
22 Ogaid na o mitataros a kaooyagoyag aken na makapenggolaola ko pen sa manga pipiya 
a galebek; apiya oto na di aken ketangked o anda onon i tomoon ko. 
23 Kareregenan ako ko kapekedowadowai raken, ka kebaya ako gomanat kaan ako 
mipagepeda o Al Masih ka giyanan i lebi a mapiya, 
24 Ogaid na aya mala rekano i kipantag na so kaooyagoyag aken. 
25 Na kagiya matatangked aken ai na katawan ko a di ako pen petay, ka sisii ako rekano 
pen langon kaan aken sekano katabangi ko kapepagosor ago kapekebabaya iyo sii ko 
paratiyaya niyo 
26 Ago an iyo tanto a mapodi si Isa Al Masih sabap raken amay ka makaped ako rekano 
peman. 
 
27 Aya mala i kipantag na so kapakapaginetaw niyo a mapapatot ko Mapiya a Totol 
makapantag ko Al Masih kaan apiya anda ko kapakasong aken san sa kibentelen ko 
rekano o di na di, na keneg aken a mbebeken kano a isaisa a antap iyo ago makapagisaisa 
kano mananamar ko kapepakiparatiyayaan iyo ko manga ped ko Mapiya a Totol. 
28 Di niyo keleken so siran oto a pepemanorang rekano, ka lalayon kano baden 
kekawaraw. Na kitokaw iran ai sa kebinasa siran ago kesabet kano, na poon ai langon ko 
Allah. 
29 Ka inibegay rekano o Allah sabap ko Al Masih a kena bo a giya kapeparatiyayaa niyo 
rekaniyan, ka so pen so kapekerasay niyo para rekaniyan. 
30 Ka pekeokitan iyo so dii kapakitidawa a lagid o di aken dii kapakitidawa a miyailay 
niyo gowani ago pekeneg iyo imanto a kaookitan aken den. 
 
PILIPOS 2 
So Kiyapangalimbabaan o Al Masih ago so Kala iyan 
 



Ba aden a kiosiyat aken rekano sabap ko kaiisaisa tano ago si Isa Al Masih? Ba ipekapiya 
a ginawa niyo so kapekebabayai niyan rekano? Ba aden a di niyo dii kanggiginawai ago 
so Roh o Allah? Ba aden a gagaw niyo ago kapedi ko manga ped iyo?  
2 Oway, mataan den! Kagiya ka maoto na pakapiyaa niyo a ginawa ko sa tarotop a 
nggolalan ko kapakapelagilagid o pamikiran iyo ago kapepangalinggagaw, ago so 
kakeisaisa o singanin iyo ago antap. 
3 Di kano penggolaola sa apiya antona onon sabap ko kapelalawana o di na so da a lalaw 
niyan a katekabor, ka pangalimbabaan kano baden a ibibilang iyo so manga ped a 
makalalawan a di sekano. 
4 Di niyo aya bo totordowa so kamapiyaan iyo, ka so pen so kamapiyaan o oman i isa 
rekano.  
 
5 Pamimikiran kano sa datar o pamikiran i Isa Al Masih:  

 
6 Ka apiya pen Tohan sekaniyan  
na da niyan pamikira i ba riyan tegela komapet so katotohani ron.  
7 Ka inibibay niyan baden so pangkatan iyan  
na inisolot iyan so kaooripeni ron,  
na miyabaloy a datar o manosiya.  
8 Na kagiya makimasa a meroropa sa manosiya  
na miyangalimbabaan sekaniyan  
ago tomiyoman ko Allah  
apiya miniyarong ko kapatay  
a so kiyapatay niyan ko kros.  
9 Sabap sii na inipangkat sekaniyan o Allah ko lebi a maporo  
na bigan iyan sa Ingaran a makalalawan ko oman i ngaran  
10 Kaan so langon a kaaden roo sa kasorgaan ago sii sa doniya ago sa didalem a doniya  
na pemakasodiyod siran sa kapepodiya iran ko Ingaran i Isa 
11 Na peteroon o oman i isa kiran a mataan den a Kadnan si Isa Al Masih,  
na giyoto i kakebantogi ko Allah a so Ama.  
 
So Kapesindaw a lagid o manga Bitoon 
 
12 Kagiya ka maoto, manga pekebabayaan ko, na datar o lalayon iyo raken kapetomana 
isako maaped ako rekano pen na lebi pen a mala i kipantag a kapetomana niyo raken 
imanto sa kabebelag aken rekano. Peterosen iyo a kapepanamar iyo sa kaimasada niyo ko 
kakesabet iyo a sarta a tatabaden kano sa kalek ko Allah. 
13 Ka so Allah na aya sii rekano dii nggalebek a pepamegay rekano sa kabaya ago 
kapakagaga sa kanggolaolaa niyo ko ikasosoat iyan.  
 
14 Sii ko langon a di niyo dii nggolaolaan na di kano den pepanarotaro o di na 
pepapawala 
15 Kaan kano mabaloy a da a ba on kidaway ago da a saninsaning iyan a manga wata o 
Allah a kibabaling a lomolook ko bibid ago miyamakasilay a manga taw sii sa doniya. 
Patot a makasindaw kano kiran a lagid o manga bitoon a pepamanindaw ko langit 



16 Sii ko kapepakitokawi niyo kiran ko katero a pepangoyag. O nggolaolaa niyo ai na 
mipengandag aken sii ko gawii a kakesoy o Al Masih a da bes mailang so langon a 
kiyandokaw aken ago kiyapanamar.  
 
17 Ogaid na apiya pen keodod so rogo aken sii ko soasoat a ipesepaat iyo ko Allah, a 
giyoto so galebek iyo ago paratiyaya, na mapipiya a ginawa ko ago pagepeden ko sekano 
langon ko kapekebabaya aken. 
18 Na patot a pakapipiyaa niyo mambo a ginawa niyo ago kababaya kano a datar aken. 
 
Si Timotiyo ago si Ipaprodito 
 
19 Makasasarig ako ko Kadnan a Isa a sogoon ko rekano si Timotiyo sa di bo ini matey 
kaan makapiya a ginawa ko amay ka maneg aken so makapantag rekano. 
20 Da a ba ko ped sii a datar iyan a tito a kiaawiden iyan a akal ko kamapiyaan iyo. 
21 So langon a ped na aya iran bo tatagoon sa ginawa na so rek iran a kamapiyaan a kena 
a ba so kabaya i Isa Al Masih. 
22 Ogaid na katawan iyo so sowasowai i Timotiyo a datar o wata a pegogop ko ama iyan 
na minggalebek sekaniyan a ped aken sabap ko Mapiya a Totol. 
23 Kagiya ka maoto na iinamen aken a mapekasong aken sekaniyan rekano anda den i 
katokawi ko o antonaa i kesagadan aken sii. 
24 Na makasasarig ako ko Kadnan a saken den mambo i pekasong san rekano sa di bo ini 
matey.  
 
25 Miyapamikir aken den a disomala a pekakasowin aken san rekano so pagari tano a si 
Ipaprodito a ped aken ko galebek ago sii ko dii kapakitidawa ka sekaniyan i siyogo iyo a 
pekaogop raken ko kareregeni raken. 
26 Ipekedali kano niyan langon na mikerata a ginawa niyan sabap sa miyaneg iyo a 
miyasakit sekaniyan. 
27 Mataan den a miyasakit na maito bo da matay ogaid na inikapedi o Allah na kena bo a 
ba sekaniyan ka saken mambo, ka o ba baden pekeomanomani so kapakamboboko aken. 
28 Kagiya ka maoto na lebi ako pen a kateterangan sa kapakasonga ko ron san rekano 
kaan kano mababaya amay ka mailay niyo peroman, na keparin so kapakamboboko aken. 
29 Na tapiin iyo sekaniyan a ipepanalamat iyo ko Kadnan a rakes o tanto a kapekebabaya. 
Pagadati niyo so datar iyan a manga taw 
30 Ka inisarakan iyan a kaoyagoyag iyan, na maito sekaniyan bo da matay sabap ko 
galebek ko Al Masih kaan ako niyan kaogopi ko di niyo raken kiogop. 
 
PILIPOS 3 
So Tito a Kaontol 
 
Aya moripori a peteroon ko, manga pagari ko, na kababaya kano sii ko Kadnan. Di aken 
ipesendit so kapeparomani ko somorat ko minisorat aken rekano den gowani, ka giyai na 
kamapiyaan iyo.  
2 Pananggilai niyo so siran oto a dii nggalebek sa marata a mipeparangayan siran sa 
manga aso a tig iran a paliyogat so katori. 



3 Ka kena a ba siran i tito a miyanga totori, ka sektano. Ka pesimbaan tano so Allah a 
nggolalan ko Roh iyan, na ipepangandag tano si Isa Al Masih, na kena a ba tano sasarigi 
so kamamanosiyai rektano 
4 Apiya pen aden a manga kidaowa aken sa kakesarigi ko ko kamamanosiyai raken.  
Ka o aden a mapipikir iyan a aden a kidaowa niyan sa kakesarigi niyan ko kamamanosiyai 
ron na lebi a kakepakay raken a di sekaniyan. 
5 Ka miyatori ako isako makapagidad ako sa walo gawii, na inimbawata ako o bangsa a 
Israil a ped ako ko mbatabataa a Baniyamin, na tenger ako a Yahodi. Makapantag ko 
kapetomana ko Kitab na Parisi ako; 
6 Sabap ko kasigi aken na siyatro aken so Agama; na da a ba raken kidaway ko di aken 
dii kinggolalanen ko langon taman a ipapaliyogat o Kitab.  
7 Ogaid na langon taman oto a kibilang a mibibinta aken gowani na ibibilang aken imanto 
a da a bali niyan sabap ko Al Masih. 
8 Na kena a ba giyanan bo, ka ibibilang aken pen so langon taman a da a bali niyan sabap 
ko lebi pen a mala i bali a kapeketokawi aken ki Isa Al Masih a Kadnan aken. Sabap 
rekaniyan na inirila aken so langon taman na inibilang aken a matag popot kaan aken 
mapelaba so Al Masih 
9 Ago an ako maisaisa ago sekaniyan sa tarotop a da den a ba ko kaontol a mipepasod ko 
kapetomana ko manga sogoan, ka aden a kaontol aken a inibegay raken sabap ko 
paratiyaya aken ko Al Masih, a so kaontol a poon ko Allah a sii mipepasod ko paratiyaya. 
10 Aya bo a kabaya aken na katokawan ko so Al Masih, ago kalayaman aken so kabatowa 
a minioyag on a poon ko miyamatay, ago makambagian ako ko kiyarasay niyan a mbaloy 
ako a datar iyan sii ko kiyapatay iyan 
11 Kaan masiken na makarampay ako ko kakeoyag aken a poon ko miyamatay.  
 
So Kapalalagoya ko Apeta 
 
12 Kena a ba ko dii teroa a miyakamal aken den ai langon, o di na ba miyatarotop so 
paparangayan aken, ka itataros aken baden so kapananamar aken kaan aken makowa so 
langon taman a aya kiyasabapan ko kiyakowaa raken i Isa Al Masih a rek iyan. 
13 Di aken mapipikir, manga magariyari, o ba aken den ai miyakowa, ogaid na aden a isa 
a di aken dii nggolaolaan a giyai: pepakalipatan aken so kiyapangaiiposan ko, na 
pepanagontaman ako kaan aken maraot so maoonaan aken. 
14 Na pepalalagoy ako a mamamantek den ko apeta kaan aken makowa so pirmiyo, a 
giyoto so katewaga raken o Allah roo sa kasorgaan a nggolalan ki Isa Al Masih.  
 
15 Apiya antawaa rektano i miyakatoa den ko paratiyaya na patot a mamimikiran tano sa 
datar oto. Ogaid na o aden a ped rekano a salakaw so pamikiran iyan na peyagen rekano o 
Allah so makapantag sii. 
16 Inonta bo na pendayon tano tomoman ko tito a benar a miyasowa tano den taman 
imanto.  
 
17 Peterosen iyo, manga magariyari, so kaperawata niyo raken. Piyakiilay ami rekano den 
so tito a ladiyawan na simaa niyo so siran oto a pesowa on. 
18 Ka aden a miyatero aken rekano den omanoman na peparomanan ko bo tero imanto a 



rakes o manga lo aken na giyai: madakel a taw a aya ipepaginetaw iran na misosopak ko 
kiyapatay o Al Masih ko kros. 
19 Aya sendadan iran na pekanaraka siran, ka aya iran biyaloy a katohanan iran na so 
manga kabaya o lawas iran. Ipepangangarig iran so patot a ikeya iran na aya iran bo 
pipikiren so kadodoniyai. 
20 Ogaid na sektano na kipagiinged sa kasorgaan a ron pekapoon so Pepanabet a 
pakatatalingomaan tano a so Kadnan a Isa Al Masih. 
21 Selinen iyan so mitatanan a manga lawas tano na mbalowin iyan a datar o lawas iyan a 
kababantogan a nggolalan ko kapaar a mipendato iyan ko langon taman.  
PILIPOS 4 
Kagiya ka maoto, manga pagari ko a pekebabayaan ko ago ikakadali aken, a so 
ipekebabaya aken ago balas, na pakabebeken kano sii ko kaiisaisa niyo ago so Kadnan, 
manga ginawai aken!  
 
Manga Insarat 
 
2 Seka, Iyodiya ago Sintiki, na pagakolan ko sekano a pagayonayon kano sii ko kaiisaisa 
niyo ago so Kadnan. 
3 Na seka mambo a tito a salinggogopa aken na pengnin ko reka a ogopi ngka ngkai a 
manga babay, ka miyanamar siran a ped aken ko kapepakalangkapa ko Mapiya a Totol, a 
rakes i Kliminto ago so langon a ped aken ko galebek a miyamangisorat so manga ngaran 
iran ko ribro o Allah a kasosoratan ko manga ana kaoyagoyag iyan. 
 
4 Lalayon kano baden kababaya sii ko kaiisaisa niyo ago so Kadnan, na peromanan ko 
tero a kababaya kano!  
 
5 Pakiilain iyo ko langon a taw a manapi kano. Magaan den komasoy so Kadnan. 
6 Di niyo pegawiden a akal so apiya antonaa, ka pangangarapan kano baden makapantag 
ko langon taman. Pakitokawi niyo ko Allah so manga pangni niyo ron a sarta o 
kapepanalamat. 
7 Na so kalilintad o Allah a lawan ko langon a kakesabota on o taw na magipat ko manga 
poso iyo ago manga pamikiran sii ko kaiisaisa niyo ago si Isa Al Masih.  
 
8 Moripori, manga magariyari, na aya patot a pepamimikiranen iyo na so manga nganin a 
lebi a mapiya ago mapopodi, maana a so apiya antonaa a benar, pagaadatan, maontol, 
soti, kebabayaan, ago maselasela. 
9 Nggolaolaa niyo so miyasowa iyo ago miyatarima a poon raken a nggolalan ko manga 
katero aken ago manga galebek a miyailay niyo, na amay ka giyoto na pelalayon rekano 
so Allah a pepamegay sa kalilintad.  
 
Panalamat ko Pamemegayan 
 
10 Tanto ako a mabababaya sii ko Kadnan, ka imanto ko miyatey den a oleg na 
pimbagowan iyo so katatagoa niyo raken sa ginawa niyo. Benar a tatagoon ako niyo sa 
ginawa gowani ogaid na da den a paro niyo sa kapekiilain iyo sii. 



11 Kena a ba ko ai dii teroa sabap sa aden a makokorang raken, ka miyasowa aken den o 
andamanaya i kasosoat aken ko apiya antonaa a kapakambebetad aken. 
12 Kiyalayaman aken so kakokorangi raken sa kaoyagan na kiyalayaman aken so 
kasosobrai ron. Miyasowa aken den so kapipiya a ginawa sii ko apiya antonaa onon ago 
oman i kapakambebetad aken o maoosog ako o di na pekeor; o mitataralo so rek aken o di 
na korang. 
13 Pekagaga ako nggolaola ko langon taman a nggolalan ko Al Masih a pembegay raken 
sa bager. 
 
14 Apiya pen oto na pinggolaola niyo so mapiya ko kiyaogopi niyo raken ko kareregeni 
raken. 
15 Sekano a manga taw sa Pilipos na katawan iyo piyapiya a isako gomanat ako sa 
Masidoniya sii ko poonan o kapepakalangkapa ko ko Mapiya a Totol na sekano bo i 
Agama a miyakipagepeda raken sii ko kapepamemegay ago so kapepanarima.  
16 Ka apiya isako sisii ako pen sa Tisalonika na piyakiwitan ako niyo sa tabang sa 
miyakadowa isako kakokorangan ako sa rek. 
17 Kena a ba aya kabaya aken na so katarimaa ko manga pamemegayan, ka kabaya aken a 
mala a mibalas rekano sabap ko limo iyo. 
18 Kiyabegan ako niyo ko langon a kailangan aken ago sosobra pen. Kiyapagadilan ako 
piyapiya, ka miyakowa ko a poon ki Ipaprodito so manga pamemegayan a piyakiwit iyo 
raken. Giyanan na lagid o mamot a ipesepaat ko Allah a tiyarima iyan ago ikasosoat. 
19 Na so Tohan ko na imbegay niyan rekano lalayon so langon o manga kailangan iyo a 
poon ko mala a kakawasaan iyan roo sa kasorgaan a nggolalan ki Isa Al Masih. 
20 Rek o Tohan tano ago Ama so bantogan sa taman sa pakataman! Amin. 
 
Kaposan a Salam 
 
21 Sampain iyo so salam aken ko langon a kaom o Allah a pepamaratiyaya ki Isa Al 
Masih. Pesalamen kano o manga magariyari a ped aken sii. 
22 Pesalamen kano mambo o langon a kaom o Allah sii a ba di labaw so kigagalebek ko 
Solotan Kaisar.  
 
23 Pengnin ko a malalayon rekano langon so limo o Kadnan a Isa Al Masih. 
 
 

KOLOSAS 
 
KOLOSAS 1 
Alamat sorat ako i Paolo a siyogo i Isa Al Masih sabap ko kabaya o Allah ago poon ki 
Timotiyo a pagari tano 
2 Makasampay ko manga kaom o Allah sa Kolosas, a so pepamaratiyaya a manga 
magariyari a maiisaisa kano ago si Isa Al Masih.  
 
Pengnin ko a malalayon rekano so limo ago kalilintad a poon ko Allah a Ama tano.  
 



Kapanalamat ago Kapangangarapan 
 
3 Lalayon ami pepanalamatan so Allah a Ama o Kadnan tano a Isa Al Masih sii ko 
kipepangangarapanen ami rekano 
4 Ka miyaneg ami so makapantag ko paratiyaya niyo ki Isa Al Masih ago so 
kapekebabayai niyo ko langon a manga kaom o Allah. 
5 Giyangkai a paratiyaya niyo ago kababaya na minisabap ko sasarigan iyo komowa a 
tatagoon para rekano roo sa kasorgaan. Miyaneg iyo gowani so makapantag on sii ko 
kiyateroa rekano ko tito a benar, a so Mapiya a Totol. 
6 Giyangkai a Totol a minisampay rekano na pepekalangkap mambo ko dalem a doniya 
ago pepagonga a datar o kapegonga niyan san rekano ipoon ko gawii a miyaneg iyo ago 
siyabot iyo so tito a benar makapantag ko limo o Allah. 
7 Aya miyangendao rekano sii na si Ipapras a pekebabayaan a ped ami a oripen ago 
kasasanaan a pepanalagad ko Al Masih sabap rekami. 
8 Piyanotol iyan rekami so makapantag ko gagaw niyo a inibegay rekano o Roh.  
 
9 Sabap sii na ipoon ko kiyanega ami ko makapantag rekano na da ami geneki so 
kipepangangarapanen ami rekano. Pepangnin ami ko Allah a katokawan iyo piyapiya so 
kabaya iyan a nggolalan ko langon a ongangen ago kapakasabot a ipepamegay o Roh 
10 Kaan kano makapaginetaw a mapapatot ko Kadnan, ago mapenggolaola niyo lalayon 
so ikasosoat iyan. Amay ka magiyanan na pemangonga kano ko langon a manga pipiya a 
galebek, ago pekeomanomanan so kapeketokawi niyo ko Allah. 
11 Pengnin ami a mapakabager kano niyan ko langon a bager a pepekapoon ko 
kababantogan a kabatowa iyan kaan kano makatiger ago makasabar ko langon taman a 
sarta o kapekebabaya 
12 A pepanalamatan iyo so Ama a biyaloy kano niyan a domadait a makapembagian ko 
mapekawali o manga kaom o Allah sii ko Ndatoan o kaliwanag. 
13 Siyabet tano niyan ko kapaar o maliboteng na inowit tano niyan ko Ndatoan o 
pekebabayaan a Wata iyan 
14 A miyakanggolalan rekaniyan so kiyaaona rektano ago so kiyarilai ko manga dosa 
tano. 
 
So Katotohani ko Al Masih 
 
15 So Al Masih i kiyapayagan ko di keilay a Tohan. Onaan sekaniyan o langon a kaaden, 
16 Ka miyakanggolalan rekaniyan na inaden o Allah so langon taman roo sa kasorgaan 
ago sii sa doniya, a pekeilay ago di keilay a rakes o manga pangolo, manga kadnan, 
manga dato, ago manga pepamaapaar. Langon taman na miyaaden a nggolalan rekaniyan 
ago sabap on. 
17 Kapapantagan sekaniyan den sa da pen kaadena ko apiya antonaa, na nggolalan ko 
kapaar iyan na matatanor so kalangolangon. 
18 Sekaniyan i olo o Agama a aya niyan Lawas ago pekepoonan mambo o kaoyagoyag o 
Lawas. Miyaona sekaniyan ko langon a penga ooyag a poon ko miyamatay kaan 
sekaniyan bo i maoonaan ko langon taman. 
19 Ka pitekdir o Allah a so langon a katotohani rekaniyan na komaden ko Wata iyan. 



20 Na nggolalan ko Wata na miyakingginawai so Allah ko kalangolangon, a so langon a 
matatago sii sa doniya ago roo sa kasorgaan, ka miyakipelintada sekaniyan kiran a 
nggolalan ko kiyatoga o rogo o Al Masih ko kiyapatay niyan ko kros.  
 
21 Gowani na mawatan kano ko Allah ago manga ridoay kano niyan sii ko pamikiran iyo 
sabap ko manga rarata a olaola niyo. 
22 Ogaid na miningginawai kano niyan imanto a nggolalan ko kiyapatay o Al Masih sii 
ko kamamanosiyai a lawas kaan kano niyan mapakadarpa ko hadapan iyan a masosoti a 
da a dosa niyo ago da a kidaway rekano. 
23 Na mapenggolaola ini asar a itataros iyo den so kapeparatiyaya niyo a mabager ago di 
kealin, ago di niyo pagawaan so sarig a tiyarima iyo ko kiyanega niyo ko Mapiya a Totol 
a piyakalangkap ko langon a taw sa doniya. Na saken a si Paolo i miyabaloy a 
pepanalagad sangkai a Totol. 
 
So Kapepanalagad i Paolo para ko Agama 
 
24 Imanto na ipekebabaya aken so kapekerasay aken para rekano, ka giyanan i kapegogop 
aken mimasad ko da pen matarotop a kapekerasay o Al Masih para ko Lawas iyan a so 
Agama. 
25 Na biyaloy ako o Allah a pepanalagad ko Agama, ka inisana niyan raken angkai a 
galebek para rekano a giyoto so kapekalangakapa ko langon o lalag iyan. 
26 Gowani na pageemaan angkai a lalag iyan ko langon a manosiya ipoon ko miyanga 
oona a gawii ogaid na miyapayag imanto ko manga kaom iyan. 
27 Ka aya takdir o Allah na giya kiyapakitokawi niyan kiran ko kamapiyaan angkai a 
kababantogan a pageemaan a lalag a pekalangkapen ko langon a nasiyon. Na giyai so 
pageemaan: madadalem rekano so Al Masih a aya pekesabapan ko sarig iyo a 
makapembagian kano ko bantogan iyan. 
28 Sabap san na pepakalangkapen ami so Al Masih sii ko langon a manga taw. 
Pepangosiyatan ami ago pepangendaon ami so oman i isa kiran a di ami dii nggolalan so 
langon a ongangen kaan ami mapakapangadap ko Allah so oman i isa kiran a matatarotop 
i paparangayan sii ko kaiisaisa niyan ago so Al Masih. 
29 Giyanan i penggalebeken aken ago pepanagontamanan a di aken dii nggolalan so 
kabatowa a ipembegay raken o Al Masih a aya dii nggalebek a madadalem raken. 
KOLOSAS 2 
Kabaya aken a katokawan iyo a tanto ako a pepanagontaman sabap rekano ago so manga 
taw sa Laodisiya ago so langon a da raken pen makailay. 
2 Ka aya antap aken na mapakapiya a ginawa iran ago maisaisa siran sii ko 
kapekebabayai o oman i isa ko ped iyan kaan matarotop piyapiya so kapakatangked iran 
ago kapakasabot. Nggolalan sii na katokawan iran so pageemaan gowani o Allah, a giyoto 
so Al Masih. 
3 Sii rekaniyan mitetapok so langon o kakawasaan o ongangen ago katao.  
 
4 Pitero aken ai kaan da a ba rekano pekaakal ko manga katero a kapelalantis. 
5 Ka apiya ako rekano pen mabebelag na datar o ba sisii rekano so niyawa ko, na 
pekebabaya ako ko kapekeilaya ko ko kapagaayonayon iyo ago so kabager o paratiyaya 



niyo ko Al Masih.  
 
So Tarotop a Kaoyagoyag sii ko Al Masih 
 
6 Kagiya ka maoto na kagiya miyatarima iyo si Isa Al Masih a Kadnan iyo na tarosen iyo 
so kapepaginetaw niyo a makipagiisaisa kano ron. 
7 Paseken iyo piyapiya rekaniyan so manga bekaw niyo; bangona niyo ron so 
kapepaginetaw niyo; pepakabagera niyo so paratiyaya niyo a ipepasod ko minipangendao 
rekano, na lalayon kano pepanalamat.  
 
8 Iktiyari niyo o ba kano pekelitagi o apiya antawaa a nggolalan ko da a bali niyan ago 
pepamagakal a ongangen a mipepasod ko manga ndao a dii tetanana o manga manosiya 
ago sii ko kadodoniyai a manga kokoman a kena a ba mipepasod ko Al Masih. 
9 Ka sii komakaden ko Al Masih so langon o katotohani ko Allah a meroropa sa lawas. 
10 Na matatarotop so kaoyagoyag iyo sii ko kaiisaisa niyo ago so Al Masih a aya olowan 
o langon a aden a kadato iyan ago kapaar.  
 
11 Sii ko kiyaisaisa niyo ago sekaniyan na miyanga totori kano a kena ini a ba so katori a 
pasad o taw, ka so katori a pasad o Al Masih a giyoto so kiyapokasa rekano ko kapaar o 
madodosa a kamamanosiyai rekano. 
12 Inilebeng kano a ped o Al Masih sii ko kiyasalawati rekano. Na inoyag kano mambo a 
ped iyan a nggolalan ko paratiyaya niyo ko kabatowa o Allah a aya miyoyag ko Al Masih 
a poon ko miyamatay. 
13 Gowani na ibibilang kano a maatay sabap ko manga dosa niyo ago so da rekano pen 
kapokasa ko kapaar o kamamanosiyai rekano, ogaid na miyaoyag kano den o Allah a ped 
o Al Masih. Rinilaan iyan so langon a dosa tano 
14 Na piyonas iyan so rikord o manga dimanda rektano sabap ko kiyasogoka tano ko 
manga sogoan, ka piyakada iyan ai piyapiya a nggolalan ko kiyatotoka on ko kros. 
15 Sii sangkoto a kros na riyampasan iyan sa kapaar so manga rarata a pangolo ago aden 
a kadato iyan na piyakimbantayan iyan ko doniya so kiyayai kiran ko kiyatabana niyan 
kiran sii ko kros. 
 
16 Kagiya ka maoto na di kano pekikokom ko apiya antawaa makapantag ko ken iyo ago 
paginomen, o di na makapantag ko di niyo dii kaselaselaa ko pista, so dii kaseribolan o 
olanolan, o di na so manga gawii a Idedeke. 
17 Giyangkai langon na matag baden along o pekatalingoma; aya katomanan ai na so Al 
Masih. 
18 Di kano pekikokom ko apiya antawaa a ipekebabaya iyan so di tito a 
kapangalimbabaan ago so kapesimbaa ko manga malaikat. Lalayon iyan pegalowin so 
manga pangingilain a miyailay niyan kon, na so datar iyan a taw na ba niyan den 
ipetekabor so manga pamikiran o iman iyan a mipapaar o kamamanosiyai ron. 
19 Kena a ba niyan kakapeti so Al Masih a aya olo o Lawas. Pembegay so Al Masih sa 
bager ko langon o Lawas a makakekapekapeta a nggolalan ko manga soosooran iyan ago 
manga ogat, na pepegto ini sii ko kapepakatoa on o Allah.  
 



So Kiyapatay ago Kiyaoyag a ped o Al Masih 
 
20 Sabap sa miyamatay kano a ped o Al Masih a miyapokas kano den ko kapaar o 
kadodoniyai a manga kokoman na ino niyo petomana so manga kapepanaritib o doniya a 
lagid o ba kano pen rek o doniya, a aya ibarat iyan na 
21 “Di niyo ai teyongi," "Di niyo anan taami," ago "Di niyo oto sekoa? 
22 Giyangkai a manga kapepanaritib na manga kokoman ago ndao a matag pasad a 
manosiya mipantag ko manga nganin a pepanga ada sii ko kapegosara on. 
23 So kapetomana sangkai a manga kokoman na lagid o ba kaongangen sii ko dii kategel 
ko kapesimba, so di tito a kapangalimbabaan, ago so kapepegesa ko lawas, ogaid na di ini 
pekaogop ko kapekegenggena ko mitataralo a kabaya o lawas. 
KOLOSAS 3 
Sabap sa inoyag kano a ped o Al Masih na panagontamani niyo so manga nganin a 
ndodoo sa kasorgaan a ron makaoontod so Al Masih ko korsi iyan ko kawanan o Allah. 
2 Lalayon iyo pagiimana so ndodoo sa kasorgaan a kena a ba so matatago sa doniya. 
3 Ka miyatay kano isako matay so Al Masih, na so kaoyagoyag iyo na mapageema a ped 
o Al Masih a sii madadalem ko Allah. 
4 Amay ka makimasa so Al Masih a aya tito a kaoyagoyag iyo na kemasaan kano mambo 
a ped iyan ago makapembagian ko bantogan iyan.  
 
So Andang ago so Bago a Kapaginetaw 
 
5 Kagiya ka maoto na bonoa niyo so kadodoniyai a sowasowai o manga lawas iyo, a so 
kasebo, kamaresikan, lalatog, mitataralo a kababaya, ago kananapso, ka so kananapso na 
so kapesimbaa ko kena a ba tohan. 
6 Pekerarangitan o Allah so manga taw a pepamangongkir on ko di ran dii kanggolaolaa 
sangkai a manga nganin. 
7 Na sekano mambo na di sii dii nggolaola gowani sii ko kipapaaren ko kapepaginetaw 
niyo angkai a manga kabaya.  
 
8 Ogaid na imanto na ndai niyo ai langon: kararangit, kanggani, kagowad, kapagitowito, 
ago dii kateroa ko maresik. 
9 Di kano pepamokeg, ka inendaan iyo den so kaasalan a ginawa niyo a rakes o manga 
sowasowai niyan 
10 Na inisolot iyo den so bago a ginawa niyo a lalayon dii mbagowan a ipesayan ko Allah 
a aya on miyangaden kaan iyo sekaniyan katokawi piyapiya. 
11 Na sii ko kipesayanen rekano ko Allah na da a mbidabidaan o Yahodi ago so kena a ba 
Yahodi, so miyatori ago so da matori, so rait, so da a sowa iyan, so oripen ago so kena a 
ba oripen, ka so Al Masih na aya den kalangolangon ago madadalem ko kalangolangon. 
 
12 Sabap sa piyamili kano o Allah a manga pagtaw niyan a pekebabayaan iyan na soloten 
iyo so kapangalinggagaw, kapangampediin, kapangalimbabaan, kapanginsokor, ago 
kapanginsabar. 
13 Penanapiya kano ago peririlai kano igira aden a mipepanon o apiya antawaa ko ped 
iyan. Lagid o kiyarilai rekano o Kadnan na peririlai kano mambo. 



14 Na pagomanen iyo sii langon so kapekebabayai ko ped a aya kigakot ko 
kalangolangon ai ko matatarotop a kapepagayonayon. 
15 Pakandatoa niyo ko manga poso iyo so kalilintad a ipembegay o Al Masih, ka tiyawag 
kano o Allah sa kapakalilintad iyo sii ko isaisa a Lawas, na pepanalamat kano baden. 
16 Pakakadena niyo piyapiya ko poso iyo so manga katero o Al Masih. 
Pepamangendaoway kano ago pepamagosiyata kano a rakes o langon a ongangen. 
Pendidaon iyo so manga katero a Sabor ago manga ipendikir ago manga ipepanakbir a 
poon ko Roh na pendidawa niyo so Allah sii ko poso iyo a sarta o kapepanalamati niyo 
ron. 
17 Apiya antonaa i penggolaolaan iyo o di na peteroon na nggolaolaa niyo langon sii ko 
ingaran o Kadnan a Isa a rakes o kapepanalamati niyo ko Allah a Ama a nggolalan ki Isa.  

  
Manga Insarat ko manga Pamiliya 
 
18 Sekano a manga babay na pakimbabaya kano ko manga karoma niyo, ka giyanan i 
patot rekano a mapaparatiyayaan ko Kadnan.  
 
19 Sekano a manga mama na kababayai niyo so manga karoma niyo ago di niyo siran 
pekabobologi.  
 
20 Sekano a manga wata na petomana niyo lalayon so manga lokes iyo, ka giyanan i 
ipekesoat o Kadnan.  
 
21 Sekano a manga kiwata na di niyo pakaperangita so manga wata iyo, ka o ba siran 
baden kadai sa kateterang.  
 
22 Sekano a manga oripen na petomana niyo lalayon so manga kadnan iyo sii sa doniya a 
kena bo a ba igira a pegilain kano iran kaan kano iran mapodi, ka ngolaolaa niyo ai sa 
iklas ko poso iyo sabap ko kalek iyo ko Kadnan. 
23 Apiya antonaa i penggolaolaan iyo na nggalebeka niyo sa kateterang a lagid bo o so 
Kadnan i nggagalebekan iyo a kena a ba so manosiya. 
24 Tanodi niyo a so Kadnan i mbelas rekano, ka mbegan kano niyan sa kawali a ititiyagar 
iyan rekano, ka so Al Masih na aya tito a Kadnan a pepanalagadan iyo. 
25 So taw a minggolaola sa di ontol na imbadal on so di ontol a pinggolaola niyan, ka di 
peramiramig so Allah.  
KOLOSAS 4 
Sekano a manga kadnan na paginontolani niyo so manga oripen iyo na began iyo kiran so 
mapapatot kiran, ka tatanodi niyo a aden mambo a Kadnan iyo roo sa kasorgaan.  
  
So Ped a manga Insarat 
 
2 Pananamari niyo so kapepangangarapan iyo na pageenawi niyo a rakes o 
kapepanalamati ko Allah. 
3 Pangangarapanen kami niyo mambo kaan kami kabegi o Allah sa kakeparo sa 
kapekalangkapa mi ko lalag iyan kaan ami mapayag so pageemaan gowani makapantag 



ko Al Masih, ka giyai i sabap a kakalabosowa raken imanto. 
4 Pangangarapana niyo a mapakalangkap aken ai sa marayag ko patot a kapeteroa ko ron.  
 
5 Pakaoongangen kano ko manga okitokit iyo igira a sisii kano ko manga taw a di 
pemaratiyaya, na piyapiyai niyo nggolalan so manga kapakapaparo niyo. 
6 Patot a so di niyo dii kapakimbibitiyarai na lalayon ipekesoat ago pekaompiya, ka amay 
ka giyanan na ketokawan iyo so patot a isembag iyo ko oman i magise rekano. 
 
Kaposan a manga Salam 
 
7 Si Tikiko, a pekebabayaan tano a pagari tano, a kasasanaan a pepanalagad ago 
salinggogopa aken ko galebek ko Kadnan, na penotolen iyan rekano so langon taman 
makapantag raken. 
8 Giyanan i sabap a pekasongen aken sekaniyan san rekano kaan iyo katokawi so 
kapakambebetad ami sii ago an iyan mapakapiya a ginawa niyo. 
9 Magonot on si Onisimo a pekebabayaan ago kasasanaan a pagari tano a poon sa inged 
iyo. Penotolen iran rekano so langon a pekesowasowa sii.  
 
10 Pesalamen kano i Aristarko a ped aken a makakalaboso, ago si pen si Marko a tenged 
minsan i Barnabas. (Miyatero rekano den so makapantag rekaniyan; tapiin iyo sekaniyan 
o pekasong san). 
11 Pesalamen kano mambo i Yosowa a bebetowan sa Yostos. Giyangkai a telo kataw na 
aya bo a manga Yahodi ko manga ped aken ko galebek ko Ndatoan o Allah na mala a 
miniyogop iran raken.  
 
12 Pesalamen kano i Ipapras a poon mambo sa inged iyo ago oripen i Isa Al Masih. 
Lalayon sekaniyan mananagontaman ko kapepangangarapan iyan para rekano kaan kano 
mamakabager ago an matarotop so paparangayan iyo ago an matangked piyapiya sa 
ginawa niyo a saboten iyo so langon a kabaya o Allah. 
13 Ka pemataanan aken a misebenar so di niyan dii kanggalebek para rekano ago so 
manga taw sa Laodisiya ago sa Hirapolis. 
14 Pesalamen kano i Lokas a pekebabayaan tano a pamomolong ago si Dimas.  
 
15 Sampain iyo so salam aken ko magariyari sa Laodisiya, ago sii ki Nimpa ago so 
magaagama a dii timotimo ko walay niyan. 
16 Amay ka mabatiya iyo angkai a sorat na pakibatiyaan iyo mambo roo ko Agama sa 
Laodisiya. Na batiyaa niyo pen so sorat a inipakawit aken sa Laodisiya. 
17 Teroa niyo ki Arkipo a paliyogat a imasaden iyan so galebek a inisana on o Kadnan.  
 
18 Katii so salam a saken den i miyangonay ron sorat: “Si Paolo.” Di niyo pelipati a 
kakalaboson ako.  
 
Pengnin ko a malalayon rekano so limo o Allah.  
 

1 TISALONIKA 



 
1 TISALONIKA 1 
Alamat sorat ako i Paolo, si Silas ago si Timotiyo makasampay ko Agama sa Tisalonika a 
rek o Allah a so Ama ago so Kadnan a Isa Al Masih. Pengnin ko a malalayon rekano so 
limo ago kalilintad. 

  
Kapanalamat ko Paratiyaya o manga Taw sa Tisalonika 
 
2 Lalayon ami sekano pegalowin sii ko kapepangangarapan ami a lalayon ami 
pepanalamatan so Allah sabap rekano langon. 
3 Sii ko hadapan o Allah a Ama tano na tatanodan ami so galebek iyo a pekisabap ko 
paratiyaya niyo, so panamar iyo a pekisabap ko kapekebabayai niyo ko ped, ago so 
kapepakatiger iyo a pekisabap ko sarig iyo ko Kadnan tano a Isa Al Masih.  
 
4 Katawan ami, manga magariyari, a pekebabayaan kano o Allah ago piyamili kano niyan 
a rek iyan. 
5 Ka so kiyapakitokawi ami rekano ko Mapiya a Totol na kena bo a ba miyakanggolalan 
ko manga katero, ka sii pen ko kabatowa ago so Soti a Roh, ago sii ko katatangkeda mi sa 
tito a benar so di ami dii teroon. Katawan iyo so kiyapaginetaw ami isako sisan kami 
rekano sabap bo ko kamapiyaan iyo. 
6 Na riyawat kami niyo ago so Kadnan, ka apiya pen tanto kano a miyarasay, na tiyarima 
iyo so katero o Allah sa kapekebabaya a poon ko Soti a Roh. 
7 Kagiya ka maoto na miyabaloy kano a ladiyawan ko langon a pepamaratiyaya sa 
Masidoniya ago giya Grisiya. 
8 Ipoon rekano na miyabembar so katero o Kadnan a kena bo a ba sii sa Masidoniya ago 
sa Grisiya, ka so totolan ko kiyaparatiyayaa niyo ko Allah na miyakalangkap ko 
mbalabala. Sabap sii na di den kailangan o ba ami teroa so apiya antonaa, 
9 Ka siran den i pepamanotol ko kiyakormata niyo rekami ko kinibentelen ami rekano. 
Pepanotolen iran so kiyatalikodi niyo ko manga barahala kaan iyo kapangongonotani so 
tito ago oyagoyag a Tohan 
10 Ago so kapenayawa niyo ko Wata iyan a pekapoon sa kasorgaan. Giyoto si Isa a 
inoyag o Allah a poon ko miyamatay a aya sebet rektano ko pekatalingoma a rarangit o 
Allah.  

  
1 TISALONIKA 2 
So Galebek i Paolo roo sa Tisalonika 
 
Katawan iyo, manga magariyari, a da mailang so kinibentelen ami rekano san. 
2 Katawan iyo a isako ndodoo kami pen sa Pilipos na piraraneg kami ago piyamakaito. 
Ogaid na inogopan kami o Allah na miyakawaraw kami rekano tero ko Mapiya a Totol a 
poon rekaniyan apiya pen tanto a mala a kiyasopaka rekami. 
3 So kapepangosiyat ami na kena a ba mipepasod ko ribat o di na marata a antap, na kena 
a ba ami petepengi magakal so apiya antawaa, 
4 Ka pepangosiyat kami baden sabap sa miyapakay kami o Allah a kesanaan ko Mapiya a 
Totol. Kena a ba aya antap ami na so kapesoata ko manga taw ka so Allah a aya petepeng 



ko manga poso tano. 
5 Katawan iyo a kagiya makasong kami rekano san na da ami sekano den pagorayoraya 
na da den a ba ami napso a ba ami den siyapengan ko manga katero. So Allah na aya mi 
ron saksi. 
6 Kena a ba ami kabaya o ba kami podiya o apiya antawaa apiya sii rekano o di na sii ko 
ped a taw 
7 Apiya pen kepakay a kepaliyogatan ami sekano sabap sa manga siyogo kami o Al 
Masih. Ogaid na miyanginsokor kami baden isako sisan kami rekano a datar o maritan a 
babay a di niyan dii mbaromitanen so manga wata iyan. 
8 Sabap ko kapekebabayai ami rekano na kateterangan kami a kena bo a ba aya mi rekano 
pelada so Mapiya a Totol a poon ko Allah ka so pen so kaoyagoyag ami, ka tanto ami 
sekano a pekebabayaan. 
9 Mataan den, manga magariyari, a katatademan iyo so kiyandokaw ami ago panamar, ka 
minggalebek kami sa gagawii daondaw kaan da a sakataw bo a ba rekami perikori sii ko 
kapepakalangkapa ami rekano ko Mapiya a Totol a poon ko Allah.   
 
10 Sekano i manga saksi ago so mambo so Allah sa isako sisan kami rekano a 
pepamaratiyaya na so olaola mi na soti, maontol, ago da a ba on kidaway. 
11 Katawan iyo a aya inikidia ami ko oman i isa rekano na lagid o ipekidia o ama ko 
manga wata iyan. 
12 Ka piyangosiyatan ami sekano, piyakapiya mi a ginawa niyo, ago inakolan ami sekano 
sa pagiinetaw kano a mapapatot ko Allah a aya rekano tomiyawag sa kapakambagian iyo 
ko Ndatoan iyan ago bantogan. 
 
13 Aden pen a lalayon ami ipepanalamat ko Allah a giyai: kagiya makasampay rekano so 
katero o Allah a miyaneg iyo a poon rekami na tiyarima iyo den a kena a ba niyo 
bibilangen a matag baden katero o manosiya, ka inibilang iyo den a katero o Allah, na 
mataan den a rek iyan ai a katero a aya dii nggalebek sii rekano a pepamaratiyaya. 
14 Ka so kiyaokitan iyo, manga magariyari, na lagid o kiyaokitan o manga Agama o 
Allah roo sa Yodiya a rek i Isa Al Masih. Ka ndatadatar so kiyarasaya rekano o ped iyo a 
magiinged ago so kiyarasaya kiran o ped iran a manga Yahodi 
15 A aya miyono ko Kadnan a Isa ago so manga nabi na somiyatro rekami mambo. Di 
iran den kesoat so Allah na pesorangen iran so langon a taw. 
16 Tipengan kami iran somapar ko di ami dii kateroa sii ko kena a ba manga Yahodi ko 
manga katero a pekasabet kiran. Giyanan i kiyatarotop o di ran dii kandosa, na initana 
kiran den so rarangit o Allah a aya iran kesendadan.  

 
So Kabaya i Paolo a Makabentel kiran Peroman 
 
17 Makapantag rekami, manga magariyari, na kagiya mabelag kami rekano sa da bo 
matey na tanto ami sekano a ikakadali a lalayon ami sekano pipikiren, na miyanamar 
kami den sa kapakipegilaya ami rekano peroman. 
18 Kabaya ami a mibentel ami sekano peroman, na saken a si Paolo na madakel a 
kiyasingayoa ko sa kibentelen aken rekano, ogaid na inalangan kami o Iblis. 
19 Ka antonaa i iinamen ami ago ikebabaya ami, ago imbalas rekami a mipengandag ami 



sii ko hadapan o Kadnan tano a Isa amay ka pekaoma? Ba di sekano den? 
20 Sekano den i ipembantogan ami ago ipekebabaya ami!  
1 TISALONIKA 3 
Kagiya ka maoto na kagiya da ami matiger a kapenayaw ami na miyapamikir ami a 
telimbagak kami sa Atinas a sekami bo 
2 Na piyakasong ami rekano san si Timotiyo a pagari tano ago salinggogopa ami ko 
galebek ko Allah sii ko kapepakalangkapa ko Mapiya a Totol makapantag ko Al Masih. 
Siyogo ami sekaniyan san kaan kano niyan kapangoyati ago mapakabager sii ko 
paratiyaya niyo 
3 Kaan da den a ba rekano kadai sa panginam sabap sangkai a manga kasatroan. Katawan 
iyo a giyanan i bagian tano, 
4 Ka isako sisan kami rekano na pitero ami rekano ko da niyan pen kanggolaola a kesatro 
tano, na katawan iyo a giyai den i miyanggolaola. 
5 Sabap sii na kagiya da aken den matiger a kapenayaw aken na piyakasong aken san si 
Timotiyo kaan iyan mapariksa o antonaa i masosowa o paratiyaya niyo, ka ipekewan aken 
o ba kano baden miyagawi o Iblis na o ba baden miyailang so langon a galebek ami. 
 
So Riport i Timotiyo makapantag kiran 
 
6 Imanto na miyakakasoy rekami den si Timotiyo a poon rekano na piyanotol iyan rekami 
so mapiya makapantag ko paratiyaya niyo ago so kapekebabayai niyo ko manga ped iyo. 
Pitero iyan a lalayon kami niyo katatanodan sa kapekebabaya, ago ikakadali iyo a kailaya 
niyo rekami a lagid o kikakadaliin ami ko kailaya ami rekano mambo. 
7 Sabap sii, manga magariyari, na kiyadaan kami sa rata a ginawa sabap rekano sii ko 
langon a kamaregenan ami ago karomasayan, ka so paratiyaya niyo i inipakapiya a ginawa 
mi. 
8 Ka imanto na mapipiya a ginawa mi asar a mbabager kano sii ko kaiisaisa niyo ago so 
Kadnan. 
9 Tanto ami sekano a ipepanalamat ko Allah sabap ko tanto a kapipiya a ginawa mi sii ko 
hadapan o Tohan tano sabap rekano. 
10 Gagawii daondaw na pepangangarapan ami sebenar ko Allah a mipagilaya ami sekano 
kaan ami rekano mibegay so makokorang ko paratiyaya niyo.  
 
11 Pengnin ami ko Allah a Ama tano ago so Kadnan tano a Isa a peron iyan a kibentelen 
ami rekano. 
12 Pengnin ami a omanan o Kadnan so kapekebabayai o oman i isa rekano ko ped iyan 
ago so langon a taw kaan makala a tanto a lagid o kapekebabayai ami rekano. 
13 Sii sangkai a okit na mapakabager iyan so manga poso iyo kaan kano masoti a da a ba 
rekano kidaway ko hadapan o Allah a Ama tano amay ka makaoma so Kadnan tano a Isa 
a oonotan o langon a manga kaom iyan.  

 
1 TISALONIKA 4 
So kapaginetaw a Ikasosoat o Allah 
 
Kaposan ai, manga magariyari, na miyasowa iyo a poon rekami o antonaa i patot a 



kapepaginetaw niyo a ikasosoat o Allah, na mataan den a giyanan i di niyo dii 
nggolaolaan. Imanto na pagakolan ami sekano ago pepangnin ami sii ko ingaran o 
Kadnan a Isa a dayonen iyo piyapiya. 
2 Ka katawan iyo so manga pandoan a inibegay ami rekano a nggolalan ko kapaar o 
Kadnan a Isa.  
 
3 Aya kabaya o Allah na masoti kano ago makalidas ko kasebo. 
4 Oman i isa rekano a manga mama na patot a katokawan iyo so soti ago pagaadatan a 
okit ko kapangaroma 
5 A kena a ba sabap ko lalatog a datar o pesowaan o manga kapir a di iran katawan so 
Allah. 
6 Di patot i ba aden a isa rekano a peribaten iyan o di na pelingowan iyan so pagari niyan 
mipantag sii. Ndanegen o Kadnan so langon a dii nggolaola sa lagid ai a kadostaan, ka 
giyanan i miyatero ami rekano den gowani, na liyalangan ami sekano. 
7 Ka kena a ba aya initawag rektano o Allah na so kanggolaolaa ko kapakipemotaliya, ka 
sabap sa an tano masoti. 
8 Kagiya ka maoto na so taw a telikodan iyan angkai a manga sogoan na kena bo a ba so 
manosiya i telikodan iyan, ka so Allah a aya rekano pembegay ko Soti a Roh iyan.  
 
9 Makapantag ko kapekebabayai niyo ko ped iyo a magariyari na di den kailangan a 
kipesoraten ko ron rekano, ka miyapangendao kano den o Allah sa kapekebabayai o oman 
i isa ko ped iyan. 
10 Giyai den i di niyo dii nggolaolaan ko langon a magariyari sa dalem a Masidoniya 
ogaid na pagakolen ami rekano, manga magariyari, a dayonen iyo piyapiya.  
 
11 Sinaninga niyo so lomilintad a kapepaginetaw niyo; di niyo penginsopi so galebek o 
ped, na paningkaoyagen kano a so den so minipando ami rekano. 
12 Amay ka giyanan na pegadatan so kapepaginetaw niyo o siran oto a di pemaratiyaya na 
di den kailangan a kiperikoren rekano o apiya antawaa.  

  
So Kakesoy o Kadnan 
 
13 Kabaya ami, manga magariyari, a katokawan iyo so tito a benar makapantag ko siran 
oto a miyamatay kaan kano di makapemboko a datar o ped a taw a da a arap iran. 
14 Sabap sa miyaparatiyaya tano a miyatay si Isa ago miyaoyag bo na peparatiyayaan tano 
mambo a so Allah na pekaonoten iyan ki Isa so siran oto a miyamatay a miyaratiyaya on.  
 
15 Na giyangkai a peteroon ko rekano na ndao a poon ko Kadnan: sektano a oyagoyag 
pen amay ka pekaoma so Kadnan na di tano pemakaona ko miyamatay. 
16 Ka so den so Kadnan na penog a poon sa kasorgaan a kisarta on so matanog a 
kapananalo, ago so sowara o olowan a malaikat, ago so oni o bogiyong o Allah. Na aya 
keona a penga ooyag na siran oto a miyamatay a miyamaratiyaya ko Al Masih. 
17 Oriyan oto na sektano a oyagoyag pen na keagaw sa poro a keped tano iran roo ko 
manga gabon, ka pagalaon tano so Kadnan roo sa kawang na kelalayon a kipegepedaan 
tano ko Kadnan. 



18 Kagiya ka maoto na pamagoyata kano sangkai a manga katero. 
 

1 TISALONIKA 5 
Tiyagar Kano ko Kakesoy o Kadnan 
 
Makapantag ko manga gawii ago manga masa a kakeolaola ini, manga magariyari, na di 
den kailangan a kipesoraten ko ron rekano, 
2 Ka katawan iyo piyapiya a so gawii a kakesoy o Kadnan na pekatalingoma a lagid o 
tekew sii ko kagagawii. 
3 Amay ka teroon o manga taw a “Lomilintad ago malilinding so langon taman,” na 
kitekaw a ketomparakan siran o morala a di iran kepalagoyan, ka datar ai o masakit a 
magegedam o pembaliliten a babay.  
 
4 Ogaid na sekano a magariyari na sabap sa kena a ba kano makakakaden ko maliboteng 
na di rekano kitekaw angkoto a gawii a lagid o kakeomaa rekano o tekew. 
5 Ka sekano langon na rek o maliwanag ago so kadaondaw. Kena a ba tano rek o 
kagagawii aya pen o ba maliboteng. 
6 Kagiya ka maoto na di tano pakatotorog a datar o manga ped, ka today tano baden a 
makatatanod. 
7 Ka siran oto a pepekatorog na aya kapepekatorog iran na sii ko kagagawii, na siran oto 
a dii mberebereg na aya kapekebereg iran na sii ko kagagawii. 
8 Ogaid na kagiya rek tano o kadaondaw na disomala a tomatanod tano. Isangan tano so 
paratiyaya ago gagaw a raben ko rareb tano, na isangan tano so sarig ko kakesabet tano a 
ilmit tano. 
9 Kena a ba tano tinibaba o Allah a kedaneg, ka sabap sa an tano masabet a nggolalan ko 
Kadnan tano a Isa Al Masih. 
10 Miyatay sekaniyan para rektano kaan apiya tano oyagoyag o di na maatay amay ka 
komasoy sekaniyan na keoyagoyag tano a ped iyan. 
11 Kagiya ka maoto na pakapiyaa o oman i isa so ginawa o ped iyan, ago 
pepakapangosora o oman i isa so ped iyan.  

 
Kaposan a manga Insarat ago Kasalam 
 
12 Pengnin ami rekano, manga magariyari, a pagadati niyo so manga taw a dii 
nggagalebek sii rekano ago pepagolowan rekano sii ko Kadnan, a pepamando siran 
rekano pen. 
13 Pakaalaa niyo siran ago kababayai niyo a tanto sabap ko galebek iran. Pelilintada kano.  
 
14 Pengosiyatan ami sekano a manga magariyari a osiyati niyo so manga tapolan, oyati 
niyo so manga talaw, ogopi niyo so da a manga bager iyan, na panginsabar kano ko 
langon a taw. 
15 Iiktiyar kano sa da a isa rekano bo a ba niyan seopi so minggolaola on sa marata, ka 
lalayon iyo baden petepengi nggolaola so mapiya ko oman i isa rekano ago so langon a 
taw.  
 



16 Lalayon kano pekebabaya. 
17 Pepangangarapan kano sa da a rintas iyan. 
18 Pepanalamat kano apiya antonaa i pekesowasowa iyo, ka giyai i kabaya o Allah a 
penggolaolaan iyo sii ko kaiisaisa niyo ago si Isa Al Masih.  
 
19 Di niyo separi so Soti a Roh. 
20 Di niyo pesodia so kapekepayaga o taw ko lalag o Allah. 
21 Pariksaa niyo so langon taman na kakapeti niyo so mapiya. 
22 Lidasi niyo so oman i pisosonan o marata.  
 
23 Pengnin ko a so Allah a pembegay sa kalilintad na sotin kano niyan sa tarotop. 
Pengnin ko a malinding so dalem a ginawa niyan, a so niyawa niyo, so pamikiran iyo ago 
so lawas iyo, kaan da a daway niyan sii ko kapekaoma o Kadnan tano a Isa Al Masih. 
24 Kasasarigan so Allah a aya rekano tomiyawag na mataan den a penggolaolaan iyan ai.  
 
25 Pangangarapanen kami niyo mambo, manga magariyari.  
 
26 Pesesalama kano langon a magariyari a sarta o soti a arek.  
 
27 Pagakolen ko rekano sii ko ingaran o Kadnan a batiyaan niyo angkai a sorat ko langon 
a magariyari.  
 
28 Pengnin ko a matatap rekano so limo o Kadnan tano a Isa Al Masih. 
 
 

2 TISALONIKA 
 
2TISALONIKA 1 
Alamat sorat ako i Paolo, Silas ago si Timotiyo makasampay ko Agama sa Tisalonika a 
rek o Allah a Ama tano ago so Kadnan a Isa Al Masih.  
 
2 Pengnin ko a so Allah a Ama ago so Kadnan a Isa Al Masih na began kano iran sa limo 
ago kalilintad.  

 
So Kapengokom amay ka Makaoma so Al Masih 
 
3 Paliyogat rekami a lalayon ami pepanalamatan so Allah sabap rekano, manga 
magariyari, na patot ai ka so paratiyaya niyo na pegto piyapiya na pepakala so 
kapekebabayai o oman i isa rekano ko ped iyan. 
4 Kagiya ka maoto na ipepangandag ami sekano ko langon a Agama o Allah sabap ko 
kapepakatiger iyo ago paratiyaya sii ko langon a kapesatroa rekano ago manga 
karomasayan a pekeokitan iyo.  
 
5 Giyai langon i poriba sa maontol so kapepangokom o Allah, ka aya keondasan iyan na 
kibilang kano a mapapatot ko Ndatoan iyan a ron sabap so kapekeromasay niyo. 



6 Penggolaolaan o Allah so ontol, ka mbedalan iyan sa karomasayan so siran oto a 
perasay rekano 
7 Na pekadekean kano niyan a kikararasay ago sekami mambo. Penggolaolaan iyan ai 
amay ka kepayag so Kadnan a Isa a poon sa kasorgaan a oonotan o manga ala i kabatowa 
a malaikat iyan sii ko pesokeyaw a apoy. 
8 Ndenegen iyan so siran oto a da iran kilalaa so Allah ago so di pemaratiyaya ko Mapiya 
a Totol makapantag ko Kadnan tano a si Isa. 
9 Aya kisala kiran na mbinasaan siran sa dayon sa dayon a bebelagen siran ko 
kamamasaan o Kadnan ago so kababantogan a kabatowa iyan. 
10 Mapenggolaola ini amay ka makaoma sekaniyan sangkoto a gawii kaan mabantog o 
manga kaom iyan ago pepodin o langon a miyamaratiyaya. Na keped kano kiran mambo, 
ka piyaratiyaya niyo so manga katero a piyakalangkap ami rekano.  
 
11 Giyanan i sabap a lalayon ami sekano ipepangangarapan kaan kano mabaloy o Tohan 
tano a mapapatot ko kiyatawaga niyan rekano. Pengnin ami a nggolalan ko kabatowa iyan 
na tomanen iyan so langon o masisingayo iyo a mapiya ago so oman i galebek iyo a 
pekisabap ko paratiyaya. 
12 Sii sangkai a okit na kebantogan so ingaran o Kadnan tano a Isa sii rekano na 
kebantogan kano mambo sii rekaniyan a nggolalan ko limo o Tohan tano ago so Kadnan a 
Isa Al Masih. 

 
2TISALONIKA 2 
So Kaiiblisan a Mama 
 
Aden a pagakolen ami rekano, manga magariyari, makapantag ko kapekaoma o Kadnan 
tano a Isa Al Masih ago so kapelimoda niyan rektano a keped tano niyan a giyai: 
2 Di niyo petekaon a kapekedowadowa o pamikiran iyo, ago di kano pekiribogar ko 
totolan sa miyakatalingoma kon den so gawii o Kadnan. Di niyo ai peratiyayaa apiya pen 
poon kon ko Roh, o di na katero o taw, o di na sorat a dii matero a poon rekami kon.  
 
3 Di kano pakipegakal ko apiya antawaa ko apiya antonaa okit, ka giyangkoto a gawii na 
di pekatalingoma o di daan a kaokiti so kaposposan a kasopaka ko Allah ago so 
kapekagemaw o Kontra a Mama a aya sendadan iyan na kanarakaan.  
4 Sopaken iyan so langon taman a bebetowan sa tohan o di na pesimbaan o manga taw. 
Ipengkat iyan a ginawa niyan ko kalangolangon iran na meramig pen sa magontod ko 
korsi ko Timplo o Allah a di niyan dii teroon a Tohan sekaniyan.  
 
5 Ba niyo di ketademi a miyatero aken rekano angkai a manga nganin isako sisan ako 
rekano? 
6 Na katawan iyo imanto o antonaa i pegeren sangkai langon a mapenggolaola kaan di 
pekagemaw so Kaiiblisan a Mama taman sa maoma so miyatendo a gawii. 
7 Ka so kaiiblisi a kapaar na andang den a dii nggalebek sa masolen, ogaid na so pegeren 
sii imanto na iteros iyan so kapegerena niyan on taman sa kakowaa rekaniyan on. 
8 Giyoto den i kapekagemaw angkoto a Kontra a Mama, na so Kadnan a Isa na mbonoon 
iyan a nggolalan ko sengaw a poon ko ngari iyan, na mbinasaan iyan a nggolalan ko 



kakepayag iyan amay ka makaoma. 
9 Amay ka mapayag angkoto a Mama na ipaar o Iblis, na pengembaal sekaniyan sa 
langon a pisosonan a mala i kabatowa a galebek, manga nanao ago manga piyakamemesa 
a ipenaliba. 
10 Pagosaren iyan so langon a pisosonan a kamarataan kaan iyan masaliba so siran oto a 
pepekanaraka, ka kagiya minda siran mababaya ko tito a benar a pekasabet kiran o 
kowan. 
11 Sabap sii na pepakipaar siran o Allah ko kariribat kaan siran makaparatiyaya ko 
kapamokeg 
12 Kaan masala so langon a da pamaratiyaya ko tito a benar, ka ba iran den inikababaya 
so dii kapakandosa.  

 
Pakababager Kano 
 
13 Paliyogat rekami a lalayon kami pepanalamat ko Allah sabap rekano, manga 
magariyari a pekebabayaan o Kadnan, ka kagiya piyamili kano o Allah a aya keona a 
kesabet a nggolalan ko kasotiya rekano o Roh ago so paratiyaya niyo ko tito a benar. 
14 Na tiyawag kano o Allah sangkai a kakesabet iyo a nggolalan ko Mapiya a Totol a 
piyakalangkap ami rekano kaan kano makambagian ko bantogan o Kadnan tano a Isa Al 
Masih. 
15 Kagiya ka maoto, manga magariyari, na pakababager kano ago kakapeti niyo so manga 
taritib a inipamangendao ami rekano a nggolalan ko katero o di na sorat.  
 
16 Pengnin ko a so Kadnan tano a Isa Al Masih ago so Allah a Ama tano a kiyababayaan 
tano niyan ago migay rektano ko da a ikeda iyan a kapipiya a ginawa ago so mapiya a 
arap a nggolalan ko limo iyan 
17 Na pakapiyaan iyan a ginawa niyo ago pakabageren kano niyan sii ko langon a di niyo 
dii kanggolaolaa ago dii kateroa ko mapiya.  
 
2TISALONIKA 3 
Pangangarapanen Kami niyo 
 
Aya moripori, manga magariyari, na pangangarapanen kami niyo kaan magaan 
makalangkap so katero o Kadnan ago an mambo kabantogi a lagid o miyanggolaola sii 
rekano. 
2 Pangniya niyo pen a sabeten kami o Allah ko manga dodosa ago manga rarata a taw, ka 
kena a ba so langon a taw na aden a paratiyaya niyan.  
 
3 Ogaid na kasasarigan so Kadnan a pekabageren kano niyan ago pelindingen kano niyan 
ko Iblis. 
4 Na aden a sarig ami rekano a poon ko Kadnan sa di niyo dii nggolaolaan so ipesogo ami 
rekano ago ipeteros iyo nggolaola.  
 
5 Pengnin ko a so Kadnan na pakikenal iyan ko manga poso iyo so kapekebabayai rekano 
o Allah ago so kapepekatiger a ipembegay o Al Masih. 



 
Paliyogat so Kanggalebek 
 
6 Isogo ami rekano, manga magariyari, sii ko ingaran o Kadnan a Isa Al Masih a di niyo 
pegepedaan so apiya antawaa a pagari niyo a dii tepolan a di niyan tomanen so manga 
taritib a miyapalad ami rekano. 
7 Katawan iyo a aya patot na rawaten kami niyo. Da kami pamokebokel isako sisan kami 
rekano pen. 
8 Da kami pakinat sa pangenengken ko apiya antawaa a ba ami da bayadi. Ba kami den 
minggalebek sa gagawii daondaw a miyamanamar kami ago mindokaw kaan kami di 
miperikor o apiya antawaa rekano. 
9 Pinggolaola ami ai a kena a ba sabap sa da a kabenar ami sa kapengniya mi rekano sa 
kaoyagan, ka sii bo sabap sa an kami mabaloy a ladiyawan a kerawat iyo. 
10 Isako sisan kami rekano pen na pitero ami rekano a apiya antawaa i di kebaya 
nggalebek na di niyo pekakana. 
11 Pitero ami ai ka miyaneg ami a aden a ped rekano a dii tepolan a kena a ba dii 
nggalebek, ka ba iran den dii kebota so galebek o ped. 
12 Sii ko ingaran o Kadnan a Isa Al Masih na sogoon ami ago pandoon ami angkai a 
manga taw a rerenek siran baden ago nggagalebek kaan iran masokat so ikeoyag iran. 
 
13 Na sekano a ped a magariyari na di kano pendokadokaw nggolaola sa mapiya. 
14 O aden a di toman ko inisogo ami sangkai a sorat na tendoa niyo sekaniyan na di kano 
ron pakipegepeda kaan kayai. 
15 Ogaid na di niyo sekaniyan mbilangen a ridoay niyo, ka ba niyo den tomai a datar o 
pagari niyo. 
 
Kaodas 
 
16 Pengnin ko a so den so Kadnan a aya pekepoonan o kalilintad na lalayon kano niyan 
pembegan sa kalilintad sii ko langon a okit. Matatap rekano langon so Kadnan.  
 
17 Katii so salam a saken den i miyangonay ron sorat: “Si Paolo.” Giyai i kapepirmai 
aken ko oman i sorat. Giyai i kasorat aken.  
 
18 Pengnin ko a matatap rekano langon so limo o Kadnan tano a Isa Al Masih.  
 

1 TIMOTIYO  
 
1 TIMOTIYO 1 
Alamat sorat ako i Paolo a siyogo i Isa Al Masih sabap ko takdir o Allah a Pepanabet 
rektano ago si Isa Al Masih a sasarigan tano 
2 Makasampay ki Timotiyo a tito a wata aken sii ko paratiyaya.  
 
Pengnin ko Allah a so Ama ago si Isa Al Masih a Kadnan tano na began ka iran sa limo, 
kapedi ago kalilintad. 



 
Manga Lalangan ko Ribat a manga Ndao 
 
3 Kabaya aken a kaden ka pasin sa Ipisos, ka giyanan i inakol aken reka sii ko kapesong 
aken sa Masidoniya, kaan ka masogo so ped a manga taw roo sa genekan iran mangendao 
so ribat. 
4 Teroa ngka kiran a di iran pekagagada ko pamikiran iran so manga iringa ago manga 
salsila a da a tamat iyan. Ka baden anan pekaondoy ko dii kandadaowai. Kena ini a ba 
pekaogop ko kapetomana ko kabaya o Allah a dii nggolaolaan a nggolalan ko paratiyaya. 
5 Aya antap angkai a sogoan na an kano katagoi sa gagaw a pepekapoon ko soti a poso, 
ago so maliwanag a hatin, ago so tito a paratiyaya. 
6 Aden a manga taw a miyamakasilay a poon sangkai a manga nganin ka somiyangor 
siran ko da a bali niyan a dii kandadaowai. 
7 Kabaya iran a mabaloy siran a manga goro ko Kitab, ogaid na di iran kesabotan so di 
ran dii teroon o di na so manga lalag a di ran dii pemataanan.  
 
8 Katawan tano a so kitab na mapiya asar a ontol so kapegosara on. 
9 Katawan tano a so manga sogoan on na da mbaali para ko manga oontol a taw, ka para 
ko da a manga kokoman iyan, so manga kontra, so da a manga kalek iyan ko Allah, so 
manga baradosa, so kena a ba manga soti, so manga sarani, so manga taw a miyono ko 
ama iran o di na ina iran, so manga talibono, 
10 So manga dii makisesebo, so manga bayot, so dii mamiyag sa taw, so manga bokeg, so 
manga dii seksi sa di benar, ago siran oto a dii nggolaola sa apiya antona onon a 
pekisopak ko tito a manga ndao. 
11 Giyanan so manga ndao a madadalem ko kababantogan a Mapiya a Totol a inisana 
raken o pepodin a Tohan.  

  
Kapanalamat ko Kapedi o Allah 
 
12 Pepanalamatan ko si Isa Al Masih a Kadnan tano a pembegay raken sa bager, ka 
inibilang ako niyan a kasasarigan ago initoro ako niyan a makapenalagad rekaniyan. 
13 Pinggolaola niyan ai apiya pen gowani na pepagitowitoon aken sekaniyan, pesetroon 
aken so manga pagtaw niyan, ago pembabasaan aken siran sa marata. Ogaid na inikapedi 
ako o Allah, ka da aken sabota so di aken dii nggolaolaan isako da ako pen paratiyaya. 
14 Tanto ako a inikalimo o Allah, ka bigan ako niyan sa paratiyaya ago gagaw a rek tano 
sii ko kaiisaisa tano ago si Isa Al Masih. 
15 Giyai na kesarigan a katero a patot a terimaan piyapiya: somiyong si Isa Al Masih sii 
sa doniya kaan iyan masabet so manga baradosa a saken i lebi a marata kiran. 
16 Ogaid na sabap sii na inikapedi ako kaan mapakiilay i Isa Al Masih so tanto a 
kapanginginsabar iyan ko inikidia niyan raken a lebi a marata ko manga baradosa. Na 
miyabaloy ako a ibarat sa kikapediin iyan ko langon a pekaparatiyaya on bo a kebegan 
mambo sa kaoyagoyag a da a kaposan iyan. 
17 Na so Allah a aya Dato a da a ikepos iyan, ago da a ipetay niyan, ago di keilay a isaisa 
bo a Tohan na rek iyan so pangkatan ago bantogan sa taman sa pakataman. Amin.  
 



18 Giyangkai a sogoan a isena ko reka, Timotiyo a wata aken, na ipepasod ko lalag o 
Allah a miyapayag gowani makapantag reka. Nggolalanen ka ngkoto a manga katero a 
manga gomaan ka kaan mapiya a di ngka dii kapakitidawa 
19 A kakapetan ka so paratiyaya ago maliwanag a hatin. Aden a ped a taw a bininasa iran 
so paratiyaya iran ko kapesogoka iran ko hatin iran. 
20 Maaped kiran si Himinayo ago si Alihandro a miyapalad aken ko kapaar o Iblis kaan 
iran masowa gomenek a kapepagitowitoa iran ko Allah. 

  
1 TIMOTIYO 2 
Manga Insarat makapantag ko Kasimba 
 
Aya pagampaganay a pagakolen aken ko langon a pepamaratiyaya na giyai: 
pangangarapanen iyo so langon a taw a sarta o manga pangni, manga kapamagayok ago 
manga panalamat. 
2 Pangangarapanen iyo so manga dato ago so langon a ped a olowan sa gobirno kaan tano 
makapaginetaw a di tano masasamok a makalilintad tano a pegamal ago makaaadata sii 
ko langon a di tano dii nggolaolaan. 
3 Mapiya ini ago ikasosoat o Allah a Pepanabet rektano 
4 Ka kabaya iyan a masabet so langon a taw ago katokawan iran so tito a benar. 
5 Ka aden a isaisa bo a Tohan ago isaisa a tomanor ko Allah ago so manga manosiya. 
Giyanan so mama a si Isa Al Masih 
6 A inirila iyan a kaoyagoyag iyan a iniaon ko langon a taw. Miyanggolaola ini sii ko 
tataalikan on a gawii a aya kiyapemataani ko takdir o Allah. 
7 Na initoro ako niyan a pepakalangkap sii, na siyogo ako niyan sa ipemangendao aken 
ko kena a ba manga Yahodi so makapantag ko paratiyaya ago so tito a benar. Kena a ba 
ako pepamokeg; aya ko dii teroon so benar.  
 
8 Kabaya aken a sii ko oman i darpa a di niyo dii timotimoan na pepangangarapan on so 
manga mama a ibabayaw iran a lima iran a sarta o kaiiklas o poso iran ko Allah sa da a ba 
on rarangit o di na kapepawala.  
 
9 Kabaya aken pen a so manga babay na pepanginsokoren iran ago ontolen so di ran dii 
kandiditaran ko domadait kiran, a di iran itaralo so kaperobaya ko bok iran ago so 
kisanganen ko imbolawanan, o di na manga pirlas, o di na manga ala i arga a nditaren. 
10 Ka sanganen iran baden so manga pipiya a galebek a aya patot ko manga babay a dii 
tero sa baraamal siran. 
11 Patot a makasowa so manga babay ko ipepamangendao kiran a rerenek siran ago 
makimbabaya. 
12 Di aken pakipengendao o di na pakipemando ko babay so manga mama, ka disomala a 
ba siran den romerenek. 
13 Ka so Adam na aya miyaona a inaden o Allah na go ron bo so Sitihawa. 
14 Na kena a ba so Adam i kiyaakalan, ka so babay i kiyaakalan ago miyakasogok ko 
sogoan o Allah. 
15 Inonta bo na kesabet so babay a nggolalan ko kambabawata asar a ipeteros iran so 
paratiyaya ago so kapekebabayai ko ped ago so kasosoti a sarta o kapanginsokor.  



  
1 TIMOTIYO 3 
Manga Olowan sii ko Agama 
 
Benar angkai a kabasa: so taw a kebaya mabaloy a nakoda ko Agama na masisingayo iyan 
so mapiya a galebek. 
2 Paliyogat ko nakoda ko Agama a di kedawayan, isaisa bo i karoma, manginginsokor, 
pekegenggen iyan a ginawa niyan, makaaadata, masakaw, ago matao mangendao 
3 A kena a ba palaobog o di na marangit, ka masabar a kena a ba dii makiperiridoay ago 
kena a ba mababaya sa pirak. 
4 Paliyogat on a mapiya sekaniyan i kaawid ko rek iyan a walay a mipapaar iyan so 
manga wata iyan kaan iran sekaniyan petomana ago kapagaadati. 
5 Ka o aden a mama a di matao mawid ko pamiliya niyan na andamanaya i kakekibira 
niyan ko Agama o Allah? 
6 So gopen miyakaparatiyaya na di kepakay a nakoda ka o ba niyan baden iporo a ginawa 
niyan na kedaneg sekaniyan a datar o kiyaokitan o Iblis. 
7 Paliyogat on pen a mapiya a kapekenega on ko siran oto a kena a ba maaped ko Agama, 
ka o ba sekaniyan baden mapakakeyakaya ago kalitagan o Iblis sangkai a okit.  
  
Manga Pepanalagad sii ko Agama 
 
8 So mambo so manga salinggogopa ko Agama na paliyogat on a mabetad siran, kena a 
ba pekedowa i dila, kena a ba mala i kapaginom sa arak ago di pengowarta. 
9 Disomala a kekepitan iran so tito a benar a miyapayag makapantag ko paratiyaya tano a 
sarta o maliwanag a hatin. 
10 Di mipendarainon a daan siran a tepengan na oriyan oto na o da a kidaway kiran na 
kepakay a mbeloy siran a pepanalagad. 
11 Disomala mambo a so manga karoma iran na pagaadatan siran, kena a ba taliyantaan 
ka manginginsokor ago kasasarigan ko langon taman. 
12 Paliyogat pen ko manga pepanalagad a isaisa bo i karoma ago mapiya a kapekibira 
iran ko manga wata iran ago walay. 
13 Na siran oto a mapiya i kapanalagad na kekowa iran so mapiya a pangkatan ago mala a 
kawaraw ko di ran dii kateroa ko makapantag ko paratiyaya iran ki Isa Al Masih. 

 
So Mala a Pageemaan 
 
14 Iinamen aken a pekasong ako san reka sa di ini bo matey ogaid na inisorat aken reka 
ngkai a manga pandoan 
15 Kaan o ba ako kesendod na ketokawan ka o antonaa i patot a olaola o manga pagtaw o 
Allah. Giyanan so Agama o oyagoyag a Tohan a aya mambo maawid ago dii 
maninindegan ko tito a benar. 
16 Di mipendowadowa a mala so tito a benar a pageemaan gowani ko agama tano a 
miyapayag den imanto: 
 
Mipeyag so Al Masih sii ko lawas o manosiya  



ago kiyamataanan a maontol a nggolalan ko Roh. 
Miyailay sekaniyan o manga malaikat 
ago piyakalangkap ko manga nasiyon. 
Miyaparatiyaya sekaniyan sa doniya 
ago minibayaw sa kasorgaan. 
 
1 TIMOTIYO 4 
Di Benar a manga Ndao 
 
So Roh na marayag a pitero iyan a sii ko penga oori a manga gawii na aden a manga taw a 
telikodan iran so paratiyaya tano ka tomanen iran so pepanaliba a manga niyawa ago so 
manga ndao o manga saitan. 
2 Giyangkai a manga ndao na pepakapoon ko manga bokeg a taw a dii mamagomanta, a 
so manga hatin iran na di den pekagedam a datar o miyalowis o pelangga a potaw. 
3 Ipengendao iran a di sak so kapangaroma ago so kakena ko ped a manga pangenengken, 
apiya pen inaden o Allah angkai a pangenengken a ken a sarta o kapepanalamat o siran 
oto a pepamaratiyaya ago miyamakasowa ko tito a benar. 
4 Ka palaya den mapiya so langon a inaden o Allah, na da den a pangenengken a ba 
kilebad asar a matarima a sarta o kapepanalamat, 
5 Ka kebaloy ai a soti a nggolalan ko katero o Allah ago so kapangangarapan. 
 
So Mapiya a Pepanalagad i Isa Al Masih 
 
6 O ipepanginsarat ka angkai a manga pandoan ko magariyari na mapiya ka a 
pepanalagad i Isa Al Masih a pepangoyagen o manga katero o paratiyaya tano ago so 
mapiya a manga ndao a petomanen ka. 
7 Ogaid na di ngka pemakinega so kadodoniyai ago kalalalongan a manga iringa. Bataka 
ngka a ginawa ngka ko kapepaginetaw a baraamal. 
8 Ka so kapelogata ko lawas na aden a bali niyan a matag somasagad ogaid na so 
kababataka ko kapagamal na mala i bali ko langon taman, ka pepekabegay sa balas sii ko 
kaoyagoyag tano imanto ago sii ko pekatalingoma. 
9 Kesarigan angkai a katero ago patot a terimaan sa tarotop. 
10 Sabap sii na di tano dii nggagalebek sebenar ago pepanagontaman tano, ka sasarigan 
tano so oyagoyag a Tohan a Pepanabet ko langon a taw a ba di labaw so pepamaratiyaya. 
 
11 Sogoon ka ago pangendaon ka angkai a manga pandoan. 
12 Di ngka peparowa o ba ka sodia o apiya antawaa sabap ko kangongodai reka, ka 
baloya ngka baden a ginawa ngka a ladiyawan o pepamaratiyaya sii ko katero o ka, sii ko 
parangay ngka, sii ko kapekebabayai ngka ko ped, sii ko paratiyaya ngka ago sii ko 
kasosoti. 
13 Taman sa makaoma ko san na tordo ka mamatiya ko Kitab sii ko hadapan o madakel a 
taw, a rakes o kapepangosiyati ago kapepangendaowa ngka kiran. 
14 Di ngka pendarainonen so moodiset a pamemegayan o Roh a madadalem reka a 
inibegay reka a nggolalan ko kiyapayaga ko lalag o Allah sii ko kinidapeneten reka o 
manga pelokelokesen ko manga lima iran. 



15 Panamari ngka nggolaola ngkai a langon taman sa iklas ko poso o ka kaan mailay o 
langon a taw so kapepagosor ka. 
16 Iktiyari ngka a ginawa ngka ago so ipepangendao ngka. Lalayon ka ini dii nggolaolaa, 
ka sii sangkai a okit na kesabet ka a ginawa ngka ago so pepamakineg reka. 

 
1 TIMOTIYO 5 
Manga Pandoan mipantag ko manga Balo, manga Pelokelokesen ago manga Oripen 
 
Di ngka pembongeti so mama a matoa a di seka, ka ba ngka den akoli a datar bo o 
sekaniyan na ama a ka. So manga mama a mangoda a di seka na kidian ka kiran so datar 
bo o manga pagari ngka. 
2 Kidian ka ko manga babay a matoa a di seka so datar bo o ina a ka, ago siran oto a 
mangoda a di seka na datar bo o manga babay ngka a masosoti so langon a ikikidia ngka 
kiran.  
 
3 Pagadati ngka so manga babay a tito a balo. 
4 Ogaid na amay ka so balo na aden a manga wata iyan o di na manga apo na patot a 
masowa iran sa paganay so kapegawidi ran ko kapepagamal iran sii ko pamiliya iran a 
nggolalan ko kapembalasi iran ko manga lokes iran, ka giyanan i ikasosoat o Allah. 
5 So babay a tito a balo a da a ba on petegikor na sasarigan iyan so Allah, na lalayon 
pepangangarapan a pepangni ron sa tabang ko gagawii daondaw. 
6 Ogaid na so balo a aya bo a ipepaginetaw niyan na so kapesoata niyan sa ginawa niyan 
na maatay den so niyawa niyan apiya pen oyagoyag so lawas iyan. 
7 Began ka pen angkai a manga pandoan ko manga magaagama kaan siran di kedawayan. 
8 O aden a taw a di niyan kibiren so manga tonganay niyan a ba di labaw so manga ped 
ko pamiliya niyan na tiyalikodan iyan so paparatiyayaan tano na lebi sekaniyan pen a 
marata a di so da a paratiyaya niyan.  
 
9 Di ngka soraten ko listaan ko manga balo so ngaran o da pen makapagidad sa nem polo 
ragon. Paliyogat on mambo a miyakaisa sekaniyan bo mapangaroma 
10 Ago miyakilala ko manga pipiya a galebek iyan, a ibarat na miyakapangoyag piyapiya 
sa manga wata iyan, pesekasakaw sa manga mananangga, pepegonaban iyan pen so 
manga ai o manga kaom o Allah, petebangan iyan so kikareregenan, ago tomotordo 
nggolaola sa langon a pisosonan a mapiya a galebek.  
 
11 Di ngka soraten ko listaan so kangodaan a manga balo, ka amay ka kalangkoloban o 
manga singayo o lawas iran so kipagiiklasen iran ko ginawa iran ko Al Masih na kebaya 
siran makipangaroma peroman. 
12 Na amay ka giyanan na kesala siran, ka miyabaroba iran so paganay a initopa iran ko 
Al Masih. 
13 Liyo ron pen na pembabaloy siran a manga tapolan a baden pepamanipanik, na kena a 
ba giyai bo, ka pekasowa siran mamaganta ago so dii kakebota ko galebek o manga ped a 
di ran dii teroon so kena a ba patot. 
14 Kagiya ka maoto na aya pandoan aken na mamakipangaroma so manga kangodaan a 
balo na mbabawata a kibiren iran so manga walay ran kaan di pekaparo so ridoay sa 



kapakatero sa marata makapantag kiran, 
15 Ka aden a manga balo a miyamakasilay den a miyonot ko Iblis. 
16 So babay a peparatiyaya a aden a manga tonganay niyan a manga balo na paliyogat a 
kirbiren iyan siran ago di niyan pekirikori ko Agama kaan makibir o Agama so manga 
balo a da a ba niyan tonganay.  
 
17 So manga pelokelokesen ko Agama a mapiya so kapenakoda iran na patot a mibilang 
siran a domadait ko dowa takep a sokay a ba di labaw ron so pepamanamar mangosiyat 
ago mangendao. 
18 Ka tig o Kitab a “Di ngka pongesa so sapi igira a pegegik sa ilaw,” ago tig pen o Kitab 
a “So gomagalebek na patot a sokayan.” 
19 Di ngka pemakinega so apiya antonaa a pepanonen makapantag ko isa a pelokelokesen 
ko Agama taman sa di pemataanan o dowa o di na telo a saksi. 
20 Siran oto a dii ndodosa na mbongeti ngka ko kamamasaan o kalangolangon iyo kaan 
malek so ped.  
 
21 Sii ko hadapan o Allah ago si Isa Al Masih ago so soti a manga malaikat na isogo aken 
reka a tomana ngka ngkai a manga pandoan sa da den a ba ngka peramiramigan o di na 
penampilampilan sii ko apiya antonaa a di ngka dii nggolaolaan. 
22 Di ngka penggagaanen domapenet so manga lima ngka ko apiya antawaa para ko 
galebek o Kadnan, ka o ba ka baden marambit ko dii kandosa o ped a taw. Iktiyari ngka 
so kasosoti ngka.  
 
23 Di ka paginom sa ig bo, ka inom ka mambo sa maito a arak a bolombolong ko tiyan ka 
ago so kapekesakit ka omanoman. 
 
24 Marayag so manga dosa o ped a taw na katawan den o kalangolangon a ndanegen 
siran, ogaid na so manga dosa o ped na mapageema pen imanto ogaid na kepayag bo sa 
oriyan. 
25 Datar oto mambo a marayag so manga pipiya a galebek, na apiya pen di tanto marayag 
na di ini matatap o ba mapagema.  
1 TIMOTIYO 6 
So langon a oripen na patot a pagadatan iran piyapiya so manga kadnan iran kaan da a ba 
makapetero sa marata makapantag ko ingaran o Allah ago so manga ndao tano. 
2 So manga oripen a so manga kirek on na miyamaratiyaya a datar iran na patot a di iran 
ipendarainon a kapagadati ran kiran ka kagiya magariyari siran. Patot pen a ba iran den 
piyapiyai so di ran dii kanggalebek, ka siran oto a pegosba ko galebek iran na 
miyamaratiyaya a pekebabayaan o Allah. 
 
Ribat a manga Ndao ago Tito a Kakawasaan 
 
Pangendaon ka ago pangosiyaten ka angkai a manga pandoan. 
3 O aden a pepangendao sa salakaw a manga ndao a di magayon ko ontol a manga katero 
o Kadnan tano a Isa Al Masih ago so manga ndao mipantag ko kapagamal 
4 Na dii sekaniyan tekabor ago da a sowa iyan. Mababaya sekaniyan makindaowa ago 



makipepawala makapantag ko manga katero. Pekiarong ai ko kariit, dii kambobono, 
kapagitowito, marata a panarima, 
5 Ago da a rintas a dii kapepawala o manga taw a di pemanabot a miyada kiran den so 
tito a benar. Mapipikir iran a so kapagamal na isa a okit ko kapekewasa.  
 
6 Mataan den a so kapagamal na ipekewasa o taw amay ka ikasosoat iyan so apiya 
antonaa i rek iyan. 
7 Ka da den a inowit tano sii sa doniya na da a ba tano mambo keawidan a poon on. 
8 Kagiya ka maoto na asar a aden a pangenengken tano ago nditaren na patot a keonseran 
tano ron. 
9 Ogaid na siran oto a kebaya kewasa na kesarani ago kelitagan ko madakel a 
kalalalongan ago pekarata a manga kabaya a aya nggaled ko manga taw ko kabinasaan 
ago kasiksaan. 
10 Ka so kapekebabayai ko pirak na aya pekepoonan o langon a pisosonan a kamarataan. 
Aden a manga taw a sabap ko kapananamari iran sa kakewasa iran na baden 
miyamakasilay ko paparatiyayaan tano na riyata iran a ginawa iran ko madakel a 
kapakamboboko.  

  
Manga Insarat 
 
11 Ogaid na seka, Timotiyo, rek o Allah na lidasi ngka ini langon. Panamari ngka a 
mbaloy ka a maontol, baraamal, mala i paratiyaya, mala i gagaw, pepekatiger ago 
pepangalimbabaan. 
12 Panagontamani ngka piyapiya so di ngka dii kapakimbatalo para ko paratiyaya. 
Kamala ngka sa ginawa ngka so kaoyagoyag a da a kaposan iyan, ka giyanan na aya reka 
initawag o Allah; na mapiya a kiyapemataani ngka ko paratiyaya ngka ko kamamasaan o 
madakel a manga saksi. 
13 Sii ko hadapan o Allah a pembegay sa kaoyagoyag ko kalangolangon ago sii ko 
hadapan i Isa Al Masih a mapiya a kiyaseksii niyan ko tito a benar ko hadapan i Pontiyo 
Pilato na isogo aken reka 
14 A petomana ngka angkai a sogoan a iktiyari ngka o ba ka kaboringi o di na kadawayi 
taman ko kakesoy o Kadnan tano a Isa Al Masih. 
15 So kakepayag iyan na sii ko gawii a miyatendo o Allah a aya pepodin ago isaisa a 
Pangolo, a aya bo Dato o manga dato ago Kadnan o manga kadnan. 
16 Sekaniyan bo i da a ipetay niyan a mababaling ko sindaw a di keobay. Da a ba 
rekaniyan miyakailay ago da den a ba on pekailay. Rek iyan so pangkatan ago so da a 
kaposan iyan a kapaar! 
 
17 Pandoa ngka so manga kawasa sangkai a doniya sa di siran pengimporoan ago di iran 
serigi so kakawasaan iran a matag somasagad, ka sarigi iran baden so Allah a ipembegay 
niyan rektano sa da a diyangka iyan so langon taman a ipekapiya a ginawa tano. 
18 Pandoa ngka siran sa kanggolaola iran sa mapiya ago so kapakakewasa iran ko manga 
pipiya a galebek, a maginawa siran ago maktitiyagar sa kapakapembagiana iran ko rek 
iran ko manga ped. 
19 Sii sangkai a okit na pekatimo siran sa kakawasaan a kebaloy a mabager a onayan para 



ko manga gawii a da pen mitalingoma kaan iran makamal so kaoyagoyag a aya tito a 
kaoyagoyag. 
 
20 Seka, Timotiyo, na ipata ngka so inisana reka. Di ngka pekinega so kadodoniyai ago 
da a bali niyan a manga katero ago so kalalalongan a dii kandadaowai a bebetowan o ped 
a taw sa katao, ogaid na di benar. 
21 Aden a ped a pepamangonot sangkai a katao, na sabap san na miyakasilay siran a poon 
ko paparatiyayaan tano.  

Pengnin ko a matatap rekano langon so limo o Allah. 
 

2 TIMOTIYO 
 
2 TIMOTIYO 1 
Alamat sorat ako i Paolo a siyogo i Isa Al Masih sabap ko kabaya o Allah kaan aken 
mapakalangkap so kaoyagoyag a initopa o Allah a rek tano ko kaiisaisa tano ago si Isa Al 
Masih 
2 Makasampay ki Timotiyo a pekebabayaan ko a wata aken.  
 
Pengnin ko a malalayon reka so limo, kapedi, ago kalilintad a poon ko Allah a Ama ago 
so Kadnan tano a Isa Al Masih.  

  
Kapanalamat ago Kapangoyat 
 
3 Pepanalamatan ko so Allah a pepangongonotanan aken a datar o miyanggolaola o 
manga apo aken a sarta o maliwanag a hatin. Lalayon aken seka pegalowin sii ko 
kapepangangarapan aken sa gagawii daondaw. 
4 Peketademan aken so manga lo o ka, na ikakadali aken a kapakipegilayaan ko reka kaan 
ako mababaya a tanto. 
5 Kiyatoosan ko so da a saninsaning iyan a paratiyaya ngka a datar o paratiyaya a sii 
komakaden sa paganay ki ina a ka a bai, a si Lowisa, ago sii mambo ki ina a ka, a si 
Iyonisa, na tatangkeden aken a madadalem reka ini mambo. 
6 Sabap sii na pekitanodan aken reka a biyaga ngka so apoy a giyoto so moodiset a 
inibegay reka o Allah sii ko kinidapeneten aken reka ko manga lima ko. 
7 Ka so Roh a inibegay rektano o Allah na kena a ba pekepoonan o katatalaw, ka poonan 
o kabatowa, ago so gagaw, ago so kipapaaren ko ginawa. 
 
8 Kagiya ka maoto na di ka keya ko di ngka dii kaseksii ko Kadnan tano, na di ako ngka 
keyaan a makakalaboso sa sabap on. Ka nggolalan ko bager a ipembegay reka o Allah na 
mbagian ka ko kapekerasay aken sabap ko Mapiya a Totol. 
9 Siyabet tano niyan ago pinili a mabaloy a manga kaom iyan. Kena ini a ba sabap ko 
miyanggolaola tano, ka sabap ko takdir iyan ago limo. Giyangkai a limo na inibegay 
rektano a nggolalan ki Isa Al Masih sa da pen kapooni ko doniya 
10 Ogaid na miyapayag den ai imanto ko kiyapakaoma o Pepanabet rektano a si Isa Al 
Masih. Piyakada iyan so kapaar o kapatay na piyayag iyan so da a ikepos iyan a 
kaoyagoyag a nggolalan ko Mapiya a Totol.  



 
11 Initoro ako o Allah ago siyogo ako iyan sa kapekalangkapa ko ago kipemangendaon 
sangkai a Totol. 
12 Giyanan i sabap angkai a kapekerasay aken. Ogaid na kena ini a ba ko pekeyaan, ka 
katawan aken sekaniyan a sasarigan ko, na matatangked sa ginawa ko a mapegipat iyan so 
inisana aken on taman sangkoto a gawii a kakesoy niyan. 
13 Rawata ngka so ladiyawan a inibegay aken reka, a so tito a benar a manga ndao a 
inipangendao aken reka. Na nggolaolaa ngka ini a rakes o paratiyaya ago gagaw a rek 
tano sii ko kaiisaisa tano ago si Isa Al Masih. 
14 Pagongowi ngka angkoto a mapiya a inisana reka; ipata ngka a nggolalan ko 
kapegogopi reka o Soti a Roh a komakaden rektano.  
 

15 Katawan ka a tiyalikodan ako o langon a taw sa inged a Asiya taman ki Pigilo ago si 
Hirmoginis. 
16 Pengnin ko ko Kadnan a ikapedi iyan so pamiliya i Onisiporo, ka omanoman iyan 
pakapiyaan a ginawa ko. Da niyan kayaan so kapegogopi niyan raken sii sa kalaboso, 
17 Ka sii den so kiyapakaoma niyan sa Roma na piyanamaran ako niyan meloloba taman 
sa miyatoon ako niyan. 
18 Pengnin aken ko Kadnan a ibegay niyan on so kapedi sii ko gawii a kakesoy niyan. 
Katawan ka piyapiya i kala o minitabang iyan raken roo sa Ipisos. 

2 TIMOTIYO 2 
Mapiya a Sondaro i Isa Al Masih 
 
Seka, wata aken, na pakababager ka a nggolalan ko limo a rek tano ko kaiisaisa tano ago 
si Isa Al Masih. 
2 So miyaneg ka a inipangosiyat aken sii ko kamamasaan o madakel a peseksi na 
pangendaon ka ko kasasarigan a manga taw a makapangendao mambo ko ped.  
  
3 Tigera ngka pasin so bagian ka a karomasayan a lagid o mapiya a sondaro i Isa Al 
Masih. 
4 Da a isa bo a dii sondaro a ba pekirampat ko galebek a da a labot iyan ko kasosondaroi 
ron, ka kabaya iyan a masoat sekaniyan o maporo iyan. 
5 So mambo so pakokoya a pelalagoy ko kapakikoya na di pekakowa sa pirmiyo o di 
niyan petomana so manga kokoman. 
6 So taribasok a dii ndokaw piyapiya na patot a aya pekatarima ko paganay a bagian ko 
peragonen. 
7 Pamimikirana ngka angkai a pitero aken, ka so Kadnan na pekisabotan iyan reka ini 
langon. 
 
8 Tatademi ngka si Isa Al Masih a inoyag a poon ko miyamatay, a moriyataw sekaniyan o 
Daod. Giyai so Mapiya a Totol a pepakalangkapen aken, 
9 Na sabap sii na mararasay ako a papatongen pen a rantay a datar o ba ako tanganiyaya. 
Ogaid na so katero o Allah na kena a ba mapapatong. 
10 Kagiya ka maoto na titigeren aken so langon taman sabap ko piyamimili a manga 



pagtaw o Allah kaan siran mambo makatarima ko kakesabet a rek iran ko kaiisaisa iran 
ago si Isa Al Masih a rakes o bantogan sa dayon sa dayon. 
 
11 Benar den angkai a katero: 
 
“O miyatay tano a ped i Isa 
na keoyag tano mambo a ped iyan. 
12 O titiger tano 
na makapendato tano mambo a ped iyan.  
O pelaon tano sekaniyan 
na ipepelaw tano niyan mambo. 
13 Apiya o da a sarig tano 
na lalayon sekaniyan kasasarigan 
ka kagiya di niyan kesopak a ginawa niyan.” 
 
So Gomagalebek a Ikasosoat o Allah 
  
14 Pepakitoosi ngka ini ko manga taw san na lalangi ngka siran ko hadapan o Allah sa di 
siran pepapawala makapantag ko manga katero. Kena ini a ba pekatabang, ka baden 
pekabinasa ko pepamamakineg on. 
15 Panamar ka kaan ka miyadap a ginawa ngka ko Allah a ikasosoat iyan a gomagalebek 
a da a ba niyan ikeya ko galebek iyan, a pegontolen iyan so kipepangendaon iyan ko tito a 
benar a katero o Allah. 
16 Lidasi ngka so kadodoniyai a kamberak a da a bali niyan, ka baden pekioman ko 
kapekesarani o taw. 
17 Ka so ipepangendao iran na kelagid o panido a peken iyan so kobal. So ped kiran a 
pepangendao na si Himinayo ago si Pilito. 
18 Sominilay siran a poon ko tito a benar na pembinasaan iran so paratiyaya o ped a 
nggolalan ko di ran dii kateroa sa miyaipos den so kakeoyag o miyamatay. 
19 Inonta bo na so onayan a inibetad o Allah na di den kiiseg, na misosorat on angkai a 
katero: “Makikilala o Kadnan so manga rek iyan,” ago “Oman i di niyan dii teroon a rek o 
Kadnan na disomala a tomalikod ko kapakandosa.”  
20 Sii ko mala a walay na aden a mbarambarang on a manga kasangkapan. So ped na 
bolawan ago pirak, ago so ped na inembaalan a kayo ago bote. So ped on na para ko 
tindos a kapegosara on, ago so ped na para ko makakakalilid a kapegosara on. 
21 Kagiya ka maoto na o pelompiyowa o taw a ginawa niyan a poon sangkai a manga 
rarata a olaola na pembaloy a lagid o kasangkapan a tindos a ipekidia on.  Kesoti 
sekaniyan a mala i kipantag ko Kadnan ago makatitiyagar ko apiya antonaa a mapiya a 
galebek. 
22 Palagowi ngka so manga baya sa ginawa o kangongodai reka na pegagaw ka ko 
kaontol, paratiyaya, kapekebabayai ko ped, ago kalilintad a ped o siran oto a 
pepamanimba ko Kadnan a sarta a malolompiyo i poso. 
23 Lidasi ngka so kalalalongan ago da a manga lalag on a kandadaowai, ka katawan ka a 
kiyarong baden ai sa kambobono. 
24 Na paliyogat ko oripen o Kadnan a di makipepepawala, ka baden makalimoon ko 



langon a taw, a matao sekaniyan mangendao ago manginginsabar. 
25 Patot a mangangalimbabaan sekaniyan igira a pepamandoon iyan so siran oto a 
pesopak on, ka masiken a began siran o Allah sa kaketalikodi ran ko manga dosa iran 
kaan iran katokawi so tito a benar.  
 
26 Amay ka giyanan na kaompiyaan so pamikiran iran, na kapalagoyan iran so litag o 
Iblis a domiyakep ago miyangongoripen kiran. 
 
2 TIMOTIYO 3 
So Kamarataan sii ko Pepanga oori a manga Gawii 
 
Tanodi ngka a sii ko pepanga oori a gawii na pekatalingoma so manga reregen a masa. 
2 Ka sii sa masa oto na pembaloy so manga taw a manga liliget, mala i napso, manga 
takabor, ipoporo iran a ginawa iran, pepagongatongat, pepegongkir ko manga lokes iran, 
di pepanalamat, marata i olaola, 
3 Da a gagaw iran, di kepangangapinan, pepanabasabap, di iran kipaar a ginawa iran, 
manga rarangit, ipekegowad iran so mapiya, 
4 Mamakatipo siran, manga sasarakanen, ago manga ala i maratabat a pekebabayaan iran 
so ikasosoat a ginawa iran a kena a ba so Allah. 
5 Makiilailain siran sa komekepit ko agama tano ogaid na di iran terimaan so kabatowa 
iyan. Lidasi ngka angkai a manga taw. 
6 So ped kiran na pepamanipanik ko manga walay a pepagakalan iran so manga lalong a 
babay a melolonang ko manga dosa iran ago pekebarayat o mbarambarang den a manga 
rarata a singayo iran. 
7 Dii sebenar angkai a manga babay sa kapakasowa iran, ogaid na di iran den kesabot so 
tito a benar. 
8 Datar i Yanis ago si Yambris a somiyopak ko Mosa na somosopak mambo angkai a 
manga mama ko tito a benar. Bibid siran i pamikiran ago di tito so paratiyaya iran. 
9 Ogaid na aden a sendadan iran ka kagiya so kalalalongan iran na keilay bo o langon a 
taw a datar o kiyaokitan i Yanis ago si Yambris. 
 
So Kaposan a manga Insarat i Paolo ki Timotiyo 
 
10 Ogaid na seka na katawan ka piyapiya so ipepangendao aken, so kapepaginetaw aken, 
so singanin aken, so paratiyaya ko, so kapanginginsabar aken, so gagaw aken, so katiger 
aken, 
11 So manga kasatroan ago karomasayan a kiyaokitan aken. Katawan ka langon so 
miyaolaola ko roo sa Antiyokiya, sa Ikoniyo ago sii sa Listra, a so piyakalekelek a manga 
kasatroan a tiniger aken. Ogaid na siyabet ako o Kadnan sangkoto langon. 
12 Na mataan den a so langon a makasisingayo sa kapaginetaw a kambaraamal sii ko 
kaiisaisa iran ago si Isa Al Masih na mataan a kesatro siran. 
13 Ogaid na so manga rarata a taw ago so dii mamagomanta na keomanan baden a karata 
iran a pepanalibaan iran so ped ago pekesaliba siran mambo. 
14 Ogaid na seka peman na kekepiti ngka so miyanga sosowa a ka a matatangked sa 
ginawa ngka a tito a benar, ka katawan ka so miyamangendao reka sii. 



15 Poon ko kawawatai reka na ipepangendao reka so soti a Kitab a aya reka miyakabegay 
sa ongangen a minggonanao reka ko kakesabet ka a nggolalan ko paratiyaya ki Isa Al 
Masih. 
16 Oman i bitiyara a Kitab na minisengaw o Allah na mala ini i gona para ko 
kipepangendaon ko tito a benar, so kapesepari ko miyanga riribat, so kapepakaontola ko 
miyamakasilay, ago so kipepandoon ko maontol a kapepaginetaw 
17 Kaan kaaasai piyapiya so pagtaw o Allah a mititiyagar ko oman i pisosonan a mapiya a 
galebek.  
2 TIMOTIYO 4 
Aden a pegakolen ko reka sii ko hadapan o Allah ago si Isa Al Masih a aya pengokom ko 
langon a manosiya a manga oyagoyag ago miyamatay. Sabap ko kakesoy niyan ago so 
kapendato iyan na sogoon ko seka 
2 Sa pakalangkapa ngka so katero o Allah a makatitiyagar ka ko kipengosiyaten ka on 
igira a aden a kapakadadaya iyan o di na da den. Pakatanora ngka, sapari ngka, ago osiyati 
ngka so manga taw a pepangendaon ka siran a rakes o langon a kapanginginsabar. 
3 Ka pekatalingoma so masa a di iran den pemakinegen so ontol a ndao. Pengonotan iran 
baden so manga kabaya iran ka pengiloba siran sa manga goro a petero kiran ko 
pekebabayaan iran mamakineg. 
4 Di iran den pemakinegen so tito a benar, ka aya iran bo tegoon sa ginawa na so manga 
iringa. 
5 Ogaid na seka peman na papaaren ka a ginawa ngka sii ko langon a kapakambebetad ka. 
Tigera ngka so manga kamaregenan. Nggolalanen ka so sangan o pepangosiyat ko 
Mapiya a Totol ago tomana ngka piyapiya so galebek ka a pepanalagad ko Allah.  
 
6 Na saken peman, na pekeodod den so kapepaginetaw aken a datar o panginginomen a 
ipesepaat ko Allah, na miyakatalingoma den so oras a kapagawai aken sangkai a 
kaoyagoyag. 
7 Miyanagontaman ako piyapiya sii ko kapakikoya na miyalalagoy ako a taman ko 
petebanaan. Kiyapetan aken den so paparatiyayaan tano. 
8 Imanto na ititiyagar so sangkad a pirmiyo aken sabap ko kaontol. Giyoto na imbegay 
raken o Kadnan a aya maontol a Pangongokom sii sangkoto a gawii, na kena bo a ba 
saken i mbegan iyan on ka so pen so langon a taw a ipekedali iran so kapekaoma niyan.  

  
Manga Toma 
 
9 Sebenari ngka a kapakasong ka raken sii sa magaan. 
10 Si Dimas na inawaan ako niyan sabap ko kababaya iyan sangkai a doniya, na 
somiyong sekaniyan sa Tisalonika. Si Krisins na somiyong sa Galasiya, ago si Titos na 
roo sa Dalmasiya. 
11 Si bo si Lokas i ped aken. Pakaonota ngka si Marko amay ka somong ka sii, ka 
pekatabang ko galebek aken. 
12 Piyakasong aken si Tikiko sa Ipisos. 
13 Amay ka somong ka sii na awidi ngka so gerab aken a inibagak aken ki Karpo roo sa 
Trowas. Awidi ngka mambo so manga ribro a ba di labaw so pisoratan a kobal. 
 



14 Si Alihandro a panday sa galang na tanto a marata so inikidia niyan raken. So Kadnan 
i mbadal on ko pinggolaola niyan. 
15 Seka mambo na pananggilai ngka sekaniyan, ka tanto niyan a siyopak so manga katero 
ami.  
 
16 Sii ko paganay a kiyapakadarpa aken ko dii kokoman na da den a ba raken 
miyaninindegan, ka inawaan ako baden o langon a taw. Na pengnin ko a di ini imbilang o 
Allah a isela kiran. 
17 Ogaid na inipamayandeg ako o Kadnan na bigan ako niyan sa bager kaan aken 
matoman so kapekalangkapa ko mapiya a totol kaan on makapamakineg so langon a kena 
a ba manga Yahodi. Na miyasabet ako a poon ko ngari o arimaw. 
18 Sebeten ako o Kadnan ko langon a marata a antangan na pagowiten ako niyan piyapiya 
roo sa kasorgaan a aya niyan Ndatoan. Rek iyan so bantogan sa taman sa pakataman! 
Amin. 

 
Kaposan a Salam 
 
19 Sampain ka so salam aken ki Prisila ago si Akowilo ago so pamiliya i Onisiporo. 
20 Si Irasto na mitelimbagak sa Korinto na inibagak aken si Tropimo sa Milito ka 
miyasakit sekaniyan. 
21 Panamari ngka a kapakasong ka sii sa di pen so panenggaw.  
 
Si Yobolo, si Podins, si Lino, ago si Klaodiya taman ko langon a magariyari na 
pesalamen ka iran.  
 
22 Pengnin ko a malalayon reka so Kadnan.  
Matatap rekano langon so limo o Allah. 
 

TITOS 
 
TITOS 1 
Alamat sorat ako i Paolo a oripen o Allah ago siyogo i Isa Al Masih kaan aken 
mapakabager so paratiyaya o siran oto a pinili o Allah ago so katao iran ko tito a benar a 
pepekaagak kiran ko soti a kapaginetaw. 
2 Giyangkai a paratiyaya ago katao na ipepasod ko arap ko kaoyagoyag a da a kaposan 
iyan.  So Allah a di makapemokeg na initopa niyan angkai a kaoyagoyag sii ko da pen 
kaadena ko doniya. 
3 Na sii ko osto a masa na piyayag iyan so katero iyan a nggolalan ko kiyapakalangkapa 
ko ron, ka inisana raken angkai a galebek a nggolalan ko sogoan o Allah a Pepanabet 
rektano.  
 
4 Makasampay angkai a sorat ki Titos a wata aken ko paratiyaya a di tano dii mambagian.  
 
Pengnin ko a malalayon reka so limo ago kalilintad a poon ko Allah a Ama ago si Isa Al 
Masih a Pepanabet rektano. 



  
So Galebek i Titos roo sa Krita 
 
5 Aya sabap a kinibegaken aken reka sa Krita na an ka mapakatanor so manga nganin a 
da pen mapasad ago an ka makapanoro sa manga pelokelokesen ko Agama sii ko oman i 
inged. Tatanodi ngka so manga insarat aken reka a 
6 Paliyogat ko pelokelokesen a di kedawayan, isaisa bo i karoma, ago petoman so manga 
wata iyan a kena a ba aya kapekenega on na di siran mipapaar o di na di makaaadata. 
7 Kagiya inisana ko nakoda so galebek ko Allah na paliyogat on a da a ba on kidaway, 
kena a ba takabor, kena a ba magaan kararangitan, kena a ba tamereg, kena a ba marangit, 
ago kena a ba mala i napso, 
8 Ka disomala a masakaw sekaniyan, a pekebabayaan iyan so mapiya, ago maongangen, 
matito, baraamal, ago mipapaar iyan a ginawa niyan. 
9 Paliyogat on a kekepitan iyan piyapiya so kasasarigan a katero a inipangendao ron kaan 
iyan kapangosiyati so ped ko ontol a ndao ago an iyan mapakapangimbenar so siran oto a 
pesopak on. 
 
10 Ka madakel a taw a pepamanopak a ba di labaw so ped ko miyamakateklid a poon ko 
agama a Yahodi a ndadagen iran so ped ko kalalalongan a katero iran. 
11 Disomala a pakareneken siran, ka pepekabinasa siran ko langon o manga pamiliya a 
nggolalan ko kipepangendaon iran ko di patot a manga ndao kaan iran mipangowarta 
ngkai a piyakayaya a okit. 
12 So den so sakataw a taw sa Krita a isa ko manga goro iran i mitero on a “So manga 
taw sa Krita na manga bokeg, manga rarangit a manga binatang, ago tapolan a manga 
bosaw.” 
13 Na benar angkoto a pitero iyan. Kagiya ka maoto na mbongeti ngka siran sebenar kaan 
makaontol so paratiyaya iran 
14 Ago an iran di ketago sa ginawa iran so di benar a manga totol o manga Yahodi ago so 
manga sogoan o taw a tomiyalikod ko tito a benar. 
15 So langon taman na soti ko siran oto a manga sosoti, ogaid na da den a nganin a ba 
soti ko siran oto a maresik ago di pemaratiyaya, ka miyakaresik baden so pamikiran iran 
ago hatin. 
16 Tetaroon iran a katawan iran so Allah, ogaid na ipepalaw iran ai a nggolalan ko manga 
olaola iran. Ikagogowad siran, manga taongkir, ago di siran makapenggolaola sa apiya 
antonaa a mapiya a galebek. 

 
TITOS 2 
So Ontol a manga Ndao 
 
Ogaid na seka na pamandoon ka so manga olaola a ipapaliyogat o ontol a ndao. 
2 Tomai ngka so manga totoa a mama a patot a panginginsokor siran, makaaadata, 
pekipaaren iran a ginawa iran, ago piyapiyai iran so paratiyaya iran, so kapekebabayai 
iran ko ped, ago so kapakatiger iran. 
3 Tomai ngka pen so manga totoa a babay sa kanggolaolaa iran ko patot ko dii 
mananangoran ko Allah. Paliyogat a di siran pemaganta, di siran pekioripen ko 



kapeginom sa arak, ago pepangendaon iran so mapiya a olaola. 
4 Sii sangkai a okit na malayam iran so manga ngongoda a babay sa kapekebabayai iran 
ko manga karoma iran ago manga wata, 
5 So kagenggena ko manga ginawa iran, so kapaginetaw a soti, so mapiya a kapekibira 
iran ko walay iran ago so kapakimbabaya iran ko manga karoma iran kaan da a ba 
makapegitowito ko katero o Allah sabap ko olaola iran.  
 
6 Datar oto mambo na osiyati ngka so manga ngongoda a mama sa kagenggena iran ko 
manga ginawa iran. 
7 Seka peman na sii ko langon a di ngka dii nggolaolaan na baloya ngka a ginawa ngka a 
ladiyawan ko manga pipiya a galebek. Sii ko kapepangendao ngka na pakiilain ka a 
maliwanag ka i poso ago makaaadata. 
8 Osara ngka so manga pipiya a katero a di kedawayan kaan kayai so manga 
makasosorang reka a da a ba iran mapetero a marata makapantag rektano.  
 
9 Tomai ngka so manga oripen sa kapakimbabaya iran ko manga kadnan iran. Paliyogat a 
kapesoata iran kiran sii ko langon a pesowaan iran ago di iran penembagen 
10 Aya pen o ba iran pemanekewi, ka pakiilain iran baden a lalayon siran kasasanaan 
piyapiya. Amay ka magiyoto na sii ko langon a di ran dii nggolaolaan na keilay a mapiya 
so ndao makapantag ko Allah a Pepanabet rektano. 
 
11 Ka so limo o Allah a pegowiten iyan so kakesabet na miyapayag den ko langon a taw. 
12 Giyangkoto a limo na aya rektano pepamarinta sa katalikodi tano ko manga olaola a 
pekasarani ago so manga rarata a kabaya a kadodoniyai kaan tano makapaginetaw a 
manginginsokor, maontol, ago pepagamal sa masa imanto 
13 Sii ko kapenayawa tano ko aarapen tano a ikebabaya tano a giyoto so kakepayag o lebi 
a mala i gees a Tohan tano ago Pepanabet rektano a si Isa Al Masih sii ko bantogan iyan. 
14 Inirila iyan a kaoyagoyag iyan para rektano kaan tano niyan mapokas ko langon a 
kamarataan ago an tano niyan mabaloy a soti a manga pagtaw niyan a lalayon 
kateterangan nggolaola sa manga pipiya a galebek. 
 
15 Pangendaon ka angkai a manga pandoan na pangosiyati ngka ago pakaontola ngka so 
pepamakineg reka a rakes o langon a kapaar. Di ngka peparowa o ba ka masodi o apiya 
antawaa. 

 
TITOS 3 
So Kanggolaolaa ko manga Pipiya a Galebek 
 
Pepakitanodi ngka ko manga taw a pakimbabaya siran ko gobirno ago so manga olowan 
ago petomanen iran siran a makatitiyagar siran nggolaola ko langon a mapiya a galebek. 
2 Tomai ngka siran sa di iran pegitowitoa so apiya antawaa, ka ba siran den dii pelilintada 
ago dii nggiginawai a lalayon iran pepakiilay so parangay a baraadaten ko langon a taw. 
3 Ka gowani na sektano mambo na pekelalolalong, pepamangongkir ago pepanga 
dadadag. Miyapangongoripen tano o mbarambarang den a manga rarata a kabaya ago 
ikasosoat o ginawa tano. Aya inipaginetaw tano na so kamarataan ago kariit. Inikagowad 



tano o manga ped na inikagowad tano siran mambo. 
4 Ogaid na sii ko kiyapayag o limo ago gagaw o Allah a Pepanabet rektano 
5 Na siyabet tano niyan a kena a ba sabap ko apiya antonaa a maontol a galebek a 
miyanggolaola tano, ka sabap ko kapedi iyan. Sii ko kiyasabeta niyan rektano na 
liyompiyowan tano niyan ago bigan tano niyan sa bago a kaoyagoyag a nggolalan ko 
kiyambagowi rektano o Soti a Roh. 
6 Giyangkai a Roh na minitaralo a kiyaododa on rektano o Allah a nggolalan ki Isa Al 
Masih a Pepanabet rektano. 
6 Na kagiya inibilang tano o Allah a manga oontol sabap ko limo iyan na katawan tano 
imanto a mapekewali tano so kaoyagoyag a da a kaposan iyan. 
8 Na benar angkai a manga katero. 
 
Kabaya aken a lalayon ka pepamataanan angkai a manga ndao kaan so miyamaratiyaya ko 
Allah na matordo iran so di ran dii kanggolaola sa manga pipiya a galebek. Langon taman 
ai na mapiya ago mala i gona ko manga taw. 
9 Ogaid na lidasi ngka so kalalalongan a kapakindadaowai, so dii kakedekedega ko 
manga apoapoan, ago so di kapegayonayon ago kapakipepawala makapantag ko Kitab, ka 
langon ai na pekabinasa ago da a lalaw niyan. 
10 So taw a aya pekesabapan ko dii kapakasisibaya o magaagama na lalangi ngka sa 
makaisa o di na makadowa, na oriyan ai na talikodi ngka sekaniyan. 
11 Ka katawan ka a so datar oto a taw na bibid i pamikiran, na so manga dosa niyan na 
aya poriba a miyaribat sekaniyan. 
 
Kaposan a manga Insarat 
 
12 Amay ka pakasongen aken san reka si Artimas o di na si Tikiko na nggagaani ngka a 
kapakasong ka raken sa Nikopolis, ka miyapamikir aken a tereg ako roo sii ko masa a 
panenggaw. 
13 Panamari ngka a kapegimowi ngka ki Sinas a so abogado ago si Apolo para sa 
kapakalalakaw iran kaan da a korang kiran. 
14 Patot ko ped ta a pepamaratiyaya a masowa iran so di ran dii kanggolaola sa manga 
pipiya a galebek kaan iran makowa so manga nganin a kailangan iran ago an mala a 
ipagonga o kapepaginetaw iran.  
 
15 Pesalamen ka o langon a ped aken sii.  
Sampain ka so salam aken ko manga ginawai tano san ko paratiyaya.  
 
Pengnin ko a matatap rekano langon so limo o Allah. 
 

PILIMON 
 
Alamat sorat ako i Paolo a makakalaboso sabap ki Isa Al Masih ago poon ki Timotiyo a 
pagari tano makasampay ki Pilimon a ginawai ami ago ped ko galebek, 
2 Ago sii ko pagari tano a babay a si Apiya ago so ped tano a sondaro a si Arkipo ago so 
magaagama a dii timotimo ko walay ngka.  



 
3 Pengnin ko a malalayon rekano so limo ago kalilintad a poon ko Allah a Ama tano ago 
so Kadnan a Isa Al Masih.  
 
So Kababaya ago Paratiyaya i Pilimon 
 
4 Oman ako pepangangarapan na ipangni aken seka, na pepanalamatan aken so Tohan 
aken 
5 Ka kagiya pekeneg aken so makapantag ko paratiyaya ngka ko Kadnan a Isa ago so 
kapekebabayai ngka ko langon a kaom o Allah. 
6 Pengnin ko a so kapepakaparatiyayaa ngka ko ped na aya iran pekisabot ko langon a 
rakmat a rek tano sii ko kaiisaisa tano ago so Al Masih. 
7 Tanto raken a inikababaya ago minioyat, pagari ko, so kapekebabayai ngka ko ped, ka 
piyamakapiya ngka a ginawa o manga kaom o Allah. 
 
So Kiyaayoki ki Pilimon para ki Onisimo 
 
8 Kagiya ka maoto na sii ko kaiisaisa ko ago so Al Masih na pekawaraw ako sa kisogoon 
ko reka ko patot a penggolaolaan ka. 
9 Ogaid na kena ini a ba aken sowaa, ka pagakolan ko seka baden sabap ko gagaw. Saken 
a si Paolo a lokes ago kakalaboson pen imanto sabap ki Isa Al Masih 
10 Na pagakolan ko seka para ki Onisimo a miyabaloy a wata aken, ka piyakaparatiyaya 
aken ki Isa sii ko kakakalaboso aken. 
11 Gowani na da a gona niyan reka ogaid na imanto na mala sekaniyan i gona sii reka ago 
sii raken.  
 
12 Ikesoy aken sekaniyan reka imanto a lagid o ba giya poso aken i ipekawit aken reka. 
13 Kabaya aken o kowan a mapakatareg aken sekaniyan sii kaan ako niyan pekeogopi a 
minisambi reka sii ko kakakalabosowa raken sabap ko Mapiya a Totol. 
14 Ogaid na di aken kabaya i ba ako penggolaola sa apiya antona onon a di ngka 
pagayonan kaan so mapiya a sowaan ka na kena a ba kisabap sa tigel aken seka, ka sabap 
sa kabaya a ka. 
 
15 Masiken a miyabelag reka pasin si Onisimo sa da matey kaan ka matarima peroman a 
maped ka sa taman sa pakataman 
16 A kena bo a ba matag sekaniyan oripen, ka lawan pen sa oripen, ka datar o 
pekebabayaan a pagari ngka. Mataan a pekebabayaan ko sekaniyan ogaid na lebi pen a 
kebabayaan ka, a kena bo a ba datar o ped ka a manosiya, ka ped ka pen a peparatiyaya ko 
Kadnan.  
 
17 O ibibilang ako ngka a ginawai ngka na tarimaa ngka sekaniyan a datar o ba saken i 
terimaan ka. 
18 O miyakanggolaola sekaniyan reka sa ribat, o di na o miyakaotang reka na saken i 
sekati ngka. 
19 Saken den i miyangonay sorat sangkai a pekatalondog: "Saken a si Paolo i mbayad 



reka." (Di aken kabaya o ba ko reka aloya a aya otang ka raken na giya den a ginawa 
ngka.) 
20 Kagiya ka maoto, pagari ko, na nggolaolaa ngka ngkai a mapiya para raken sabap ko 
Kadnan. Pakapiyaa ngka a ginawa ko sii ko kaiisaisa ta ago so Al Masih.  
 
21 Sii ko kinisoraten ko sii na makasasarig ako sa mataan a penggolaolaan ka so inakol 
aken, ago pelawanan ka pen. 
22 Na sarta mambo a tiyagaren ako ngka sa rowang a mbolosan ko, ka pepegarapen ko a 
pagamponen o Allah so ipepangangarapan iyo, na pekasongen ako niyan san rekano.  
 
Kaposan a Salam 
 
23 Pesalamen ka i Ipapras a kakalaboson a ped aken sabap ki Isa Al Masih. 
24 Pesalamen ka pen i Marko, si Aristarko, si Dimas, ago si Lokas a manga ped aken ko 
galebek.  
 
25 Pengnin ko a matatap rekano langon so limo o Kadnan a Isa Al Masih. 
 

HIBRIYO 
 
HIBRIYO 1 
So Katero o Allah a Nggolalan ko Wata iyan 
 
Sii ko miyanga oona a masa na so Allah na omanoman iyan dii imbitiyarai so manga apo 
tano sii ko mbarambarang a okit a nggolalan ko manga nabi. 
2 Ogaid na sii sangkai a miyanga oori a gawii na inimbitiyarai tano niyan a nggolalan ko 
Wata iyan. Initoro sekaniyan o Allah a makapekawali ko langon taman na ron 
miyakanggolalan a kiyaadena o Allah ko alam. 
3 Isisindaw niyan so tihaya o bantogan o Allah na peparangain iyan so tito a katotohani 
ron. Aawidan iyan so langon taman a nggolalan ko mala i kabatowa a katero iyan. Na 
oriyan o kiyaadena niyan ko okit a kakepapasa ko manga dosa a nggolalan ko kiyapatay 
niyan na miyontod sekaniyan ko kawanan o Mala i Gees a Tohan roo sa kasorgaan.  
 
So Wata na Lawan ko manga Malaikat 
 
4 Miyabaloy so Wata a lawan pen ko manga malaikat a datar o kiyabegi rekaniyan o 
Allah sa ingaran a kababantogan a di so manga ngaran o manga malaikat. 
5 Ka da den teroa o Allah ko apiya antawaa ko manga malaikat a  
 
“Seka i Wata aken; 
imanto a gawiii na miyabaloy ako a Ama a ka.” 
 
Aya pen o ba niyan teroa ko isa kiran bo a  
“Kebaloy ako a Ama iyan 
na kebaloy sekaniyan a wata aken.” 



 
6 Na sii peman ko kinitoronen o Allah sa doniya ko Wata iyan a onaan o langon a kaaden 
na pitero iyan a 
“So langon a malaikat o Allah na paliyogat a somimba rekaniyan.”  
7 Makapantag ko manga malaikat na pitero o Allah a  
“Pembalowin iyan so manga malaikat iyan a lagid o ndo 
ago so manga talasogoay niyan a lagid o manga kadeg a apoy.” 
 
8 Ogaid na makapantag ko Wata na pitero o Allah a  
“So kapendato o ka, hey Tohan, na ketatap sa taman sa pakataman, 
na so kaontol i di ngka dii indato ko ndatoan ka. 
9 Pekebabayaan ka so kaontol na ipekegowad ka so marata, 
sabap sii na so Allah a Tohan ka na inododan ka niyan sa lana a kapekebabaya a lawan 
pen ko manga ped ka.” 
10 Tig iyan pen a 
“Sii sa pagampaganay, hey Kadnan, na inibetad ka so onayan o doniya, 
na so lima ngka i mimbaal sa manga langit. 
11 Penga dadadas siran langon ogaid na ketatap ka; 
palaya siran penga roronot a lagid o manga nditaren. 
12 Pelolonen ka siran a lagid o malong 
na kesambian siran a lagid o bangkala. 
Ogaid na di ka den kealin  
ago di den kepos so omor ka.” 
 
13 Da den teroa o Allah ko apiya antawaa ko manga malaikat a  
“Ontod ka sii sa kawanan aken 
taman sa ibetad aken so manga ridoay ngka 
a dapoay o manga ai ngka.” 
 
14 Kagiya ka maoto na antonaa bes so manga malaikat? Palaya siran den manga niyawa a 
pepanalagad ko Allah a pepanonogoon iyan an iran kaogopi ko siran oto a penga sasabet. 
 
HIBRIYO 2 
So Mala a Kakesabet 
 
Kagiya ka maoto na disomala a tagoon tano piyapiya sa ginawa tano so miyanga aneg 
tano kaan tano ron di kebelag. 
2 So katero a inibegay a nggolalan ko manga malaikat na kiyapemataanan a tito a benar, 
na oman i isa a miyakasogok on ago da on paratiyaya na miyadaneg ko patot a indaneg 
on. 
3 Kagiya benar oto na andamanaya i kakelidasi tano ko kandanega rektano o indadarainon 
tano so mala i kipantag a kakesabet? So den so Kadnan i miyaona a miyakalangkap 
sangkai a kakesabet, na so langon a miyakaneg rekaniyan na pimataanan iran rektano a 
tito ai a benar. 
4 Na pimataanan mambo o Allah so peseksian iran a nggolalan ko manga nanao, manga 



piyakamemesa, pimbarambarangan a manga ala i kabatowa a galebek, ago manga 
moodiset a pamemegayan o Soti a Roh a pimbagibagi iyan a nggolalan ko kabaya iyan. 
 
So Wata i Pekaagak ko Kakesabet 
 
5 Kena a ba so manga malaikat i piyakandato o Allah ko doniya a pekatalingoma a di ami 
dii teroon. 
6 Ka aden a bitiyara a Kitab a tig iyan a 
 
“Antawaa so matag baden manosiya a ba ngka pipikira, 
o di na so wata o manosiya a ba ngka pagiipata?  
7 Biyaloy ngka sekaniyan sa da matey a mababa a di so manga malaikat; 
siyangkadan ka sa bantogan ago pangkatan 
8 Na piyakandato o ka ko langon taman.” 
 
Sii ko kiyapakandatoa rekaniyan o Allah ko langon taman na da den a ba niyan on da 
pakipaaren, ogaid na imanto na da tano pen mailay a makapepaar sekaniyan ko langon 
taman. 
9 Ogaid na aya pekeilay tano na si Isa, a miyabaloy sa da matey a mababa a di so manga 
malaikat, a sasangkadan sekaniyan imanto sa bantogan ago pangkatan sabap ko kiyarasay 
niyan ko kapatay. Ka sabap ko limo o Allah na makaokit sekaniyan sa kapatay para ko 
langon o manga taw. 
10 Maaaden so langon taman a dii makanggolalan ko Allah ago ipapantag rekaniyan, na 
pakapembagianen iyan so madakel a wata iyan ko bantogan iyan. Na kagiya si Isa na aya 
kiran pegagak ko kakesabet iran na patot ko Allah a kiyatarotopa niyan ki Isa a nggolalan 
ko kiyarasay niyan. 
11 Na si Isa a aya pesoti ko manga taw ago so siran oto a pesotin iyan na isaisa i Ama. 
Giyanan i sabap a di ikeya si Isa sa kapembetowi niyan kiran sa manga pagari niyan.  
 
12 Ka pitero iyan a 
“Pekikilala ko so Ingaran ka, ya Allah, sii ko manga pagari aken; 
pegidaidaan ko seka sa manga podi sii ko hadapan o kikalilimod.”  
 
13 Pitero iyan pen a 
“Serigan ko so Allah.” 
 
Na tig iyan pen a 
“Katii ako bo, ago so manga wata a inibegay raken o Allah.” 
 
14 Na kagiya giyangkoto a manga wata na palaya manosiya a aden a sapo iran ago rogo 
na miyabaloy mambo si Isa a lagid iran, ka miyakambagian ko kamamanosiyai kiran. Aya 
sabap iyan na an makapenggolalan ko kapetay niyan na kebinasa niyan so Iblis a aden a 
kapaar iyan ko kapatay 
15 Ago an iyan kabalokasi so langon a taw a maooripen o kalek iran ko kapatay ko tenday 
o omor iran. 



16 Mataan den a kena a ba so manga malaikat i pegogopan iyan, ka so kiyababadan ko 
Ibrahim. 
17 Sabap sii na inipaliyogat ki Isa a kiyambaloy niyan a datar o manga pagari niyan sii ko 
langon taman kaan mabaloy a masalinggagaw ago kasasarigan a maporo a imam ko 
kapepanalagad iyan ko Allah kaan iyan maaden so kakepapasa ko dosa o manga taw. 
18 Na sabap sa miyarasay sekaniyan ko kiyatepengi ron na pekaogop sekaniyan pen ko 
siran oto a petepengan.  
 
HIBRIYO 3 
Si Isa na Lawan ki Mosa 
 
Kagiya ka maoto, manga pagari ko a manga kaom o Allah a piyanawag iyan, na 
pamimikirana niyo si Isa a siyogo o Allah a maporo a imam ko paratiyaya a kekepitan 
tano. 
2 Petomanen iyan so Allah a aya on tomiyoro sangkai a galebek a datar o kapetomana o 
Mosa ko sangan iyan ko walay o Allah. 
3 Ogaid na patot ki Isa a lawan pen so bantogan iyan a di so Mosa, a datar o taw a 
miyangon ko walay na lebi pen a mala i bantogan a di so walay. 
4 Oman i walay na aden a mimbalay ron, ogaid na so Allah i mimbaal ko langon taman. 
5 So Mosa na kasasarigan a talasogoay ko langon o walay o Allah, na so galebek iyan na 
aya ibarat o manga nganin a peyagen o Allah sa oriyan iyan. 
6 Ogaid na so Al Masih na kasasarigan a Wata a komikibir ko walay o Allah. Na sektano 
so walay niyan asar a kakapetan tano so sarig tano ago so arap a ipepangandag tano. 
 
Lalangan mipantag ko da Kaparatiyaya 
 
7 Sabap sii na dii teroon o Soti a Roh a 
“O keneg iyo imanto so sowara o Allah 
8 Na di niyo pekategasa so manga poso iyo a lagid o kiyasopaka niyo ko Allah  
ko kiyatepengi niyo ron sii ko disirto. 
9 Roo ako tipengan ago tiyokawan o manga apo iyo, a tig o Allah, 
apiya iran pen kiyabantayan so manga galebek aken  
sii ko soled o miyakapat polo ragon. 
10 Sabap roo na kiyararangitan aken angkoto a manga taw 
na miyatero aken a ‘Lalayon pekedadag so manga poso iran  
na da iran den makilala so manga okitokit aken. 
Na sii ko kiyararangiti raken na inisepa aken a  
‘Di siran den pekasoled ko dedekean ko.’ 
 
12 Iktiyari niyo, manga magariyari, o ba ana isa rekano bo a ba on madadalem so marata a 
poso a di peratiyaya ago tomiyalikod ko oyagoyag a Tohan. 
13 Ka osiyati niyo baden so oman i isa rekano sa gawii gawii den taman sa di mada so 
kapaparo niyo imanto kaan da a isa rekano bo a ba masaliba o dosa ago mabaloy a 
mategas i poso. 
14 Ka mamagepeda tano ko Al Masih asar a sebenaran tano komapet taman sa kaposan so 



sarig a rek tano sii sa paganay. 
15 Tanodi niyo so tig o Kitab a 
 
“O keneg iyo imanto so sowara o Allah  
na di niyo pekategasa so manga poso iyo  
a datar o kiyasopaka niyo rekaniyan gowani.” 
  
16 Na antawa onon a manga taw i miyakaneg ko sowara o Allah ago somiyopak on? Ba 
di so langon a taw a pinakodaan o Mosa sa kiyapakaliyo iran sa Misir? 
17 Na antawaa i pekerarangitan o Allah ko soled o miyakapat polo ragon? Ba di so 
miyamakandosa a miyamatay roo ko disirto? 
18 So kinisepaan o Allah sa di siran den pekasoled ko dedekean iyan na antawaa i di 
niyan dii teroon? Aya di niyan dii teroon na siran oto a miyamangongkir on. 
19 Na miyailay tano sii a da siran on makasoled ka da siran pamaratiyaya. 
  
HIBRIYO 4 
Kapakadeke para ko manga Pagtaw o Allah 
 
Na mitataros den so initopa o Allah makapantag ko kapekasoled ko dedekean iyan. 
Kagiya ka maoto na malek tano, ka o ba baden na aden a isa rekano bo a da makasampay 
ko kapekasoled iyan on. 
2 Ka mataan den a piyakalangkap rektano so Mapiya a Totol makapantag ko ndekean a 
datar mambo o pinggolaola sii kiran. Ogaid na da iran kanggonai so manga katero a 
miyaneg iran, ka da iran pamakinega a sarta o paratiyaya iran. 
3 Na sektano bo a miyamaratiyaya i miyakasoled sangkoto a ndekean. Na aya miyaolaola 
o da pamaratiyaya na datar o pitero o Allah a 
“Sii ko kiyararangiti raken na inisepa aken a di siran den pekasoled ko dedekean ko." 

 
“Pitero iyan ai apiya pen miyatiyagar angkoto a ndekean ipoon ko kiyaadena ko doniya. 
4 Ka sii ko sabaad ko Kitab na giyai i miyatero makapantag ko ikapito a gawii: “Dikean o 
Allah ko ikapito a gawii so langon a galebek iyan.” 
5 Ogaid na apiya pen miyatiyagar den so ndekean na pitero iyan so miyaonaan ai a 
miyaaloy den a “Di siran den pekasoled ko dedekean ko.” 
6 Na siran oto a miyaona a miyakaneg ko Mapiya a Totol makapantag ko ndekean na da 
on mamakasoled sabap ko da iran kaparatiyaya. 
7 Sabap roo na tomiyaalik pen so Allah sa isa a gawii a bebetowan sa “Imanto a gawii.” 
Pitero iyan so makapantag on a nggolalan ko Daod kagiya den a matey ko oriyan o da iran 
kaparatiyaya, ka aya pitero iyan na so misosorat ko Kitab a miyaaloy den a 
 
“Imanto na o keneg iyo so sowara o Allah 
na di niyo pekategasa so manga poso iyo.”  
 
8 O miyapakasoled siran o Yosowa ko dedekean o Allah na di den pagalowin o Allah so 
ped a gawii kagiya maipos oto. 
9 Ogaid na sabap sa inaloy niyan ai na aden den a kapekadeke o manga pagtaw o Allah a 



lagid o kiyapakadeke o Allah sii ko ikapito a gawii. 
10 Ka so taw a pekasoled ko dedekean o Allah na kedekean iyan so manga galebek iyan a 
lagid o kiyadekei o Allah ko galebelek iyan. 
11 Kagiya ka maoto na managontaman tano sa kapakasoled tano sangkoto a ndekean kaan 
da a isa rektano a ba maroseng sabap ko kaperawata niyan ko katataongkir o manga Israil.  
 
12 So katero o Allah na oyagoyag ago pekagaga, ago magarang a di so apiya antonaa 
pedang a dowa i garangan. Magoteng ai taman ko kambebelagan o iman ago niyawa, 
taman ko manga soosooran ago so otek o tolan. Mapengokom iyan so manga lalag ago 
manga singanin sii ko poso o taw. 
13 Da den a kaaden a ba mapegma ko Allah. So langon taman na kasasawaan ago 
mapapayag ko kapegilaya on o Allah a aya rektano pekasomariya.  
 
Si Isa a so Lebi a Maporo a Imam 
 
14 Kagiya ka maoto na sebenaran tano komapet so paratiyaya a kekepiten tano, ka aden a 
lebi a maporo a imam tano a miyakasong taman ko pipeporoan o kasorgaan. Sekaniyan si 
Isa a so Wata o Allah. 
15 Giyangkai a maporo a imam tano na sasabotan iyan piyapiya so manga kalobayan 
rektano, ka kiyatepengan sekaniyan ko langon a okit a datar tano, ogaid na da den 
makandosa. 
16 Kagiya ka maoto na mamangadap tano a makasasarig ko korsi o Allah a makalimoon 
kaan tano matarima so kapedi ago limo a kitabang rektano ko masa a kailangan tano.  
HIBRIYO 5 
Oman i maporo a imam na pinili a poon ko manga taw ago initoro a isasaliyo ko manga 
taw ko hadapan o Allah kaan iran pekisapaat ko Allah so manga soasoat ago manga 
korban sabap ko manga dosa iran. 
2 Ikeranon iyan so da a manga peleng iyan ago so pepanga riribat, ka malobay sekaniyan 
mambo a datar iran. 
3 Sabap sii na paliyogat on a kipesepaaten iyan ko manga korban a kena a ba sii bo sabap 
ko manga dosa o manga taw, ka so pen so rek iyan a manga dosa. 
4 Da a taw a ba niyan kekamal sa ginawa niyan angkai a pangkatan a maporo a imam, ka 
disomala a itoro sekaniyan sii o Allah a datar o Aron. 

5 Datar oto mambo a so Al Masih na da niyan kiyamal sa ginawa niyan angkanan a 
pangkatan a maporo a imam, ka so Allah i tomiyoro on a tig iyan a 
 
“Seka so wata aken; 
imanto a gawii na mimbaloy ako a Ama a ka.” 
 
6 Pitero iyan pen sii ko sabaad ko Kitab a 
 
“Seka na imam sa taman sa pakataman  
a datar o Milkisidik sa kaiimami.” 
 
7 Sii ko kiyapaginetaw niyan sa doniya na miyangangarapan ago miyangangampedian si 



Isa a sarta o matanog a kapepelalis iyan ago kapemangetek o lo iyan sii ko Allah a aya on 
pekasabet ko kapatay. Na inampon so manga pangni niyan sabap sa mangangalimbabaan 
sekaniyan a makimbabaya ko Allah. 
8 Na apiya Wata sekaniyan o Allah na miyasowa iyan so kapangongonotan a nggolalan 
ko manga kiyaromasay niyan. 
9 Na kagiya matarotop sekaniyan na miyabaloy a pekepoonan o da a ikepos iyan a 
kakesabet o langon a pepangongonotan on. 
10 Na iningaranan sekaniyan o Allah sa maporo a imam a datar o Milkisidik sa kaiimami. 
 
Lalangan an di Kebelag ko Paratiyaya 
 
11 Madakel a mapetero ami makapantag sii, ogaid na maregen a pekisabotan rekano, ka 
kagiya tanto kano a malombat ko kapakasabot. 
12 Kagiya miyatey den a kiyaparatiyaya niyo na patot a mimbabaloy kano a manga goro, 
ogaid na kailangan iyo a mapengendao kano pen ko pagampaganay a ndao makapantag ko 
manga katero o Allah. Mimbabaloy kano a manga taw a aya on bo patot na gatas a di 
pekakan sa mategas a pangenengken. 
13 Oman i isa a dii pakanggatasen na maitek pen a wata a da niyan den masowa so ndao 
makapantag ko kaontol. 
14 Ogaid na so mategas a pangenengken na para ko manga totoa den a miyanga lalayam 
ko kapegosara ko sipat iran sa kapakapelebiyaa ko mapiya ago so marata. 
HIBRIYO 6 
Kagiya ka maoto na gomanat tano poon ko pagampaganay a ndao makapantag ko Al 
Masih na tomaros tano ko manga ndao a patot ko manga totoa a taw. Di tano den 
seromanan metad so onayan, a so manga ndao makapantag ko katalikodi ko manga olaola 
a kiyarong ko kapatay, so paratiyaya ko Allah, 
2 So manga insarat makapantag ko manga salawat, so kipendapeneten ko manga lima, so 
kakeoyag o miyamatay, ago so pekatalingoma a kapengokom. 
3 Tomaros tano den! Na o begay so Allah na nggolaolaan tano ai.  
 
4 Ka so siran oto a kiyasindawan gowani o Allah, ago miyamakataam ko pamemegayan a 
poon sa kasorgaan, ago miyamakambagian ko Roh o Allah, 
5 Ago miyamakataam ko kapiyaan o katero o Allah ago so manga ala i kabatowa a 
galebek o pekatalingoma a masa, 
6 Na o tomiyalikod siran sangkai a manga nganin na di den kepakay i ba siran on pen 
mapakasangor sa lagid o paganay, ka sii ko ginawa iran na petotoken iran peroman so 
Wata o Allah ko kros na di ran dii pakakeyakayaan sekaniyan ko kamamasaan o manga 
taw.  
 
7 So lopa a pesenepan o ig a lalayon den pegoranan a aya pen pepakato ko manga 
pamomolan a mala i gona ko dii ron basok na perakmatan o Allah angkoto a lopa. 
8 Ogaid na o pemangetoi a manga sorok ago marata a otan na da a bali niyan, na mararani 
ko kipesintaan on a aya sendadan iyan na ketotong.  
 
9 Ogaid na apiya pen di ami dii teroon so datar ai, manga pekebabayaan ami, na 



matatangked sa ginawa mi a di niyo dii nggolaolaan so manga nganin a lebi pen a mapiya 
a di giyoto -- a so manga nganin a makaoonot ko kapekesabet iyo. 
10 Maontol so Allah, na di niyan kelipatan so galebek iyo ago so kapekebabayai niyo ron 
a piyakiilay niyo ko kiyaogopi niyo ko manga kaom iyan ago so kipeterosen iyo kiran 
pegogop. 
11 Masisingayo ami a so oman i isa rekano na itataros iyan angkai a kasosomayodi ron 
taman sa kaposan kaan matoman so manga nganin a pepagarapen iyo. 
12 Ka di ami kabaya o ba kano dii mbokebokel, ka rawata niyo baden so siran oto a 
pekatarima ko initopa o Allah sabap ko paratiyaya iran ago kapanginginsabar. 

 
So Matatangked a Topa o Allah 
 
13 Isako tomopa so Allah ko Ibrahim na inisepa iyan a itoman iyan so initopa niyan on. 
Na sabap sa da den a lawan iyan a ipesepa na inisepa iyan a ginawa niyan 
14 A pitero iyan a “Matamataan a perakmatan ko seka ago pekadakelen ko a tanto so 
kebabadan reka.” 
15 Na misebar so Ibrahim na miyatarima iyan so initopa o Allah. 
16 Igira a pesepa so taw na osaren iyan so ingaran o labaw rekaniyan, na giyangkoto a 
sepa na aya inipemataan ko pitero iyan ago pekapasad ko langon a dii kandadaowaiyaan. 
17 Datar oto mambo na kagiya kabaya o Allah a pakarayagen iyan piyapiya ko siran oto a 
makapekawali ko initopa niyan a di niyan den mberobaan so takdir iyan na pisepaan iyan 
so initopa niyan. 
18 Sii sangkai a dowa a nganin, a so topa o Allah ago so sapa iyan a di den kebaroba, na 
di den kepakay i ba makapemokeg so Allah ko kapeteroa niyan on. Sabap sii na langon 
tano a miyakaagaw ko Allah na kiyaoyatan a tanto sa kakakapeti tano sebenar ko arap a 
inibegay rektano. 
19 Kakapetan tano angkai a arap a lagid o dadan o poso tano a kababageran ago di 
kekaog, a iraraot ko soled o rending sii ko Lebi a Soti a Kaden roo sa kasorgaan. 
20 Somiyoled roo si Isa a miyaona a di sektano ago sabap rektano, ka miyabaloy 
sekaniyan a maporo a imam sa taman sa pakataman a datar o Milkisidik sa kaiimami.  
  
HIBRIYO 7 
So Imam a si Milkisidik 
 
Giyangkai a Milkisidik na dato sa Salim ago imam ko Lebi a Maporo a Tohan. Kagiya 
pembaling so Ibrahim a poon sa katidawa a ron iyan miyataban so manga dato na inalaw 
sekaniyan o Milkisidik na riyakmatan iyan so Ibrahim. 
2 Na inibegay ron o Ibrahim so ikasapolo bagi ko langon a tamok a ndodon. (Aya 
paganay a maana o ngaran o Milkisidik na “Dato ko Kaontol,” na kagiya dato sekaniyan 
sa Salim na makapemamaana pen so ngaran iyan sa “Dato ko Kalilintad.”) 
3 Da a ama iyan ago da a ina iyan ago da misalsila. Da a poonan o di na kaposan o 
kaooyagoyag iyan. Lagid sekaniyan o Wata o Allah, a imam sa taman sa pakataman. 
 
4 Ilaya niyo man o ay kala iyan! Apiya so Ibrahim a paapoapoan na inibegay niyan on so 
ikasapolo bagi ko langon a miyateban niyan ko katidawa. 



5 So kiyabababadan ko Libi a pembabaloy a manga imam na ipapaliyogat kiran o Kitab 
so kapepamanekata iran ko ikasapolo bagi ko rek o manga taw sa Israil, a aya maana 
niyan na pepamanekatan iran so manga pagari iran apiya pen kiyababadan siran mambo o 
Ibrahim. 
6 Ogaid na so Milkisidik na kena a ba moriyataw o Libi na riyakmatan iyan so Ibrahim a 
aya tiyopaan o Allah. 
7 Na di mipendowadowa a so perakmat na lebi pen a mala a di so perakmatan. 
8 So manga imam a pepamanekat sa diyakat na pematay bo, ka manga manosiya, ogaid 
na so Milkisidik a miyanekat sa diyakat na piseksian o Kitab a oyagoyag pen. 
9 Mapetero ta a so Libi a pepanekat sa diyakat na migay sa diyakat a nggolalan ko 
Ibrahim. 
10 Ka apiya da pen mbawataan so Libi isako alaon o Milkisidik so Ibrahim na mapetero 
ta a madadalem so Libi ko lawas o Ibrahim a apo iyan. 
 
11 So Kitab a initoron ko manga taw sa Israil na mipepasod ko kaiimam o kiyababadan 
ko Libi. Na o ketarotop so parangay o manga taw a nggolalan sii, na di den kailangan a 
kapekagemaw o sasoson a imam a lagid o Milkisidik sa kaiimami a kena a ba lagid o 
Aron. 
12 Na amay ka sembian so kaiimami na di mipendarainon a kakesambii mambo ko Kitab. 
13 So Kadnan tano a di ami sii dii teroon na ped ko salakaw a mbatabataa, na da den a 
maaped sangkai a mbatabataa a ba miyakanggalebek ko kaiimami sii ko aparan.  
14 Marayag den a maaped sekaniyan ko kiyababadan ko Yoda, na da maaloy o Mosa 
ngkoto a mbatabataa ko kiyatero iyan makapantag ko manga imam. 
 
Si Isa na Lagid o Milkisidek 
 
15 Na miyakarayag pen a tanto so di ami dii teroon sabap ko kiyapakagemaw o sasoson a 
imam, a so imam a datar o Milkisidik. 
16 Da sekaniyan mbaloy a imam sabap ko kokoman a mipepasod ko salsila ko manga 
taw, ka sabap ko kabatowa o kaoyagoyag a da a ikepos iyan. 
17 Ka misosorat ko Kitab a “Imam ka sa dayon sa dayon a datar o Milkisidik sa 
kaiimami.” 
18 Sii sangkai a okit na so andang a kokoman na inisili, ka da a bager iyan ago da a bali 
niyan. 
19 Ka so kitab o Mosa na di pekatarotop sa apiya antonaa. Ogaid na kiyasambian ai sa 
lebi pen a mapiya a arap a kipakarani tano ko Allah. 
 
20 Na lebi ini a mapiya sabap ko inisepa o Allah. Da sekaniyan den sepa ko kiyabaloy a 
imam o manga moriyataw o Libi 
21 Ogaid na miyabaloy si Isa a imam a nggolalan ko sapa sii ko kiyateroa on o Allah a 
 
“Misepa so Kadnan na di niyan den pagalinen so pamikiran iyan:  
‘Imam ka sa taman sa pakataman.' ” 
 
22 Na sabap sangkai a sapa na miyabaloy si Isa a topa ko lebi pen a mapiya a kapasadan. 



 
23 Giyangkoto a ped a manga taw a miyanga babaloy a imam na madakel, ka da a isa 
kiran bo a ba niyan kidayon so galebek iyan, ka petay bo. 
24 Ogaid na kagiya oyagoyag si Isa sa dayon sa dayon na so kaiimam iyan na di kiidal sa 
ped. 
25 Sabap san na kegaga niyan a kapekesabeta niyan piyapiya ko siran oto a pepakarani ko 
Allah a nggolalan rekaniyan, ka oyagoyag sekaniyan sa dayon sa dayon kaan iyan siran 
mipemangni ko Allah. 
 
26 Kagiya ka maoto na si Isa i domadait rektano a maporo a imam, ka soti sekaniyan a da 
a daway niyan o di na dosa. Miyabelag sekaniyan ko manga baradosa na minibayaw roo 
ko pipeporoan o manga kasorgaan. 
27 Kena sekaniyan a ba datar o ped a manga poporo a imam, ka kena a ba paliyogat on so 
kipesepaaten iyan ko manga korban ko Allah oman gawii. Giyanan i dii nggolaolaan o 
ped a imam, a paganay ron na sabap ko rek iran a manga dosa na go bo so dosa o manga 
taw. Ogaid na pinggolaola ini i Isa sa miyakaisa bo ko kinirilaan iyan sa ginawa niyan ko 
kapatay. 
28 So manga taw a initoro o Kitab o Mosa a manga babaloy a manga poporo a imam na 
manga lolobay; ogaid na so topa o Allah a sarta o sapa a miyaori a di so kinitoronen ko 
Kitab na initoro iyan so Wata a aya mabaloy a imam a matatarotop i parangay sa taman sa 
pakataman. 

 
HIBRIYO 8 
Si Isa na Maporo a Imam ko Bago a Kapasadan 
 
Aya kasasampornaan ko di ami dii teroon na giyai: Aden a maporo a imam tano a datar ai 
a moontod ko kawanan o korsi o Allah roo sa kasorgaan. 
2 Pepagimam sekaniyan ko Lebi a Soti a Darpa sii ko tito a Barombarong a biyangon o 
Kadnan a kena a ba manosiya.  
 
3 Oman i maporo a imam na initoro a pekasapaat sa manga pamemegayan ago manga 
korban ko Allah, na so mambo so Maporo a Imam tano na paliyogat on a aden a kisapaat 
iyan. 
4 O sisii sekaniyan sa doniya na kena a ba imam, ka aden den a manga imam a pesepaat 
sa manga pamemegayan a ipapaliyogat o Kitab o Mosa. 
5 Ogaid na so kaiimam iran na sii ko pesimbaan a matag baden ibarat ago along angkoto 
a ndodoo sa kasorgaan. Ka sii ko kiyainsarati o Allah ko Mosa sii ko kapagembaali niyan 
ko Barombarong na tig iyan a “Iktiyar ka sa kapagembaali ngka ko langon taman a lagid o 
ladiyawan a piyakiilay reka roo ko palaw.” 
6 Ogaid na aya benar na kiyabegan den si Isa sa kaiimami a sangan a tanto a makalalawan 
ko rek o manga imam a manosiya, a lagid mambo o kapasadan a sekaniyan i tomiyanor 
on a lebi a mapiya a di so andang, ka kagiya mipepasod den ko lebi a mapiya a manga 
topa o Allah. 
 
7 Ka o da a daway o miyaona a kapasadan na di den kailangan so ikadowa a kisambi on. 



8 Ogaid na piyayag o Allah a so miyaona na aden a korang on isako teroon iyan a  
 
“Ilaya niyo man, ka pekatalingoma so manga gawii, a tig o Kadnan,  
a magembaal ako sa bago a kapasadan 
mipantag ko manga taw sa Israil ago so manga taw sa Yoda. 
9 Kena ini a ba datar o kapasadan a inembaalan aken mipantag ko manga apo iran 
sii ko gawii a kiyapetan ko so manga lima iran 
sa kapegagaka ko kiran a poon sa inged a Misir. 
Da iran tomana ngkoto a kapasadan aken 
na sabap roo na inindarainon aken siran, a tig o Kadnan. 
10 Giyai i kapasadan a pagembaalan ko sii ko manga taw sa Israil 
amay ka pekatalingoma ngkoto a manga gawii, a tig o Kadnan:  
ndalemen aken so manga sogoan aken sii ko manga pamikiran iran 
na isorat aken sii ko manga poso iran. 
Pembaloy ako a Tohan iran na pembaloy siran a manga pagtaw aken. 
11 Na di den kailangan a ba pangendaowa o oman i isa kiran so siringan iyan, 
aya pen o ba niyan teroa ko pagari niyan a ‘Kilaaa ngka so Kadnan,’  
ka palaya siran raken pekakilala 
ipoon ko lebi kiran a mababa a taw taman ko lebi a mala. 
12 Ka perilaan ko so manga sala iran 
na di aken den tedeman so manga dosa iran.” 

  
13 So kiyabetowi o Allah sangkai a kapasadan sa bago na giyanan i kiyabaloya niyan a 
andang ko miyaona a kapasadan. Na saden sa pekeandang ago pekeronot na magaan den 
kedadas. 
 
HIBRIYO 9 
So Kasimba sii ko Timplo ko Doniya 
 
So miyaona a kapasadan na aden a manga kokoman on ko kasimba ago aden a darpa on a 
pesimbaan a pimbaalan a manosiya. 
2 Aden a Barombarong a miyabangon a dowa a rowang on. So isa on na bebetowan sa 
Soti a Darpa a ron matatago so solo ago so lamisaan a ron mibabatog so paan a isasapaat 
ko Allah. 
3 Sii ko malilikod o rending na giyoto so ikadowa a rowang a bebetowan sa Lebi a Soti a 
Darpa. 
4 Ron matatago so aparan a bolawan a petotongan sa doka. Ndodon mambo so Kaban sa 
Kapasadan a palaya lalapisan sa bolawan. Misosoled sangkoto a Kaban so omoy a 
bolawan a tatagoan ko roti, so tongkas o Aron a miyagombos, ago so dowa timan a 
mapapapan a ator a ron misosorat so manga sogoan a kapasadan. 
5 Sii ko liyawaw o kaban na ndodon so mala i bantogan a piyagtaotaw a manga malaikat 
a isasayap so manga papak iran ko lekeb o Kaban a ron pekepapas o Allah so manga 
dosa. Ogaid na di ami keosay piyapiya imanto angkai a manga nganin.  
 
6 Kagiya matiyagar angkanan a manga nganin na pesoled so manga imam ko paganay a 



rowang oman gawii ka ipetoman iran so kaiimam iran. 
7 Ogaid na so bo so maporo a imam i pekasoled ko ikadowa a rowang, na makaisaisa 
niyan ai penggolaolaan ko makasaragon. Maawid sekaniyan sa rogo a isepaat iyan ko 
Allah sabap ko manga dosa niyan ago so dosa o manga taw a di ran katawan i 
kiyapakandosa iran. 
8 Aya ipepamangendao sii o Soti a Roh na so okit a kapekasoled ko Lebi a Soti a Darpa 
na da pen mapayag sii ko kapakatitindeg pen angkoto a miyaona a Barombarong. 
9 Langon oto na lagid o bayambayanan a aya ipepamangendao niyan rektano sa masa 
imanto na giyai: So manga pamemegayan ago manga korban a ipesepaat ko Allah na di 
ran den mapekaliwanag so hatin o taw a pesimba on. 
10 Ka giyangkoto a andang a kepit na aya kapetomana ko manga taritib a matag baden 
ipapantag ko lawas, a ibarat so kakan, kainom, ago mbarambarang den a kapamangonab. 
Na minidayon so kapaar angkoto a manga taritib sa taman bo ko kinisambiin on ko bago 
a kepit.  
 
So Rogo o Al Masih i Pekapapas ko Dosa 
 
11 Ka miyakaoma den so Al Masih a aya maporo a imam ko mapiya a kepit a sisii den 
imanto. Lebi a mala ago lebi a tarotop so Barombarong a pepagimaman iyan a kena a ba 
pimbaalan a manosiya ago kena a ba maaped sangkai a miyaaden a doniya. 
12 Miyakasoled sekaniyan ko Lebi a Soti a Darpa sa miyakaisaisa bo, na kena a ba so 
rogo o kambing ago nati a sapi i inawidan iyan roo a isepaat iyan, ka so rek iyan a rogo. 
Na giyanan i kiyaadena niyan ko kakesabet tano sa dayon sa dayon. 
13 So rogo o manga kambing ago mama a sapi, ago so ombi o tiyotong a nati a sapi a 
ipembombor ko manga taw a kiyabatalan na pepakasoti kiran ai kaan pekelompiyo so 
lawas iran ko kapesimba. 
14 Kagiya benar ai na taralebi pen a tanto a pekagaga so rogo o Al Masih. 
Miyakanggolalan ko da a ikepos iyan a Roh na inirila iyan a ginawa niyan a da a daway 
niyan a soasoat ko Allah, na so rogo iyan i pekalompiyo ko manga hatin tano ko manga 
olaola a kiyarong ko kapatay kaan tano kapangongonotani so oyagoyag a Tohan.  
 
15 Sabap sii na so Al Masih i tomiyanor ko bago a kapasadan kaan so siran oto a tiyawag 
o Allah na an makatarima sa da a kaposan iyan a kawali a initopa o Allah. Mapenggolaola 
ini ka kagiya so kiyapatay niyan na aya kiran pekasabet ko manga dosa a miyanggolaola 
iran isako kipapaaren kiran pen o miyaona a kapasadan.  
 
16 Di den keparo so apiya antona onon a amanat o di daan a kamataanan a miyatay den so 
miyagamanat on. 
17 Ka da a lalaw o amanat sii ko kaoyagoyag pen o mimbaal on. Aya bo a kakeparo niyan 
na amay ka miyatay sekaniyan den. 
18 Giyanan i sabap a apiya so miyaona a kapasadan na da mapero a liyo ko kinggolalanen 
ko rogo. 
19 Na giyai i miyanggolaola: Paganay ron na pitero o Mosa ko langon a taw so oman i 
sogoan o Kitab. Kagiya maipos oto na kinowa niyan so rogo o nati a manga sapi ago 
kambing a rakes o ig na inipirik iyan ko Kitaban ago so langon a taw a pegosaren iyan on 



so manga raon a hisopo a bababaden sa mariga a tanor a dilana. 
20 Na pitero iyan a “Giyai so rogo a inipemataan ko kapasadan a inisogo o Allah a 
tomanen iyo.” 
21 Sii ko datar oto a okit na pinirikan pen o Mosa sa rogo so Barombarong ago so langon 
a kasangkapan a pekeosar ko kapesimba. 
22 Mataan den a ipapaliyogat o Kitab a ba bo di langon taman na pekelompiyowan a 
nggolalan ko rogo. Na o da a kapekatoga o rogo na da den a kakepapas o dosa. 
 
23 Langon angkai a manga nganin a ladiyawan ko ndodoo sa kasorgaan na paliyogat a 
kapelompiyowi ron sangkai a okit. Ogaid na so manga nganin a iniibarat kiran roo sa 
kasorgaan na paliyogat on so lebi pen a mapiya a di sii. 
24 Kena a ba so Soti a Darpa a pimbaalan a manosiya i siyoledan o Al Masih a matag 
baden ladiyawan ko tito a Soti a Darpa, ka somiyoled sekaniyan sa kasorgaan kaan dii 
makapangadap ko Allah imanto para rektano. 
25 So maporo a imam o manga Yahodi na pesoled ko Lebi a Soti a Darpa ko oman ragon 
a maawid sa rogo a kena a ba niyan rek. Ogaid na sii ko kiyapakasoled o Al Masih sa 
kasorgaan na kena a ba sabap sa an iyan misapaat a ginawa niyan ko Allah sa omanoman. 
26 Ka o giyanan na disomala a omanoman sekaniyan pekerasay a ipoon ko kiyaadena ko 
doniya. Ogaid na mipeyag sekaniyan imanto sa miyakaisa bo sangkai a kakepos o manga 
masa kaan iyan mapakada so dosa a nggolalan ko kinisapaaten iyan sa ginawa niyan. 
27 Bagian o oman i isa a taw a makaisa bo matay, na maipos oto na kokomen o Allah. 
28 So mambo so Al Masih na miyakaisa a kinisapaaten rekaniyan ko Allah kaan iyan 
mapakada so dosa o madakel a taw. Na pepayag sekaniyan bo ko ikadowa a kena a ba 
mipantag ko dosa, ka sabap sa an iyan masabet so siran oto a pepanayaw rekaniyan. 
HIBRIYO 10 
So Kitab o Mosa na matag baden along o manga pipiya a rakmat a pemakatalingoma. 
Giyangkai a Kitab na kena a ba so tito a manga rakmat. Kagiya ka maoto na di niyan den 
ketarotop so manga taw a pepakarani ko Allah a nggolalan ko ndatadatar a manga korban 
a lalayon iran on ipesepaat oman ragon. 
2 O benar a kelompiyowan piyapiya sa dosa so pepamanimba na di den kegedam o hatin 
iran a aden pen a dosa iran, na masiken a benar a kiyagenekan den a kipesepaaten 
sangkoto a manga korban. 
3 Ogaid na aya benar na giyangkoto a manga korban na pekitadem o manga taw ko 
manga dosa iran oman ragon. 
4 Ka so rogo o manga mama a sapi ago manga kambing na di den ipekada o manga dosa. 
 
5 Kagiya ka maoto na sii ko kiyasong o Al Masih sa doniya na pitero iyan ko Allah a 
“Di ka kebaya sa manga korban ago so ped a manga ipesepaat reka, 
ogaid na bigan ako ngka sa lawas. 
6 Da ngka kasoaten so manga ayam a petotongen ko aparan  
ago so ped a ipesepaat para ko manga dosa." 
7 Na pitero aken a ‘Katii ako bo, ya Allah, a toman ko kabaya a ka, 
ka giyoto i misosorat ko kitab makapantag raken.' ” 

 
8 Paganay ron na pitero iyan a “Di ngka kabaya aya pen o ba ka masoat ko manga ayam a 



petotongen ko aparan, o di na so manga korban ago ped a manga sapaat a ipesepaat para 
ko dosa,” (pitero iyan ai apiya pen so kipesepaaten sii langon na ipapaliyogat o Kitab). 
9 Oriyan oto na pitero iyan a “Katii ako bo, ya Allah, a toman ko kabaya a ka.” Inisili o 
Allah so miyaona a kapasadan kaan iyan mapakambeken so ikadowa. 
10 Ka sabap sa tiyoman i Isa Al Masih so kabaya o Allah na miyasoti tano a nggolalan ko 
kinisapaaten ko lawas iyan sa miyakaisaisa bo. 
 
11 Oman i imam a Yahodi na petindeg ko aparan oman gawii a petomanen iyan so 
kapepanalagad iyan a omanoman iyan ipesepaat so ndatadatar a manga sapaat a di den 
ipekeda o manga dosa. 
12 Ogaid na so Al Masih na somiyapaat sa isaisa bo a sapaat para ko manga dosa a 
pakagaga sa taman sa pakataman, na go bo ontod ko kawanan o Allah 
13 A ron sekaniyan penayaw imanto taman sa mabaloy so manga ridoay niyan a dapoay o 
manga ai niyan. 
14 Ka nggolalan sangkoto a isaisa a sapaat na biyaloy niyan a matatarotop sa taman sa 
pakataman so siran oto a pekesoti.  
 
15 Na pepamataanan ai rektano mambo o Soti a Roh. Paganay ron na pitero iyan a  
16 Giyai i kapasadan a pagembaalan ko mipantag kiran 
amay ka maipos angkoto a manga gawii, a tig o Kadnan: 
Tegoon aken so manga sogoan aken ko manga poso iran, 
na isorat aken ko manga pamikiran iran.” 
 
17 Na pitero iyan pen a 
“Di aken den tedeman so manga dosa iran 
ago so manga rarata a galebek iran.” 
 
18 Na amay ka miyapapas ai langon na di den kailangan a kisepaaten ko apiya antona 
onon para ko dosa.  
 
Panamaran tano so Kasasarigi ko Allah 
 
19 Kagiya ka maoto, manga magariyari, na makasasarig tano sa kapakasoled tano ko Lebi 
a Soti a Darpa a nggolalan ko rogo o Isa. 
20 Likaan iyan rektano so bago ago oyagoyag a ipesoled on a kiokit ko rending a aya 
niyan lawas. 
21 Na sabap sa aden a maporo a imam tano a komikibir ko Walay o Allah, 
22 Na mamakarani tano ko Allah a rakes o iklas a poso ago mabager a kapakatatangked a 
mipepasod ko paratiyaya. Ka kiyapamesipesikan so manga poso tano kaan da den a 
marata a ba magegedam o hatin tano, ago kiyaonaban so manga lawas tano ko soti a ig. 
23 Panamaran tano komapet sa da a kapekealinalin iyan so sarig a pepemataanan tano a 
rek tano, ka kesarigan so Allah sa kaketomana niyan ko topa niyan. 
24 Na tagoon tano sa ginawa so manga ped tano kaan tano siran kaoyati sa kapekebabayai 
ko ped ago so kanggolaolaa ko manga pipiya a galebek. 
25 Di tano indarainon so di tano dii katimotimo a datar o pesowaan o ped, ka 



mamagoyata tano baden a ba di labaw ko kapekeilaya niyo sa magaan den pekatalingoma 
so gawii a kakesoy o Kadnan. 
 
26 Ka o tibabaa tano so dii kandosa oriyan o kiyatokawi tano ago kiyatarimaa ko tito a 
benar na da den a ped a misepaat ko Allah a ikeda o manga dosa. 
27 Na aya bo a miyalamba na so piyakalekelek a kapakatatalingomaa ko kapengokom ago 
so pekerab a apoy a pekaosip ko manga ridoay o Allah. 
28 Apiya antawaa i miyongkir ko Kitab o Mosa na miyabono sa da den a kapedi asar a 
piseksian o dowa o di na telo a saksi. 
29 Na pamimikirana niyo o antonaa i lebi pen a mala a indaneg a patot ko taw a misodi 
ko Wata o Allah, ago inibilang iyan a da a bali o rogo a ron mipepasod so kapasadan a 
aya rekaniyan miyakasoti, ago piyagitowito iyan pen so Roh a pepamegay sa limo. 
30 Ka katawan tano o antawaa i mitero on a “Rek aken so kasaop," ago 
"Pakapembayaden ko so siran oto a mapapatot on." Na pitero iyan pen a “Kokomen o 
Kadnan so manga pagtaw niyan.” 
31 Piyakalekelek so kakeroseng o taw ko kandanega on o oyagoyag a Tohan!  
 
32 Tademi niyo so miyasowasowa iyo gowani. Sangkoto a manga gawii ko oriyan o 
kiyalindawi kano o sindaw o Allah na madakel a karomasayan a inikarasay niyo, ogaid na 
miyatiger iyo. 
33 Pekesalak a pepagongatongaten kano ago pesetroon ko hadapan o manga taw, na 
pekesalak a pekeped kano ko manga taw a ipekidia kiran so datar ai. 
34 Miyakambagian kano ko kararasay o kikakalaboson. Na sii ko kiyaagawa ko tamok 
iyo na siyabar iyo a ikakapiya a ginawa niyo, ka katawan iyo a aden a lebi pen a mapiya a 
rek iyo a da a ikeda iyan. 
35 Kagiya ka maoto na di niyo lebaden so sarig iyo, ka aden a mala a imbalas on. 
36 Disomala a titiger kano baden kaan amay ka manggolaola niyo so kabaya o Allah na 
matarima iyo so initopa niyan. 
37 Ka aya tig o Kitab na 
 
“Di bo matey na sekaniyan a tomatalingoma  
na pekaoma na di den sendod. 
38 Ogaid na so taw a ibibilang aken a maontol  
na aya ipepaginetaw niyan na so paratiyaya, 
na o pengendod sekaniyan na di ako ron kesoat.” 
 
39 Ogaid na kena a ba tano mirarakes ko siran oto a pepangendod a baden kebinasa, ka 
mirarakes tano ko pepamaratiyaya taman ko kakesabet o niyawa tano. 
 
HIBRIYO 11 
Paratiyaya 
 
So paratiyaya na aya inipemataan ko sasarigan tano ago so kiyapakatangked tano 
makapantag ko di tano keilay. 
2 So miyanga oona a apo tano na kiyapemataanan o Allah a inikasoat iyan sabap ko 



paratiyaya iran.  
 
3 Nggolalan ko paratiyaya na kesabotan tano a miyaaden so alam a nggolalan ko katero o 
Allah, na so pepanga iilay tano na pimbaalan a poon ko di keilay.  
 
4 Sabap ko paratiyaya i Abil na somiyapaat sekaniyan ko Allah sa lebi pen a mapiya a di 
so inisapaat i Kain. Sabap ko paratiyaya niyan na miyasoat rekaniyan so Allah, na 
tiyarima o Allah so manga sapaat iyan a aya inipemataan sa maontol si Abil. Na 
nggolalan ko paratiyaya niyan na aden pen a di niyan dii teroon apiya pen miyatay 
sekaniyan.  
 
5 Sabap ko paratiyaya i Inok na minibayaw sekaniyan kaan di pekaokit ko kapatay. Da 
den matoon ka miyakowa sekaniyan o Allah. Ka tig o Kitab a sa da on pen kibayaon na 
inikasoat sekaniyan o Allah. 
6 Na da a ba pekasoat ko Allah o da a paratiyaya niyan, ka so taw a pepakarani ko Allah 
na disomala a peparatiyayaan iyan a kapapantagan den so Allah, na mbelasan iyan so di 
ron dii mbabanog.  
 
7 Sabap ko paratiyaya i Nok, na kagiya pakaiktiyaren o Allah mipantag ko kesowasowa a 
da pen mailay, na tiyoman iyan so Allah na mimbaal sa mala a kapal a ron miyasabet ago 
so pamiliya niyan. Nggolalan sii na miyasala iyan so doniya na miyatarima iyan so 
kaontol a inibilang a rek iyan sabap ko paratiyaya. 
 
8 Sabap ko paratiyaya i Ibrahim na tiyoman iyan so kiyatawaga on o Allah sa somong ko 
inged a initopa o Allah a imbegay ron. Na giyanatan iyan so inged iyan apiya pen di niyan 
katawan o anda i songowan iyan. 
9 Na nggolalan ko paratiyaya na miyaling sekaniyan ko inged a initopa on a datar o ba on 
mananangga, a mababaling sekaniyan ko manga barombarong. Datar oto mambo si Iskak 
ago si Yakob a piyamegan o Allah ko datar iyan bo a topa. 
10 Ka pakatatalingomaan o Ibrahim so siti a tatap den so onayan iyan a inantang ago 
pimbaalan o Allah.  
 
11 Si mambo si Sara na sabap ko paratiyaya niyan na bigan sa kabatowa sa kiyakeraringa 
on, na mimbawata apiya pen miyakalepas so idad iyan sa kapembawata iyan, ka 
piyaratiyaya niyan a tomanen o Allah so initopa niyan. 
12 Sabap sii na apiya pen datar o ba miyatay den so Ibrahim ka miyalokelokes na 
miyakapoon sangkai a isa a taw so manga kiyababadan a datar sa kadakel o manga bitoon 
sa langit ago so kadakel o peted sa kilid a ragat a di den keitong.  
 
13 Miyamatay angkai langon a manga taw, ogaid na sii ko kiyapamatay iran na 
pepamaratiyaya siran pen apiya da iran matarima so manga initopa o Allah. Ogaid na 
miyailay iran ai a kawawatanan pen na piyanalamatan iran. Na kinilala iran a ba siran den 
manga rait ago mananangga sa doniya. 
14 Siran oto a dii tetaro sa datar ai na pepayagen iran a ikakadali iran so tito a inged iran. 
15 Da iran pamikira so inged a inawaan iran, ka o pipikira iran na masiken maparo a 



makakasoy siran on. 
16 Ogaid na aya benar na masisingayo iran so lebi pen a mapiya a inged roo sa kasorgaan. 
Kagiya ka maoto na di ikeya o Allah a kapembetowi ron sa Tohan iran, ka pitiyagaran 
iyan siran sa siti a mbalingan iran.  
 
17 Sabap ko paratiyaya o Ibrahim na inirila iyan si Iskak isako tepengan sekaniyan o 
Allah. Ka so Ibrahim a aya tiyopaan o Allah na miyakatiyagar sa kisepaaten iyan ko 
botong a wata iyan a soasoat ko Allah 
18 Apiya pen miyatero on o Allah a “Sii pekaokit ko Iskak a kakebabad ka a minitopa ko 
reka.” 
19 Peparatiyayaan o Ibrahim a kegaga o Allah a kapagoyaga niyan ki Iskak a poon ko 
miyamatay. Na mapetero ta a so miyanggolaola na datar o kiyatarimaa niyan ki Iskak a 
poon ko miyamatay.  
 
20 Sabap ko paratiyaya i Iskak na initopa niyan ki Yakob ago sii ki Isaw so manga rakmat 
ko pekatalingoma a manga gawii.  
 
21 Sabap ko paratiyaya i Yakob na isako magaan matay na riyakmatan iyan so dowa a 
wata i Yosop. Na sominimba sekaniyan ko Allah a romoroko ko poro o teken iyan.  
 
22 Sabap ko paratiyaya i Yosop sii ko magaan iyan den kapetay na pitero iyan so 
makapantag ko kapakaliyo o manga taw sa Israil sa Misir. Na iniinsarat iyan o antonaa i 
ikidia ko bangkay niyan.  
 
23 Sabap ko paratiyaya o manga lokes o Mosa na initapok iran sekaniyan ko miyakatelo 
olan oriyan o kinimbawataan on, ka miyailay ran a mataid a wata na da iran kaleken so 
kasogoka iran ko inisogo o Solotan.  
 
24 Sabap ko paratiyaya o Mosa isako makala na da magiyog o ba sekaniyan pembetowi sa 
wata o wata a babay o Radiya Piraon, 
25 Ka miyatomo iyan baden a kapekerasay niyan a ped o manga pagtaw o Allah a di so 
dii kapakandosa a ipekapiya a ginawa sa di bo matey. 
26 Inibilang iyan so kapesodia rekaniyan para ko Al Masih a lebi pen a mala i bali a di so 
kakawasaan sa Misir, ka lalayon iyan mapipikir so balas a ketarima iyan.  
 
27 Sabap ko paratiyaya o Mosa na miyawa sekaniyan sa Misir a da den a kalek iyan ko 
rarangit o Solotan. Tiniger iyan so miyasowasowa iyan, ka datar o ba niyan pekeilay so 
Allah a di keilay.  
28 Sabap ko paratiyaya niyan na inisogo iyan so kaselaselaa ko Paska ago so 
kapamesipesiki sa rogo ko manga pintoan kaan di kebono o Malakalmaot so manga 
popaw sa lawas a wata a mama o manga taw sa Israil.  
 
29 Sabap ko paratiyaya o manga taw sa Israil na miyakaripag siran ko Mariga a Ragat a 
datar o ba sii ko mamara a lopa. Ogaid na kagiya tomepeng sii nggolaola so manga 
Imisiren na miyanga aled siran.  



 
30 Sabap ko paratiyaya na miyanga ooteng so manga pangeleban o siti a Yariko oriyan o 
kapepegalibeta on o manga Israil oman gawii ko soled o pito gawii. 
31 Sabap ko paratiyaya o Rahab a sondal a babay na da sekaniyan mirakes ko kiyabonoa 
ko manga taongkir sangkoto a siti ka kagiya piyakabolos iyan so manga manoriman a 
Yahodi sa da a marata a kadiyat iyan. 
 
32 Antonaa pen i mapetero aken? Da den a oras a ba aken pen panotola so makapantag ki 
Gidiyon, Barak, Samson, Hipta, ago si Daod, si Samowil ago so manga nabi. 
33 Nggolalan ko paratiyaya na tiyaban iran so manga ndatoan, pinggolaola iran so ontol 
ago miyatarima iran so initopa o Allah. Piyakakemed iran pen so manga arimaw, 
34 Miyapareng iran so pekerab a manga apoy ago miyakalidas siran sa kambonoa kiran a 
pedang. Manga lolobay siran ogaid na piyamakabager den, miyanga babaloy siran a mala 
i gees ko kapakitidawa, na miyapakapalagoy iran so miyakadakedakel a sondaro o manga 
rait. 
35 Sabap ko paratiyaya na minikasoy ko manga babay so miyamatay a manga lolot iran a 
nggolalan ko kiyaoyaga kiran peroman.  
 
Ogaid na aden a ped a da iran tarimaa so kamaradika, ka miyatomo iran a miyatay siran a 
mararasay kaan maoyag ko lebi pen a mapiya a kaoyagoyag. 
36 So ped na piyagongatongat ago piyamadasan, na so pen so ped na piyamatong a manga 
rantay ago piyangalaboso. 
37 Riyobakan siran a ator, piyamotol a gabas, ago piyamono a pedang. Miyakanebeneb 
siran a kindiditar sa kobal a bilibili o di na kambing. Manga miskin siran, pesetroon, ago 
dii peranegen. 
38 Di mapapatot so doniya ko kapiya iran. Mindadadadag siran ko mitataog a manga 
kaden ago manga kapalawan a kibabaling siran ko manga liyang ago manga gireb.  
 
39 Palaya siran den kiyapemataanan a inikasoat o Allah sabap ko paratiyaya iran, ogaid 
na da iran tarimaa so initopa niyan. 
40 Ka lebi pen a mapiya a pitekdir iyan para rektano na di siran ketarotop taman sa di 
siran rektano maped.  
 
HIBRIYO 12 
Pepakatanoren o Allah so manga Wata iyan 
 
Kagiya ka maoto na sabap sa malilibet tano angkai a miyakadakedakel a taw a dii seksi na 
isili tano so langon a makababangen rektano ago so dosa a tanto rektano a komakapet, na 
mananamar tano malalagoy ko kakoya a pepegantap ko dii tebanaan a maoonaan tano. 
2 Itenteng tano so manga mata tano ki Isa a ron mipepasod so paratiyaya tano a poon sa 
paganay taman sa kaposan. Sabap ko kapipiya a ginawa a ketarima iyan na tiniger iyan so 
kiyatotoka on ko kros. Da niyan tagoa sa ginawa so kayaan on, na moontod sekaniyan 
imanto ko kawanan o korsi o Allah. 
 
3 Rasama niyo sekaniyan a siyabar iyan angkai a tanto a kiyasopaka on o manga baradosa 



kaan kano di ndokawi o di na kedai sa arap. 
4 Ka sii ko kapananamari niyo somopak ko dosa na da niyo pen pakatemana a taman sa 
katogai rekano pen a rogo. 
5 Ba niyo kiyalipatan so pandoan o Allah a pitero iyan rekano a manga wata iyan? Tig 
iyan a 
 
“Wata aken, di ngka pipikira i ba maito bo i gona so kapepakatanora reka o Kadnan, 
aya pen o ba ka kadai sa arap igira a pembongetan ka niyan; 
6 Ka pepakatanoren o Kadnan so oman i pekebabayaan iyan 
ago pendanegen iyan so oman i tiyarima iyan a wata.” 

 
7 Tigera niyo ai ka giyanan i kapendanega niyan rekano. Ka so ipekidia rekano o Allah na 
sii sabap sa manga wata kano niyan. Ba aden a wata a di pendanegen o ama iyan? 
8 Na o di kano pendanega o Allah a lagid o langon a manga wata na kena a ba kano tito a 
manga wata iyan ka manga inikagingay. 
9 So manga ama tano a manosiya na pindadaneg tano iran na piyagadatan tano siran. Na 
taralebi pen a makimbabaya tano ko Ama o niyawa tano kaan tano maoyagoyag! 
10 Pindadaneg tano o manga ama tano a manosiya sa da bo matey a alongan ko mapipikir 
iran a patot rektano. Ogaid na pendanegen tano o Allah para ko rek tano a kamapiyaan 
kaan tano makambagian ko kasosoti niyan. 
11 So langon a daneg na lagid o ba baden ipekerata pasin o ginawa, ka kena a ba 
ipekebabaya. Ogaid na sii sa oriyan na siran oto a piyakatanor a nggolalan sii na 
pemangonga sa kaontol ago kalilintad. 
 
Manga Insarat ago manga Lalangan 
 
12 Kagiya ka maoto na pakabagera niyo so kidodokawan a manga lima niyo ago so 
manga lolobay a leb iyo! 
13 Pakatitowa niyo so manga lalan a pekelalakawan iyo kaan di kesadir so lepo a manga 
ai niyo ka pekabager baden.  
 
14 Panamari niyo so kapakalilintad iyo ago so langon a taw, ago so kapaginetaw niyo a 
soti, ka kagiya da den a di masosoti a ba niyan mailay so Kadnan. 
15 Ikitiyari niyo o ba aden a isa rekano a ba talikod ko limo o Allah, aya pen o ba 
sekaniyan misayan sa mapait a bekaw a magto a pekasamok ko ped ago madakel a manga 
taw a kerambit ko kapait iyan. 
16 Iktiyari niyo pen o ba aden a isa rekano a mabaloy a sebo o di na kadodoniyai a datar o 
Isaw. Pipesa niyan so kabenar iyan ko kakakai ron a wata sabap bo ko pangenengken a 
makaisa makan. 
17 Na katawan iyo a sii ko oriyan oto na kagiya pangnin iyan ko ama iyan a imbegay 
niyan on so rakmat a kak iyan na da on mibegay. Di niyan den kindod so pinggolaola 
niyan apiya pen miyangangampedian a tanto ko ama iyan a penggoraok pen. 
 
18 So kiyaraniyan iyo na kena a ba datar o Palaw a Sinay a kiyaraniyan o manga Israil a 
keaper iran, a so palaw a pekerab on so apoy a rakes o kaliboteng, kakekenem, ago barat, 



19 Ago so matanog a kiyaoni o bogiyong, ago piyakalekelek a sowara. Na kagiya maneg 
o manga Israil angkoto a sowara na piyangni iran a da den a ped a katero a ba mapetero 
kiran 
20 Ka kagiya di iran ketiger mamakineg so inisogo kiran a “Apiya so ayam a ndapo ko 
palaw na disomala a perobakan a ator taman sa matay.”  
21 Na kagiya tanto ini a piyakalekelek a pekeilay na pitero o Mosa a “Pekelek ako ago 
tatabaden.”   
 
22 Ogaid na sekano, na aya kiyaraniyan iyo na so Palaw a Siyon ago so siti o oyagoyag a 
Tohan, a so kasosorgai a Yarosalim a ndodoo so di bo den pira nggibo a malaikat a 
malilimod sa kapeselasela iran, 
23 A rakes o manga magaagama, a so langon a kaka a manga mbawataan o Allah a 
miyamangisorat so manga ngaran iran roo sa kasorgaan. Miyakarani kano ko Allah a so 
pangongokom ko langon a taw, ago sii ko manga niyawa o manga oontol a taw a 
miyatarotop den. 
24 Miyakarani kano ki Isa a ron mipepasod so bago a kapasadan, ago sii ko 
inipamesipesik a rogo a di niyan dii teroon so lebi a mapiya a di so dii matero o rogo o 
Abil. 
 
25 Iktiyari niyo o ba kano magenda mamakineg ko Allah a di rekano dii tero. So siran oto 
a minda mamakineg ko mitero kiran sii sa doniya na da siran den makalidas ko daneg, na 
taralebi pen a di tano ron pekalidas o talikodi tano sekaniyan a dii tero sii sa kasorgaan. 
26 So sowara niyan na initabeker sa doniya sa masa oto, ogaid na imanto na initopa niyan 
a “Kokogen aken peroman sa makaisa a kena bo a ba giya doniya, ka so pen so langit.”  
27 So kabasa niyan a “peroman sa makaisa” na aya maana niyan na so kapengowaa on ko 
manga nganin a kekokog, a giyoto so manga nganin a miyanga aaden, kaan so di kekokog 
na aya bo kelamba.  
 
28 Kagiya ka maoto na manalamat tano ka pepekatarima tano sa Ndatoan a di den 
kekaog.  Manalamat tano ago mangongonotan tano ko Allah ko okit a ikesoat iyan a rakes 
o kapagadati ron ago kalek. 
29 Ka mataan den a so Tohan tano na penggagep a apoy. 
 
HIBRIYO 13 
So Moripori a manga Pandoan 
 
Peterosen iyo so di niyo dii kanggiginawai a datar o magariyari. 
2 Di niyo pendarainonen so kasekasakawa ko manga mananangga. Aden a misekasakaw 
ron a di ran katawan a so bes so manga malaikat i pisekasakaw iran. 
3 Tatademi niyo so kikakalaboson a datar o ba kano iran ped a makakalaboso. Tatademi 
niyo pen so manga taw a perarasain a datar o ba kano mambo perarasain a ped iran.  
 
4 Disomala a kapagaadati o langon a taw ko kapangaroma, na di pekisebo so dii 
kakeromai. Ka siran oto a dii keromai a da makawing ago manga dii sesebo na ndanegen 
o Allah.  



 
5 Di niyo pekipaaren a kapepaginetaw niyo ko kababaya ko pirak. Tatapiin iyo den so 
kapapantagan a manga rek iyo, ka miyatero den o Allah a “Di aken seka den pagawaan 
aya pen o ba ko talikodi.” 
6 Sabap san na mapetero tano sa kapakasasarig a 
“So Kadnan i pegogop raken; di ako kelek.  
antonaa i mapenggolaola raken o manosiya?” 
 
7 Tademi niyo so manga nakoda iyo gowani a miyamangendao rekano ko katero o Allah. 
Masaki niyo so kiyabolosan o manga olaola iran na rawata niyo so paratiyaya iran. 
8 Si Isa Al Masih na di den kealin, ka datar iyan bo gowani, ago imanto, ago taman sa 
pakataman. 
9 Di niyo peperowa o ba kano mapakasilay o pimbarambarangan a mibabagowan a 
manga ndao. Aya mapiya na so limo o Allah na aya ipekabager o manga poso tano a kena 
a ba so kapetomana ko manga taritib mipantag ko manga pangenengken, ka di ini 
pekaogop ko siran oto a petoman on.  
 
10 Aden a aparan tano a apiya so manga imam a pepanalagad ko Barombarong o manga 
Yahodi na da a kabenar iran sa kakekana ko ipesepaat on. 
11 So maporo a imam iran na pegowiten iyan so rogo o manga ayam sii ko Lebi a Soti a 
Darpa a aya ikepapas o manga dosa, ogaid na petotongen so lawas angkoto a manga ayam 
sii sa liyo o kampo. 
12 Sabap saya na riyasay mambo si Isa ago miyatay sii sa liyo o gimowa o siti kaan iyan 
masoti so manga taw a nggolalan ko rek iyan a rogo. 
13 Kagiya ka maoto na somong tano rekaniyan roo sa liyo o kampo ago mbagian tano ko 
kayaan iyan. 
14 Ka da a siti tano sii sa doniya a ba mamboway sa dayon sa dayon, ogaid na ipekedali 
tano baden so siti a pekatalingoma. 
15 Kagiya ka maoto na patot a lalayon tano ipesepaat ko Allah so kapepodiya on a 
nggolalan ki Isa. Giyanan i onga o manga modol a pepanalamat ko Ingaran iyan. 
16 Di niyo pendarainonen nggolaola so mapiya ago so di niyo dii kapakambagiana ko ped 
ko manga rek iyo, ka so datar ai a manga sapaat na aya ikesoat piyapiya o Allah. 
 
17 Tomana niyo so manga nakoda iyo ago pakimbabaya kano kiran, ka pepagipaten kano 
iran a datar o manga taw a isomariya on so galebek iran. Tomana niyo siran kaan so 
kapepanalagad iran para rekano na ikebabaya iran a kena a ba mipemboko, ka giyanan na 
di rekano pekatabang.  
 
18 Pepangangarapanen kami niyo. Miyatangked sa ginawa mi a maliwanag so hatin ami, 
ka kebayaan ami nggolaola lalayon so ontol. 
19 Na pagakolen ko rekano a pangniya niyo ko Allah a pakakasowin ako niyan rekano 
san sa di bo ini matey.  
 
20 So Allah a pekepoonan o kalilintad na inoyag iyan a poon ko miyamatay so Mala a 
Tomatagikor sa bilibili a so Kadnan tano a Isa. Na pengnin ko a nggolalan ko rogo a ron 



mipepasod so da a ikepos iyan a kapasadan 
21 A imbegay niyan rekano so langon a kamapiyaan a kailangan iyo ko kapetomana niyo 
ko kabaya iyan. Na pengnin ko a nggolaolaan iyan sii rekano so ikasosoat iyan a 
nggolalan ki Isa Al Masih, a rek iyan so bantogan sa taman sa pakataman! Amin. 
 
22 Pagakolen ko rekano, manga magariyari, a sebari niyo mamakineg angkai a manga 
pandoan, ka mapontok angkai a inisorat aken rekano. 
23 Pekitokawan ko rekano a si Timotiyo a pagari tano na miyakaliyo den sa kalaboso. O 
makaoma sekaniyan sii sa magaan na pekaonoten aken amay ka song ako rekano san.  
 
24 Sampain iyo so salam aken ko langon a nakoda iyo ago so langon a manga pagtaw o 
Allah. Pesalamen kano o manga magariyari a poon sa Italiya.  
 
25 Pengnin ko a malalayon rekano langon so limo o Allah. 
 

SANTIYAGO 
 
SANTIYAGO 1 
Alamat sorat ako i Santiyago a oripen o Allah ago so Kadnan a Isa Al Masih makasampay 
ko sapolo ago dowa a mbatabataa a mipaparak sa mbalabala. Selamen aken sekano! 

 

Paratiyaya ago Ongangen 
 
2 Manga pagari ko, amay ka kesagadan iyo so mbarambarang a itiyoba rekano na 
bilangen iyo a tanto niyo a ikebabaya, 
3 Ka katawan iyo a so kapetepengi ko paratiyaya niyo na ipembaloy niyo a pepekatiger. 
4 Na perowa niyo a midayon o kapepakatiger iyo so galebek iyan kaan kano mabaloy a 
matatarotop ago maganap i parangay a da a korang on. 
5 Ogaid na o aden a isa rekano a kakokorangan sa ongangen na pangniya niyan ko Allah, 
ka imbegay niyan on. Ka pepamegay sekaniyan ko langon a taw sa da a sangkaan iyan 
ago da den a kasendit on. 
6 Ogaid na disomala a aden a paratiyaya niyan sii ko di niyan dii kapangni sa da a 
kandowadowa on. Ka so taw a dii ndowadowa na lagid o manga begel a aloyan alobak sa 
kalodan ko kapendansali ron o ndo. 
7 So taw a datar ai na di niyan iinama i ba aden a imbegay ron o Kadnan a apiya antona 
onon 
8 Ka kagiya madodowa a pamikiran iyan a dii selinsalin sii ko langon a di niyan dii 
nggolaolaan. 
 
Kamimiskini ago Kakawasai 
 
9 So mababa a taw a peparatiyaya na patot a mipengandag iyan so kiniporoon on o Allah. 
10 Ogaid na so kawasa a peparatiyaya na pangandagen iyan so kinibabaan on o Allah, ka 
so kawasa na keda bo a datar o obarobar sa pangomaan. 



11 Ka amay ka somebang so alongan a romanti na kelayon so obarobar na keolog, na 
keda so kapiya niyan i paras. Datar ai mambo so kawasa, ka keda sekaniyan bo sii ko 
kapepanamok iyan. 
 
Katepeng ago Kasarani 
 
12 Rarakmatan so pepekatiger ko kapetepengi ron, ka amay ka ikesoat o Allah na 
terimaan iyan so sangkad, a so kaoyagoyag a initopa o Allah ko siran oto a pekebabaya 
rekaniyan. 
13 Igira a pekegawi so taw sa kanggolaola niyan sa marata na di niyan peteroa i ba so 
kapekegawia on na poon ko Allah. Ka so Allah na di kegawi, na di niyan mambo 
nggawiin so apiya antawaa. 
14 Ogaid na pekegawi so taw igira a pekebarayat ago peketondog o marata a singayo 
iyan. 
15 Na amay ka keraringen so singayo iyan na pembawata sa dosa, na amay ka makatoa so 
dosa na pembawata sa kapatay. 
 
16 Manga pagari ko a pekebabayaan, na di niyo peparowa o ba kano panalibaa. 
17 So oman i isa a pamemegayan a mapiya ago da a daway niyan na poon sa kasorgaan a 
initana rektano a poon ko Allah a aya miyaden ko manga pesindaw roo sa langit. Di 
sekaniyan den kebaroba aya pen o ba aden a mailay ron a along a pekesalinsalin. 
18 Sii ko kabaya iyan na biyaloy tano niyan a manga wata iyan a nggolalan ko katero iyan 
a tito a benar kaan tano mabaloy a datar o keona a keragon ko langon a inaden iyan. 
 
Kapamakineg ago Katoman 
 
19 Tanodi niyo ai, pekebabayaan ko a manga pagari aken: patot a so oman i isa na 
ndilapet mamakineg, di penggagaan tero, ago di kerarangiti nggagaan. 
20 Ka so rarangit o taw na di ron den makapenggolalan so kaontol a kabaya o Allah. 
21 Kagiya ka maoto na bowangen iyo so oman i isa a maresik a olaola ago so langon a 
kamarataan a madadalem rekano pen, na tarimaa niyo, a rakes o kapepangalimbabaan iyo, 
so katero o Allah a piyamola niyan ko manga poso iyo, ka aya rekano pekasabet. 
 
22 Lalayon iyo petomana so katero iyan a kena bo a ba giya kapepamakinega niyo ron, ka 
amay ka giyanan na pepagakalan iyo a ginawa niyo. 
23 Ka so taw a pepamakineg ko katero iyan a sarta a di niyan tomanen na datar o taw a 
tintengan iyan so tito a mambobontal iyan ko pagalongan, 
24 Na oriyan o kiyailaya niyan on na miyawa roo a sarta a kiyalipatan iyan so bontal a 
paras iyan. 
25 Ogaid na taw a pegamasamasen iyan so matatarotop a Kitab a pekabalokas rektano 
ago ipeteros iyan ai a di pekalipat ko pepamakinegen iyan ka petomanen iyan baden, na 
perakmatan sekaniyan ko langon a di niyan dii nggolaolaan. 
 
26 O aden a pipikiren iyan a baraamal sekaniyan a sarta a di niyan pekegenggen so dila 
iyan na pepagakalan iyan a ginawa niyan, na da den a lalaw o agama niyan. 



27 So agama a tito ago da a daway niyan ko hadapan o Allah a Ama tano na giyai: so 
kapegogopi niyo ko manga ilo ago manga balo ko kareregeni kiran, ago so kapelidasi 
niyo ko kakeboringi rekano o doniya. 
 
SANTIYAGO 2 
Lalangan ko Kaperamiramig 
 
Manga pagari ko, na sii ko kapeparatiyayaa niyo ki Isa Al Masih a kababantogan a 
Kadnan tano na di kano peramiramig. 
2 Ibarat na opama ka aden a mama a somiyoled ko kalilimodan rekano a pipiyapiya 
ndiditar ago sisising sa bolawan na sarta a somiyoled on mambo so sakataw a miskin a 
ndiditar sa miyanaberitan, 
3 Na o peramigi niyo so ndiditar sa mapiya a teroa niyo ron a “Ontod ka sii sangkai a 
mapiya a darpa,” na peteroon iyo ko miskin a “Tindeg ka san,” o di na “Ontod ka sa 
salasa ini sa obay a ai aken,” 
4 Na miyakasela kano, ka piyakambidabida iyo so isen iyo a manga taw na miyabaloy 
kano a manga pangongokom a marata i pamikiran.  
 
5 Pamakineg kano, pekebabayaan ko a manga pagari aken! Piyamili o Allah so manga 
taw a pipikiren o doniya a manga miskin an mabaloy a mala i paratiyaya, a aya iran 
kakawasaan, ago an siran makakewali ko Ndatoan a initopa niyan ko manga pekebabaya 
on. 
6 Ogaid na di niyo dii sodiin so manga miskin. Ba di so manga kawasa i di rekano dii 
mangarasi ago petonda rekano ko manga kokoman? 
7 Ba di siran i dii mbabasa sa marata makapantag ko ingaran o Kadnan iyo? 
 
8 O mataan den a petomanen iyo so maoonaan a sogoan o Kitab a “Kababayai ngka so 
siringan ka a datar a ginawa ngka,” na mapiya so di niyo dii nggolaolaan. 
9 Ogaid na o peramiramig kano na miyakandosa kano, na miyasala kano o Kitab, ka 
miyasogok iyo. 
10 Ka so petoman ko langon o Kitab a liyo ko isaisa a sogoan on a siyogok iyan na aya 
kasalaan iyan na datar o ba niyan siyogok so langon o Kitab. 
11 Ka so mitero sa “Di ka pesina,” na pitero iyan pen a “Di ka pemono.” Na apiya o da ka 
sina na miyasogok ka so Kitab o miyakapamono ka. 
12 Igira a di ka dii tero, ago sii ko langon a di niyo dii nggolaolaan na tatanodi niyo a 
ikokom rekano so Kitab a pekabalokas rekano. 
13 Ka amay ka pengokom so Allah na di niyan ikepedi so taw a da a kapedi iyan ko ped. 
Ogaid na so aden a kapedi iyan na da a ikelek iyan amay ka kokomen.  
 
Paratiyaya ago Manga Galebek 
 
14 Antonaa i gona niyan, manga pagari ko, o dii teroa o taw a aden a paratiyaya niyan 
ogaid na da a manga galebek iyan a aya on poriba? Ba rekaniyan pekasabet angkanan a 
paratiyaya? Mataan a di. 
15 Ibarat o aden a pagari niyo a mama o di na babay a da a nditaren iyan o di na da a 



kekan iyan, 
16 Na o teroa kiran o isa rekano a “Pengnin ko a mapipiya a ginawa ngka! Pakayaw ka 
ago kan ka piyapiya,” na antonaa i lalaw niyan o di ngka sekaniyan begi ko kailangan 
iyan? 
17 Datar ai so paratiyaya: maatay den ai o da a manga galebek a misasarta on. 
 
18 Ogaid na aden nda a petero sa “So isa a taw na aden a paratiyaya niyan a da on so 
manga galebek, na so pen so ped na aden mambo a manga pipiya a galebek iyan." Aya 
kisembag aken on na giyai: “Ba ngka mapekiilay so paratiyaya ngka a da on so galebek? 
Kena, ogaid na pekiilay aken so paratiyaya ko a nggolalan ko manga galebek aken.” 
19 Peparatiyayaan ka a isaisa bo a Tohan. Mapiya! Apiya so manga saitan na 
peparatiyayaan iran ai mambo, na penanabaden siran sa kalek. 
20 Seka ki a da a lalag iyan! Ba ka pen kebaya sa poriba a so paratiyaya a di on misasarta 
so manga galebek na da a lalaw niyan? 
21 So Ibrahim a apo tano, na ino sekaniyan bilangen o Allah a maontol? Ba di sabap ko 
galebek iyan a kinisapaaten iyan ko wata iyan a so Iskak sii ko aparan? 
22 Na keilay ngka a so paratiyaya niyan na oonotan o manga galebek iyan, na miyatarotop 
so paratiyaya niyan a nggolalan ko manga galebek iyan. 
23 Na miyatoman den so pitero o Kitab a “Miyaratiyaya so Ibrahim ko Allah na so 
paratiyaya niyan na inibilang o Allah a aya niyan kaontol,” na bitowan sekaniyan sa 
ginawai o Allah. 
24 Sabap san na keilay niyo a imbilang o Allah a maontol so taw sabap ko manga galebek 
iyan, a kena bo a ba sii sabap ko paratiyaya niyan.  
25 Datar ai mambo so miyaolaola o sondal a si Rahab. Inibilang sekaniyan o Allah a 
maontol sabap ko manga galebek iyan ko kiyapakabolosa niyan ko manga manoriman a 
siyogo o manga Yahodi ago so kiyaogopi niyan kiran ko kiyapakapalagoy iran sii ko 
salakaw a lalan. 
26 Na datar o miyatay a lawas a da a niyawa niyan na maatay mambo so paratiyaya o di 
on misasarta so manga galebek. 
 
SANTIYAGO 3 
So Dila 
 
Di patot i ba so kadakelan rekano na mabaloy a goro, manga pagari ko, ka katawan iyo a 
sektano a manga goro na kokomen ko lebi pen a masopiit a kokoman a di so manga ped. 
2 Ka langon tano pekeribat ko madakel a okit iyan. O aden a di keribat ko di niyan dii 
katero na tarotop sekaniyan i parangay a pekegenggen iyan so intiro a lawas iyan. 
3 Amay ka kakangan tano so ngari o koda na kipaar tano so intiro a lawas iyan kaan 
pepekaonot apiya anda tano song. 
4 O di na ibarat so manga kapal; apiya pen ai manga ala ago pepagawidawidan o mabager 
a ndo na ipapaar ini o maito a pangolin ago pesong apiya anda pepakaantapa o 
pangongolin. 
5 Datar ai mambo so dila; apiya pen maito ini a ped sa lawas na makapetekabor sa mala. 
 
Pamikira niyo man o antonaa i kaito o apoy a kitentem ko maolad a kalasan! 



6 Na so dila na apoy. Giyai na kadodoniyai a kamarataan sii ko manga anggaota o lawas. 
Pekebatalan iyan so intiro a lawas ago pepakakaraben iyan so langon o kapepaginetaw 
tano ko apoy a poon den sa kanarakaan. 
7 Pelayamen o manga taw ago miyalayam iran den so langon a pisosonan a manga iila a 
ayam a rakes o manga papanok, manga nipay, ago manga seda. 
8 Ogaid na so dila na da a taw a ba on pekapiis. Marata ini a di kegenggen a mapepeno a 
bisa a pekapatay. 
9 Pegosaren tano ini ko kapepodiya ko Kadnan a Ama tano, ago so dii kitewapen ko 
manga taw a inembaalan a minisayan ko ginawa o Tohan. 
10 So podi ago sinta na peliyo ko isaisa a ngari. Kena ini a ba patot a dii manggolaola, 
manga pagari ko! 
11 Ba kepakay a sii bo pegembowat so mapiya a ig ago so matimos a ig ko isaisa a 
bowalan? 
12 Ba kepakay, manga pagari ko, a ba monga so kayo a korma sa manga olibi, o di na ba 
monga so waged a obas sa manga korma? Di mambo kepoonan so ragat sa ig a da a timos 
on. 
 
So Ongangen a poon sa Kasorgaan 
 
13 O aden rekano a maongangen ago somasabot na patot a pakiilay niyan ai a nggolalan 
ko mapiya a sowasowai niyan ago manga galebek iyan a oonotan o kapepangalimbabaan 
a pepekapoon ko ongangen. 
14 Ogaid na o madadalem ko poso iyo so mapait a kasiig ago so kapelalawana na di niyo 
pengandagen so ongangen iyo, ka giyanan i kapepagmaa ko benar. 
15 Giyangkoto a kaongangen na kena a ba poon sa kasorgaan, ka kadodoniyai, 
kamamanosiyai, ago kaiiblisi. 
16 Ka aya mirarakes ko kasiig ago kapelalawana na so di kapegayonayon ago so langon a 
pisosonan a marata a galebek. 
17 Ogaid na so ongangen a poon sa kasorgaan na paganay ron na da a saog iyan, ago 
pekebabaya ko kalilintad, pepanginsokor, makaaayona, tanto a makapediin ago mapiya i 
galebek, di peramiramig, ago di pemagomanta. 
18 So kaontol na aya onga o oniin a ipesaod o siran oto a pepakalintad sii ko kalilintad.  
 
SANTIYAGO 4 
So Kapakingginawai ko Doniya 
 
Antonaa i pekesabapan ko di niyo dii katitidawa ago kapepawala? Ba di so manga rarata a 
kabaya a dii mbobono sii sa ginawa niyo? 
2 Aden a kebayaan iyo a di niyo kekowa, na sabap sii na makaiiktiyar kano mamono. 
Aden a ipekesigi niyo ogaid na di niyo peraoten na ba kano den pepapawala ago 
petitidawa. Da niyo makowa so singanin iyo ka da niyo pangniya ko Allah. 
3 Na igira a pepamangni kano na di kano kebegan ka kagiya marata so angin iyo, ka 
pepangnin iyo so ikesoat o ginawa niyo.  
 
4 Sekano a miyamanalikod ko Allah! Ba niyo di katawi a o pengginawain iyo so doniya 



na peridoon iyo so Allah? Apiya antawaa i minili sa kapakinggiginawai niyan ko doniya 
na mimbaloy a ridoay o Allah. 
5 Ba niyo pipikira a da a lalaw o pitero o Kitab a “Mitataralo a kasiig o niyawa a tiyago 
rektano o Allah?” 
6 Ogaid na so limo a ipembegay niyan na lebi pen a mala i kapaar. Ka pitero o Kitab a  
 
“Pesopaken o Allah so ipoporo iyan a ginawa niyan  
ogaid na pembegan iyan sa limo so pepangalimbabaan.” 

 
7 Kagiya ka maoto na pakimbabaya kano ko Allah. Atowi niyo so Iblis, ka pelagoyan 
kano niyan. 
8 Obay kano ko Allah, ka magobay sekaniyan rekano mambo. Pamowanaw kano a manga 
baradosa. Sotiya niyo a manga poso iyo a madodowa i pamikiran!  
9 Rataan iyo sa ginawa niyo so manga dosa niyo ago mbokoon iyo a sarta a goraok kano! 
Sambii niyo sa kamboko so kapesinga iyo, na sambii niyo sa rata a ginawa so 
kapekebabaya iyo! 
10 Pangalimbabaan kano ko hadapan o Kadnan, ka iporo kano niyan. 
 
Lalangan ko Kapaawinga ko Ped 
 
11 Di kano pepepaawinga, manga magariyari, ka apiya antawaa i pepaawing ko pagari 
niyan o di na kokomen iyan na pepaawingen iyan so Kitab ago pekokomen iyan. Na o 
kokoma ngka so Kitab na di ngka petomanen so Kitab, ka biyaloy ngka baden a ginawa 
ngka a pekakokom on. 
12 So bo so Allah i pekabegay sa Kitab ago pekakokom. Sekaniyan bo i pekasabet ago 
pekabinasa. Na antawaa ka a pepaawingen ka so siringan ka? 
 
Lalangan ko Kapegambog 
 
13 Pamakineg kano, sekano a dii tetaro sa “Imanto o di na mapita na song kami sa isa a 
inged na keden kami roo sa makasaragon, ka pendagang kami kaan kami makalaba.” 
14 Di niyo katawan o antonaa i kesowasowa iyo mapita, ka lagid kano o lekep a pekeilay 
sa di matey na kedadas bo. 
15 Aya patot a peteroon iyo na giyai: “O miyog so Allah na keoyagoyag kami, na giyai o 
di na giyanan i penggolaolaan ami.” 
16 Ogaid na imanto na di kano dii tekabor ago dii magambog. Na marata so langon a 
datar ai a dii katekabor. 
17 Kagiya ka maoto na so taw a katawan iyan o antonaa i patot a penggolaolaan iyan 
ogaid na da niyan ai nggolaolaa na miyakandosa sekaniyan. 

 
SANTIYAGO 5 
Lalangan ko manga Kawasa 
 
Hey sekano a manga kawasa, goraok kano ago pelendalendag sabap ko manga 
karomasayan a kitalemba rekano! 



2 So manga kakawasaan iyo na penga reredak, na so manga nditaren iyo na pengangan a 
gaab. 
3 Tengisen so manga bolawan iyo ago pirak, na so tangis iyan na pembaloy a peseksi a 
pekasopak rekano, na kelagid ai o apoy a ken iyan so sapo iyo. Ogaid na pepanimo kano 
pen sa manga kakawasaan sii sangkai a kaposan a manga gawii. 
4 Ilaya niyo man, ka so manga sokay a da niyo tarotopa ko kigagalebek sii ko manga lopa 
iyo na penggoraoken iran a kadosa niyo. Na so dii ipenon o manga peperagon ko 
pereperan iyo na miyaneg o Kadnan a Lebi a Mamaapaar. 
5 Gayagomaya so kapepaginetaw niyo sii sa doniya, na piyanamaran iyo so ikasosoat a 
ginawa niyo. Piyagolitolitan iyo a ginawa niyo a ititiyagar ko gawii a kasombalia rekano. 
6 Siyala ago piyamono iyo so da a manga sala iyan, na da kano iran atowi.  
 
Kapanginsabar 
 
7 Na panginsabar kano, manga magariyari, taman sa kapekaoma o Kadnan. Pamimikirana 
niyo man so taribasok a pepenayaw ko kaperagona ko pereperan a mala i bali a poon ko 
lopa iyan. Sesabar sekaniyan sii ko kapenayawa niyan ko keona ago keori a kapengoran. 
8 Disomala a sesabar kano mambo. Pakabagera niyo so manga poso iyo, ka miyakarani 
den so kapekaoma o Kadnan.  
 
9 Di kano pesesagdai, manga magariyari, ka o ba aya rekano mikokom. So pangongokom 
na sisii den ko pintoan! 
10 Rawata niyo, manga magariyari, so ladiyawan o manga nabi a miyangosiyat sii ko 
ingaran o Kadnan, ka miyasabar iran so kiyarasay iran. 
11 Siran oto a miyakatiger na ibibilang tano a kiyarakmatan. Miyaneg iyo so 
kiyapakatiger o Yob na katawan iyo so inikidia on o Kadnan sii sa kaposan, ka 
masalinggagaw so Kadnan ago makalimoon. 
 
12 Lawan san pen, manga pagari ko, na di kano pesepa igira a petopa kano. Di niyo 
pesepaan so kasorgaan, o di na so doniya, aya pen so apiya antona onon a ped a ipesepa. 
Aya bo a teroa niyo na “Oway” o di na “Di” kaan kano di kedaneg o Allah.  
 
Kapangangarapan a Sasartaan o Paratiyaya 
 
13 Ba aden a kareregenan rekano? Na pangangarapan baden ko Allah. Ba aden a 
pekebabaya? Patot a pagidaida sekaniyan sa kapodi. 
14 Ba aden a pekesakit rekano? Na tawaga niyan so manga pelokelokesen ko Agama 
kaan iran sekaniyan mipangangarapan ago kaododan iran sa lana sii ko ingaran o Kadnan. 
15 Na giyangkoto a kapangangarapan a sasartaan o paratiyaya na ipekapiya o pekesakit, 
ka pekabageren sekaniyan o Kadnan. Na o miyakandosa sekaniyan na kerilaan den. 
16 Kagiya ka maoto na tetaobata kano ko manga dosa niyo ago pangangarapanen o oman 
i isa so ped iyan kaan kano mapakapiya. Tanto a pekagaga so kapangangarapan o maontol 
a taw. 
17 So Iliyas na datar tano bo a manosiya, na miyangni sebenar sa di moran na da den oran 
sii sa lopa ko soled o miyakatelo ragon ago tenga. 



18 Na miyangni peroman na migay so langit sa oran, na miyamangeto so manga 
pereperan ko lopa. 
 
19 O aden a isa rekano, manga pagari ko, a pekasilay a poon ko tito a benar ago aden a 
mapakasangor iyan sekaniyan on peroman 
20 Na tanodi niyo a apiya antawaa i mapekasangor iyan so baradosa a poon ko lalan a 
ribat na kesabet iyan so niyawa niyan ko kapatay na kisabap on so kakeda o madakel a 
manga dosa. 
 
 

1 PIDRO  
  
1 PIDRO 1 
Alamat sorat ako i Pidro a siyogo i Isa Al Masih makasampay ko piyamamili o Allah a 
miyamangiparak a kibabaling a mananangga sii ko manga probinsiya a Ponto, Galasiya, 
Kapadosiya, Asiya, ago giya Bitiniya. 
2 Piyamili kano o Allah a Ama a aya kinitoman o pitekdir iyan sa miyatey den, na 
miyasoti kano o Roh iyan kaan kano makapangongonotan ki Isa Al Masih ago 
kelompiyowan kano o rogo iyan.  
 
Pengnin ko a malalayon rekano so mitataralo a limo ago kalilintad. 
 
So Arap a da a Ikeda iyan 
 
3 Podin tano so Tohan ago Ama o Kadnan tano a Isa Al Masih. Sabap ko mala a kapedi 
iyan na bigan tano niyan sa bago a kaoyagoyag a nggolalan ko kiyaoyaga ki Isa Al Masih 
a poon ko miyamatay. Sabap sii na aden a arap tano a da a ikeda iyan, 
4 Na pakatatalingomaan tano so mapekewali tano a di keronot, da a daway niyan, ago di 
den kedadas a tatagoon para rektano roo sa kasorgaan. 
5 Na nggolalan ko paratiyaya niyo na pepagipaten kano o kabatowa o Allah taman ko 
kakesabet iyo a matitiyagar den a kapeyaga on sii ko kaposan o manga gawii.  
 
6 Sabap sii na tanto kano a pekebabaya apiya pen masiken a disomala a pekerata a ginawa 
niyo sa di bo matey sabap ko pimbarambarangan a ipetepeng rekano. 
7 Aya sabap ai na an matangked a tito so paratiyaya niyo, ka apiya so bolawan, a matag 
baden somasagad, na petepengan a mapepakaokit ko apoy kaan da a saninsaning iyan. So 
mambo so paratiyaya niyo a mala i bali a di so bolawan na disomala a tepengan kaan 
kano mabaloy a mapapatot ko podi, bantogan, ago pangkatan sii ko gawii a kapeyaga ki 
Isa Al Masih. 
8 Pekebabayaan iyo sekaniyan apiya pen da niyo mailay, na peparatiyayaan iyo sekaniyan 
apiya pen di niyo pekeilay imanto. Sabap sii na pekebabaya kano sa tanto a mala a 
kapipiyia a ginawa a kababantogan ago di kebales a katero 
9 Ka kagiya pekekamal iyo so onga o paratiyaya niyo a giya kakesabet o manga niyawa 
niyo.  
 



10 So manga nabi a miyangalamat mipantag ko limo a imbegay rekano o Allah na 
pimbanog iran ago inipangingise so makapantag sangkai a kakesabet. 
11 So Roh o Al Masih a madadalem kiran na pegalamaten iyan so kakerasay o Al Masih 
ago so kakebantoga on a pekatalondog sii, na pepanamaran iran mamad o antonaa i masa 
ago okit a kakitoman angkai a kesowasowa. 
12 Ogaid na miyapayag sangkoto a manga nabi a so manga nganin a pekealamat iran na 
kena a ba para ko kamapiyaan iran ka para rekano. Na giyangkai a manga nganin na 
piyakalangkap rekano den o manga pangongosiyat ko Mapiya a Totol a nggolalan ko 
kabatowa o Soti a Roh a siyogo a poon sa kasorgaan. Na apiya so manga malaikat na 
kebayaan iran a katokawi iran piyapiya sangkai a manga nganin. 
 
Soti a Kapaginetaw 
 
13 Kagiya ka maoto na pakaiiktiyara niyo a pamikiran iyo. Paaren iyo a ginawa niyo ago 
piyapiyai niyo somarig so limo a imbegay rekano amay ka mapayag si Isa Al Masih. 
14 Sabap sa manga wata kano o Allah a pepangongonotan kano ron, na di niyo 
pekipaaren so kapepaginetaw niyo ko andang a manga rarata a kabaya a rek iyo sii ko da 
niyo pen katokawi ko tito a benar. 
15 Ka sosoti kano baden sii ko langon a di niyo dii nggolaolaan, ka soti so Allah a 
tomiyawag rekano. 
16 Ka misosorat ko Kitab a “Sosoti kano baden, ka soti ako.” 
 
17 So Allah a aya niyo petelowan a Ama na di peramiramig ko kapekokoma niyan ko 
oman i isa a ipepasod ko manga galebek iyan. Kagiya ka maoto na kaleken iyo sekaniyan 
sii ko somasagad a kapepaginetaw niyo ko doniya. 
18 Ka katawan iyo o antonaa i iniaon rekano a inisabet rekano ko da a gona niyan a 
kapaginetaw niyo a minitenan rekano o manga apo iyo. Katawan iyo a kena ini a ba so 
nganin a kedaan sa bali a lagid o pirak o di na bolawan, 
19 Ka so mala i bali a rogo o Al Masih a lagid sekaniyan o bilibili a da a daway niyan ago 
daket. 
20 Tinibaba sekaniyan den o Allah sa da pen kaadena ko doniya na piyayag sekaniyan 
sangkai a pepanga oori a gawii sabap rekano. 
21 Nggolalan rekaniyan na miyamaratiyaya kano ko Allah a aya rekaniyan miyoyag a 
poon ko miyamatay ago migay ron sa bantogan. Kagiya ka maoto na so paratiyaya niyo 
ago sarig na sii ko Allah.  
 
22 Kagiya miyalompiyo kano den a nggolalan ko kapetomana niyo ko tito a benar ago 
aden den a totoo a gagaw niyo ko ped iyo a miyamaratiyaya na kababayai o oman i isa so 
ped iyan sa iklas ko poso iyan. 
23 Ka inimbawata kano peroman a kena a ba miyakaokit ko kamamanosiyai, ka giyangkai 
a bago a kaoyagoyag iyo na inibegay rekano a nggolalan ko pepangoyag ago da a ikeda 
iyan a katero o Allah. 
24 Ka pitero o Kitab a 

 
“So langon a manosiya na lagid o otan, 



na so langon o kapiya niyan i paras na lagid o obarobar. 
Kelayon so otan ago keolog so obarobar 
25 Ogaid na so katero o Allah  
na tatap den sa taman sa pakataman.” 

 
Giyangkai a katero na aya den so Mapiya a Totol a piyakalangkap sii rekano. 
 
1 PIDRO 2 
So Oyagoyag a Ator ago So Soti a Nasiyon 
 
Kagiya ka maoto na lebaden iyo so langon a kamarataan a rakes o langon a kapamagakal, 
kapamagomanta, kasiig, ago kapamaganta. 
2 Datar o manga wata a ikaririga na kadaliin iyo so lombos a gatas a ipapantag ko niyawa 
niyo kaan sii ko kapeginoma niyo ron na pekala kano taman ko kakesabet iyo. 
3 Ka mataan den a kiyataaman iyo so kapiya o Kadnan.  
 
4 Pamakarani kano ko Kadnan a so oyagoyag a ator a inisili o manga taw ogaid na pinili o 
Allah ago ibibiling iyan a mala i bali. 
5 Pamakarani kano ron a datar mambo o oyagoyag a manga ator, na pakimbalain iyo a 
ginawa niyo ko Allah a kaniniyawai a timplo a ron kano makapegimam a masosoti kano, 
a ipesepaat iyo ko Allah so kaniniyawai a manga soasoat a terimaan iyan a nggolalan ki 
Isa Al Masih. 
6 Ka misosorat ko Kitab a 
 
“Ilaya niyo, ka mbetadan aken a Siyon sa ator a keonayan,  
a so miyapili ago mala i bali a ator, 
na apiya antawaa i peserig on na di den keolaan. 
 
7 Na sekano a pepamaratiyaya na mala rekano i bali angkai a ator. Ogaid na so 
makapantag ko da pamaratiyaya na pitero o Kitab a 
 
“So ator a inisili o manga panday sa walay 
na miyabaloy a aya kaoonayan ko kaoontodan o walay.” 
 
8 Na tig o sabaad ko Kitab a 
 
“Sekaniyan so ator a pekisosong on so manga taw 
ago so lakongan a ikeoteng iran.”  

 
Na pepamangisosong siran ka di siran peratiyaya ko katero o Allah, na giyai i bagian iran. 
 
9 Ogaid na sekano na aya miyapili a manga pagtaw, ago pendatoon a manga imam, ago 
soti a nasiyon. Miyabaloy kano o Allah a rek iyan kaan iyo mapakalangkap so manga 
pipiya a galebek o Allah a tomiyawag rekano a poon ko maliboteng na inowit kano niyan 
ko piyakamemesa a sindaw niyan. 



10 Gowani na kena a ba kano manga pagtaw o Allah, ogaid na imanto na manga pagtaw 
kano niyan den. Gowani na da kano niyan kapediin, ogaid na inikapedi kano niyan 
imanto. 
 
So Kapakimbabaya ko Kadato 
 
11 Pegakolan ko sekano, manga pekebabayaan ko, a lagid o manga mananangga ago 
manga rait sangkai a doniya; lidasi niyo so manga rarata a kabaya o kamamanosiyai 
rekano a lalayon dii makimbono ko iyawa niyo. 
12 Piyapiyai niyo so manga olaola niyo ko kapepaginetaw niyo sii ko manga kena a ba 
pepamaratiyaya kaan apiya o di kano iran dii senditan sa marata na keilay iran so manga 
pipiya a galebek iyo ago kebantog iran so Allah ko gawii a kakesoy niyan. 
 
13 Sabap ko Kadnan na pakimbabaya kano ko oman i kadato o manosiya: a so dato a aya 
maporo a olowan, 
14 O di na so manga gobirnador a manga sasanaan iyan sa kandadanega ko siran oto a dii 
nggolaola sa marata ago so kapodiya ko siran oto a dii nggolaola sa mapiya. 
15 Ka aya kabaya o Allah na nggolalan ko di niyo dii kanggolaolaa ko mapiya na 
pakareneken iyo so da a lalag iyan a manga lalong. 
16 Paginetaw kano a lagid o manga taw a kababalokasan, ogaid na di niyo pegosara so 
kababalokasi rekano a dalina sa kapenggolaola sa marata, ka paginetaw kano baden a 
datar o manga oripen o Allah. 
17 Pagadati niyo so langon a taw. Kababayai niyo so magariyari a pepamaratiyaya. 
Kaleken iyo so Allah na pagadati niyo so dato. 
 
So Ladiyawan o Kiyarasay o Al Masih 
 
18 Sekano a manga oripen na pakimbabaya kano ko manga kadnan iyo na pagadati niyo 
piyapiya, a kena bo a ba sii ko siran oto a mapiya ago masabar ka so pen so pepenatro. 
19 Ka o tigera niyo so kapakamboko ko di rekano patot a kaperomasay a sabap ko 
katatanodi niyo ko Allah na ikesoat iyan ai. 
20 Ogaid na ba kano kepodi o tigera niyo so kapemadasi rekano a patot rekano sabap ko 
kiyanggolaola niyo sa di ontol? Di den! Ogaid na o di kano dii nggolaola sa mapiya a 
petigeren iyo so karomasayan a pekisabap sii na ikesoat ai o Allah. 
21 Ka tiyawag kano o Allah kaan kano makakokit sa datar ai, ka kagiya miyarasay so Al 
Masih sabap rekano na giyanan i ladiyawan a inibegak iyan rekano kaan iyo marawat.  
 
22 “Da sekaniyan makandosa  
aya pen o ba niyan matero so kapanaliba.” 

 
 

23 Sii ko kiyapagongatongata rekaniyan na da sekaniyan saop sa kapagongatongat. Na sii 
ko kiyarasaya on na da sekaniyan pamagita, ka ba niyan den inisarig a ginawa niyan ko 
Allah a maontol a pangongokom. 
24 Sekaniyan den i miyakaawid sa manga dosa tano ko lawas iyan sii ko kros kaan tano 



mapokas ko kapaar o kadostaan ago makapaginetaw a manga oontol. Na nggolalan ko 
manga pali iyan na piyamakapiyaan kano den. 
25 Gowani na datar kano o manga bilibili a pepanga dadadag, ogaid na imanto na 
miyamakakasoy kano ko Tomatagikor ago Pepagipat ko manga niyawa niyo. 

 
1 PIDRO 3 
So Manga Keromai 
 
Datar oto mambo a sekano a manga babay, na pakimbabaya kano ko manga karoma niyo 
kaan o aden a isa kiran a di peratiyaya ko katero o Allah na mapakateklid siran o parangay 
niyo apiya o da den a ba kiran miyatero 
2 Ka sii bo sabap ko kapekeilaya iran ko masosoti ago baraamal a sowasowai niyo. 
3 Kena a ba patot a ba so kataid iyo na sii mipepasod ko katatanosa ko lawas iyo, a ibarat 
so mitataralo a kaperobaya ko bok, o di na so kisanganen ko manga imbolawanan, o di na 
so kanditar sa manga pipiya a nditaren. 
4 Ka so kataid a aya rekano patot na sii poon ko poso, a so da a ikeda iyan a kataid o 
mangangalimbabaan ago mabetad a parangay a ibibiling o Allah a tanto a mala i bali. 
5 Ka datar ai so dii katenos o baraamal a manga babay gowani a somasarig ko Allah ago 
petomanen iran so manga karoma iran. 
6 Datar oto si Sara a petoman ki Ibrahim a pembetowan iyan sa kadnan. Na manga wata 
kano o Sara o di kano dii nggolaola sa mapiya ago di kelek sa apiya antonaa. 
 
7 Sekano mambo a manga mama, na sii ko kitetapiin iyo ko manga karoma niyo na 
kilalaa niyo a da a bager iran a di sekano na piyapiyai niyo siran, ka datar iyo siran a 
pekatarima ko pamemegayan o Allah a so kaoyagoyag. Nggolaolaa niyo ai kaan da a ba 
pekabangen ko di niyo dii kapangangarapan. 
 
So Kapekerasay sabap ko Kanggolaola sa Ontol 
 
8 Aya samporna iyan na pagayonayon kano langon. Pepangalinggagaon iyo so ped iyo, 
nggiginawai kano a lagid o magariyari, kekapediay kano, ago pangangalimbabaan kano. 
9 Di niyo mbadalen so marata ko marata, na di niyo mbadalen so kandadaora ko 
kandadaora, ka badalen iyo baden so rakmat, ka tiyawag kano o Allah kaan iyo makewali 
so rakmat. 
10 Ka tig o Kitab a 
 
“Apiya antawaa i kebaya mababaya ko kapepaginetaw niyan  
ago masisingayo iyan so manga gawii a kapipiya ginawa 
na disomala a di den petero sa marata ago di den pemagakal. 
11 Lidasi niyan so marata na nggolaolaa niyan so mapiya; 
disomala a mbabanogen iyan so kalilintad ago panamaran iyan so karaota niyan sii. 
12 Ka pegilain o Kadnan so manga oontol 
na lalayon iyan pegamponen so manga pangni iran, 
ogaid na telikodan iyan so dii nggolaola sa marata.” 
 



13 Antawaa i makaperata rekano amay ka kasosomayadan kano sa kanggolaola sa 
mapiya? 
14 Ogaid na apiya pen o perasaya kano sabap ko di niyo dii kanggolaola sa ontol na 
rarakmatan kano. Di niyo kaleken so kapepangangaleka rekano o manga taw ago di niyo 
pegawiden a akal. 
15 Ogaid na baloya niyo so Al Masih a aya bo Kadnan o manga poso iyo, na lalayon kano 
titiyagar sa kasembaga niyo ko apiya antawaa i magise rekano o antonaa i pekesabapan o 
arap iyo. 
16 Ogaid na nggolaolaa niyo ai a rakes o kaperondarondan ago kapakaaadata. Lalayon iyo 
pakaliliwanaga so hatin iyo kaan amay ka pembabasaan kano sa marata o siran oto a dii 
sodi ko mapiya a sowasowai niyo sabap ko kapetomana ngka ko Al Masih na ikeya iran 
so miyanga tetaro iran. 
17 Ka tomo so kapekerasay niyo sabap ko dii kanggolaola sa mapiya, o kabaya ini o 
Allah, a di so kanggolaola sa marata. 
18 Ka so den so Al Masih na miyakaisa matay sabap ko manga dosa, a so maontol na 
miyatay para ko di manga oontol, kaan tano niyan maagak ko Allah. Biyono sekaniyan ko 
kamamanosiyai ron ogaid na inoyag bo ko kaniniyawai ron. 
19 Na sii ko kaniniyawai ron na somiyong seeekaniyan ko manga niyawa a kikakalaboso 
na piyangosiyatan iyan siran. 
20 Giyanan so manga niyawa a miyamangongkir ko Allah sa miyatey den a gawii sii ko 
kasesabar iyan a penayaon iyan so dii kambaali o Nok ko mala a kapal. Maito a manga 
taw a somiyoled ko kapal, a walo bo kataw langon, na miyasabet siran a nggolalan ko ig. 
21 Giyangkoto a ig na kaiibaratan ko salawat a pepakasabet rekano imanto, a kena ini a 
ba so kaonabi ko boring o lawas, ka so kapangniya ko Allah ko maliwanag a hatin. 
Pepekasabet ai rekano a dii makanggolalan ko kiyaoyag peroman i Isa Al Masih 
22 A somiyong roo sa kasorgaan na ndodoo den ko kawanan o Allah a di rekaniyan dii 
makimbaya so langon a malaikat ago so aden a manga kapaar iyan ago kabatowa. 
 
1 PIDRO 4 
So Miyaalin a Kapaginetaw 
 
Kagiya miyarasay so Al Masih sii ko lawas iyan na sanganen iyo mambo so pamikiran a 
lagid o pamikiran iyan. Ka apiya antawaa i miyarasay sii ko lawas iyan na gominek 
makipaar ko kapakandosa. 
2 Sabap san na sii ko lamba pen ko omor angkai a taw na di niyan den pagonotan so 
manga rarata a singayo o kamamanosiyai ron, ka so bo so kabaya o Allah. 
3 Kiyatangkaan den a kapesowaa niyo gowani ko kebayaan nggolaola o da a manga 
katohanan iyan, a so kapepangonot sa kambarabowat maasiya, manga baya a ginawa, 
kapamereg, mitataralo a dii kakeriyala, kapaginom sa arak, ago so ipekegowad a 
kapesimbaa ko manga barahala.  
 
4 Na ipepamemesa angkoto a manga kapir a di kano den kiran pengeped sangkai a 
masarakanen a kambarabowat maasiya, na pepagitowitoon kano iran. 
5 Ogaid na isomariya kiran ai langon ko hadapan o Allah a makatitiyagar den sa 
kakokoma niyan ko manga bibiyag ago so miyamatay. 



6 Giyanan i sabap a so Mapiya a Totol na inipangosiyat mambo ko siran oto a miyamatay 
imanto kaan apiya pen inikokom ko manga lawas iran so kapatay a aya bagian o manga 
manosiya na makambagian so manga niyawa iran ko kaoyagoyag o Allah. 
 
7 Magaan den so kaposan o langon taman. Kagiya ka maoto na paaren iyo a ginawa niyo 
na go niyo iiktiyari a pamikiran iyo kaan kano makapangangarapan. 
8 Lebi a mala i kipantag na kababayai o oman i isa so ped iyan sa iklas ko poso iyan, ka 
so kababaya na madakel a manga dosa a pekesapengan iyan. 
9 Pesekasakawa o oman i isa so ped iyan sa da a ba on kapanemotemod. 
10 Disomala a pegosaren o oman i isa so moodiset a inibegay ron o Allah sa kapegogopi 
niyan ko manga ped a lagid o mapiya a komikibir ko pimbarambarangan a pamemegayan 
o Allah. 
11 So pepangosiyat na pangosiyaten iyan so manga katero o Allah; so pepanalagad na 
nggolaolaa niyan a rakes o bager a ipembegay ron o Allah kaan kabantogi so Allah sii ko 
langon taman a nggolalan ki Isa Al Masih. Rek iyan so bantogan ago gees sa taman sa 
pakataman! Amin. 
 
So Kapekerasay sabap ko Kapeparatiyaya 
 
12 Manga pekebabayaan ko a manga pagari aken, di kano pememesa sii ko manga 
karomasayan a ipetepeng rekano a lagid o apoy. Di niyo pipikira i ba giyai i sabelek a 
pekeokitan iyo. 
13 Ka pakapipiyaa niyo baden a ginawa niyo, ka di kano dii makambagian ko manga 
karomasayan o Al Masih kaan kano tanto a mababaya amay ka mapayag so bantogan 
iyan. 
14 O pepanonongkaa kano sabap ko kapeparatiyayaa niyo ko Al Masih na rarakmatan 
kano, ka aya maana ini na komakaden rekano so kababantogan a Roh, a so Roh o Allah. 
15 Disomala a da a isa rekano a marasay sabap ko kapamanekew, kasogoka ko kokoman, 
o di na so kakebota ko galebek o ped. 
16 Ogaid na o aden a kerasay rekano sabap sa pepangongonotan sekaniyan ko Al Masih 
na di niyan ai keyaan, ka podiya niyan baden so Allah sabap sangkai a ingaran.  
 
17 Ka miyakatalingoma den so masa a kapengokom, na so manga pagtaw o Allah na aya 
keonaan komokom. Na o sektano i keona a kokomen na antonaa i keondasan o siran oto a 
da pamaratiyaya ko Mapiya a Totol a poon ko Allah? 
18 Ka tig o Kitab a  
 
“O maregen a kakesabet o maontol a taw  
na antonaa i keondasan o da a katohanan iyan ago so baradosa?”  

 
19 Kagiya ka maoto na siran oto a pekerasay sabap sa kabaya o Allah na sanaan iran a 
ginawa iran ko kesarigan a Miyaden kiran, na itaros iran bo a di ran dii kanggolaola sa 
mapiya. 
 
1 PIDRO 5 



So manga Pelokelokesen ago so Manga ngongoda 
 
Aden a ipangosiyat aken ko manga pelokelokesen san rekano ko Agama, ka 
pelokelokesen ako mambo a datar iyo. Saksi ako ko kiyarasay o Al Masih ago 
makapembagian ko bantogan a kepayag den. 
2 Pagakolen ko rekano a tagikora niyo so talon a bilibili, a giyoto so manga pagtaw a 
piyakikibir rekano o Allah. Siyapa niyo siran a kena a ba sabap sa ipapaliyogat rekano, ka 
sabap sa kabaya iyo den so pakipenggalebek rekano o Allah, ago kena a ba sabap ko 
kapengowarta, ka sii ko kasosomayodi rekano. 
3 Di niyo pendatodatoi so siran oto a piyakitagikor rekano, ka baloya niyo baden a ginawa 
niyo a mapiya a ladiyawan ko talon. 
4 Na amay ka makimasa si Isa a Pangolo a Tomatagikor na ketarima iyo so sangkad a di 
den kelas so bantogan iyan. 
 
5 Sekano mambo a manga kangodaan na pakimbabaya kano ko manga pelokelokesen. 
Pepangalimbabaan kano langon ago pepamagogopa kano, ka pitero o Kitab a  
 
“Peridoon o Allah so manga takabor 
 ogaid na ipekelimo iyan so dii mangalimbabaan.”  

 
 
6 Kagiya ka maoto na pakipangalimbabaan kano ko mala a kapaar o Allah kaan kano 
niyan miporo sii ko patot on a masa. 
7 Pakiawidi niyo rekaniyan so langon a awid a akal iyo, ka sisiyapen kano niyan.  
 
8 Iiktiyar kano ago pageenaw, ka so ridoay niyo a so Iblis na pepegenebeneb a lagid o 
pegengger a arimaw a pepangiloba sa sekaben iyan. 
9 Atowi niyo sekaniyan a mbebeken so paratiyaya niyo, ka katawan iyo a so ped iyo a 
miyamaratiyaya sa dalem a doniya na pepamakaokit ko datar ai a karomasayan. 
10 Na so Allah a pekepoonan o langon a limo, a aya rekano tomiyawag sa kapakambagian 
iyo ko da a ikepos iyan a bantogan iyan sii ko kaiisaisa niyo ago so Al Masih, na amay ka 
marasay kano sa di matey na pepiyapiyaan kano niyan ago mbalowin kano niyan a 
mabeken, mabager, ago di kekaog. 
11 Rek iyan so kapaar sa taman sa pakataman! Amin. 
 
Kaposan a manga Salam 
 
12 Sii ko kinisoraten aken sangkai a mapontok a sorat na inogopan ako i Silbano a 
ibibilang aken a kasasarigan a pagari tano. Inipangosiyat aken ago pimataanan so tito a 
limo o Allah sii sangkai a sorat. Na pakababager kano sangkai a limo. 
13 So Agama roo sa Babilon a piyamili o Allah a ped iyo na pesalamen kano iran a lagid 
mambo i Marko a wata aken. 
14 Pesasalama kano a sarta o arek sa kababaya.  
 
Pengnin ko a so kalilintad na malalayon rekano langon a rek o Al Masih. 



 

2 PIDRO 
 
2 PIDRO 1 
Alamat sorat ako i Simon Pidro a oripen ago siyogo i Isa Al Masih makasampay ko siran 
oto a miyakatarima sa paratiyaya a datar sa kala i bali o paratiyaya ami, a so paratiyaya a 
inibegay rektano o Tohan tano ago Pepanabet rektano a si Isa Al Masih sabap ko kaontol 
iyan.  

2 Pengnin ko a malalayon rekano so mitataralo a limo ago kalilintad a nggolalan ko 
katawi niyo ko Allah ago si Isa a Kadnan tano. 
 
So Kiyapanawag ago Kiyapamili o Allah 
 
3 So kabatowa o Allah na miyakabegay rektano ko langon taman a kailangan tano para ko 
kambaraamal a kapaginetaw. Inibegay ini rektano a nggolalan ko katawi tano rekaniyan a 
aya rektano tomiyawag an tano makambagian ko bantogan iyan ago kapiyaan. 
4 Sii sangkai a okit na bigan tano niyan sa piyakamemesa ago mala i bali a manga initopa 
niyan kaan nggolalan sii na kalidasan iyo so pekabinasa a manga rarata a kabaya sii sa 
doniya ago makambagian kano ko parangay o Allah. 
5 Sabap sii na panamari niyo piyapiya so kipagomanen iyo ko kapiya sii ko paratiyaya 
niyo. Sii ko kapiya na pagomanen iyo ron so katao. 
6 Sii ko katao na pagomanen iyo ron so kipapaaren ko ginawa. Sii ko kipapaaren ko 
ginawa na pagomanen iyo ron so kapakatiger. Sii ko kapakatiger na pagomanen iyo ron 
so kambaraamal.  
7 Sii ko kambaraamal na pagomanen iyo ron so kanggiginawai. Sii ko kanggiginawai na 
pagomanen iyo ron so kapekebabayai ko ped. 
8 Ka o madadalem rekano langon angkai a moodiset a pepangosor mambo na kebaloy 
kano iran a pekagaga ago magonga sa mapiya sii ko katawi niyo ko Kadnan tano a Isa Al 
Masih. 
9 Ogaid na so taw a da niyan ai makamal na bota a di pekailay sa mawatan, na kiyalipatan 
iyan a kiyarilaan den ko miyanga oona a dosa niyan.  
 
10 Kagiya ka maoto, manga magariyari, na panamari niyo a matangked iyo so kiyatawaga 
ago kiyapilia rekano o Allah. Ka o nggolaolaa niyo ai langon na di kano den pekasilay, 
11 Na mbegan kano sa tanto a mapiya a kapekasoled iyo ko da a kaposan iyan a Ndatoan 
o Kadnan tano ago Pepanabet a si Isa Al Masih. 
 
12 Sabap sii na piyasad aken sa ginawa ko a lalayon aken rekano pepakitademan angkai a 
manga pandoan apiya pen katawan iyo den ai ago kekepiten iyo piyapiya so tito a benar a 
miyatarima iyo. 
13 Pipikiren aken a patot a pepakitademan ko rekano angkai a manga nganin taman sa 
kasisii aken pen sangkai a lawas aken. 
14 Ka katawan aken a di bo matey na pagendaan aken so lawas aken, ka giyanan i 
piyayag raken o Kadnan tano a Isa Al Masih. 
15 Na penamaran ko pen a kambaali ko sa okit sa kapeketademi niyo lalayon sangkai a 



manga nganin amay ka miyatay ako den.  
 
So Kiyailaya ko Bantogan o Al Masih 
 
16 So piyakitokawan ami rekano makapantag ko kabatowa o Kadnan tano a Isa Al Masih 
ago so kakesoy niyan na kena a ba mipepasod ko manga iringa a pimbaalan o mapasang a 
taw, ka sekami den i miyakailay ko bantogan iyan. 
17 Ka bigan sekaniyan o Allah a Ama sa pangkatan ago bantogan sii ko kinisampain on 
ko sowara a poon ko Lebi a Mala i Bantogan a tig iyan a “Giyai so pekebabayaan ko a 
Wata aken a ikasosoat aken.” 
18 Na sekami den i miyakaneg sangkoto a sowara a poon sa kasorgaan isako ndodoo 
kami a ped iyan roo ko soti a palaw.  
 
19 Sabap sii na pimataanan rektano piyapiya so sarig ami ko manga katero o Allah a 
miyapayag o rnanga nabi. Na patot a tagoon iyo sa ginawa so manga katero iran, ka lagid 
ai o solo a pesindaw sii ko maliboteng a darpa taman sa kelibabas so gawii ago sebang so 
Makabanges sii ko manga poso iyo. 
20 Ogaid na aya mala i kipantag na seboten iyo a da den a isa bo ko langon a miyaalamat 
o manga nabi sii ko Kitab a ba poon ko pamikiran o nabi a misorat on. 
21 Ka so kiyapakaalamat na kena den a ba pitibaba o manosiya, ka ipapaar baden so 
manga taw o Soti a Roh ko kiyateroa iran ko manga lalag a poon ko Allah. 
 
2 PIDRO 2 
So Pepamangendao sa di Benar 
 
Ogaid na gowani na aden a di tito a manga nabi a lomolook ko manga taw sa Israil, na 
pekagemaw rekano mambo so pepamangendao sa di benar. Pagowiten iran rekano sa 
masolen so pekabinasa ago di benar a manga ndao na ipepelaw iran so Kadnan a 
miyakaaon kiran. Sii sangkai a okit na iperaot iran ko ginawa iran so kitekaw a kasiksaan. 
2 Ogaid na apiya pen ai na madakel a merawat ko marata a sowasowai iran, na sabap san 
na mapegitowito so lalan ko tito a benar. 
3 Sii ko kananapso iran na pemirakan kano angkai a manga pepangendao sa di benar a 
nggolalan ko manga totol a pepangembaalan iran. Miyatey den a pitiyagaran siran sa 
daneg, na magaan den makatalingoma so kasiksaa kiran! 

4 Ka da den maapi o Allah so manga malaikat a miyamakandosa, ka inilebad iyan siran 
ko kanarakaan, na ron siran tatagoa ko maliboteng a manga galebo taman ko Gawii a 
Kapengokom. 
5 Da niyan mambo maapi so andang a doniya, ka piyakimbagiyawan iyan so manga rarata 
a taw ron. Na aya bo a siyabet iyan na so Nok a pepangosiyat ko kaontol ago so pito 
kataw a manga ped iyan. 
6 Siniksa o Allah so manga siti a Sodom ago Gomorah ko kiyatotonga niyan on taman sa 
miyagombiyombi. Na biyaloy niyan ai a ibarat o keokitan o manga rarata a taw. 
7 Ogaid na siyabet iyan si Lot a maontol a mama a inikarata a ginawa niyan so karesik o 
manga rarata a taw. 
8 Ka sii ko kababaling iyan kiran na gawii gawii den na pekesakitan so maontol a poso 



iyan ko kapekeilaya niyan ago kapekenega ko manga rarata a olaola iran. 
9 Na marayag sii langon a matao somabet so Kadnan ko manga taw a baraamal a poon ko 
manga ipetiyoba kiran, na katawan iyan i kipesenggain iyan ko manga rarata a taw ko 
kapendanega kiran taman ko Alongan a Kapengokom 
10 A ba di labaw so siran oto a pepamangonot ko pepekasebo a manga rarata a kabaya o 
kamamanosiyai kiran a mamakasodi siran pen ko kadato.  
 
Giyangkai a pepamangendao sa di benar na masarakanen ago manga takabor, na di iran 
ikelek a kapepagitowitoa iran ko manga ala i bantogan. 
11 Ogaid na apiya so manga malaikat a lebi pen a mabager ago mala i kabatowa na di iran 
selaan angkai a manga ala i bantogan a sarta o kapepagitowito sii ko hadapan o Kadnan. 
12 Ogaid na giyangkai a manga pepangendao na pepagitowitoon iran so manga nganin a 
di iran seboten. Lagid siran o manga iila a binatang a di matao mamimikiran a 
inimbawata kaan madakep ago masombali. Na kebinasa siran sii ko kapepaminasaa iran 
ko ped, 
13 Ka imbadal kiran so marata sabap ko marata a di ran dii nggolaolaan. Ipekebabaya iran 
so di ran dii kakeriyala apiya sii ko kadaondaw. Lagid siran o manga daket a pepekasebo 
rekano, na apiya sii ko di ran rekano dii kapakipagatoang na ipekebabaya iran so 
kapeselibaa iran ko ped. 
14 Sii ko kapegilaya iran ko manga babay na lalayon siran on gegedian. Di siran den 
keonseran ko dii kapakandosa. Pepagakalan iran so manga taw a pekesalinsalin so 
pamikiran iran. So manga poso iran na miyalayam ko kanapso. Inisinta siran o Allah! 
15 Inawaan iran so matito a lalan na miyamakasilay. Kideg iran so lalan a inokitan o 
Balaam a wata o Bosor a kiyababayaan iyan so pirak a initendan ko galebek iyan a di 
ontol. 
16 Ogaid na pimbongetan sekaniyan sabap ko sala iyan, ka so kimar iyan a di makapetero 
na mitero a datar o taw, na inisapar iyan so kalalalongan a penggolaolaan angkoto a nabi. 
 
17 Giyangkai a manga taw na lagid o manga bowalan a kiyamaraan ago lagid pen o 
manga gabon a pekibayomber o mabager a ndo. Inisenggay o Allah so kedarpaan iran a 
tanto a miyakaliboliboteng. 
18 Di siran dii tekabor a pembabasa sa kalalalongan, na penggawiin iran a nggolalan ko 
manga rarata a kabaya o lawas so siran oto a mararani makapalagoy ko sowasowai o 
mariribat a manga taw. 
19 Ipetopa iran kiran so kababalokasi kiran apiya pen siran oto a petopa sii na 
pepangongoripen o pekabinasa a manga olaola iran. Ka so taw na oripen o apiya antonaa i 
makapapaar rekaniyan. 
20 Siran oto a miyakapalagoy ko kamaresikan sa doniya a nggolalan ko kiyakilalaa iran 
ko Kadnan tano ago Pepanabet a si Isa Al Masih na oriyan oto na o kelitagi siran on 
peroman ago kepeges na lebi a marata a kapembetadan iran sii sa kaposan a di isako 
paganay. 
21 Tomo den a da iran katokawi so lalan ko kaontol a di so kiyatokawi ran on a telikodan 
iran bo so soti a sogoan a inibegay kiran. 
22 So miyaolaola iran na minipemataan sangkai a pananaroon a “So aso na kesoyan iyan 
so pinggowa iyan” ago “So baboy a piyaigoan na petona peroman ko lapot.” 



 
2 PIDRO 3 
So Gawii o Kadnan 
 
Giyai i ikadowa a sorat aken rekano, manga pekebabayaan ko. Sii ko miyaona a sorat 
aken ago giyangkai a sorat na piyanamaran aken a kapokawa ko ko manga pamikiran iyo 
a nggolalan ko kapepakitademi ko rekano sangkai a manga nganin. 
2 Kabaya aken a tatademan iyo so miyatero gowani o soti a manga nabi, ago so inisogo o 
Kadnan tano ago Pepanabet a inibegay rekano a nggolalan ko manga siyogo iyan. 
3 Paganay ron na disomala a sabota niyo a sii ko kaposan a manga gawii na pekagemaw 
so manga taw a mamakasodi a pepamangonot ko manga rarata a kabaya iran. Na pesodiin 
kano iran 
4 A peteroon iran a “Ba kena a initopa i Isa a kesoy? Anda sekaniyan den? Ka inipoon ko 
kiyapamatay o manga apo tano na da den a ba miyaalin, ka lagid bo isako kaadena ko 
doniya.” 
5 Peteroon iran ai ka kagiya pitibaba iran so kiyapakalipati iran on sa sii ko miyanga oona 
a gawii na miyaaden so langit ago so lopa a nggolalan ko katero o Allah. Miyalimbag so 
lopa a poon ko ig ago nggolalan ko ig, 
6 Na giyangkoto a doniya a kapapantagan den sa masa oto na kiyabinasaan ko kiyalapayi 
ron o ig. 
7 Ogaid na nggolalan mambo ko katero o Allah na so manga langit ago so lopa a 
kapapantagan den imanto na ititiyagar ko kambinasaa on o apoy. Tatagoon ai taman ko 
gawii a kokomen ago kesiksa so manga rarata a taw.  
 
8 Ogaid na di niyo pekalipati, manga pekebabayaan ko, a ibibilang o Kadnan so salongan 
a datar bo o sanggibo ragon, ago so sanggibo ragon na datar bo o salongan. 
9 Kena a ba ipesendod o Kadnan so kitomanen iyan ko initopa niyan a aya den mapipikir 
o ped. Ka sesabaran kano niyan baden, ka di niyan kabaya o ba aden a isa bo a ba 
pekanaraka, ka kabaya iyan a so langon a taw na talikodan iran so manga dosa iran.  
 
10 Na so Gawii o Kadnan na pekatalingoma a lagid o tekew. Sii sangkoto a Gawii na 
kedadas so manga langit a sarta o matanog a dagedeb. Kerab so langon a manga 
pamimitoon na pesenaw, na kesawaan so doniya ago so langon a ndodon. 
11 Sabap sa mbinasaan ai langon sangkai a okit na antonaa i patot a sowasowai niyo? 
Patot a maginetaw kano a soti ago pepangongonotan ko Allah 
12 Sii ko kapenayawa niyo ko Gawii o Allah a tanto kano a kasosomayodan ko 
kapekatalingoma niyan. Giyanan so Gawii a ketotong so manga langit ago pesenaw, na so 
langon a kaaden a ndodon na penga totonag ko tanto niyan a kayaw. 
13 Ogaid na penayaon tano so initopa o Allah, a giyanan so bago a manga langit ago lopa 
a ron pekakaden so kaontol. 
 
14 Kagiya ka maoto, manga pekebabayaan ko, na sii ko kapenayawa niyo sangkoto a 
Gawii na panagontamani niyo a kabaloy niyo a da a saninsaning iyan ago di kedawayan 
ago makalilintad sii ko hadapan o Allah. 
15 Tanodi niyo a so kapepanginsabar o Kadnan tano na aya kapekeparowa ko kakesabet 



iyo. Giyai mambo i inisorat rekano i Paolo a pekebabayaan a pagari tano a nggolalan ko 
ongangen a inibegay ron o Allah. 
16 Giyai i okit a kinisoraten iyan ko langon a sorat iyan igira a pegalowin iyan angkai a 
manga nganin. Aden a maregen saboten sii ko manga sorat iyan, na so da a manga sowa 
iyan ago so manga malebod matonda na pembibiden iran a maana ini a datar o ipekidia 
iran ko ped a bagi ko Kitab. Na sabap sii na pegowiten iran a manga ginawa iran ko 
kabinasaan.  
 
17 Ogaid na sekano, manga pekebabayaan ko, na katawan iyo den ai. Sabap san na 
iiktiyar kano kaan kano di mapakasilay o kariribat o manga taw a pegongkir ko Kitab ago 
o ba kano maolog a poon ko mabeken a titindegan iyo. 
18 Ogaid na tatarosen iyo baden so kapepegto iyo sii ko limo ago katao ko Kadnan tano 
ago Pepanabet a si Isa Al Masih. Rek iyan so bantogan imanto ago taman sa pakataman! 
Amin. 
 

1 YAHIYA 
 
1 YAHIYA 1 
So Katero a Pepangoyag 
 
Pekalangkapen ami rekano sii sangkai a sorat so makapantag ko Katero a pepangoyag a 
kapapantagan den a poon sa poonan. Miyaneg ami ai ago miyailay o manga mata mi; 
kiyamasaan ami ago miyaseko a lima ami. 
2 Sii ko kiyapayaga sangkoto a kaoyagoyag na miyailay ami, na pepamataanan ago 
pepakalangkapen ami rekano angkai a kaoyagoyag a da a kaposan iyan a sisii gowani ko 
Ama ago miyapayag rekami. 
3 Pepakalangkapen ami rekano so miyailay ami ago miyaneg kaan kano rekami maped ko 
di ami dii kanggiginawai ago so Ama a rakes o Wata iyan a si Isa Al Masih. 
4 Na ipesorat ami ai kaan matarotop so kapipiya a ginawa tano. 

 
So Allah na Sindaw 
 
5 Giyai so katero a miyaneg ami a poon rekaniyan a pepakalangkapen ami rekano: So 
Allah na sindaw na da on so maliboteng. 
6 O teroa tano a di tano dii nggiginawai ago so Allah ogaid na komakaden tano pen ko 
maliboteng na di tano dii mamokeg na kena a ba tano pepaginetaon so tito a benar. 
7 Ogaid na o komakaden tano ko sindaw a datar o katatago o Allah ko sindaw na 
makapenggiginawai tano, na so rogo i Isa a Wata iyan na ipelompiyo rektano ko langon a 
manga dosa tano.  
 
8 O teroa tano a da a kadostaan tano na pepagakalan tano a ginawa tano na da rektano so 
tito a benar. 
9 O peteobata tano so manga dosa tano na kesarigan tano so Allah sa kaperilai niyan ko 
manga dosa tano sabap ko kaontol iyan, na pelompiyon tano niyan ko langon a kadostaan. 



10 O teroa tano a da tano makandosa na datar o ba tano peteroa a bokeg so Allah, na da 
tano tarimaa so katero iyan. 
 
1 YAHIYA 2 
So Al Masih i Peninindegan Rektano 
 
Ipesorat aken rekano ai, manga wata aken, kaan kano di makapendosa. Ogaid na o aden a 
miyakandosa na aden a peninindegan rektano a pengadap ko Ama a giyoto si Isa Al 
Masih a so Maontol. 
2 Sekaniyan den i minikorban sabap ko manga dosa tano kaan mapapas, a kena a ba so 
rek tano bo, ka so pen so manga dosa o langon a taw sa dalem a doniya.  
 
3 O petomana tano so manga sogoan o Allah na ketangked tano a katawan tano 
sekaniyan. 
4 O aden a petero sa "Katawan aken so Allah," ogaid na di niyan bo petomanen so manga 
sogoan iyan na bokeg angkoto a taw a da on so tito a benar. 
5 Ogaid na so petoman ko katero iyan na mataan den a matatarotop so kapekebabayai 
niyan ko Allah. Na giyai i kaketangkeda tano sa madadalem tano ko Allah: 
6 So dii tero sa komakaden sekaniyan sii ko Allah na paliyogat a maginetaw a datar o 
kiyapaginetaw i Isa. 
 
So Bago a Sogoan 
 
7 Manga pekebabayaan ko, kena a ba bago a sogoan a ipesorat aken rekano, ka andang 
den a sogoan a sisii rekano den ipoon sa poonan. So andang a sogoan na so katero a 
miyaneg iyo den. 
8 Ogaid na so ipesorat aken rekano na mataan den a bago a sogoan, a tiyoman o Al Masih 
ago petomanen iyo mambo, ka kagiya pekeipos so maliboteng ago lomilindaw so tito a 
sindaw.  
 
9 So dii tero sa sisii sekaniyan ko maliwanag a ipekegowad iyan bo so pagari niyan na 
sisii pen ko maliboteng taman imanto. 
10 Na so pekebabaya ko pagari niyan na komakaden sekaniyan ko maliwanag a da 
rekaniyan den so ikedosa o pagari niyan. 
11 Ogaid na so pekegowad ko pagari niyan na sisii pen ko maliboteng. Pelalakaw 
sekaniyan ko maliboteng a di niyan katawan o anda pegantap, ka so maliboteng na 
minibota ko manga mata niyan.  
 
12 Pesoratan ko sekano a manga wata, ka kiyarilaan den so manga dosa niyo sabap ki Isa. 
13 Pesoratan ko sekano a manga lokes, ka katawan iyo sekaniyan a kapapantagan den a 
ipoon sa poonan. Na pesoratan ko sekano a manga kangodaan, ka miyapeges iyo so Iblis.  
 
14 Pisoratan ko sekano a manga wata, ka katawan iyo so Ama. Pisoratan ko sekano a 
manga lokes, ka katawan iyo sekaniyan a kapapantagan den ipoon sa poonan. Na 
pisoratan ko sekano a manga kangodaan, ka manga babager kano, na so katero o Allah na 



madadalem rekano, na miyapeges iyo so Iblis. 
 
15 Di niyo kebabayai so doniya o di na apiya antonaa onon a matatago ko doniya. O 
kababayai o taw so doniya na da on so kapekebabayai niyan ko Ama. 
16 Ka so langon taman a matatago ko doniya a aya maana niyan na so manga rarata a 
masisingayo o kamamanosiyai ko taw, ago so manga rarata a kabaya o mata niyan, ago so 
di niyan dii kambantogan ko manga rek iyan ago manga galebek na kena ini a ba poon ko 
Ama, ka poon ko doniya. 
17 Na so doniya ago so langon taman a ndodon a masisingayo o taw na penga ada. Ogaid 
na so dii nggolaola ko kabaya o Allah na tatap den sa taman sa pakataman. 

 
So Somosopak ko Al Masih 
 
18 Manga wata, giyai so kaposan a masa. Miyatero rekano den a pekatalingoma so 
Somosopak ko Al Masih, na madakel a pepamanopak rekaniyan a sisii den imanto. Sabap 
sii na katawan tano a giyai so kaposan a masa. 
19 Giyangkai a manga taw na miyawa rektano, ka kena a ba siran tito a maaped rektano. 
Ka o benar a maaped siran rektano na tatap siran rektano o kowan. Ogaid na mimbelag 
siran kaan makilala a da a isa kiran bo a ba tano ped.  
 
20 Ogaid na inododan kano o Al Masih sa Soti a Roh na katawan iyo langon so tito a 
benar. 
21 Aya kiyasorati ko rekano na kena a ba sabap sa di niyo katawan so tito a benar, ka 
sabap sa katawan iyo den, na katawan iyo a da a kabokegan a ba pekapoon ko tito a benar.  
 
22 Antawaa i bokeg? Aya bokeg na so taw a tig iyan a si Isa na kena a ba so Al Masih. 
Sekaniyan i somosopak ko Al Masih a di niyan dii pelaw so Ama ago so Wata. 
23 Apiya antawaa i di niyan dii pelaw so Wata na da on So Ama. Ogaid na so tomiyarima 
ko Wata na ndodon mambo so Ama.  
 
24 Tatagoa niyo lalayon sa ginawa niyo so manga katero a miyaneg iyo ipoon sa poonan. 
Ka o lalayon rekano madadalem so miyaneg iyo ipoon sa poonan na ketatap a kakakaden 
iyo sii ko Wata ago sii ko Ama. 
25 Na aya initopa niyan rektano na so kaoyagoyag a da a kaposan iyan.  
 
26 Inisorat aken rekano ai makapantag ko siran oto a pepanamaran kano iran somaliba. 
27 Ogaid na so Roh a miyaodod rekano den o Al Masih na lalayon rekano madadalem, na 
di den kailangan a kapakipepangendao niyo ko apiya antawaa. Ka so Roh na aya rekano 
pepangendao ko langon taman, na tito a benar so ipepangendao niyan a da a ba on 
kabokegan. Kagiya ka maoto na tomana niyo so inipangendao niyan rekano na ketatap a 
kakakaden iyo sii ko Al Masih.  
 
28 Imanto na tatapa niyo a kakakaden iyo ron, manga wata, kaan tano makasasarig ago di 
den keya ko hadapan iyan sii ko kakesoy niyan. 
29 Kagiya katawan iyo a maontol so Allah na katawan iyo pen a so oman i dii nggolaola 



sa kaontol na miyabaloy den o Allah a wata iyan. 
 
1 YAHIYA 3 
Manga Wata o Allah 
 
Pipikira niyo man so tanto a mala a kapekebabayai rektano o Ama! Sabap sii na 
kiyabetowan tano sa manga wata o Allah, na benar oto. Na di tano kekilala o manga taw 
sa doniya ka kagiya di iran katawan so Allah. 
2 Imanto, manga pekebabayaan ko, na manga wata tano o Allah na da pen mapayag o 
antonaa i kebaloyan rektano. Ogaid na katawan tano a amay ka mapayag so Al Masih na 
kebaloy tano a datar iyan, ka keilay tano so tito a ginawa niyan. 
3 Na oman i isa a ndodon angkai a arap sii ko Al Masih na sosotin iyan a ginawa niyan a 
datar o kasosoti o Al Masih. 
 
4 Oman i dii ndosa na pesogoken iyan so Kitab, ka so kapakandosa na aya kapekesogoka 
ko Kitab. 
5 Ogaid na katawan iyo a mipeyag so Al Masih kaan iyan mapapas so manga dosa, na 
sekaniyan na da a dosa niyan. 
6 Oman i isa a komakaden sii ko Al Masih na kena a ba dii ndosa, ogaid na oman i dii 
ndosa na da niyan pen mailay sekaniyan aya pen o ba niyan katawi.  
 
7 Di kano pakipegakal, manga wata, ko apiya antawaa. So dii nggolaola sa ontol na 
maontol a datar o Al Masih. 
8 So taw a peteros ndosa na rek ko Iblis ka kagiya dii mbaradosa so Iblis ipoon sa 
poonan. Na aya kiyapayag o Wata o Allah na sabap sa an iyan mabinasa so manga 
galebek o Iblis.  
 
9 Oman i miyabaloy o Allah a wata iyan na kena a ba peteros ndosa, ka ndodon den so 
kaoyagoyag o Allah na di kepakay i ba dii ndosa, ka inisabap den o Allah a wata iyan. 
10 So marayag a mbidaan o manga wata o Allah ago so manga wata o Iblis na giyai: 
oman i di penggolaola sa ontol o di na di niyan pekebabayaan so pagari niyan na kena a 
ba wata o Allah. 

 
Kababayai o Oman i isa so Ped iyan 
 
11 So katero a miyaneg iyo ipoon sa poonan na giyai: disomala a kababayaan o oman i isa 
so ped iyan. 
12 Di tano rawaten so olaola o Kain a rek o Iblis, ka biyono o Kain so pagari niyan. Na 
ino niyan bonoa? Sabap sa manga rarata so galebek o Kain na maontol so manga galebek 
o pagari niyan.  
 
13 Di kano pepamemesa, manga magariyari, o pekegowaden kano o doniya. 
14 Aya katawi tano sa miyakatepas tano ko kaoyagoyag a poon ko kapatay na sabap sa 
pekebabayaan tano so manga pagari tano. Apiya antawaa i di rekaniyan pekebabaya na 
makakakaden sii ko kapatay. 



15 Apiya antawaa i ipekegowad iyan so pagari niyan na talibono, na katawan iyo a da a 
talibono a ba on madadalem so kaoyagoyag a da a kaposan iyan. 
16 Aya katawi tano sa pekebabayaan tano o Allah na giyai: Inirila o Al Masih so 
kaoyagoyag iyan para rektano. Na patot a iperila tano mambo so kaoyagoyag tano para ko 
manga pagari tano. 
17 O aden a tatamoken a ba niyan den pegilaya so pagari niyan a kakokorangan sa 
kaoyagan a da niyan bo kalimoon na andamanaya i kapeteroa niyan on a pekebabayaan 
iyan so Allah? 
18 Disomala, manga wata, a tito so kapekebabayai tano ko manga ped a kena bo a ba sii 
ko katero, ka pakiilay tano ai ko manga galebek tano.  
 
Kapakasasarig ko Hadapan o Allah 
 
19 Amay ka magiyoto na ketokawan tano a rek tano o tito a benar na mapekasarig tano so 
poso tano ko hadapan o Allah 
20 Igira a pesenditan tano o poso tano. Ka mala so Allah a di so poso tano na katawan 
iyan so langon taman. 
21 O di tano pesenditi o poso tano, manga pekebabayaan ko, na makasasarig tano ko 
hadapan o Allah 
22 Na apiya antonaa i pengnin tano ron na imbegay niyan rektano ka kagiya petomanen 
tano so manga sogoan iyan ago di tano dii nggolaolaan so ikasosoat iyan. 
23 Na aya inisogo iyan na giyai: paratiyayaan tano so ingaran o Wata iyan a si Isa Al 
Masih na kababayaan tano so oman i isa rektano, ka giyoto i inisogo rektano o Al Masih. 
24 So taw a petoman ko manga sogoan o Allah na komakaden sekaniyan sii ko Allah, na 
komakaden rekaniyan mambo so Allah. Na katawan tano a komakaden rektano so Allah 
sabap ko Roh a inibegay niyan rektano. 
 
1 YAHIYA 4 
So Tito ago so di Tito a Roh 
 
Di niyo mbenara so oman i isa a niyawa, manga pekebabayaan ko, ka pariksaa niyo baden 
so manga niyawa o ba mataan a poon ko Allah, ka kagiya madakel a di tito a manga nabi 
a sisii den imanto sa doniya. 
2 Aya kikilala niyo ko Roh o Allah na giyai: oman i niyawa a kikilalaan iyan a si Isa Al 
Masih na somiyong sii ko lawas a manosiya na poon den ko Allah. 
3 Na oman i niyawa a di niyan ai kilalaan makapantag ki Isa na kena a ba poon ko Allah. 
Giyanan i niyawa o Somosopak ko Al Masih; miyaneg iyo a pekatalingoma ini na sisii 
den imanto sa doniya.  
 
4 Rek kano o Allah, manga wata, na tiyaban iyo angkai a di tito a manga nabi ka kagiya 
lebi pen a mala i kabatowa so Roh a madadalem rekano a di so niyawa a madadalem ko 
manga taw a rek o doniya. 
5 Kagiya rek siran o doniya na so di ran dii teroon na mipantag ko manga nganin sa 
doniya, na pepamakineg kiran so doniya. 
6 Ogaid na sektano na rek o Allah. So taw a katawan iyan so Allah na pemakinegen tano 



niyan, na so kena a ba rek o Allah na di tano niyan den pemakinegen. Giyanan i kikilala 
tano ko Roh a pekepoonan o tito a benar ago so niyawa a pekepoonan o ribat. 
 
So Paparangayan o Allah na Gagaw 
 
7 Manga pekebabayaan ko, patot a kababayai o oman i isa so ped iyan, ka so gagaw na 
poon ko Allah. Oman i pekebabaya ko ped iyan na miyabaloy  o Allah a wata iyan na 
katawan iyan so Allah. 
8 Na so taw a di pekebabaya ko ped iyan na di niyan katawan so Allah, ka so Allah na 
gagaw. 
9 Na aya kiyapayag o kapekebabayai rektano o Allah na giyai: Initoron iyan sa doniya so 
botong a Wata iyan kaan tano makatarima sa kaoyagoyag a nggolalan rekaniyan. 
10 Aya tito a kababaya na kena a ba so kiyababayai tano ko Allah, ka so kiyababayai 
niyan rektano ago so kinitoronen iyan ko Wata iyan a mikorban sabap ko manga dosa 
tano kaan ai mapapas.  
 
11 Kagiya giyanan i kiyababayai rektano o Allah, manga pekebabayaan ko, na patot a 
kababayaan o oman i isa so ped iyan. 
12 Da a taw a ba miyakailay ko Allah, ogaid na o kababayai tano ko manga ped tano na 
madadalem rektano so Allah, na miyatarotop so gagaw niyan sii ko manga poso tano.  
 
13 Miyatangked tano a komakaden tano ko Allah ago komakaden rektano mambo so 
Allah, ka sabap sa bigan tano niyan ko Roh iyan. 
14 Miyailay ami ago peseksian ami a initoron o Ama so Wata iyan a mabaloy a Pepanabet 
ko doniya. 
15 Apiya antawaa i pepayagen iyan a si Isa na aya Wata o Allah na komakaden rekaniyan 
so Allah ago komakaden sekaniyan ko Allah. 
16 Na kiyatokawan tano ago piyaratiyaya tano a pekebabayaan tano o Allah.  
 
So Allah na gagaw. So taw a tatap on so gagaw na komakaden sekaniyan ko Allah ago 
komakaden rekaniyan mambo so Allah. 
17 Sabap sii na peketarotop so gagaw sii rektano kaan tano makasasarig sii ko Gawii a 
Kapengokom, ka lagid tano o Al Masih sii sangkai a doniya. 
18 Da a kalek a ba mirarangkap ko gagaw. So tarotop a gagaw na pepekabogaw sa kalek, 
ka aya ipekelek o taw na so daneg. So taw a pekelek na da pen matarotop so gagaw niyan. 
 
19 Pekebabayaan tano so Allah ka miyaona a kiyababayai niyan rektano. 
20 O aden a petero sa “Pekebabayaan ko so Allah” ogaid na ipekegowad iyan so pagari 
niyan na bokeg sekaniyan. Ka so di pekebabaya ko pagari niyan a pekeilay niyan na 
andamanaya i kakebabayai niyan ko Allah a da niyan mailay? 
21 Na aya inisogo iyan rektano na giyai: Apiya antawaa i pekebabaya ko Allah na 
paliyiogat a kababayaan iyan mambo so pagari niyan. 
 
1 YAHIYA 5 
So Katabana ko Doniya 



 
Oman i peparatiyaya a si Isa na Al Masih na inisabap sekaniyan o Allah a wata iyan. Na 
oman i pekebabaya ko Ama na pekebabaya mambo ko wata iyan. 
2 Na ketangked tano a pekebabayaan tano so manga wata o Allah o pekebabayaan tano so 
Allah ago petomanen tano so manga sogoan iyan. 
5 Ka so kapekebabayai tano ko Allah na so kapetomana tano ko manga sogoan iyan. Na 
kena a ba maregen so kapetomana ko manga sogoan iyan, 
4 Ka oman i miyabaloy o Allah a wata iyan na pepegesen iyan so doniya na aya ipepeges 
on na so paratiyaya tano. 
5 Antawaa i pekapeges ko doniya? Aya bo a pekapeges on na so peparatiyaya sa si Isa na 
so Wata o Allah. 
 
So Iniseksi makapantag ki Isa Al Masih 
 
6 Si Isa Al Masih i somiyong sii a nggolalan ko ig a inisalawat rekaniyan ago so rogo o 
kiyapatay niyan, a kena bo a ba nggolalan ko ig, ka so ig ago so rogo. So den so Roh o 
Allah i peseksi sa benar ai, ka so Roh na aya tito a benar. 
7 Ka aden a telo a peseksi; 
8 So Roh, so ig, ago so rogo; na miyagayonayon angkai a telo. 
9 Peterimaan tano so dii kaseksi o manga taw ogaid na so dii kaseksi o Allah na lebi pen 
a mala i kipantag, ka giyai so iniseksi iyan makapantag ko Wata iyan. 
10 Apiya antawaa i peparatiyaya ko Wata o Allah na pimataanan iyan a benar ai sii ko 
poso iyan. Na apiya antawaa i di peratiyaya ko Allah na lagid o ba niyan pipikira a bokeg 
so Allah ka kagiya da niyan paratiyayaa so iniseksi o Allah makapantag ko Wata iyan. 
11 Na aya iniseksi iyan na giyai: bigan tano o Allah sa kaoyagoyag a da a kaposan iyan, 
na giyangkai a kaoyagoyag na madadalem ko Wata iyan. 
12 So taw a tomiyarima ko Wata na rek iyan angkai a kaoyagoyag, na so taw a da tarima 
ko Wata o Allah na da on angkoto a kaoyagoyag.  
 
So Kaoyagoyag a da a Kaposan iyan 
 
13 Inisorat aken ai sii rekano a pepamaratiyaya ko ingaran o Wata o Allah kaan iyo 
matangked a aden a kaoyagoyag iyo a da a kaposan iyan. 
14 Na makasasarig tano igira a pepangadap tano ko Allah, ka kagiya o aden a pengnin 
tano ron a makaaayon ko kabaya iyan na pemakinegen tano niyan. 
15 Na kagiya katawan tano a pemakinegen tano niyan na ketangked tano a miyatarima 
tano den so apiya antonaa i pepangnin tano ron.  
 
16 O aden a makailay ko pagari niyan a miyakandosa a kena a ba kiyarong ko kapatay so 
dosa niyan na patot a ipengni niyan ko Allah so pagari niyan, ka mbegan o Allah sa 
kaoyagoyag asar a di kiyarong ko kapatay so dosa niyan. Ogaid na aden a dosa a kiyarong 
ko kapatay na kena a ba aya ko dii teroa a patot a ipengni niyo ko Allah so makapantag 
sii. 
17 Langon a di ontol a olaola na dosa, ogaid na aden a dosa a kena a ba kiyarong ko 
kapatay.  



 
18 Katawan tano a apiya antawaa inisabap o Allah a wata iyan na kena a ba peteros 
ndosa, ka pelindingen sekaniyan o Wata o Allah na di den kapenginsopan o Iblis.  
 
19 Katawan tano a rek tano o Allah na so dalem a doniya na ipapaar o Iblis.  
 
20 Katawan tano pen a miyakasong sii so Wata o Allah na bigan tano niyan sa sabot kaan 
tano katokawi so tito a Tohan. Na maiisaisa tano ago so tito a Tohan, ka maiisaisa tano 
ago so Wata iyan a si Isa Al Masih. Sekaniyan i tito a Tohan a pekepoonan o kaoyagoyag 
a da a kaposan iyan.  
 
21 Manga wata, na lidasi niyo so di benar a manga tohan. 
 

2 YAHIYA 
Alamat sorat ako i Yahiya a pelokelokesen makasampay ko miyapili a babay ago so 
manga wata iyan a mataan den a pekebabayaan ko, ago pekebabayaan mambo o langon o 
manga tatao ko tito a benar 
2 Sabap ko tito a benar a madadalem rektano ago ketatap den rektano sa taman sa 
pakataman. 
 
3 Pengnin ko a so limo, gagaw ago kalilintad a poon ko Allah a Ama ago so Wata iyan a 
si Isa Al Masih na malalayon rektano a pepaginetaw sii ko tito a benar ago so 
kapekebabayai ko ped.  
 
So Tito a Benar ago so Kababaya 
    
4 Tanto ako a miyababaya kagiya mailay aken so ped ko manga wata a ka a pepaginetaw 
a ipepasod ko tito a benar a datar o inisogo rektano o Ama. 
5 Na pengnin ko reka imanto, Bai, a kababayai o oman i isa so ped iyan. Kena ini a ba 
bago a sogoan a ipesorat aken reka, ka sisii rektano den ipoon sa poonan. 
6 Na aya maana ngkai a gagaw na so kapepaginetaw tano a petomanen tano so manga 
sogoan o Allah. Na aya inisogo iyan a miyaneg iyo a poon sa poonan na giyai: disomala a 
so kapepaginetaw niyo na ipepasod ko kapekebabayai ko ped. 
 
7 Madakel a pepanaliba a sisii den imanto sa doniya a di iran peratiyayaan a somiyong sii 
si Isa Al Masih ko lawas a manosiya. So datar oto a taw na giyoto so Pepanaliba ago so 
Somosopak ko Al Masih. 
8 Iiktiyar kano kaan di keilang so miyanggalebek iyo kaan kano makatarima sa 
matitimbel a balas. 
 
9 Apiya antawaa i inawaan iyan so ndao o Al Masih a di niyan dii teroon a ba niyan den 
pelawani na kena a ba on ndodon so Allah. Ogaid na apiya antawaa i kekepiten iyan 
angkai a ndao na ndodon so Ama ago so Wata. 
10 O aden a pekaoma rekano san a kena a ba niyan dii pamangendao angkai a ndao na di 
niyo pekabolosa ko walay niyo aya pen o ba niyo salama. 



11 Ka apiya antawaa i selam rekaniyan na pekasakoto ko manga rarata a galebek iyan. 
 
Kaodas 
 
12 Madakel pen o kowan a peteroon ko rekano, ogaid na di aken kabaya i ba aken ai 
pakaokita sa karatas ago dawat, ka iinamen aken a imbentel aken sekano san ago 
makipembitiyarai ako rekano kaan matarotop a kapipiya a ginawa tano.  
 
13 So manga wata o pagari ngka a babay a pekebabayaan ka na pesalamen ka iran. 
 

3 YAHIYA 
 
Alamat sorat ako i Yahiya a pelokelokesen makasampay ko ginawai aken a si Gayo a 
mataan a pekebabayaan ko.  
 
2 Ginawai aken, pengnin ko a pekapiya ka i bobolos ko langon taman, ago malimegas so 
lawas ka a datar mambo o kapakapipiya o niyawa ngka. 
 
Piyodi si Gayo  
 
3 Tanto aken a inikababaya so kiyapakaoma o ped ko manga magariyari a miyapanotol 
iran raken a pepaginetaw ka sii ko tito a benar a datar o kiyalayaman ka. 
4 Da den a lawan oto a inikababaya aken a di so kakenega ko ron sa pepaginetaw so 
manga wata aken sii ko tito a benar. 
 
5 Tanto ka a kasasanaan, pekebabayaan ko, ko kapepanalagadi ngka ko manga magariyari 
apiya pen manga mananangga siran. 
6 Piyanotol iran ko Agama sii so makapantag ko kiyababayai ngka kiran. Na aya mapiya 
na ogopi ngka siran ko okit a ikesoat o Allah kaan iran mitataros so kapelalakaw iran. 
7 Ka aya antap o kapelalakaw iran na so kapepanalagadi ran ko Al Masih, na da a ba iran 
tiyarima a tabang a poon ko di pemaratiyaya. 
8 Kagiya ka maoto na patot a sekasakaon tano so datar ai a manga taw kaan tano 
makambagian ko galebek iran para ko tito a benar. 
 
9 Pisoratan aken so Agama ogaid na si Diyotripis a kebaya a makilala a olowan san na da 
niyan tagoa sa ginawa so pitero ami. 
10 Kagiya ka maoto na amay ka somong ako san na pagalowin aken so di niyan dii 
nggolaolaan a ipepamaganta iyan rekami so marata. Ogaid na kena a ba giyanan bo, ka di 
niyan sekaon so magariyari igira a pepakaoma siran, na peseparan iyan pen so kebaya 
kiran pesekasakaw ago pepakaawaan iyan siran ko Agama.  
 
11 Pekebabayaan ko, na di ngka sowaa so marata, ka so mapiya. Apiya antawaa i dii 
nggolaola sa mapiya na rek o Allah na apiya antawaa i dii nggolaola sa marata na da 
niyan mailay so Allah.  
 



12 Si Dimitriyo na pepamataanan a mapiya o langon a taw, na apiya so tito a benar na 
mimataan sii. Magayon kami ron mambo, na katawan ka a benar so di ami dii teroon. 
 
Kaodas 
 
13 Madakel pen o kowan a peteroon ko reka ogaid na di aken kabaya i ba ko soraten, 
14 Ka iinamen aken a makipegilaya ako reka sa di bo ini matey kaan ta makambitiyarai.  
 
15 Pengnin ko a malalayon reka so kalilintad.  
 
So manga ginawai ngka sii na pesalamen ka iran. Na sampain ka mambo so salam aken 
ko oman i isa a ginawai ta san. 
 

YODAS 
 
Alamat sorat ako i Yodas a oripen i Isa Al Masih ago pagari i Santiyago makasampay ko 
manga taw a tiyawag o Allah, a pekebabayaan siran o Allah a Ama ago sisiyapen i Isa Al 
Masih.  
 
2 Pengnin ko a malalayon rekano so mitataralo a kapedi, kalilintad, ago gagaw. 
 
So Dosa ago so Daneg o Mipepelaw ki Isa Al Masih  
 
3 Manga pekebabayaan ko, miyasinganin aken gowani a kapesorati ko rekano 
makapantag ko kakesabet a palaya tano ron miyakambagian. Ogaid na disomala a 
pesoratan ko sekano baden kaan aken sekano kaayoki sa kipenindegen iyo ko paratiyaya a 
miyakaisaisa bo misarig ko manga kaom o Allah. 
4 Ka aden a manga rarata a taw a da a kalek iyan ko Allah a miyangeped siran rekano sa 
masolen. Binibid iran so ndao makapantag ko limo o Tohan tano kaan iran pekedalini ko 
di ran dii kasebo, na inipelaw iran si Isa Al Masih a aya tano bo Pangolo ago Kadnan. 
Miyatey den a miyaalamat o Kitab so kandanega kiran. 
 
5 Aden a kebayaan ko rekano makitadem apiya pen kiyatokawan iyo den, na giyai: 
siyabet o Allah so manga pagtaw niyan a Israil sii sa inged a Misir ogaid na oriyan iyan na 
piyamono iyan so siran oto a da paratiyaya. 
6 Na tademi niyo so manga malaikat a da siran panareg ko kadato a inisana kiran, ka 
inawaan iran baden so inisenggay a kakadenan iran. Na papatongen siran sa da a ikeda 
iyan a rantay sii ko tanto a makapal a maliboteng a ron siran tatagoa o Allah a ipenayaw 
ko kakokoma kiran ko Mala a Gawii. 
7 Tademi niyo pen so manga siti a Sodom ago Gomorah ago so melilibeta on a manga 
inged. So manga kibabaling on na piyalad iran a ginawa iran ko dii kasebo a datar mambo 
angkai a manga malaikat a piyangonotan iran so manga rarata a kabaya iran. So 
kiyadanega kiran na ibarat o kasiksaa ko manga naraka sii ko apoy a da den a ikipadeng 
iyan. 
 



8 Giyangkoto a manga taw a miyangeped rekano na di mambo dii nggolaola sa datar oto. 
Aden a manga taginepen iran a pepekaoyat kiran ko kapeseboi ran ko manga lawas iran, a 
di ran dii sodiin so ana kadato iyan, ago pepagitowitoon iran so kikababantogan a 
malaikat. 
9 Ogaid na apiya so olowan o manga malaikat a si Mikail na da nggolaola sa datar oto. 
Ka sii ko kiyapakandaowai iran ago so Iblis makapantag ko badan o Mosa na da niyan 
maraw i ba niyan salaa so Iblis a sarta o kapagitowito, ka aya bo a pitero iyan na “So 
Kadnan i makapembonget reka!” 
10 Ogaid na giyangkoto a manga taw na pepagitowitoon iran so manga nganin a di iran 
sasaboten, na so manga nganin a katawan iran a nggolalan ko gedi a lawas iran, a datar 
mambo o manga ayam a di matao mamimikiran, na giyanan i ipekebinasa iran. 
11 Kemorkaan siran! Ka riyawat iran so pinggolaola i Kain, na miyakipaar siran ko ribat 
kaan siran makapangowarta a lagid o pinggolaola i Balaam. Somiyopak siran pen ko 
kadato a lagid o pinggolaola i Korah na makapembagian siran ko kiyasiksaa rekaniyan. 
12 Lagid siran o manga daket a lomolook rekano sii ko dii kapamagatoang o magaagama. 
Da a ikeya iran na aya bo a petordon iran na so bo so ginawa iran. Lagid siran o manga 
gabon a ipembayog o ndo a kena a ba makaaawid sa oran. Lagid siran pen o manga kayo 
a di pemangonga apiya igira a mosim a ipegonga iran, na miyakadowa siran matay, ka 
piyamadot pen. 
13 Lagid siran o manga ala a begel ko ragat a ipendidi iyan so piyakayaya a manga olaola 
iran. Lagid siran o taridadag a manga bitoon a inisenggay kiran so darpa a tanto a 
miyakaliboliboteng sa taman sa pakataman.  
 
14 Si Inok a ikapito apid a kiyababadan ko Adam na miyaalamat iyan so makapantag 
sangkoto a manga taw a tig iyan a “Ilaya niyo man, ka pekaoma so Kadnan a oonotan o di 
bo den pira nggibo a soti a manga malaikat iyan 
15 Kaan iyan makokom so langon a taw ago madaneg iyan so langon a baradosa ko 
langon a manga rarata a galebek iran ago so langon a kiyapagongatongata o manga rarata 
a baradosa ko Allah.” 
16 Pepanemotemod ago pepanarotaro angkai a manga taw. Pepangonotan iran so manga 
rarata a kabaya iran. Manga takabor siran, na di ran dii mbantobantogen so ped kaan iran 
makamal so antap iran.  
 
So manga Lalangan ago manga Insarat 
 
17 Ogaid na sekano a manga pekebabayaan ko, tanodi niyo so pitero gowani o manga 
siyogo o Kadnan tano a Isa Al Masih.  
18 Ka pitero iran rekano a sii ko kaposan a manga gawii na pekagemaw so manga taw a 
pegongatongat rekano ago pemangonot siran ko manga rarata a kabaya iran. 
19 Siran i manga taw a makapembelabelag rekano. Madadalem siran ko kapaar o 
kamamanosiyai kiran a da on so Soti a Roh. 
20 Ogaid na sekano, manga pekebabayaan ko, na pepakabagera niyo a ginawa niyo sii ko 
lebi a soti a paratiyaya niyo ago nggolalan ko kapepangangarapan iyo a makipapaar kano 
ko Soti a Roh. 
21 Tatapa niyo a ginawa niyo sii ko kapekebabayai rekano o Allah sii ko kapepanayawa 



niyo ko kaoyagoyag a da a kaposan iyan a imbegay rekano o Kadnan tano a Isa Al Masih 
sabap ko limo iyan. 
22 Kapediin iyo so siran oto a pekedowadowaan. 
23 Sabeta niyo siran a datar o kapagagawa niyo kiran a poon ko apoy. So ped na kapediin 
iyo a sarta o kalek a ipekegowad iyo apiya so nditaren iran a kiyaseboan ko manga rarata 
a baya a ginawa iran. 
 
Kapodi ko Allah 
 
24 So podi na rek o Allah a makapegipat rekano kaan kano di kirepang ago makawit 
rekano ko kababantogan a hadapan iyan sa da a daway niyo ago tanto kano a pekebabaya; 
25 So aya bo Tohan a Pepanabet rektano a nggolalan ki Isa Al Masih a Kadnan tano na 
rek iyan so bantogan, pangkatan, kapaar, ago gees ipoon den sa poonan, ago imanto, ago 
taman sa pakataman! Amin. 
 

MIYAPAYAG 
 
MIYAPAYAG 1 
Misosorat sii so manga nganin a miyapayag o Allah ki Isa Al Masih kaan iyan mapakiilay 
ko manga oripen iyan so manga keolaola a magaan den makataligoma. Na piyakitokawan 
ai o Al Masih ko oripen iyan a si Yahiya a nggolalan ko malaikat a siyogo iyan on, 
2 Na piseksian i Yahiya so langon a miyailay niyan makapantag ko katero o Allah ago so 
kiyapemataani ron i Isa Al Masih. 
3 Rarakmatan so pembatiya sangkai a taabir, ago rarakmatan so siran oto a pepamakineg 
on ago tatagoon iran sa ginawa so misosorat on, ka magaan den so kakitoman iyan.  
 
Manga Salam ko Pito a Agama 
 
4 Alamat sorat ako i Yahiya makasampay ko pito a Agama sa probinsiya a Asiya.  
Pengnin ko a matatap rekano so limo ago kalilintad a poon ko Allah a kapapantagan den 
imanto ago gowani ago aya pekatalingoma, ago poon ko pito a niyawa a sii matatago ko 
hadapan o korsi iyan, 
5 Ago poon ki Isa Al Masih a so kasasarigan a saksi, a aya onaan o langon a miyaoyag a 
poon ko miyamatay, a aya mambo Pangolo o manga dato sa doniya.  
 
Pekebabayaan tano niyan na miyapokas tano niyan ko manga dosa tano a nggolalan ko 
kiyatoga o rogo iyan 
6 Na biyaloy tano niyan a ndatoan iyan a manga imam a makapenalagad ko Allah a Ama 
iyan. Rek iyan so bantogan ago kapaar sa taman sa pakataman! Amin. 
 
7 Ilaya niyo, ka pekaoma sekaniyan a oonotan o manga gabon.  
Keilay sekaniyan o oman i isa,  
a rakes o siran oto a somiyoker on.  
Pendiyagaw so langon a taw sabap rekaniyan.  
Mataan den ai! Amin. 



 
8 “Saken so Alpa ago so Omiga,” a tig o Kadnan a so Lebi a Mamaapaar a Tohan a aya 
kapapantagan den imanto ago gowani, ago aya pekatalingoma. 

 
So Pangingilain ko Isa Al Masih 
 
9 Saken a si Yahiya a pagari niyo na di aken dii mbagianen a rakes iyo ko manga 
karomasayan ago so Ndatoan ago so kapakatiger a rek tano sii ko kaiisaisa tano ago so 
Isa. Initaog ako ko balet a Patmos sabap ko kiyapakalangkapa ko ko katero o Allah ago so 
kiyaseksii ko ki Isa. 
10 Sii ko Gawii a rek o Kadnan na inipaar ako o Roh, na miyaneg aken sii sa likod aken a 
matanog a sowara a miyaolaleng a datar o bogiyong. 
11 Pitero iyan a “Soraten ka ko ribro so keilay ngka na pakawiten ka ko pito a Agama roo 
sa Ipisos, sa Ismirna, sa Pirgamo, sa Tiyatira, sa Sardis, sa Piladilpiya, ago giya 
Laodisiya.” 
 
12 Dominingil ako ka pagilain ko o antawaa i di raken dii makimbitiyarai na kagiya 
domingil ako na miyailay aken so pito timan a palitaan a bolawan. 
13 Sii ko look iran na tomitindeg on so datar o Wata o Manosiya a ndiditar sa kimon a 
iraraot sa ai niyan, na aden a ililikos on a bolawan sa rareb. 
14 So bok iyan na miyakapotipoti a lagid o bombol a bilibili o di na giyaw. So manga 
mata niyan na lagid o pekerab a apoy. 
15 So manga ai niyan na pesigay a lagid o tombaga a tiyonaw ko tonawa. So sowara 
niyan na lagid sa kadagedeb o mala a tataya. 
16 Komakapet sekaniyan sa pito a manga bitoon sii sa kawanan a lima niyan, na 
pepakapoon ko ngari iyan so magarang a pedang a dowa i garangan. So paras iyan na 
pakasirang a datar o alongan igira a maooto.  
 
17 Kagiya mailay aken sekaniyan na minilampes ako sii ko ai niyan a datar ako o 
miyatay. Iniseko iyan raken so kawanan a lima niyan a tig iyan a “Di ka pekalek! Saken 
so Monapona ago so Moripori. 
18 Saken so oyagoyag. Miyatay ako, ogaid na ilaya ngka man ka oyagoyag ako sa taman 
sa pakataman! Aden a kapaar aken ko kapatay ago so kaden o miyamatay.  
 
19 “Soraten ka so miyailay ngka a pekeolaola imanto ago so ped a mapenggolaola amay 
ka maipos ai. 
20 Kataya so pageemaan a maana o pito a manga bitoon a miyailay ngka sii sa kawanan a 
lima ko ago so pito timan a palitaan a bolawan. So pito a bitoon na giyoto so manga 
nakoda o pito a Agama, na so pito a palitaan na giyoto so pito a Agama.”  
 
MIYAPAYAG 2 
So Katero para sa Agama sa Ipisos 
 
“Soraten ka ini a ipekawit ko nakoda o Agama roo sa Ipisos:  
 



Giyai i pitero o komakapet ko pito a bitoon sa kawanan a lima niyan a pelalakaw sii ko 
look o pito a palitaan a bolawan. 
2 Katawan aken o antonaa i miyanggolaola ngka, ago so kiyapanamari ngka ko galebek 
ka, ago so kiyapakatiger ka. Katawan aken a di ngka kesabar so manga rarata a taw ago 
tipengan ka so siran oto a pepanaliba sa manga nabi kon na miyapariksa a ka a manga 
bokeg siran. 
3 Manginginsabar ka ago tiniger ka so kareregeni reka sabap ko ingaran aken na da ka 
den dokawi. 
4 Ogaid na aden a indaway aken reka a giyai: di ako ngka pekebabayaan a datar isako 
paganay. 
5 Tanodi ngka i kala a kiyapakasilay ngka! Salina ngka so manga olaola ngka ago sowaa 
ngka so miyanggalebek ka isako paganay. O di ngka selina so manga olaola ngka na song 
ako reka na kowaan ko so palitaan ka ko katitindegan iyan. 
6 Ogaid na aya kapiya ngka na giyai: ipekegowad ka so manga galebek o manga 
Nikolaitan a datar o kipekegowaden ko ron.  
 
7 So aden a tangila niyan na pamakinega niyan so dii teroon o Roh ko manga Agama. 
So pekataban na mbegan ko sa kabenar sa kapakakan iyan ko onga o kayo a pepangoyag a 
sisii ko sapadan o Allah.  
 
So Katero para ko Agama sa Ismirna 
 
8 “Soraten ka ini a ipekawit ko nakoda o Agama roo sa Ismirna:  
 
Giyai i pitero o aya den monapona ago moripori, a miyatay ago miyaoyag bo peroman. 
9 Katawan aken so manga karomasayan ka ago so kamimiskini reka, ogaid na aya mataan 
na kawasa ka! Katawan aken pen a di reka dii kapagitowitoa o manga taw a dii 
mamagomanta sa manga Yahodi siran, ogaid na kena, ka manga sakop siran bes o Iblis. 
10 Di ngka keleken so manga karomasayan a magaan den a keokitan ka. Pekikalaboso o 
Iblis so ped rekano kaan kano ron katepengi, na setroon kano ko makasapolo gawii. Na 
paparatiyaya ka den sa taman sa kapatay, ka imbegay aken reka so sangkad a so 
kaoyagoyag.  
 
11 So aden a tangila niyan na pamakinega niyan i dii teroon o Roh ko manga Agama.  
So pekataban na di kapekasakitan o ikadowa a kapatay. 
 
So Katero para ko Agama sa Pirgamo 
 
12 “Soraten ka ini a ipekawit ko nakoda o Agama roo sa Pirgamo:  
 
Giyai i pitero o komakapet ko magarang a pedang a dowa i garangan. 
13 Katawan aken a sii ka babaling ko kaden a katatagoan ko korsi o Iblis. Apiya oto na 
kakapetan ka pen so Ingaran aken, na da ngka awai so paratiyaya ngka raken apiya sii ko 
manga gawii a kiyabonoa ki Antipas a kasasarigan a saksi aken a biyono san ko inged iyo 
a ron mababaling so Iblis. 



14 Ogaid na aden a da bo makapira a indaway aken reka. Aden a ped rekano a petoman 
ko ndao i Balaam. Inipangendao niyan ki Balak o andamanaya i kapakandosaa niyan ko 
manga taw sa Israil a nggolalan ko kakana iran ko pangenengken a inisapaat ko manga 
barahala, ago so kiyasebo iran. 
15’Na sesan reka mambo so ped a petoman ko ndao o manga Nikolaitan. 
16 Na talikodi ngka so manga dosa ngka! Ka o di, na song ako reka san sa magaan na 
makipetidawa ako sangkanan a manga taw a pagosaren aken so pedang a pepakapoon ko 
ngari aken.  
 
17 So aden a tangila niyan na pamakinega niyan so dii teroon o Roh ko manga Agama. 
So pekataban na imbegay aken rekaniyan so ped ko misosolen a roti, na mbegan aken pen 
sa mapoti a ator a ron misosorat so bago a ngaran a da a matao ron a rowar ko pekakowa 
on.  
 
So Katero para ko Agama sa Tiyatira 
 
18 “Soraten ka ini a ipekawit ko nakoda o Agama roo sa Tiyatira:   
 
Giyai i pitero o Wata o Allah a aden a mata niyan a lagid o pekerab a apoy, na so ai niyan 
na pesigay a lagid o piyakatenang a tombaga. 
19 Katawan aken so manga galebek ka, so kapekebabayai ngka ko ped, so paratiyaya 
ngka, so kapepanalagad ka, ago so kapepanginsabar ka. Katawan aken pen a mala so di 
ngka dii nggolaolaan imanto a di isako mona.  
 
20 Ogaid na aden a indaway aken reka. Giyangkanan a babay a si Yisabil a dii 
magomanta sa nabi sekaniyan na peperon ka so kapepangendaowa niyan ko manga oripen 
aken, na pegagaken iyan siran sa kapakasebo iran ago kapakakan ko pangenengken a 
inisapaat ko manga barahala. 
21 Bigan aken sekaniyan sa oras sa katalikodi niyan ko di niyan dii kasebo, ogaid na da 
niyan den ai nggolaolaa. 
22 Kagiya ka maoto na indebak aken sekaniyan ko igaan a ron den kerasay, na siran oto a 
miyakisebo on na tanto aken a siksaan o di iran telikodi so manga rarata a pinggolaola 
iran a ped angkoto a babay. 
23 Pemonoon ko pen so manga wata iyan, na ketokawan o langon a manga Agama a 
saken i matao ko madadalem ko pamikiran ago poso o taw, na imbadal aken ko oman i 
isa rekano so patot ko manga galebek iyan.  
 
24 Ogaid na so manga ped rekano san sa Tiyatira a da iran tomana angkanan a marata a 
ndao ago da mambo mamakasowa ko manga nganin a bebetowan sa 'Maregen saboten a 
manga isosolen o Iblis,' na teroon ko rekano a da den a ped a ipenton aken rekano. 
25 Ogaid na disomala a kapetan iyo piyapiya so sisii rekano den taman sa di ako 
makaoma.  
 
26 So pekataban a dii nggolaola ko kabaya aken taman ko kaposan na mbegan aken 
sekaniyan sa kapaar ko manga nasiyon, 



27 A giyoto so kapaar a miyatarima aken a poon ko Ama aken, na 
  

Ipendato iyan kiran so badas a potaw,  
na peropeten iyan siran a lagid o manga koden a bote. 
28 Na imbegay aken on pen so Bitoon a Makabanges.  
 
29 So aden a tangila niyan na pamakinega niyan so dii teroon o Roh ko manga Agama. 
 
MIYAPAYAG 3 
So Katero para ko Agama sa Sardis 
 
“Soraten ka ini a ipekawit ko nakoda o Agama roo sa Sardis:  
 
Giyai i pitero o komakapet ko pito a Roh o Allah ago so pito a manga bitoon. Katawan 
aken so manga galebek ka. Mapipikir o kalangolangon a oyagoyag ka, apiya pen o maatay 
ka. 
2 Pagnaw ka! Pakabagera ngka so miyalamba a sisii reka a magaan den matay, ka 
miyailay aken a da matarotop so manga galebek ka ko kapegilaya on o Tohan ko. 
3 Kagiya ka maoto na tademi ngka so manga  ndao a miyaneg ka ago miyatarima a ka. 
Tomana ngka ini na talikodi ngka so manga dosa ngka. O di ka pegnaw na song ako reka 
a datar o tekew, na di ngka ketokawan so oras a kapekaoma ko. 
4 Ogaid na aden pen a pipira kataw a ped ka san sa Sardis a da iran pakiboringi so manga 
nditaren iran, na melalakaw siran a ped aken a ndiditar sa mapoti, ka mapapatot siran sa 
kapenggolaola iran sii.  
 
5 So pekataban na penditaran sa mapoti, na di aken ponasen so ngaran iyan ko ribro a 
kasosoratan ko aden a manga kaoyagoyag iyan. Na peyagen ko a kaom aken sekaniyan sii 
ko hadapan o Ama aken ago so manga malaikat iyan.  
 
6’So aden a tangila niyan na pamakinega niyan so dii teroon o Roh o Allah ko manga 
Agama. 
 
So Katero para ko Agama sa Piladilpiya 
 
7 “Soraten ka ini a ipekawit ko nakoda o Agama roo sa Piladilpiya:  
 
Giyai i pitero o soti ago so benar, a aya komakapet ko gonsi o Daod. Saden sa kelekaan 
iyan na da a pekalekeb on, na saden sa kelekeban iyan na da a pekaleka on. 
8 Katawan aken so manga galebek ka. Ilaya ngka man, ka miyakaleka ako den sa pintoan 
sii ko hadapan ka a da den a ba on pekalekeb,  Katawan ko a apiya pen maito a bager ka 
na tiyoman ka so katero aken ago da ngka pelaon so ingaran aken. 
9 Na giyangkoto a manga sakop o Iblis a dii mamagomanta sa manga Yahodi siran ogaid 
na baden manga bokeg na pekadarpaan ko siran reka ago pekasodiyoden ko siran ko 
hadapan o ai ngka, na ketokawan iran a pekebabayaan ko seka. 
10 Sabap sa tiyoman ka so inisogo aken a pesebar ka na pelindingen ko seka ko oras a 



tiyoba a pekatalingoma ko dalem a doniya a itepeng ko manga taw a kibabaling on. 
11 Pekaoma ako sa magaan. Kakapeti ngka so sisii reka kaan da a ba pekaagaw ko 
sangkad a imbalas reka.  
 
12 So pekataban na mbalowin aken a polaos ko Timplo o Tohan aken na di sekaniyan den 
meliyo peroman. Isorat aken rekaniyan so Ingaran o Tohan aken ago so ngaran o siti o 
Tohan aken, a so bago a Yarosalim a pekapanog a poon sa kasorgaan a poon ko Tohan 
ko. Na isorat aken on pen so bago a ingaran aken.  
 
13’So aden a tangila niyan na pamakinega niyan so dii teroon o Roh ko manga Agama. 
 
So Katero para ko Agama sa Laodisiya 
 
14 “Soraten ka ini a ipekawit ko nakoda o Agama roo sa Laodisiya:  
 
Giyai i pitero o 'Amin,' a so kasasarigan ago benar a saksi ago so poonan o langon a 
inaden o Allah. 
15 Katawan aken so manga galebek ka. Katawan aken a kena a ba ka matenggaw, na kena 
a ba ka mayaw. Kabaya aken a matenggaw ka o di na baden mayaw! 
16 Ogaid na sabap sa malokeloke ka, a kena a ba mayaw o di na matenggaw, na pagotaan 
ko seka! 
17 Di ngka dii teroon a “Kawasa ako. Miyakatamok ako na da den a makokorang raken," 
ogaid na di ngka katawan a kareregenan ka, dowandowaan, miskin, mabobota, ago 
matatalandiyang. 
18 Sabap san na pagosiyatan ko seka sa pamasa ka raken sa lombos a bolawan kaan ka 
kewasa. Pamasa ka pen sa mapoti a manga nditaren a isolot ko lawas ka kaan kasapengi 
so piyakayaya a katatalandiyang iyan. Na pamasa ka raken pen sa bolong a ipagibong sa 
mata ngka kaan ka makailay. 
19 Siran oto a pekebabayaan ko na pepakatanoren aken ago pendanegen. Kagiya ka 
maoto na kasigin ka a kapegalina ngka ko manga oloala ngka. 
20 Ilaya ngka man, ka tomitindeg ako ko pintoan a pepanonotok. O aden a makaneg ko 
sowara ko ago lekaan iyan so pintoan na mbolos ako ron, ka magatoang ako a ped iyan na 
makipegatoang sekaniyan raken mambo.  
 
21 So pekataban na pekaontoden aken a ped aken ko korsi aken a datar mambo o 
kiyapakataban aken a miyakaontod ako a ped o Ama aken ko korsi iyan.  
 
22 So aden a tangila niyan na pamakinega niyan so dii teroon o Roh ko manga Agama. 
 
MIYAPAYAG 4 
So Korsi roo sa Kasorgaan 
 
Kagiya maipos oto na miyakailay ako sa pintoan a kalelekaan roo sa kasorgaan.  
 
So sowara a miyaneg aken gowani a di raken dii makimbitiyarai a miolaleng a datar o 



bogiyong na pitero iyan a “Panik ka sii, ka pekiilay aken reka so kesowasowa amay ka 
maipos ai” 
2 Sagogona na inipaar ako o Roh na miyailay aken roo sa kasorgaan so isa a korsi a aden 
a moontod on. 
3 Sominimag so paras o moontod on a lagid o manga montiya a yaspir ago sardiyos, na sii 
ko melilibeta ko korsi na aden a tihaya ron a datar sa warna o montiya a ismiralda. 
4 Lilibeten ai o dowa polo ago pat a ped a korsi a oontodan o dowa polo ago pat a 
pelokelokesen a kindiditar sa mapoti ago kisasangkad sa bolawan. 
5 Poon ko korsi na pepamangiteras on so manga kilat, a sasartaan o domadagedeb a parti 
a dalendag, na aden a pito timan a kikatetenteman on a solo a pekadeg ko hadapan o korsi 
a giyoto so pito a Roh o Allah. 
6 Sii ko danga o korsi na aden a datar on o ragat a kapegalongan a lagid sa kalingaw o 
kristal.  
 
Sii ko oman i sabala ko korsi na aden a makalilibet on a pat timan a oyagoyag a kaaden a 
malalangkap a manga mata so sangoran iran ago giya likod iran. 
7 So paganay a oyagoyag a kaaden na peparas sa arimaw, so ikadowa na peparas sa nati a 
sapi, so ikatelo na aya paras iyan na lagid o manosiya, na so ikapat na peparas sa agila a 
dii melayolayog. 
8 Oman i isa ko pat a oyagoyag a kaaden na nem timan a papak iyan a lalangkapen a 
manga mata sa poro ago sa baba. Gagawii daondaw na da a rintas o di ran dii kateroa sa 
 
“Soti, soti, soti so Kadnan a Lebi a Mamaapaar a Tohan  
a aya kapapantagan den gowani ago imanto ago aya pekatalingoma.” 
 
9 Na oman peladen angkoto a pat a kaaden so bantogan, pangkatan, ago kapanalamat ko 
moontod ko korsi a oyagoyag sa taman sa pakataman, 
10 Na pesodiyod on so dowa polo ago pat a pelokelokesen ko hadapan o moontod ko 
korsi na pesimbaan iran sekaniyan a oyagoyag sa dayon sa dayon. Na ipegitog iran so 
manga sangkad iran ko hadapan o korsi a tig iran a 
 
11 “Mapapatot ka, Kadnan ami ago Tohan,  
sa katarimaa ngka ko bantogan, pangkatan, ago kabatowa  
ka seka i miyaden ko langon taman  
na nggolalan ko takdir ka na miyaaden siran  
ago kiyabegan sa kaoyagoyag.” 
 
MIYAPAYAG 5 
So Lololonen a Pematiyaan ago so Bilibili 
 
Samaoto na miyakailay ako sa lololonen a pematiyaan sii sa kawanan a lima o moontod 
ko korsi a sosoratan ai sa soled ago sii sa liyo a sisiliyowan sa pito a siliyo. 
2 Miyailay aken pen so isa a mala i gees a malaikat a pitero iyan sa matanog a “Antawaa i 
mapapatot sa kapokasa niyan ko manga siliyo ai ago so kabekara niyan sangkai a liyolon 
a pematiyaan?” 



3 Ogaid na roo sa kasorgaan ago sii sa doniya ago sa didalem o doniya na da den a ba 
pekabekar ko ribro o di na ba pekailay ko soled iyan. 
4 Na tanto ako a somigad ka kagiya da den a ba miyatoon a mapapatot sa kabekara niyan 
ko pematiyaan o di na so kailaya niyan ko soled iyan. 
5 Pitero raken o isa ko pelokelokesen a “Di ka pesegad! Ilaya ngka man, ka miyakataban 
so Arimaw ko mbatabataa a Yoda, a so kababantogan a moriyataw o Daod, na kepokas 
iyan so pito a manga siliyo ago kebekar iyan so liyolon a pematiyaan."  
 
6 Mandiyadi na miyailay aken so isa a Nati a Bilibili a tomitindeg ko pageletan o korsi 
ago so pat a oyagoyag a manga kaaden. Lilibeten sekaniyan o manga pelokelokesen na 
aya kapegilaya rekaniyan na datar o ba miyasombali den. Aden a pito a manga panga 
niyan ago pito a manga mata. Giyoto so pito a Roh o Allah a piyakapagenebeneb sa 
dalem a doniya. 
7 Inobay o Nati a Bilibili so moontod ko korsi na kinowa niyan so liyolon a pematiyaan a 
poon sa kawanan a lima niyan. 
8 Kagiya makowa niyan ai na so pat a oyagoyag a manga kaaden ago so dowa polo ago 
pat a manga pelokelokesen na miyamanodiyod ko hadapan o Nati a Bilibili. So oman i isa 
kiran na aden a awid iyan a kotiyapi iyan ago ladiya a bolawan a mapepeno a doka. 
Giyoto so manga pangararapan o manga kaom o Allah. 
9 Dominidaw siran sa bago a kadidaw a tig iran a 
 
“Mapapatot ka sa kakowaa ngka ko lololonen a pematiyaan ago so kapokasa ngka ko 
manga siliyo niyan  
ka nggolalan ko kiyasombalia reka na iniaon ka so rogo o ka  
ko manga taw a imbegay ngka ko Allah a poon ko oman i isa ka mbatabataa, oman i basa, 
oman i bangsa, ago oman i nasiyon. 
10 Biyaloy ngka siran a ndatoan a manga imam a makapenalagad ko Tohan tano,  
na pendato siran sa doniya.” 
 
11 Miyangilailay ako peroman na miyaneg aken so sowara o di bo den pira nggibo a 
manga malaikat a makalilibet ko korsi a ped o manga oyagoyag a kaaden ago so manga 
pelokelokesen. 
12 Miyagidaida siran sa matanog a: 
 
“Mapapatot so miyasombali a Nati a Bilibili sa katarimaa niyan ko kabatowa, 
kakawasaan, ongangen, bager, pangkatan, bantogan, ago podi!” 

 
13 Na miyaneg aken so langon a kaaden roo sa kasorgaan ago sii sa doniya ago sa 
didalem a doniya ago sii ko ragat a rakes o langon a matatago on a tig iran a 
 
“So moontod ko korsi ago so Nati a Bilibili na rek iran so podi, pangkatan,  
bantogan, ago kapaar sa taman sa pakataman!” 
 
14 Somimbag so pat a oyagoyag a manga kaaden a tig iran a “Amin.” Na somiyodiyod so 
manga pelokelokesen na sominimba siran. 



 
MIYAPAYAG 6 
So Manga Siliyo 
 
Miyailay aken a piyokas o Nati a Bilibili so paganay ko pito a siliyo, na miyaneg aken so 
sowara a datar o dalendeg a miyakapoon ko isa ko pat a oyagoyag a kaaden a tig iyan a 
“Song ka sii!” 
2 Na miyailay aken so isa a mapoti a koda, na so kokoda on na komakapet sa pana. Bigan 
sekaniyan sa sangkad na lomiyalakaw a tomataban kaan makapepanaban.  
 
3 Kagiya mapokas o Nati a Bilibili so ikadowa a siliyo na miyaneg aken so ikadowa a 
oyagoyag a kaaden a tig iyan a “Song ka sii!” 
4 Na gomimaw so isa pen a koda a mariga, na so kokoda on na bigan sa kapaar sa 
kakekowai niyan sa kalilintad ko doniya kaan makapepataya so manga taw, na bigan 
sekaniyan sa mala a pedang.  
 
5 Kagiya mapokas o Nati a Bilibili so ikatelo a siliyo na miyaneg aken so ikatelo a 
oyagoyag a kaaden a tig iyan a “Song ka sii!” Na miyailay aken so ped a koda a maitem, 
na so kokoda on na mabibibit sa timbangan. 
6 Miyakaneg ako sa sowara a miyakapoon ko look o pat a oyagoyag a kaaden a tig iyan a 
“Isa ka litro a trigo na makapegarga ko sokay ko salongan, ago telo ka litro a bantad na 
makapegarga ko sokay ko salongan. Ogaid na di ngka mbinasaa so lana olibi ago so 
arak.” 
 
7 Kagiya mapokas o Nati a Bilibili so ikapat a siliyo na miyaneg aken so ikapat a 
oyagoyag a kaaden a tig iyan a “Song ka sii!” 
8 Na sarta a miyailay aken so ped pen a koda a mapotipoti a aya ngaran o kokoda on na so 
Kapatay, na tomotondog on sa marani so Kaden o Miyamatay. Bigan siran sa kapaar sa 
kapamonoa ko manga taw ko ikapat bagi ko doniya a nggolalan ko pedang, taon, 
paniyakit, ago manga iila a binatang sa doniya.  
 
9 Kagiya mapokas o Nati a Bilibili so ikalima a siliyo na miyailay aken sii ko didalem o 
aparan so manga niyawa o siran oto a miyanga bobono sabap ko katero o Allah ago so di 
ran on dii kaseksii. 
10 Milalalis siran sa matanog a tig iran a “Hey Kadnan a Lebi a Mamaapaar a soti ago 
benar, ay katey pen a kapepooni ngka komokom ko manga taw sa doniya ago so 
kandanega ngka kiran sabap ko kiyapamonoa rekami.” 
11 Na bigan so oman i isa kiran sa mapoti a kimon, na pitero kiran a deke siran sa di bo 
matey taman sa matarotop so kadakel o manga ped iran a oripen ago manga pagari ran a 
pemonoon mambo a datar iran.  
 
12 Na miyailay aken a piyokas o Nati a Bilibili so ikanem a siliyo na milinog sa tanto a 
mabager. Miyakaitem so alongan a lagid o maitem a bombol a ayam, na miyakariga so 
olan a lagid o rogo. 
13 So manga bitoon sa langit na miyanga oolog sa lopa a lagid o kapepanga oolog o 



manga onga o kayo a korma igira a pekekoyong o mabager a ndo. 
14 Miyadadas so langit a lagid o pelolonen a karatas, na oman i palaw ago polo na 
miniiseg ko kabebetadan on. 
15 Sa maoto na so manga dato sa doniya, so manga barabangensa, so manga olowan o 
manga sondaro, so manga kawasa, so manga ala i gees, ago so langon a ped a taw a 
manga oripen ago kena a ba oripen na mitetapok siran sii ko manga liyang ago sii ko 
pageleteletan o manga lakongan ko manga palaw. 
16 Na pepananalowan iran so manga palaw ago manga lakongan a tig iran a “Tempagi 
kami niyo ago dalongi kami niyo ko kapegilaya rekami o moontod ko korsi ago sii ko 
rarangit o Nati a Bilibili, 
17 Ka miyakatalingoma den so mala a gawii ko rarangit iran na antawaa i 
makapemayandeg sii?”  
 
MIYAPAYAG 7 
So Magatos ago Pat Polo ago Pat Nggibo a manga Israil 
 
Kagiya maipos oto na miyailay aken so pat a malaikat a tomitindeg ko pat a rogo o doniya 
a pegrenen iran so pat a ndo ko doniya kaan di pekasamber sa lopa o di na sa ragat o di na 
sii ko apiya antonaa kayo. 
2 Miyailay aken so ped a malaikat a gomimaw a poon sa sebangan a pegawidan iyan so 
ipetiyap o oyagoyag a Tohan. Liyalis iyan sa matanog so pat a manga malaikat a bigan o 
Allah sa kapaar sa kapekarataa ko lopa ago so ragat 
3 A tig iyan a “Di niyo pekarataa so lopa o di na so ragat o di na so manga kayo taman sa 
katiyapan ami so manga oripen o Tohan tano sii ko manga beneng iran.” 
4 Na miyaneg aken so kadakel angkoto a kiyatiyapan, na magatos ago pat polo ago pat 
nggibo a taw a poon ko oman i isa ka mbatabataa ko manga taw sa Israil.  
 
5 Sapolo ago dowa nggibo a poon ko mbatabataa a Yoda a kiyatiyapan, 
sapolo ago dowa nggibo a poon ko mbatabataa a Robin,  
sapolo ago dowa nggibo a poon ko mbatabataa a Gad,  
6 Sapolo ago dowa nggibo a poon ko mbatabataa a Asir,  
sapolo ago dowa nggibo a poon ko mbatabataa a Naptali,  
sapolo ago dowa nggibo a poon ko mbatabataa a Manasih  
7 Sapolo ago dowa nggibo a poon ko mbatabataa a Simiyon,  
sapolo ago dowa nggibo a poon ko mbatabataa a Libi,  
sapolo ago dowa nggibo a poon ko mbatabataa a Isakar,  
8 Sapolo ago dowa nggibo a poon ko mbatabataa a Sibolon,  
sapolo ago dowa nggibo a poon ko mbatabataa a Yosop,  
ago sapolo ago dowa nggibo a poon ko mbatabataa a Baniyamin a kiyatiyapan. 
 
So Bariboribo a manga Taw a Kindiditar sa Mapoti 
 
9 Oriyan ai na miyailay aken so bariboribo a taw a da a ba on pekabilang a poon ko oman 
i nasiyon, oman i isa ka mbatabataa, oman i bangsa, ago oman i basa. Tomitindeg siran 
ko hadapan o korsi ago so Nati a Bilibili a kindiditar siran sa manga popoti a kimon ago 



kikakapet sa manga meraraon a sapak. 
10 Pepelalis siran sa matanog a tig iran a “So kapenabet na rek o Tohan tano a moontod 
ko korsi ago so Nati a Bilibili!” 
11 Tomitindeg so langon a malaikat a lomilibet ko korsi a rakes o manga pelokelokesen 
ago so pat a oyagoyag a kaaden, na miyamanodiyod siran ko hadapan o korsi ago 
miyamanimba ko Allah 
12 A tig iran a  
 
“Amin!  
So podi, bantogan, ongangen, manga panalamat, pangkatan, kabatowa, ago bager  
na rek o Tohan tano sa taman sa pakataman! Amin!”  
  
13 Na inisean ako o isa ko manga pelokelokesen a tig iyan a “Giyangkai a manga taw a 
kindiditar sa mapoti na antawaa siran ago anda siran poon?” 
14 Simbag aken sekaniyan a “Di ko katawan, Sir. Katawan ka den.” Tig iyan raken a 
“Siran so manga taw a miyakaokit ko mala a kasatroan. Pinipian iran so manga kimon 
iran ago piyakapoti iran sii ko rogo o Bilibili. 
15 Giyanan i sabap a sisii siran ko hadapan o korsi o Allah a pepanalagad rekaniyan sa 
daondaw gagawii sii ko Timplo niyan. Sekaniyan a moontod ko korsi na pelindingen iyan 
siran a nggolalan ko kapepakakaden iyan kiran. 
16 Di siran den keor o di na kewaw aya pen o ba siran kasakiti ko karanti o alongan o di 
na apiya antonaa a mayaw. 
17 Ka so Nati a Bilibili a sisii ko danga o korsi na aya kiran tegikor. Pagagaken iyan siran 
ko manga bowalan o ig a pepangoyag, na sisingen o Allah so oman i lo ko manga mata 
iran.” 
 
MIYAPAYAG 8 
So Ikapito a Siliyo 
 
Kagiya mapokas o Nati a Bilibili so ikapito a siliyo na aden a kiyarenek roo sa kasorgaan 
sa manga tenga sa oras. 
2 Na miyailay aken so pito a manga malaikat a kititindeg ko hadapan o Allah, na bigan 
siran sa pito a bogiyong.  
 
3 Aden a isa pen a malaikat a miyakaoma a maawid sa pananagoay a bolawan a 
petotongan sa doka, na tominindeg sekaniyan ko hadapan o aparan. Bigan sekaniyan sa 
madakel a doka a mipagoman iyan ko manga pangangarapan o langon a kaom o Allah 
kaan iyan misapaat sii ko aparan a bolawan ko hadapan o korsi. 
4 Na so bel o peketotong a doka a rakes o manga pangangarapan o manga oripen o Allah 
na minibayaw a poon ko lima o malaikat a tomitindeg ko hadapan o Allah. 
5 Na kinowa o malaikat so petegoan sa doka na pino iyan a apoy a poon ko aparan na 
inilebad iyan sii sa doniya, na mindadalendeg, domiyagedeb, mikilakilat, ago milinog.  
 
So manga Bogiyong 
 



6 So pito a manga malaikat a maawid sa pito a manga bogiyong na mitiyagar siran sa 
kapekaoniya iran on.  
 
7 Miyamogiyong so maoona a malaikat na inoranan so lopa sa giyaw ago apoy a 
kasasaogan sa rogo. Miyatotong so ikatelo bagi ko lopa, na miyatotong pen so ikatelo 
bagi ko manga kayo ago so langon a paotanotan.  
 
8 Miyamogiyong so ikadowa a malaikat na aden a minilebad roo sa ragat a lagid sa paras 
o mala a palaw a pekerab, na miyabaloy a rogo so ikatelo bagi ko ragat, 
9 Na miyamatay so ikatelo bagi ko manga baraniyawa ko ragat, na miyanga gegeba so 
ikatelo bagi ko manga kapal.  
 
10 Miyamogiyong so ikatelo a malaikat na miyaolog a poon sa langit so isa a mala a 
bitoon a komakarab a datar o barabad, na miyakatana ini ko ikatelo bagi ko manga 
lawasaig ago manga bowalan. 
11 Aya ngaran angkoto a bitoon na “Mapait,” na miyakapait so ikatelo bagi ko manga ig, 
na madakel a taw a miyamatay ko kiyainoma iran on, ka mapait.  
 
12 Miyamogiyong so ikapat a malaikat na kiyabinasaan so ikatelo bagi ko alongan, so 
ikatelo bagi ko olan, ago so ikatelo bagi ko manga bitoon. Miyakaliboteng so ikatelo bagi 
kiran, na da den a kaliwanag o ikatelo bagi ko daondaw ago so gagawii.  
 
13 Miyangilailay ako na miyaneg aken so isa a agila a pepelayolayog sa kawang a pitero 
iyan sa matanog a “Kemorkaan, kemorkaan, kemorkaan so langon a kibabaling sa doniya 
amay ka mamangoni so manga bogiyong o telo a ped a malaikat!”  
MIYAPAYAG 9 
Miyamogiyong so ikalima a malaikat na miyailay aken so isa a bitoon a miyaolog ko lopa 
a poon sa langit, na bigan angkai a bitoon sa gonsi para ko mala a landeng a da a 
pitetamanan a kadalem iyan. 
2 Likaan iyan so mala a landeng na somiyalepot on so bel a datar o bel a poon ko mala a 
rapog. Na miyakaliboteng so alongan ago so langit sabap ko bel a poon ko mala a 
landeng. 
3 Na poon ko bel na minggegemaw ron so manga tarapan a tomiyana sa lopa, na bigan 
siran sa kabisa a lagid o kabisa o manga orang sa doniya. 
4 Pitero kiran a di iran mbinasaa so manga otan, o di na apiya antonaa pamomolan o di na 
kayo, ka aya bo a kapekasakitan iran na so manga manosiya a da a tiyap on o Allah sii ko 
manga beneng iran. 
5 Da peroa ko manga tarapan a kapamonoa ko manga taw, ka giya bo a kapekasakiti kiran 
ko soled o lima olan. Na so masakit iran na lagid o kasakit ko kasasakiti ko taw a inebot o 
orang. 
6 Sii ko soled angkoto a lima olan na tomoon o manga taw a mamatay siran ogaid na di 
siran pematay ka pelagoyan siran o kapatay.  
 
7 Peparas angkoto a manga tarapan sa manga koda a miiktiyar makitidawa. Sii ko manga 
olo iran na aden a lagid on o manga sangkad a bolawan, na so manga paras iran na lagid o 



paras a manosiya. 
8 So bok iran na lagid o bok o manga babay, na so manga ngipen iran na lagid o ngipen a 
arimaw. 
9 Meraraben siran sa rareb sa lagid o potaw, na so kapelagapak o manga papak iran na 
datar o kapendagedeb o madakel a manga karo a petondaan o manga koda a pepalalagoy 
sa katidawa.  
10 Aden a manga ikog iran ago pangebot a lagid o orang. So ikog iran na aya katatagoan 
ko kapaar iran sa kapepakasakiti ko manga taw ko soled o lima olan. 
11 Aya dato iran a so malaikat a komikibir ko mala a landeng a da a pitetamanan a 
kadalem iyan. Aya ngaran iyan sa basa a Hibriyo na Abadon, na sii ko basa a Grigo na 
Apoliyon, a aya maana niyan na so Pepaminasa.  
 
12 Miyaipos den so paganay a kamoralaan na aden pen a dowa a kamoralaan a 
pekatalingoma.  
 
13 Miyamogiyong so ikanem a malaikat na aden a miyaneg aken a sowara a miyakapoon 
ko pat a rogo o aparan a bolawan sii ko hadapan o Allah. 
14 Pitero o sowara ko ikanem a malaikat a komakapet ko bogiyong a “Bokai ngka so pat 
a malaikat a mapapatong ko mala a lawasaig a Yopratis.” 
15 Na giyoto a biyokaan angkoto a pat a manga malaikat a miyatiyagar den para sangkoto 
a oras, sangkoto a gawii, sangkoto a olanolan, ago sangkoto a ragon kaan iran mapamono 
so ikatelo bagi ko manosiya. 
16 Miyaneg aken a so kadakel o manga sondaro a kikokoda na dowa gatos ka miliyon. 
17 So manga koda ago so kikokoda kiran a miyailay aken sii ko pangingilain aken na 
aden a manga raben iran a mariga, ago biro, ago binaning. So olo o manga koda na datar o 
olo a arimaw, na pepeliyo ko ngari iran so apoy, ago bel, ago sandawa. 
18 So ikatelo bagi ko manga manosiya na miyapatay angkai a telo a kamoralaan a apoy 
ago bel ago sandawa a pepeliyo ko ngari o manga koda. 
19 Ka so kapaar o manga koda na sii ko manga ngari iran ago ikog. So manga ikog iran 
na datar o manga nipay a aden a olo ron na giyanan i ipepakasakit iran ko manga taw.  
 
20 So ped a taw a da mapamatay angkai a telo a siksa na da iran den talikodi so manga 
rarata a galebek o manga lima iran, ka da iran geneki so kapesimbaa ko manga saitan ago 
so manga barahala a bolawan, pirak, tombaga, ator, ago kayo a di pekailay, di pekaneg, 
ago di pekalalakaw. 
21 Na da iran den talikodi so kapepamono iran, kapangalintao, kasebo, ago kapamanekew 
iran. 
 
MIYAPAYAG 10 
So Malaikat ago so Maito a Ribro 
 
Miyailay aken so salakaw pen a mala i gees a malaikat a petena a poon sa kasorgaan a 
mapopotos sa manga gabon, a aden a boloto sii ko kaporoan o olo niyan. So paras iyan na 
datar o alongan, na so manga ai niyan na datar o manga polaos a apoy. 
2 Aden a maito a ribro a maookab sii sa lima niyan. Inidapo iyan so kawanan a ai niyan 



sii sa ragat ago so diwang a ai niyan na sii sa kalopaan. Milalis sekaniyan sa matanog a 
datar o kapenggengger a arimaw, na kagiya makapelalis na somimbag so pito a dalendeg. 
4 Sii ko kiyandadalendeg iran na pesorat ako o kowan, ogaid na miyaneg aken so sowara 
a poon sa kasorgaan a tig iyan a “Pagmaa ngka so pitero o pito a dalendeg na di ngka ini 
pesoraten.”  
 
5 Na so malaikat a miyailay aken a sesakad sa ragat ago sa lopa na inibayaw niyan a 
kawanan a lima niyan sa langit 
6 Na misepa sii ko ingaran o Allah a oyagoyag sa taman sa pakataman, a aya miyaden ko 
kasorgaan ago so langon a matatago on, so doniya ago so langon a matatago on, ago so 
ragat ago so langon a matatago on a tig iyan a “Di den kisendod so kesowasowa, 
7 Ka amay ka mamogiyong so ikapito a malaikat na ketoman den so pageemaan a takdir 
iyan a so den so miyapayag iyan ko manga oripen iyan a manga nabi.”  
 
8 Mandiyadi na so sowara a miyaneg aken a poon sa kasorgaan na mitero raken peman a 
tig iyan a “Song ka ko malaikat a sesakad sa ragat ago sa lopa na kowaa ngka so maookab 
a ribro sa lima niyan.” 
9 Na inobay aken so malaikat na piyangni aken on a ibegay niyan raken so maito a ribro. 
Tig iyan raken a “Kowaa ngka ini ago kana ngka. Mamis ai a datar o gola a teneb sii ko 
katatago iyan pen sa ngari i ka, ogaid na mapekapait iyan a tiyan ka." 
10 Na kinowa ko so maito a ribro sii sa lima niyan na kiyan aken, na mamis ai sii ko 
kasisii niyan pen sa ngari aken a datar o gola a teneb ogaid na kagiya malamed aken na 
kiyapaitan on a tiyan aken.  
 
11 Oriyan oto na pitero iran raken a “Paliyogat a kepayag ka peroman so lalag o Allah 
makapantag ko madakel a manga bangsa, manga nasiyon, manga basa, ago manga dato.” 
 
MIYAPAYAG 11 
So Dowa a Saksi 
 
Bigan ako sa panakes a datar o teken na pitero raken a “Ika roo den na takesa ngka so 
Timplo o Allah ago so aparan, na bilanga ngka so pepamanimba roo. 
2 Ogaid na di ngka tekesa so lamalama a makaliliyo ko Timplo ka minibegay den ai ko 
kena a ba manga Yahodi, na pelagosaken iran so soti a siti sii ko soled o pat polo ago 
dowa olan. 
3 Na mbegan ko so dowa a saksi aken sa kapaar, na pekalangkapen iran so katero o Allah 
sii ko soled o sanggibo ago dowa gatos ago nem polo gawii a ndiditar siran sa sako.”  
 
4 Giyangkai a dowa a saksi na aya den dowa a kayo a Olibi ago so dowa a palitaan a sii 
makatitindeg ko hadapan o Kadnan o doniya. 
5 O aden a tepeng kiran makasakit na meliyo so apoy sii ko manga ngari iran a 
pekabinasa ko manga ridoay ran. Giyanan i okit a kakebonoa ko apiya antawaa a tepeng 
kiran makasakit. 
6 Aden a kapaar iran sa kalekebi iran ko langit kaan di pekaoran sii ko masa a 
kapepakalangkapa iran ko katero o Allah. Aden pen a kapaar iran sa kapembaloya iran a 



rogo ko manga ig, ago so kasiksaa iran ko manga taw sa doniya apiya antonaa i masa a 
kabaya iran.  
 
7 Oriyan o kiyapakalangkapa iran ko katero o Allah na makipetidawa kiran so binatang a 
penik a poon ko mala a landeng, na pegesen iyan siran ago mbonoon. 
8 Keketer so manga bangkay iran sii ko lalan o mala a siti a ron miyatotok so Kadnan iran 
ko kros. Aya initanda a ipembeto sangkoto a siti na 'Sodom' ago 'Misir'. 
9 Sii ko soled o telo gawii ago tenga na so manga taw a poon ko oman i isa ka 
mbatabataa, oman i basa, ago oman i nasiyon na pegilain iran so manga bangkay iran, na 
di iran siran pekilebeng.  
10 Kebabaya so langon a taw ko doniya ko kiyapatay iran, na peselaselaan iran ai a 
nggolalan ko kapembebegaya iran sa manga pamemegayan, ka kagiya tanto a riyasay 
angkoto a dowa a nabi so manga taw sa doniya. 
11 Ogaid na kagiya maipos so telo gawii ago tenga na miyakamasok kiran so niyawa a 
pepangoyag a poon ko Allah na tominindeg siran. Na tanto a miyalek so langon a 
miyamakailay kiran. 
12 Mandiyadi na miyaneg o dowa a nabi so inipelalis a poon sa kasorgaan a tig iyan a 
“Panik kano sii!” Na minibayaw siran sa kasorgaan sii ko gabon sii ko kababantayi kiran 
o manga ridoay iran. 
13 Sii den sangkoto a oras na tanto a milinog, na miyageba so ikasapolo bagi ko siti, na 
miyamatay so pito nggibo a manga taw sabap ko linog. Tanto a miyalek so miyalamba a 
manga taw na biyantog iran so Tohan sa kasorgaan.  
 
14 Miyaipos so ikadowa a kamoralaan, na magaan den makatalingoma so ikatelo.  
 
So Ikapito a Bogiyong 
 
15 Miyamogiyong so ikapito a malaikat na aden a manga tatanog a sowara roo sa 
kasorgaan a tig iran a  

 
“So intiro a doniya na miyabaloy den a ndatoan o Kadnan tano ago so Al Masih iyan,  
na pendato sekaniyan sa taman sa pakataman.”  
16 So dowa polo ago pat a pelokelokesen a moontod ko manga korsi iran ko hadapan o 
Allah na somiyodiyod siran ago miyamanimba ko Allah  
17 A tig iran a 
 
“Hey Kadnan a Lebi a Mamaapaar a Tohan  
a aya kapapantagan den imanto ago gowani,  
na penalamatan ami seka, ka inosar ka so mala a kabatowa ngka  
na mipoon ka ndato.  
18 Tanto a kiyararangitan so manga nasiyon, 
ogaid na miyakatalingoma den so gawii a kakerarangiti reka 
ago so kakokoma ko miyamatay, 
a so gawii a kambalasi ngka ko manga oripen ka a nabi, 
ago so langon a kaom ka a mala ago maito, ago so langon a maaleken reka.  



Giyai so oras a kambinasaa ngka ko siran oto a pepaminasa sa doniya.” 
 

19 Na kiyalekaan so Timplo o Allah roo sa kasorgaan, na sii ko soled o Timplo niyan na 
miyailay roo so Kaban sa kapasadan iyan. Na sarta den a mikilakilat, mipeparti, 
mindadalendeg, milinog, ago miyoran sa mala a giyaw.  
 
MIYAPAYAG 12 
So Babay ago so Naga 
 
Oriyan oto na miyakiilay so mala a nanao roo sa kasorgaan; a so babay a ndiditar sa 
alongan, ago domadapo ko olan, ago sasangkadan sa sapolo ago dowa a manga bitoon. 
2 Maogat sekaniyan, na penggoraok sabap ko masakit o kapembalilita on ka magaan den 
mbawata.  
 
3 Na aden a salakaw a nanao a miyailay roo sa kasorgaan, a so mala a mariga a naga a 
pito i olo ago sapolo i panga, na sasangkadan so oman i isa ko pito a manga olo niyan. 
4 Na nggolalan ko ikog iyan na tiyonda iyan so ikatelo bagi ko manga bitoon sa langit na 
inilebad iyan ai ko lopa. Tominindeg so naga ko hadapan o babay a magaan den mbawata 
kaan iyan masakab so wata iyan sii den ko kipembawataan on. 
5 Mimbawata so babay sa bago a mama a pendato ko langon a nasiyon a aya ipendato 
iyan kiran so badas a potaw. Na miyaagaw so wata iyan na miyawit ko Allah ago sii ko 
korsi iyan. 
6 Na miyalagoy so babay ko mitataog a kaden a pitiyagaran on o Allah sa ketaregan iyan 
kaan mapageper sekaniyan roo ko soled o sanggibo ago dowa gatos ago nem polo gawii.  
 
7 Oriyan oto na aden a katidawa sa kasorgaan. Si Mikail ago so manga malaikat iyan na 
miyakitidawa siran ko naga, na miyakitidawa kiran mambo so naga ago so manga 
malaikat iyan. 
8 Ogaid na di pekaato so naga ago so manga malaikat iyan, na di siran den pekakadenen 
sa kasorgaan. 
9 Inilebad so mala a naga, a giyangkoto a andang a nipay a bebetowan sa Iblis ago Saitan 
a aya pepanaliba ko langon a taw sa doniya. Inilebad sekaniyan sa baba sii sa lopa a rakes 
o manga malaikat iyan.  
 
10 Oriyan iyan na miyaneg aken so matanog a sowara roo sa kasorgaan a tig iyan a  
 
“Imanto na miyakatalingoma den so kapenabet o Allah!  
Piyayag iyan so kabatowa iyan sa kapendato ago so kapaar o Al Masih iyan,  
ka so pendimanda ko manga pagari tano  
a di kiran dii ndimanda sii ko hadapan o Allah sa gagawii daondaw  
na inilebad sa baba.  
11 Tiyaban sekaniyan den o manga pagari tano  
a nggolalan ko rogo o Nati a Bilibili  
ago so tito a benar a piseksian iran,  
na da iran pagongowi so kaoyagoyag iran  



ka peserakan siran mamatay.  
12 Kagiya ka maoto na kababaya baden so kasorgaan  
ago sekano a kibabaling on!  
Ogaid na dowandowaan iyan so lopa ago so ragat  
ka miyanog rekano san so Iblis a tanto a pekerarangitan,  
ka katawan iyan a makampet so logar iyan." 

 
13 Kagiya katanodan o naga a minilebad bes sa lopa na piyanaloba iyan so babay a 
mimbawata sa bago a mama. 
14 Ogaid na bigan so babay sa mbala a papak, a so manga papak o mala a agila, kaan 
makalayog roo ko darpa iyan ko mitataog a kaden a ron pegepera ko soled o telo ragon 
ago tenga a di sekaniyan keraot o nipay. 
15 Na tomiyope so nipay sa mala a ig a lagid o lawasaig a pepekasaloba ko babay kaan 
maanod sa mawatan o reges iyan. 
16 Ogaid na inogopan o lopa so babay, ka mingganga na siyosop iyan so lawasaig a 
initope o naga a poon ko ngari iyan. 
17 Tanto a kiyararangitan o naga so babay, na lomiyalakaw ka makipetidawa ko ped a 
kiyababadan ko babay, a so langon a petoman ko manga sogoan o Allah ago itataros iran 
so kapeseksii ran ki Isa. 
18 Na tomitindeg so naga sa kilid a ragat. 
 
MIYAPAYAG 13 
So Binatang a Pekapoon sa Ragat 
 
Na miyailay aken so isa a binatang a pepekagemaw a poon sa ragat. Aden a sapolo a 
panga niyan ago pito a olo niyan. Sasangkadan so oman i isa a panga niyan, na misosorat 
ko manga olo niyan so manga ngaran a ipegitowito ko Allah. 
2 So binatang a miyailay aken na datar sa paras o mala a tingkalong. So manga ai niyan 
na datar o ai o mala a aso sa kalasan, ago so ngari iyan na datar o ngari a arimaw. 
Inibegay o naga sangkoto a binatang so kabatowa iyan ago so korsi iyan ago so mala a 
kapaar. 
3 So isa ko manga olo o binatang na lagid o ba kiyapalian a piyakapapatay, ogaid na so 
pali iyan a kiyarong ko kapatay na miyapiya den. Miyamemesa so langon a taw sa doniya 
na miyaratiyaya siran ko binatang. 
4 Sinimba iran so naga ka inibegay niyan so kapaar ko binatang, na sinimba iran pen so 
binatang a tig iran a “Antawaa i datar o binatang? Antawaa i makipetidawa on?”  
 
5 Na inibegay ko binatang so dii kapakatero sa kapagambog ago so kapagitowito, na 
pipero ron so kapegosara niyan ko kapaar iyan sii ko soled o pat polo ago dowa olan. 
6 Pipoonan iyan magitowito so Allah, so ingaran iyan, ago so babalingan iyan a rakes o 
langon a mababaling roo sa kasorgaan. 
7 Pipero ron pen a kapakipetidawa iyan ko manga kaom o Allah ago so katabana niyan 
kiran, na bigan pen sa kapaar sa kapendatoi niyan ko oman i isa ka mbatabataa, oman i 
bangsa, basa, ago nasiyon. 
8 Na pemanimba ko binatang so langon a taw a kibabaling sa doniya a da mamangisorat 



so manga ngaran iran ipoon ko kiyaadena ko doniya sii ko ribro a kasosoratan ko manga 
aden a kaoyagoyag iyan, a rek ai o Nati a Bilibili a miyabono.  
 
9 So aden a tangila niyan na pamakineg baden!   
 
10 Apiya antawaa a aya bagian iyan na mbiyagen na kebiyag den,  
na apiya antawaa a aya bagian iyan na mbonoon a pedang na kebono den a pedang.  
  
Sabap sii na paliyogat ko manga kaom o Allah a pepekatiger siran ago tatapen iran so 
paratiyaya iran.  
 
So Binatang a Pekapoon sa Lopa 
 
11 Oriyian iyan na miyailay aken so salakaw a binatang a pepekagemaw a poon sa lopa. 
Aden a dowa a panga niyan a lagid o panga a bilibili, na so di niyan dii katero na lagid o 
katero o naga. 
12 Inosar iyan so langon a kapaar o miyaona a binatang para rekaniyan. Biyaas iyan so 
doniya ago so langon a kibabaling on sa kasimbaa iran ko miyaona a binatang a miyapiya 
den so pali iyan a kiyarong ko kapatay. 
13 Giyangkai a ikadowa a binatang na minggolaola sa manga ala ago piyakamemesa a 
manga nanao; piyakaoran iyan so apoy sii sa lopa a poon sa langit sii ko kamamasai ron o 
manga taw. 
14 Miyasaliba iyan so langon a taw sa doniya a nggolalan ko manga nanao a pipero a 
kanggolaolaa niyan on para ko miyaona a binatang. Na inisogo o binatang ko manga taw 
sa doniya a mbaal siran sa barahala a iseyan ko miyaona a binatang a kiyapalian a pedang 
ogaid na da matay. 
15 Na pipero ko ikadowa a binatang a katagoi niyan sa kaoyagoyag ko barahala a 
siyayanan ko miyaona a binatang kaan makatero so barahala ago mapakipamono iyan so 
langon a di ron simba. 
16 Na initegel o binatang a katiyapan so oman i isa a taw a maito ago mala, kawasa ago 
miskin, oripen ago kena a ba oripen sii sa kawanan a lima iran o di na sii ko beneng iran. 
17 Na da a isa bo a ba makapemasa o di na ba makapendagang o da katiyapi sangkoto a 
tiyap, a giyoto so ngaran o binatang o di na so romiro o ngaran iyan.  
 
18 Kailangan so ongangen sa kakesabota sii. So aden a sabot iyan na keantok iyan so 
maana o romiro o binatang, ka aya romiro o manosiya. So romiro niyan na nem gatos ago 
nem polo ago nem. 
 
MIYAPAYAG 14 
So Bilibili ago so manga Pagtaw niyan 
 
Miyangilailay ako na miyailay aken so Nati a Bilibili a tomitindeg ko palaw a Siyon a ped 
iyan so magatos ago pat polo ago pat nggibo a taw a misosorat ko manga beneng iran so 
ngaran o Nati a Bilibili ago so ngaran o Ama iyan. 
2 Na miyaneg aken so sowara a poon sa kasorgaan a lagid o dagedeb o mala a tataya ago 



so matanog a dalendeg. So miyaneg aken na lagid sa oni o madakel a pangongotiyapi a 
pepangotiyapian iran so manga kotiyapi iran. 
3 Pepamagidaida siran sa bago a dikir sii ko hadapan o korsi ago so pat a oyagoyag a 
manga kaaden ago so manga pelokelokesen. Na da a ba pekasowa sangkoto a dikir a 
rowar ko magatos ago pat polo ago pat nggibo a taw a miyanga aaon a poon sa doniya. 
4 Giyanan so manga taw a da siran den kabatali a nggolalan ko manga babay, ka da siran 
pangaroma. Pepagonot siran ko Nati a Bilibili apiya anda pesong. Miyaaon siran a poon 
ko manga manosiya kaan siran mapalad ko Allah ago so Nati a Bilibili a datar o paganay 
a inisapaat kiran. 
5 Da siran den makapamokeg; da a kidaway kiran. 
 
So Telo a Malaikat 
 
6 Oriyan oto na miyailay aken so salakaw a malaikat a pelayog sii sa kawang. Aawiden 
iyan so taman sa pakataman a Mapiya a Totol a pekalangkapen iyan ko manga taw sa 
doniya sii ko oman i nasiyon, oman i isa ka mbatabataa, ago oman i basa ago bangsa. 
7 Pitero iyan sa matanog a “Kaleken iyo so Allah ago bantoga niyo, ka miyakatalingoma 
den so oras a kapengokom iyan. Simbaa niyo sekaniyan a aya miyaden ko langit, so lopa, 
so ragat ago so manga bowalan o manga ig.” 
 
8 Aden a ikadowa a malaikat a tomiyondog on a tig iyan a “Tiyaban den! Tiyaban den so 
mala a siti a Babilon! Piyakiinom iyan ko langon a nasiyon so mabisa a arak a aya den so 
kasesebo iyan.”  
 
9 Aden a ikatelo a malaikat a tomiyondog kiran a inipelalis iyan sa matanog a “Apiya 
antawaa i pesimba ko binatang ago so barahala a siyayanan on ago ketiyapan mambo so 
beneng iyan o di na lima 
10 Na pekainomen sekaniyan sa arak a aya den rarangit o Allah a matatangel a da a saog 
iyan sii ko tagayan o gani niyan. Na pakapesekiten sekaniyan ko apoy ago sandawa ko 
hadapan o soti a manga malaikat ago so Nati a Bilibili. 
11 So bel o apoy a pepekasakit kiran na pepekaporo sa taman sa pakataman. Gagawii 
daondaw na da a rintas o kapekesakiti ko siran oto a sominimba ko binatang ago so 
barahala niyan o di na so apiya antawaa i kiyatiyapan sa ngaran iyan.”  
 
12 Sabap sii na paliyogat a makatiger so manga kaom o Allah a petomanen iran so manga 
sogoan iyan ago kakapetan iran so paratiyaya ki Isa.  
 
13 Oriyan iyan na miyaneg aken so sowara a poon sa kasorgaan a tig iyan a “Soraten ka 
ini. Ipoon imanto na rarakmatan so siran oto a pematay sii ko kaiisaisa iran ago so 
Kadnan.” “Mataan den ai," a tig o Roh, "pekadeke siran a di den peman ndokawan, ka 
makaoonot kiran so onga o manga galebek iran.”  
 
So Kaperagona ko Doniya 
 
14 Miyangilailay ako na miyailay aken so mapoti a gabon a aden a moontod on a datar sa 



paras o wata o manosiya. Aden a sangkad a bolawan sa olo niyan na maawid sekaniyan sa 
magarang a sangket. 
15 Lominiyo so ped a malaikat ko Timplo na tiyalowan iyan sa matanog so moontod ko 
gabon a tig iyan a “Garaben ka so sangket ka na peragon ka, ka miyakaoma den so osto a 
oras na miyakatoa den so peragonen sa doniya.” 
16 Na inigarab o moontod ko gabon so sangket iyan sa doniya na miyaperagon so doniya.  
 
17 Lominiyo so salakaw a malaikat a poon ko Timplo roo sa kasorgaan a maawid mambo 
sa magarang a sangket.  
 
18 Na so pen so salakaw a malaikat a makapapaar ko apoy na lominiyo ko aparan na 
tiyalowan iyan sa matanog so malaikat a maawid sa magarang a sangket a tig iyan a 
“Garaben ka so sangket ka na sapila ngka so manga obas ko manga waged sa doniya, ka 
kiyalotoan den.” 
19 Na inigarab o malaikat so sangket iyan sa doniya na siyapil iyan so manga obas ko 
manga waged, na iniitog iyan ko mala a petemekan sa arak a aya den rarangit o Allah. 
20 Na timek so manga obas ko petemekan roo sa liyo a siti na tomiyoga so rogo a poon 
ko petemekan a manga telo gatos ka kilomitro a kawatan iyan ago manga sarepa a 
kadalem iyan.  
 
MIYAPAYAG 15 
So manga Malaikat a Maawid ko Kaposan a manga Kasiksaan 
 
Oriyan iyan na miyailay aken so ped a mala ago piyakamemesa a nanao roo sa kasorgaan. 
Aya miyailay aken na pito a manga malaikat a kiaawid sa pito a kaposan a kasiksaan, ka 
ron kepasad so kipenggolalanen ko rarangit o Allah.  
 
2 Miyailay aken pen so lagid sa paras o ragat a kapegalongan a kasasaogan sa apoy, na 
kititindeg ko kilid o ragat so siran oto a miyakataban ko binatang, ago so barahala a 
siyayanan on, ago so romiro o ngaran iyan, na kiaawid siran sa manga kotiyapi a inibegay 
kiran o Allah. 
3 Ipepegidaida iran so dikir o Mosa a oripen o Allah ago so dikir o Nati a Bilibili a tig 
iran a 
 
“Tanto a mala ago piyakamemesa so manga galebek ka, 
hey Kadnan a Lebi a Mamaapaar a Tohan! 
Ontol ago tito a benar so manga okitokit ka, 
Dato o langon a nasiyon! 
4 Antawaa i di reka kelek, Kadnan, 
ago di pekabantog ko ingaran ka? 
Seka bo i soti, na pemanong reka so langon a nasiyon  
a pemanimba ko hadapan ka, 
ka miyapayag so manga oontol a galebek ka.” 
 
5 Kagiya maipos oto na miyailay aken a kiyalekaan so Timplo roo sa kasorgaan, (giyanan 



na datar o Barombarong a ndodon so Kapasadan). 
6 Lominiyo so pito a malaikat ko Timplo a aawidan iran so pito a kasiksaan. Kindiditar 
siran sa lompiyo a mapoti a dinis ago lilikosan a rareb iran sa bolawan. 
7 Na so isa ko pat a kaaden a oyagoyag na bigan iyan so pito a manga malaikat sa pito a 
manga ladiya a bolawan a mapepeno a rarangit o Allah a oyagoyag sa taman sa 
pakataman. 
8 Miyapeno so Timplo a bel a poon ko bantogan o Allah ago so kabatowa iyan. Na da a 
ba pekasoled ko Timplo taman sa da mapos so pito a manga kasiksaan a aawidan o pito a 
malaikat. 
 
MIYAPAYAG 16 
So Pito a Ladiya a Tatagoan ko Rarangit o Allah 
 
Oriyan iyan na miyaneg aken so matanog a sowara a poon ko Timplo a tig iyan ko pito a 
malaikat a “Ikano roo den na ododa niyo ko doniya so pito a ladiya a tatagoan ko rarangit 
o Allah.”  
 
2 Lomiyalakaw so paganay a malaikat na inodod iyan so matatago ko ladiya iyan sii sa 
doniya na minitemo so ikakagowad ago masakit a manga panido ko manga taw a 
kiyatiyapan o binatang ago miyamanimba ko barahala a siyayanan on.  
 
3 Inodod o ikadowa a malaikat so matatago ko ladiya iyan roo sa ragat na mimbaloy a 
datar o rogo o miyatay a taw, na miyamatay so langon a bibiyag a kaaden sa ragat.  
 
4 Inodod o ikatelo a malaikat so matatago ko ladiya iyan sii ko manga lawasaig ago 
manga bowalan na mimbaloy a rogo so manga ig on. 
5 Miyaneg aken so malaikat a makapapaar ko manga ig a tig iyan a 
 
“Maontol ka sii sangkai a kiyakokoma ngka ko manga taw, 
hey Soti a Tohan a kapapantagan imanto ago gowani. 
6 Ka piyakatoga iran so rogo o manga kaom ka ago so manga nabi 
na piyakainom ka siran sa rogo, na mapapatot ai kiran.”  
 
7 Na miyaneg aken a somimbag so aparan a tig iyan a  
 
“Oway, Kadnan a Lebi a Mamaapaar a Tohan, 
tito a benar ago ontol so manga ipengokom ka.”  

 
 
8 So ikapat a malaikat na inodod iyan so matatago ko ladiya iyan sii ko alongan, na 
pipero ron a kapelowisa niyan a apoy ko manga taw. 
9 Na miyanga lolowis siran o tanto a mayaw a ranti o alongan, na pindadaoraan iran so 
ingaran o Allah a aya makapapaar sangkai a manga kasiksaan. Ogaid na da iran talikodi 
so manga dosa iran ago da iran sekaniyan bantoga.  
 



10 Inodod o ikalima a malaikat so matatago ko ladiya iyan sii ko korsi o binatang na 
miyakaliboteng so ndatoan iyan, na piyangekeb o manga taw so manga dila iran sabap ko 
kasakit o kararasay iran. 
11 Pindadaoraan iran so Tohan sa kasorgaan sabap ko masakit a kararasay iran ago so 
manga panido, ogaid na da iran alina so manga olaola iran. 
 
12 Inodod o ikanem a malaikat so matatago ko ladiya iyan sii ko mala a lawasaig a 
Yopratis, na miyati den so ig on kaan katiyagari so pagokitan o manga dato a pekapoon sa 
sebangan. 
13 Oriyan oto na miyailay aken so telo a manga reresik a niyawa a lagid sa paras o manga 
babak a miyamakapoon ko ngari o naga, ago so ngari o binatang, ago so ngari o di tito a 
nabi. 
14 Giyanan so manga niyawa o manga saitan a dii nggolaola sa piyakamemesa a manga 
nanao. Pepamanong siran ko manga dato ko dalem a doniya kaan iran siran matimo ko 
katidawa sii ko Mala a Gawii o Allah a Lebi a Mamaapaar.  

  
15 “Ilaya niyo man ka pekaoma ako a datar o tekew!  
Perakmatan so mageenaw a matitiyagar so manga nditaren iyan  
kaan di pekalalakaw a talandiyang a makapekeya ko kamamasaan o manga taw.”  
 
16 Na tinimo o manga saitan so manga dato ko kaden a bebetowan sa Armagidon sa basa 
a Hibriyo. 
 
17 Na inodod o ikapito a malaikat so matatago ko ladiya iyan sa kawang na miyakapoon a 
matanog a sowara ko korsi ko Timplo a tig iyan a “Miyapasad den!” 
18 Na sarta den a mikilakilat, domiyagedeb, mindadalendeg, ago milinog sa mabager a da 
den a ba niyan lagid sa kabager a linog ipoon ko katatago o manga taw sa doniya. 
19 Miyaopak so mala a siti sa telo bagi na miyanga gegeba so manga siti sii ko manga 
nasiyon. Na kiyatademan o Allah so Mala a siti a Babilon, ka piyakiinoman iyan on so 
tagayan a mapepeno a arak a aya den so piyakalekelek a rarangit iyan. 
20 Miyanga ada so langon a polo na miyakapapantara so langon a palaw. 
21 Miyanga oolog ko manga taw so manga ala a giyaw a poon sa langit a manga pat polo 
ka kilo a kapened o oman i isa on. Na pindadaoraan o manga taw so Allah sabap ko 
kasiksaan a giyaw, ka tanto a piyakaleklek a kasiksaan. 
 
MIYAPAYAG 17 
So Mala a Sondal ago so Mariga a Binatang 
 
Somiyong raken so isa ko pito a malaikat a kiaawid sa pito a ladiya na pitero iyan a “Onot 
ka raken ka pekiilay aken reka so kandanega ko mala a sondal a giyanan so mala a siti a 
miyabangon a marani ko madakel a ig. 
2 Miyakisebo so manga dato sa doniya sangkai a sondal, na miyanga bebereg so manga 
taw sa doniya ko kiyainoma iran ko arak a aya den so kapepanondal iyan.”  
 
3 Na inipaar ako o Roh na inawidan ako angkoto a malaikat ko mitataog a kaden. 



Miyailay aken roo so sakataw a babay a kokoda sa mariga a binatang a lalangkapen so 
lawas iyan a manga ngaran a ipepagitowito ko Allah. So binatang na aden a pito a olo 
niyan ago sapolo a panga niyan. 
4 Ndiditar so babay sa kasomba ago mariga na pipendaraan sa manga bolawan, manga 
montiya, ago manga pirlas. Aden a tagayan a bolawan sii sa lima niyan a mapepeno a 
piyakasisingay ago maresik a manga nganin a onga o kasesebo iyan. 
5 Misosorat ko beneng iyan so isa a ngaran a pageemaan a maana niyan a giyai: “So Mala 
a Siti a Babilon a ina o langon a sondal ago manga piyakasisingay sii sa doniya.” 
6 Miyailay aken a pekebereg so babay ko kiyainoma niyan ko rogo o manga kaom o Allah 
ago so rogo o siran oto a miyanga bobono sabap ko kapeseksii ran ki Isa. 
 
Kagiya mailay aken sekaniyan na tanto ako a miyamemesa. 
7 Inisean ako o malaikat a “Ino ka pememesa? Teroon ko reka so pageemaan a maana o 
babay ago so kokodaan iyan a binatang a pito i olo ago sapolo i panga. 
8 So binatang a miyailay ngka na maaaden den gowani ogaid na kena a ba maaaden 
imanto. Di ini matey na nggemaw sekaniyan a poon ko mala a landeng na pekasong ko 
kakebinasa niyan. So manga taw sa doniya a da mamangisorat so manga ngaran iran 
ipoon ko kiyaadena ko doniya sii ko ribro a kasosoratan ko ana kaoyagoyag iyan na 
pememesa siran amay ka mailay iran so binatang, ka kagiya maaaden den gowani ogaid 
na kena a ba maaaden imanto, na pekagemaw peroman.”  
 
9 “Aya kisabot sii na so maongangen a pamikiran. So pito a manga olo na pito a manga 
bobongan a oontodan o babay. Aden mambo a pito a manga dato. 
10 Tiyaban den so lima kiran. So isa on na kapapantagan a ndadato ago so isa on na da 
pen makatalingoma. Amay ka makaoma sekaniyan na disomala a di bo matey a kasisii 
niyan. 
11 So binatang a maaaden den gowani ogaid na kena a ba maaaden imanto na sekaniyan 
so ikawalo a dato a ped mambo ko miyaona a pito. Na pekasong sekaniyan ko kakebinasa 
niyan.  
 
12 “So sapolo a panga a miyailay ngka na giyanan so sapolo a manga dato a da pen 
makapoon ndato. Ogaid na mbegan siran sa kapaar sa kapendato iran a ped o binatang ko 
soled o isa ka oras. 
13 Sasatiman bo a antap angkai a sapolo a dato, na imbegay iran so kabatowa iran ago 
kapaar sii ko binatang. 
14 Makipetidawa siran ko Nati a Bilibili ogaid na tebanen siran o Nati a Bilibili, ka 
sekaniyan so Kadnan o langon a kadnan ago Dato o langon a dato, na siran oto a moonot 
on na so manga taw a piyanawag iyan ago piyamili a pepangongonotan on."  
 
15 Pitero raken pen o malaikat a "So ig a miyailay ngka a oontodan o sondal na aya den 
so madakel a taw a poon ko manga bangsa, manga nasiyon ago manga basa. 
16 So sapolo a manga panga a miyailay ngka ago so binatang na ikegowad iran so sondal. 
Kowaan iran on so langon a rek iran na pelekasan iran sekaniyan. Ken iran so sapo iyan 
na totongen iran sekaniyan sa apoy. 
17 Ka inikadim kiran o Allah so kanggolaolaa iran ko takdir iyan a nggolalan ko 



kapagayonayon iran sa kimbegan iran ko kadato iran sii ko binatang taman sa di kitoman 
so manga katero o Allah.  
 
18 “So miyailay ngka a babay na giyanan so mala a siti a pepaar ko manga dato sa 
doniya.” 
 
MIYAPAYAG 18 
So Kiyatabana sa Babilon 
 
Kagiya maipos oto na miyailay aken so salakaw a malaikat a petena a poon sa langit. 
Aden a mala a kapaar iyan, na kiyaliwanagan so doniya o sigay niyan. 
2 Miyananalo sa matanog a tig iyan a  
 
“Tiyaban den! Tiyaban den so Mala siti a Babilon!  
Miyabaloy ai a babalingan o manga saitan  
ago tapoka o oman i pisosonan a maresik a niyawa  
ago papanok a karam ago ipekegowad.  
3 Ka miyainom o langon a nasiyon so mabisa a arak  
a aya den so kapepanondal iyan.  
Miyakisebo on so manga dato sa doniya  
na mikekawasa so manga padagang sa doniya  
a nggolalan ko mitataralo a kakawasaan iyan.”  
 
4 Miyaneg aken so salakaw a sowara a poon sa kasorgaan a tig iyan a  
 
“Liyo kano, manga taw aken! Belaga niyo ron a ginawa niyo,  
ka o ba kano mirampat ko manga dosa niyan  
na o ba kano makambagian ko manga kisiksa on.  
5 Ka somiyoko sa langit so manga dosa niyan,  
na kiyatanodan o Allah so manga rarata a sowasowai niyan.  
6 Nggolaolaa niyo ron so lagid o inikidia niyan rekano.  
Badali niyo sa dowa takep sabap ko pinggolaola niyan.  
Penoa niyo so tagayan iyan sa pemanginomen  
a dowa takep sa kabisa o piyakiinom iyan rekano.  
7 Begi niyo sa mala a karomasayan ago rata a ginawa  
a lagid sa kala o bantogan ago kakawasaan a inibegay niyan sa ginawa niyan. Ka di niyan 
dii teroon sa ginawa niyan a 'Moontod ako sii a bai.  
Kena a ba ako balo. Di ako pekasagad sa kapakamboko.'  
8 Kagiya ka maoto na salongan bo a kitenaan on ko manga kisiksa on,  
a so paniyakit, so kapakamboko ago so taon,  
na nggagepen sekaniyan o apoy  
ka lebi a mabager so kokom rekaniyan, a so Kadnan a aya den Tohan."  

 
9 So manga dato sa doniya a miyakisebo on ago miyamakambagian ko manga 
kakawasaan iyan na makapemboko siran ago pendiyagaan iran amay ka mailay iran so bel 



o kapetotonga on. 
10 Pagawaten iran ka penga alek siran sabap ko kapekerasay niyan, na peteroon iran a  
 
"Dowandowaan iyan, dowandowaan iyan  
so mala ago pepamaapaar a siti a Babilon! 
Miyakaisaisa bo ka oras a kiyapakatalingoma o kiyasiksaa on!”  

 
11 Nggoraok mambo ago pemboko so langon a padagang ko doniya sabap rekaniyan, ka 
kagiya da den a pemamasa ko manga dagangan iran 
12 A so manga bolawan, pirak, manga montiya, manga pirlas, so manga pipiya a dinis a 
kasomba ago mariga ago so sida, so langon a pisosonan a tindos a kayo, so langon a 
kasangkapan a pimbaalan a marpil, manga ala i arga a kayo, tombaga, potaw ago marmar, 
13 So kemi, manga palapa, manga doka, kadingag, manga mamot, arak, lana, arina, trigo, 
manga pangangayamen, manga bilibili, manga koda, manga karo, ago so manga oripen a 
giyoto den so niyawa o manga taw. 
14 Na peteroon o manga padagang a "Langon taman a ikasosoat ka a miyakowa ngka na 
miyanga ada den. So langon o kamapiyaan ka ago manga kakawasaan na miyailang baden 
na di ngka den ketoon." 
15 Na giyangkai a manga padagang a mikekawasa sa di ran dii kandagang sangkoto a siti 
na pagawaten iran sa kapengaalek iran sabap ko kapekerasay niyan. Pekagoraok siran ago 
ipemboko iran 
16 A peteroon iran a  

 
“Dowandowaan iyan, dowandowaan iyan so mala a siti!  
Gowani na dii nditar sa mapiya a dinis a kasomba ago mariga,  
a pipendaraan sa bolawan, manga montiya, ago manga pirlas.  
17 Sii ko miyakaisaisa bo ka oras na miyabinasa langon angkai a kakawasaan!”  

 
So langon a kirek ko manga kapal, so kipageeda on, so manga pepelayalayag, ago so 
langon a dii maningkawiyagen sa ragat na pegawaten iran so siti 
18 Na pelalis siran ko kapegilaya iran ko bel o kapeketotong iyan a tig iran a “Da den a ba 
ped a siti a datar sa kala angkai a miyakalala a siti! “ 
19 Na bomboran iran sa manga lopapek a olo iran a di siran dii nggogoraok ago dii 
kekarata a ginawa iran. Ipelalis iran a  
 
“Dowandowaan iyan! Dowandowaan iyan den so mala a siti!  
So manga kirek ko manga kapal a dii melayalayag sa ragat  
na mikekawasa a poon ko kakawasaan iyan,  
na sii ko miyakaisaisa bo ka oras na miyabinasa sekaniyan den!” 
20 Kababaya baden so kasorgaan sabap ko kiyabinasaa on!  
Kababaya kano a manga kaom o Allah, so manga siyogo ago so manga nabi,  
ka siyala sekaniyan o Allah sabap ko pinggolaola niyan rekano!"  

 
21 Oriyan oto na so isa a mabager a malaikat na miyorot sa ator a datar sa kala o mala a 
galingan na inilebad iyan sa ragat a tig iyan a  



 
“Datar ai so kipelebaden sa baba ko mala a siti a Babilon  
na di den ketoon peroman.  
22 Di reka den keneg peroman so dii kamboniboniyan o manga pangongotiyapi,  
manga pababayok, manga panginginsi ago dii mamogiyong.  
Da a panday sa apiya antonaa galebek a ba reka pen ketoon peroman,  
na so daleg o manga galingan na di reka den keneg peroman.  
23 Di reka den keilay peroman so sindaw o manga solo  
na di reka den keneg peroman so lagam o mangangaroma ago so pengaromaan.  
So manga padagang ka na aya mala gowani sa dalem a doniya,  
na piyagakalan ka so langon a nasiyon ko kapepangatao ngka.” 
24 Miyatoon sangkoto a siti so rogo o manga nabi ago so manga kaom o Allah  
taman ko rogo o langon a piyamono sa doniya."  
 
MIYAPAYAG 19 
Kagiya maipos oto na miyaneg aken so lagid o matanog a bogembog o miyakadakedakel 
a taw roo sa kasorgaan a tig iran a "Aliloya! So kapenabet, bantogan, ago so kabatowa na 
rek o Tohan tano! 
2 Matito ago ontol so manga kokoman iyan, ka diyaneg iyan so kababantogan a sondal a 
aya miyakaresik ko doniya a nggolalan ko kasesebo iyan. Siyaopan sekaniyan o Allah 
sabap ko kiyapamonoa niyan ko manga oripen iyan.”  
 
3 Na miperoman siran melalis a tig iran a  
 
"Aliloya!  
So bel a poon ko peketotong a mala a siti na pepekaporo sa taman sa pakataman!" 
  
4 Na miyamanodiyod so dowa polo ago pat a pelokelokesen ago so pat a oyagoyag a 
kaaden na sinimba iran so Allah a moontod ko korsi a tig iran a  
 
“Amin! Aliloya!” 
 
So Bangkiti ko Kakewinga ko Nati a Bilibili 
 
5 Oriyan oto na miyakapoon ko korsi so sowara a tig iyan a  
 
“Podin tano so Tohan tano, sekano langon a manga oripen iyan  
ago so langon a manga taw a mala ago maito 
a maaleken rekaniyan!”  
  
Oriyan iyan na miyaneg aken so lagid o bogembog o miyakadakedakel a taw ago lagid o 
kadagedeb o mala a tataya ago lagid o matanog a dalendeg a tig iran a  
 
“Aliloya!  
Ka dii ndato so Kadnan a Lebi a Mamaapaar a Tohan tano!  



7 Pakapipiyaan tano a ginawa tano ago mababaya tano.  
Bantogen tano so Allah,  
ka minitalingoma den so kakewinga ko Nati a Bilibili,  
na so pengaromaan iyan na kiyatiyagaran iyan a ginawa niyan.  
8 Piyakanditar sekaniyan sa mapiya a sotra a makindat ago lompiyo.”  
  
(So mapiya a sotra na so manga oontol a galebek o manga kaom o Allah.)  

 
9 Na pitero raken o malaikat a “Soraten ka ini: Rarakmatan so siran oto a biyantowan ko 
bangkiti a kakewinga ko Bilibili.” Tig iyan pen a “Giyoto so tito a benar a manga katero o 
Allah.” 
 
10 Na somiyodiyod ako ko hadapan o ai niyan ka simbaan aken sekaniyan, ogaid na tig 
iyan raken a “Di ngka ini penggolaolaa! Oripen ako mambo a lagid ka ago so manga 
pagari ngka a di ran dii seksian si Isa. Aya ngka simbaa so Allah!" So dii kaseksii ki Isa 
na aya tito a antap o manga katero a miyapayag o manga nabi.  
 
So Kokoda ko Mapoti a Koda 
 
11 Oriyan oto na miyailay aken a kalelekaan den a kasorgaan na aden a mapoti on a koda. 
So kokoda on na bebetowan sa Kasasarigan ago Benar. Maontol sekaniyan ko 
kapepangokom iyan ago so di niyan dii kapakitidawa. 
12 So manga mata niyan na lagid o pekerab a apoy, na sesangkad sa madakel so olo 
niyan. Aden a misosorat on a ngaran a da a ba matao ko maana niyan a rowar rekaniyan. 
13 So kimon a isosolot on na minigaled sa rogo, na bebetowan sekaniyan sa “Katero o 
Allah.” 
14 Madakel a manga sondaro sa kasorgaan a tomotondog rekaniyan a kikokoda sa manga 
popoti a koda ago kindiditar sa mapiya a sotra a mapoti ago lompiyo. 
15 Pepekapoon sa ngari iyan so magarang a pedang a aya niyan kitaban ko manga 
nasiyon. Ipendato iyan kiran so badas a potaw na pelosegen iyan so manga obas sii ko 
petemekan sa arak a giyanan so piyakalekelek a rarangit o Allah a Lebi a Mamaapaar. 
16 Sii ko kimon iyan ago sii sa bobon iyan na misosorat on so ngaran a  
 
“Dato o manga dato ago Kadnan o manga kadnan.”  

 
17 Na miyailay aken so isa a malaikat a tomitindeg sii ko alongan. Liyalis iyan so langon 
o manga papanok a dii melayolayog ko kawang a tig iyan a “Song kano sii na timo kano 
ko mala a bangkiti o Allah 
18 Kaan iyo makan so sapo o manga dato, manga inidal ago so manga sondaro, so sapo o 
manga koda ago so kikokoda on, ago so sapo o langon a taw a kena a ba oripen ago 
oripen, maito ago mala.”  
 
19 Oriyan oto na miyailay aken so binatang ago so manga dato sa doniya a rakes o manga 
sondaro iran a mitimotimo siran, ka makipetidawa siran rekaniyan a kokoda sa mapoti a 
koda ago so madakel a manga sondaro niyan. 



20 Na miyadakep so binatang ago so di tito a nabi a aya minggolaola sa piyakamemesa a 
manga nanao para ko binatang. Nggolalan sangkai a manga piyakamemesa na miyaakal 
iyan so manga taw a kiyatiyapan sa tiyap o binatang ago siran oto a miyamanimba ko 
barahala a siyayanan on. Na so binatang ago so di tito a nabi na palaya siran minilebad a 
oyagoyag siran pen sii ko ranaranaw a apoy a peketotong on so sandawa. 
21 Na so manga sondaro iran na piyamamono a pedang a pepekapoon ko ngari o kokoda 
sa koda, na piyakaosog o langon a papanok a ginawa iran ko manga sapo iran.  
 
MIYAPAYAG 20 
So Sanggibo a Ragon 
 
Oriyan oto na miyailay aken so isa a malaikat a petena a poon sa kasorgaan a aawidan 
iyan so gonsi ko mala a landeng a da a pitetamanan a kadalem iyan ago so mala a rantay a 
sisii sa lima niyan. 
2 Sinikem o malaikat so naga, a so andang a nipay a giyanan so Iblis ago Saitan, na 
piyatong iyan sekaniyan ko soled o sanggibo ragon, 
3 Na inilebad iyan sii ko mala a landeng. Likeban iyan so landeng ago giyonsian iyan 
kaan di makapenaliba so Iblis ko manga nasiyon taman sa maipos so sanggibo ragon. 
Amay ka maipos ai na disomala a kebokaan sekaniyan sa di bo matey.  
 
4 Oriyan oto na miyailay aken so manga korsi ago so kioontod on na piyamegan siran sa 
kapaar sa kapengokom iran. Miyailay aken pen so manga niyawa o manga taw a 
piyamotaan sa olo sabap ko kiyaseksii ran ki Isa ago sabap ko katero o Allah. Da siran 
den simba ko binatang o di na so barahala a siyayanan on aya pen o ba kiyatiyapi so 
manga beneng iran o di na so lima iran ko tiyap o binatang. Miyanga ooyag siran peroman 
ago mindato a ped o Al Masih ko soled o sanggibo ragon. 
5 Giyai i paganay a kiyapangoyaga ko miyamatay. So ped ko miyamatay na da manga 
ooyag peroman taman sa maipos so sanggibo ragon. 
6 Rarakmatan ago soti so siran oto a kirakes ko paganay a kapenga ooyag peroman o 
miyamatay. Da den a kapaar kiran o ikadowa a kapatay, ka kebaloy siran a manga imam 
ko Allah ago so Al Masih, na makapendato siran a ped o Al Masih ko soled o sanggibo 
ragon. 
 
So Kiyatabana ko Iblis 
 
7 Amay ka maipos so sanggibo ragon na kebokaan so Iblis ko kalaboso niyan. 
8 Na pegeneben iyan so manga nasiyon sii ko pirowarowangan o doniya, sii sa Gog ago 
giya Magog, ka penalibaan iyan siran. Timoon iyan siran sa kapakipetidawa iran a aya 
kadakel iran na datar o kadakel o peted sa kilid a ragat. 
9 Tomiyarapas siran ko maolad a kapantaran a kalopaan na linikopan iran so kampo o 
manga kaom o Allah ago so siti a pekebabayaan iyan. Ogaid na miyakapoon so apoy sa 
kasorgaan na pinggagep iyan siran. 
10 Na so Iblis a somiyaliba kiran na inilebad ko ranaranaw a apoy ago sandawa a ron 
mambo minilebad so binatang ago so di tito a nabi, na roo siran perasaya sa gagawii 
daondaw sa taman sa pakataman. 



 
So Kaposan a Kapangokom 
 
11 Oriyan oto na miyailay aken so mala a mapoti a korsi ago so moontod on. So doniya 
ago so langit na miyamalagoy a poon ko kamamasan iyan, na da den ai mailay peroman. 
12 Na miyailay aken pen so miyamatay a manga ala ago manga iito a kititindeg ko 
hadapan o korsi, na miyanga ookab so manga ribro. Na miyaokab mambo so ped a ribro a 
aya kasosoratan ko manga aden a kaoyagoyag iyan. Na miyanga kokokom so miyamatay 
a mipepasod ko miyanggolaola iran a misosorat ko manga ribro. 
13 So ragat na inirila iyan so miyamatay ron, na so kapatay ago so kaden o miyamatay na 
inirila iran so miyamatay a matatago on. Na palaya siran den miyakokom a tetanggisa a 
mipepasod ko miyanggolaola iran. 
14 Oriyan oto na so kapatay ago so kaden o miyamatay na palaya den minilebad ko 
ranaranaw a apoy. Giyangkai a ranaranaw na so ikadowa a kapatay. 
15 Na apiya antawaa i da misorat so ngaran iyan ko ribro a kasosoratan ko manga aden a 
kaoyagoyag iyan na inilebad ko ranaranaw a apoy.  
 
MIYAPAYAG 21 
So Bago a Langit ago so Bago a Lopa 
 
Oriyan oto na miyailay aken so bago a langit ago so bago a lopa a da a ba on ragat, ka 
misenaw den so miyaona a langit ago miyaona a lopa. 
2 Miyailay aken pen so soti a siti a giya bago a Yarosalim a pekitana a poon ko Allah roo 
sa kasorgaan. Giyangkai a siti na makatitiyagar den a lagid o pengaromaan a ndiditar sa 
kakewinga kiran ago so pengaroma on. 
3 Miyaneg aken so matanog a sowara a miyakapoon ko korsi a tig iyan a “Imanto na so 
mbalingan o Allah na sisii den ko manga manosiya. Keden sekaniyan kiran na pembaloy 
siran a manga pagtaw niyan. So den so Allah na makipegepeda kiran, na pembaloy 
sekaniyan a Tohan iran. 
4 Sisingen o Allah so oman i lo ko manga mata iran, na samaoto na da den a kapatay aya 
pen o ba kamboko, kagoraok, o di na masakit, ka miyadadas den so andang a manga 
nganin." 
 
5 Oriyan iyan na pitero o moontod ko korsi a “Imanto na pembagowan ko so langon 
taman!” Na pitero iyan raken a "Soraten ka ini ka giyangkai a manga katero na kesarigan 
ago tito a benar."  
6 Tig iyan pen a “Miyapasad den! Saken so Alpa ago so Omiga, so poonan ago so 
kaposan. Apiya antawaa i pekewaw na pekainomen aken sa ig a da a bayad iyan a poon 
ko bowalan o ig a pepangoyag. 
7 So pekataban na makapekewali sii langon: pembaloy ako a Tohan iyan na pembaloy 
sekaniyan a wata aken. 
8 Ogaid na so manga talaw, so di pemaratiyaya, so dii mbarabowat maasiya, so manga 
talibono, so dii sesebo, so manga pangangatao, so pepamanimba sa barahala, ago so 
langon a bokeg na aya bagian iran na ketago siran ko ranaranaw a apoy a peketotong on 
so sandawa. Giyanan so ikadowa a kapatay.”  



 
So Bago a Yarosalim 
 
9 Miyobay raken so isa ko pito a manga malaikat a kiaawid sa pito a ladiya a mapepeno 
sa pito a moripori a kasiksaan, na pitero iyan raken a “Song ka sii, ka pekiilay aken reka 
so pengaromaan, a so karoma o Nati a Bilibili.” 
10 Na inipaar ako o Roh na inowit ako o malaikat ko poro o mala a palaw a tanto a 
maporo na piyakiilay niyan raken so soti a siti a Yarosalim a pekitana a poon ko Allah roo 
sa kasorgaan. 
11 Ndodon so bantogan o Allah, na pepamangerap so siti a lagid o mala i arga a montiya 
a yaspir a pegalong a lagid o kristal. 
12 Mililibet on so mala ago maporo a pangeleban a sapolo ago dowa a gimowa iyan ago 
sapolo ago dowa a malaikat a pepagipat ko manga gimowa iyan. Initokid somorat ko 
manga gimowa so manga ngaran o sapolo ago dowa a mbatabataa a manga Israil. 
13 Aden a telo a gimowa iyan sa sebangan, telo sa pagotaraan, telo sa pagabagatan, ago 
telo sa sedepan. 
14 Miyabangon so pangeleban o siti ko sapolo ago dowa a onayan iyan a manga ator a 
initokid on somorat so manga ngaran o sapolo ago dowa a siyogo o Bilibili.  
 
15 So malaikat a di raken dii makimbitiyarai na aden a awid iyan a panakes a bolawan a 
itekes ko siti, so manga gimowa iyan ago so pangeleban iyan. 
16 Pat pasagi so siti a ndatar so katas iyan ago so kaolad iyan. Tiyakes o malaikat so siti 
ko panakes iyan, na aya katas iyan na manga dowa nggibo ago dowa gatos ka kilomitro. 
So pen so kaolad iyan ago so kaporo iyan na ndatar den so takes iran. 
17 Tiyakes iyan pen so pangeleban iyan na pito polo ka mitro a kaporo iyan a tiyakes o 
makakakalilid a panakes a pegosaren o malaikat. 
18 So pangeleban o siti na pimbaalan a ator a yaspir, na pimbaalan so siti a lombos a 
bolawan a pegalong a lagid o katiya. 
19 So manga ator a kaoonayan ko pangeleban o siti na piremaremaan sa langon a 
pitibarangan a montiya. So paganay a onayan iyan a ator na yaspir, so ikadowa na sapiro, 
so ikatelo na kalkidona, so ikapat na ismiralda, 
20 So ikalima na sardonis, so ikanem na sardiyos, so ikapito na krisolita, so ikawalo na 
biril, so ikasiyaw na topas, so ikasapolo na krisopras, so ikasapolo ago isa na hiyasinta, 
ago so ikasapolo ago dowa na amitista. 
21 So sapolo ago dowa a manga gimowa na manga pirlas. So oman i gimowa na 
pimbaalan a isa a pirlas. So lalan ko siti na lombos a bolawan a pegalong a lagid o katiya.  
 
22 Da a miyailay aken a timplo roo ko siti, ka so Kadnan a Lebi a Mamaapaar a Tohan 
ago so Nati a Bilibili na aya den timplo ron. 
23 Di den kailangan o siti so sindaw o alongan ago so olan, ka liliwanagan o bantogan o 
Allah, na so Nati a Bilibili na aya on solo. 
24 Melalakaw so manga taw ko doniya sii ko kaliwanag iyan, na pagawidan roo o manga 
dato sa doniya so manga kakawasaan iran. 
25 Kilelekaan so manga gimowa o siti ko mababasa alongan, na di den ai pelekeban ka da 
den a kagagawii roo. 



26 Pagowiten roo ko siti so bantogan ago so kakawasaan o manga nasiyon. 
27 Ogaid na da den a maresik a ba on pekasoled, o di na apiya antawaa i dii nggolaola sa 
piyakayaya aya pen o ba so pepamokeg. Aya bo a pekasoled ko siti na so siran oto a 
miyamangisorat so manga ngaran iran sii ko ribro o Nati a Bilibili a kasosoratan ko 
manga ana kaoyagoyag iyan. 
 
MIYAPAYAG 22 
So Lawasaig a Pepangoyag 
 
Piyakiilay raken pen o malaikat so lawasaig a pepangoyag so ig on a malingaw a datar o 
katiya. So lawasaig na pepekapoon ko korsi o Allah ago so Nati a Bilibili 
2 Na pegondas ai ko look o mala a lalan o siti. Sii ko oman i kilid o lawasaig na aden a 
kayo ron a pepangoyag a pepegonga sa sapolo ago dowa a pisosonan iyan, a so sasoson a 
onga niyan oman saolan. So manga raon iyan na bolong a ipekapiya o manga nasiyon. 
3 Da den a nganin san a inisinta o Allah a ba ketoon ko siti. Ndodon so korsi o Allah ago 
so Nati a Bilibili, na so manga oripen o Allah na pengongonotanan iran sekaniyan. 
4 Keilay iran so paras iyan na isorat so ingaran iyan sii ko manga beneng iran. 
5 Di roo den kegagawii, na di iran den kailangan so manga solo o di na so kaliwanag o 
alongan ka pesindaw kiran so Kadnan a Tohan iran. Na makapendato siran sa taman sa 
pakataman.  
 
So Kakesoy o Isa 
 
6 Pitero raken o malaikat a “Kesarigan ago tito a benar angkai a manga katero. So 
Kadnan a so Tohan a aya pepaar ko manga niyawa o manga nabi, na siyogo iyan so 
malaikat iyan kaan iyan mapakiilay ko manga oripen iyan o antonaa i mapenggolaola sa 
di bo matey."  
 
7 Pitero i Isa a "Pakineg kano, ka pekaoma ako sa di bo matey! Rarakmatan so taw a 
tatagoon iyan sa ginawa niyan so manga katero a miyaalamat sangkai a ribro."  
 
8 Saken a si Yahiya na aya miyakaneg ago miyakailay sangkai a manga nganin. Na kagiya 
maneg aken ago mailay aken den na somiyodiyod ako ko hadapan o manga ai o malaikat 
a piyakiilay niyan raken ai, ka simbaan aken. 
9 Ogaid na pitero iyan raken a “Di ngka nan penggolaolaa! Matag ako oripen o Allah a 
datar ka ago so manga pagari ngka a nabi ago so langon a tetagoon iran sa ginawa so 
manga katero sangkai a ribro. Aya ngka simbaa na so Allah!" 
10 Na pitero iyan raken pen a “Di ngka pegmaa so manga alamat a matatago sangkai a 
ribro, ka magaan den ai mitoman. 
11 So dii nggolaola sa kamarataan na tarosen iyan baden so di niyan dii kanggolaola sa 
kamarataan, na so maresik na tarosen iyan baden so kapekeresik iyan, na so maontol na 
tarosen iyan baden so kapagiinontolan iyan, na so soti na tarosen iyan baden so kasosoti 
niyan.”  
 
12 Pitero i Isa a "Pakineg kano! Pekaoma ako sa di ini katey! Na pagawidan ko so 



imbalas aken, ka imbegay aken ko oman i isa a taw so patot ko miyanggolaola niyan. 
13 Saken so Alpa ago so Omiga, so Monapona ago so Moripori, so Poonan ago so 
Kaposan.” 
 
14 Rarakmatan so siran oto a pemamipi ko manga kimon iran kaan siran kabegi sa 
kabenar sa kapakakan iran ko onga o kayo a pepangoyag ago pekasoled siran ko siti a 
mokit ko manga gimowa iyan. 
15 Ogaid na roo sa liyo o siti na ndodoo so manga aso, a giyoto so manga pangangatao, 
so dii sesebo, so manga talibono, so pepamanimba sa barahala, ago so oman i isa a 
mababaya mamokeg ago pepanaliba.  
 
16 “Saken a si Isa na siyogo aken so malaikat aken kaan iyan rekano mapakalangkap 
angkai a manga nganin sii ko manga Agama. Saken so Bekaw o Daod ago so 
Kiyababadan rekaniyan. Saken so maliwanag a makabanges.” 
 
17 So Roh ago so pengaromaan na di ran dii teroon a “Song ka sii!” na so pepakaneg on 
na teroa niyan mambo a “Song ka sii!”  
 
Apiya antawaa i pekewaw na song sii baden.  
Apiya antawaa i kebaya on na kowaa niyan so da a bayad iyan a ig a pepangoyag.  
 
Kaposan 
 
18 Saken a si Yahiya na pelalangan ko so langon o pepakaneg ko manga alamat a 
matatago sangkai a ribro: O aden a magoman sii na ipagoman rekaniyan o Allah so 
manga kasiksaan a misosorat sangkai a ribro. 
19 Na o aden a melebat ko manga katero a matatago sangkai a ribro a kapanalamat na 
kowaan rekaniyan o Allah so bagian iyan ko kayo a pepangoyag ago sii ko soti a siti a 
miyaosay sangkai a ribro. 
 
20 Sekaniyan a dii seksi sangkai a langon taman na tig iyan a “Mataan den a pekaoma ako 
sa di ini bo matey!”  
Amin. Song ka sii den, Kadnan a Isa! 
 
21 Pengnin ko a malalayon rekano langon so limo o Kadnan a Isa. 
 
 


